
ЗАЎСЁДЫ БЫЦЬ ЧАЛАВЕКАМ

Пачну як да мяне гэта рабілі многія. 3 прапісной ісціны, але без 
яе ў дадзеным выпадку ніяк не абысціся. Няўмольны час у сваёй хадзе. 
Здаецца, зусім яшчэ нядаўна, недзе ў другой палове шасцідзесятых 
гадоў, крытыка дый самі чытачы ўважліва прыглядаліся да першых 
публікацый самага маладога тагачаснага пакалепня беларускай 
літаратуры — паэтаў, празаікаў, якія нарадзіліся ў першы і наступны 
пасляваенныя гады. А глядзіш, аўтары гэтыя (не буду называць 
прозвішчы, каб каго-небудзь незнарок не прамінуць) ужо маюць на 
творчым рахунку добры дзесятак кніг, рыхтуюцца адзначаць сваё 
пяцідзесяцігоддзе.

Час няўмольны ў сваёй хадзе, але ён, час гэты, тым і цікавы, што 
заўсёды дазваляе і падсумаваннем заняцца, а не толькі са смуткам 
азірацца на «змарнаваныя гады». Звычайна кожны робіць гэта сам. 
Найчасцей на душэўнай патрэбе, калі не-не дый з’явіцца думка: а ці так 
жыў, як трэба, ці дасягнуў таго, чаго хацеў, ці не схібіў перад 
сябрамі і перад уласным сумленнем.

У творцаў жа становішча па-свойму адметнае. Яны таксама 
гараць гэтым жаданнем разабрацца ў саміх сабе, азірнуцца на пра- 
жытае.

Аднак робяць за іх гэта людзі ў нейкай ступені староннія. Староннія 
і ў той жа час зацікаўленыя — чытачы, гледачы, слухачы.

Цяпер. дарагія чытачы, падобная магчымасць даецца вам — далу- 
чыцца да лепшых старонак прозы вядомага беларускага пісьменніка, 
лаўрэата Літаратурнай прэміі імя Івана Мележа Генрыха Далідовіча. 
He сумняваюся — гэта будзе не першае знаёмства, а вяртанне ў свет, 
ужо вядомы, да герояў даўно блізкіх. Вяртанне да радасці. Той самай, 
часам і даўняй, якая авалодвала кожным, хто ўжо меў магчымасць 
сустрэцца з такой жыццёвай, вострапраблемнай (па яе маральнай 
напоўненасці) і ў той жа час надзіва прасветленай, лірычнай, а ў многіх 
месцах і паэтычнай, нрозай пісьменніка.

Для адных знаёмства гэтае пачалося з першай кнігі Г. Далідовіча 
«Дажджы над вёскай», што выйшла ў 1974 годзе. Для другіх — з на- 
ступнага зборніка «Цяпло на першацвет» (ён датаваны 1976 годам). 
Магчыма, першае ўваходжанне ў свет герояў празаіка было звязана з 
цудоўнай кнігай «Маладыя гады» (1979). Калі доўжыць гэты спіс, у 
яго трапяць шмат якія зборнікі апавяданняў і аповесцяў пісьменніка, 
а ў ім годна начуваць сябе будуць тры раманы «Гаспадар-камень», 

«Пабуджаныя», «Свой дом», аб’яднаныя ў трылогію, назву якой даў 
першы твор.

Тым самым Г. Далідовіч-пісьменнік, можна сказаць, добра знаёмы, 
але, як і кожны сапраўдны творца, ён пры кожнай новай сустрэчы з 
яго творамі (і не толькі новымі, а і ранейшымі) усё болей раскры- 
ваецца лепшымі якасцямі свайго таленту. Глыбокім псіхалагізмам, 
своеасаблівай настраёвасцю, багаццем мовы, уменнем будаваць дыя- 
логі... За ўсім жа гэтым — той своеасаблівы мікраклімат, у якім жывуць 
людзі, народжаныя багатай фантазіяй аўтара. Адначасова ў іх характа- 
рах, паводзінах, учынках ёсць нешта і ад тых, каго пісьменнік добра 
ведае, з кім сутыкалі яго жыццёвыя дарогі. I, канечне ж, як у любога 
празаіка, сустракаюцца і аўтабіяграфічныя моманты. У мастакоўскую 
тканіну апавяданняў, аповесцяў уладна ўваходзіць зведанае аўтарам на 
розных ростанях. А самае памятлівае, уражлівае пачатак бярэ з мален- 
ства.

Нарадзіўся Генрых Далідовіч 1 чэрвеня 1946 года ў вёсцы Янкавічы 
Стаўбцоўскага раёна ў сям’і каваля. Скончыў аддзяленне беларускай 
мовы і літаратуры філалагічнага факультэта Беларускага дзяржаўнага 
універсітэта. Настаўнічаў, служыў у арміі, зноў вярнуўся да педага- 
гічнай працы. У 1973 годзе пашчасціла: узялі ў рэдакцыю часопіса 
«Полымя», прапанавалі пасаду супрацоўніка аддзела прозы. 3 1979 года 
Г. Далідовіч быў намеснікам галоўнага рэдактара часопіса «Маладосць», 
цяпер — галоўны рэдактар.

I Родныя пісьменніку Янкавічы можна сустрэць у шмат якіх яго 
творах. I ў апавяданнях, і ў раманах, найперш у «Гаспадары-камені». 
Праўда, там яны называюцца Янкавінамі, а ў астатнім — тая ж стыхія 
свайго, роднага і першароднага. Ад уласнай біяграфіі, асабістых 
уражанняў Г. Далідовіч ідзе і ў трыпціху «Цяпло на першацвет». 
Кожнае з апавяданняў, што ўвайшлі ў яго — «Каўнер з заморскага 
звера», «Крычаты» і «Касцюм», гучыць і самастойна, але найбольшую 
асалоду атрымліваеш, калі знаёмішся з імі цалкам.

Адчуванне такое, што перанёсся на некалькі гадоў назад, у пасля- 
ваенную беларускую вёску. Яшчэ не залячыліся раны вайны, не зараслі 
травой акопы, удовы не аплакалі загінуўшых мужоў, а дзеці ніяк не 
могуць змірыцца з тым, што бацькі іх ніколі ўжо не вернуцца з фронту. 
Жыццё ж тым не менш працягваецца. I людзі, як гэта ні цяжка, радуюц- 
ца. Ды і як жа не радавацца?! Выжылі, выстаялі чужаніцкую навалу...

Тагачасныя падзеі ўбачаны вачыма звычайнага вясковага хлоп- 
чыка Стасіка. Расказ вядзецца ад першай асобы. Адсюль яшчэ большая 
праўдзівасць усяго таго, пра што гаворыцца. Перад намі душа, якая 
чуйна рэагуе на ўсё, што адбываецца наўкола. Асабліва на няпраўду, 
няшчырасць, абыякавасць і хцівасць. Стасік — быццам тое кволенькае 
дрэўца. Цягнецца да сонца, да святла. Яго ж часам не хапае, гэтага 
святл,а. У дарослых жа і сваіх турбот стае...

3 трох апавяданняў я ўсё ж вылучыў бы «Каўнер з заморскага 
звера». Як ні ў адным з іншых, у ім пісьменніку ўдалося зазірнуць 
у душу свайго маленькага героя, дакладна схапіўшы тое, што на самым 
сподзе яе. Стасік, прыглядаючыся да жыцця, не толькі расце. Ен ста- 
новіцца чалавекам! Гэта ж добра вядома, што чым меншыя дзеці, тым 

яны большыя эгаісты. Эгаізм Стасіка бачны хоць бы па тым, як сустракае 
ён з’яўленне ў доме сястрычкі. Асабліва непакоіцца, не знаходзіць 
сабе месца пасля таго, калі чуе ад дзядзькі: «Папаўся ты, плямен- 
нічак. Цяпер мый ночвы, а хутка будзеш стойма стаяць каля калыскі і 
калыхаць гэтую каралеву. Цяпер найперш будуць клапаціцца па ёй. 
Што смачнейшае, лепшае — усё трапіць ёй, а не табе...»

I той жа самы Стасік, праз які год-другі, а можа, крыху і болей, 
становіцца зусім іншым. He столькі пра сябе думае, колькі пра малень- 
кую сястрычку. Купіўшы ў вясковай краме пернік, сам галодны, спя- 
шаецца прынесці яго дахаты: «I я ўжо не шкадую, што прысмакі цяпер 
найперш трапляюць Ганьцы: яна вельмі міленькая, прыемна мне смяец- 
ца, радуецца, калі я вяртаюся са школы. Я ўжо не ўяўляю, як бы 
мы жылі, каб у нас не было яе. Таму я не еў перніка, нёс яго да- 
дому. Толькі адзін раз адкалупнуў ад яго, цвёрдага, што камень, ка- 
валачак белага люкеру, узяў у рот і аж заплюшчыў вочы ад здаваль- 
нення...»

Увогуле, Г. Далідовіч на сённяшні дзень у беларускай літаратуры 
адзін з самых прызнаных майстроў малога жанру. Яго апавяданні 
(шмат якія з іх увайшлі ў аднатомнік выбранага) пры ўсёй сваёй лаканіч- 
насці гучаць дзякуючы аўтарскаму ўменню нават лакальнай сітуацыі 
надаць адметнасць, свой паварот. Гэта тычыцца і твораў, у якіх закра- 
наецца так званы трохкутнік ці гаворыцца пра каханне няшчаснае, 
пазбаўленае ўзаемнасці. Як у сувязі з гэтым не прыгадаць апавяданне 
«Маня»?

Выпадкова сустракаюцца «дзве самоты». Галоўная гераіня твора, 
муж якой памёр, адна выхоўвае сына. I электрык-камандзіраваны — 
яму здрадзіла жонка, таму і развёўся. Душа абаіх спакутавана без 
цяпла, ласкі. Але як цяжка адбываецца гэтае «прыціранне» адно да адна- 
го?! Асабліва з боку Мані. Каб не памыліцца! Каб не сталася так, што 
свята імгненна пройдзе, а сама застанешся, па сутнасці, зноў ля разбітага 
карыта.

3 не меншым псіхалагізмам пранікае Г. Далідовіч і ў душу гераіні 
ў апавяданні «Ада». Раней мы любілі часта паўтараць: «Жыў бы чалавек, 
прыгожа ўнутрана, астатняе — справа, як кажуць, нажыўная». Каб жа 
ў паўсядзённым жыцці так усё і адбывалася. Хіба Ада не душэўна шчод- 
рая, не адкрытая?! А шчасця ж няма. «Ада бачыла і раней, што яе не 
чапалі, не пісалі запісак у школе, не падалі за ёю ў інстытуце хлопцы, 
гаварылі толькі пра кнігі, экзамены, прасілі даць перапісаць канспект. 
Раней яна не баялася гэтага, але цяпер, калі ёй падбіралася пад трыц- 
цаць, яна востра адчула, што яна нямала нечага страціла і шмат чаго не 
знайшла ў жыцці. Ей прыпаміналася, каго яна кахала і каму ніколі не 
сказала пра гэта, хоць цяпер адчувала, каб прызналася, была смя- 
лейшая, можа, была б шчаслівейшая...»

Недарма кажуць: чужая душа — поцемкі. Чаго ж у такім разе не 
стае Навіцкаму з апавядання «Знайсці — страціць»?! Ёсць жонка, дзеці, 
а яго цягне да маладзейшай... Кахання шукае ці ўсё ж бяжыць ад самога 
сябе? Шукае нейкага выйсця з зачараванага кола паўсядзённых тур- 
ботаў. Як быццам новае пачуццё і прыходзіць. Але ж якой вялікай 
цаной заплочана за гэта! У апошні момант, калі блага стала жонцы, 

Навіцкі нарэшце пачынае задумвацца, а ці так жыў ён. 3 героем мы 
развітваемся ў гэты самы момант няпэўнасці. Г. Далідовіч, як вопытны 
празаік, своечасова ставіць у творы апошнюю кропку. He займаючыся 
маралізатарствам, ён дае магчымасць самому чытачу падумаць, паразва- 
жаць. I над лёсам Навіцкага, а магчыма, і н^д сваім уласным лёсам.

Крыху як бы *збоку» ад астатніх твораў малога жанру стаіць 
апавяданне «Губаты». Чытаеш яго і міжволі прыгадваеш чэхаўскую 
«Каштанку». 3 гэткай жа любоўю да «братоў малодшых нашых» піша 
Г. Далідовіч. Праўда, герой яго твора ласяня, якое выратавалі людзі. 
На давер яно гатова і надалей адказваць даверам, не ведаючы і не 
разумеючы, што за гэта можна паплаціцца.

На жаль, месца не дазваляе, каб пагаварыць пра гэтае апавяданне пад- 
рабязней. 3 яго, не задумваючыся, можна цытаваць эпізод за эпізо- 
дам. Настолькі пранікнёна піша Г. Далідовіч, гэткі ён пераканаўчы, 
калі прыглядаецца да ласяняці, паказваючы, як мяняюцца яго адносіны 
да людзей. I падтэкстава, увесь час, без перапынку гучыць думка: 
празмерная даверлівасць можа абярнуцца бядой. He ўсе ж сярод чалаве- 
чага роду жывуць па высокіх законах сумлення і маральнасці. He ўсе... 
Да той самай кагорты адносяцца і тыя двое, хто зробіць фатальны 
стрэл. Hi прозвішчы, ні імёны іх аўтарам не называюцца. Ды і патрэбы ў 
гэтым няма. Зло ж часта безаблічнае: «Губаты дажаваў лісце, губляю- 
чы долу зялёную сліну, хацеў падацца адгэтуль і толькі сабраўся 
адводзіць галаву, як на міг пачуў, што нешта моцна ляснула, а пасля 
асляпіла, зваліла з ног, і болын ужо нічога не мог уцяміць: яго ахутала 
глухая цемната...»

Паспяхова выступае Г. Далідовіч і ў жанры аповесці. «Юля» — 
гаворка пра душу чуйную і надзіва маральна патрабавальную. Але 
патрабавальнасць гэтая не заўсёды належным чынам разумеецца ін- 
шымі.

Тэма кахаяня скразной лініяй праходзіць і ў аповесці «Жывы 
покліч». Але на гэты раз пісьменнік расказвае пра каханне, якое нара- 
дзілася ў суровых абставінах вайны. Васіль і Яніна, паддаючыся 
ўзаемнаму пачуццю, пажаніліся адразу пасля вызвалення родных 
мясцін. Як быццам ёсць усе падставы для таго, каб жыць разам. Васіль 
яшчэ нядаўна партызаніў, у армію яго не ўзялі, па стану здароўя камі- 
савалі. Але пабудаваць сваё шчасце, калі наўкола няшчасце, выходзіць, 
зусім няпроста.

Аповесць мае прысвячэнне: «...маладым бацькам 1944 і 1945 гадоў». 
Падзеі адбываюцца ў былой Заходняй Беларусі, у родных пісьменніку 
мясцінах. Востры, драматычны сюжэт, праўдзівасць адлюстравання 
рэчаіснасці ставяць «Жывы покліч» у шэраг твораў, якія пра тагачас- 
ныя падзеі з’яўляюцца і сёння. А ўсё таму. што Г. Далідовіч здолеў 
пазбегнуць спакусы засяродзіцца на «станоўчым адлюстраванні рэчаісна- 
сці», як таго нядаўна вымагала афіцыйная ідэалогія.

Дарэчы, наколькі ён мысліў смела, неардынарна, працуючы над 
гэтай аповесцю, дастаткова пераканацца, калі параўнаць яе з новым рама- 
нам пісьменніка «Заходнікі». Зразумела, у рамане шмат таго, пра што 
некалькі гадоў назад пры ўсім жаданні нельга было сказаць. Зверствы 
сталіністаў, прымусовае стварэнне калгасаў... Аднак і ў рамане, і ў апо- 

весці праходзіць адна і тая ж аўтарская думка: у так званых «заходні- 
каў» быў свой уклад жыцця, не прымаць які пад увагу нельга.

Сама стыхія народнага жыцця, якое можа быць і спакойным, не 
выходзячы са звыклых берагоў паўсядзённасці, і напорыста-бурлівым, 
калі ўжо цесна ў гэтых берагах, паўстае ў рамане «Гаспадар-камень». 
Пільнае пісьменніцкае вока нічога не абмінае ў жыцці вёскі пачатку 
нашага стагоддзя. Нарыхтоўка дроў і гуканне вясны, вечарынкі-пагу- 
лянкі моладзі і гарачыя спрэчкі, як жыць далей... Адчуваецца, аўтар 
шмат папрацаваў у архівах, нямала распытваў старых людзей, каб 
быць як мага больш пераканаўчым.

Усё, што звязана з самім быццём народным, схоплена Г. Далідовічам 
проста цудоўна. Гэта дапамагае лепш зразумець саму душу беларуса, 
яго душэўнасць, шчодрасць, пранесеныя праз самыя суровыя выпра- 
баванні. Праз лёсы сваіх персанажаў пісьменнік вяртае саму гістарыч- 
ную праўду. Найпершая яго ўвага скіравана на сям’ю Нямкевічаў — 
можна сказаць тыповую для свайго часу: падобныя сялянскія гурты 
на той час і з’яўляліся носьбітамі не толькі працалюбства, але і самой 
беларускасці.

Г. Далідовіч з захапленнем расказвае і пра старэйшыну Яся Нямке- 
віча, і пра яго сына, настаўніка Алеся, і пра іншых сямейнікаў таксама. 
Як ужо гаварылася, усе яны з роднай пісьменніку Стаўбцоўшчыны, 
з Янкавін. Ды і прысвячэнне «...светлай памяці маці, бацьку, роднай 
зямлі» не трэба ўспрымаць толькі як свядомае наследаванне Івану Меле- 
жу. Усё больш карэнна-глыбінна.

У той жа час у рамане відавочна жаданне аўтара разабрацца і ў 
складаных палітычных працэсах пачатку стагоддзя. Паказаць, як з уча- 
рашніх дзяцей сялян вырасталі інтэлігенты, раскрыць іх шлях да ўсве- 
дамлення ўласнай адраджэнцкай місіі сярод народа. Для разумення, хто 
быў кім, шмат даюць узаемаадносіны Алеся Нямкевіча з Васілевічам, 
Лідскім, Мухай і іншымі... Пад час гэтых сустрэч набывае сэнс роздум 
Алеся пра тое, ці так жыве ён, ці правільныя арыенціры выбраў? Пасту- 
пова, але ён пераконваецца — знаходзіцца ўбаку ад рэвалюцыйных 
падзей нельга. «Выкрасаць у сабе і ў людскіх сэрцах іскры» — з такімі 
думкамі Алесь Нямкевіч едзе ў Мінск.

Паездка гэтая — у першую чаргу пошук паратунку маральнага, 
бо даўно адчуваў сябе чалавекам, які ніяк не можа прыйсці да пэўнай 
прыстані. Пасевы добрага, вечнага, разумнага, узгадаваныя ім у вясковай 
школе, не заўсёды давалі жаданы плён, таму што сама атмасфера гра- 
мадскага жыцця не садзейнічала абуджэнню народа, і беларусы па- 
ранейшаму лічылі сябе толькі «тутэйшымі».

Нават Ясь Нямкевіч, які, здавалася б, у параўнанні з іншымі 
мужыкамі, больш разважліва і мудра глядзеў на падзеі, тым не менш не 
мог пераступіць гэтую мяжу забітасці. На запытанне сына, хто ён як чала- 
век на гэтай зямлі, стары Нямкевіч адказаў як і ўсе: «Чалавек і ест. 
Тутэйшы.

— Але ж у чалавека павінен быць і род, імя...
— Вот не сяроўна, хто...»
Супраць «тутэйшаства» і скіраваны раман «Гаспадар-камень». Важ- 

на, што матывы гэтыя загучалі тады, калі падобныя праблемы закранаць 

знаходзілася не шмат ахвочых (твор пачаўся пісацца ў 1980 годзе і быў 
завершаны праз чатыры гады). Г. Далідовіч здолеў узняцца над сваім ча- 
сам і не надта спрыяльнымі абставінамі. Пішучы з думкай пра народ, 
ён здолеў паказаць гэты народ сілай, якая хоць яшчэ і драмала, але была 
здатная для абуджэння і адраджэння. Ад векавога сну забітасці і ад 
сну нацыянальнага нігілізму.

Згаданыя творы толькі частка напісанага Г. Далідовічам. Цёпла 
былі сустрэты чытачамі, ухвальна крытыкай яго аповесці «Усё яшчэ 
наперадзе», «Міланькі», «Завуч», «Дырэктар» — свайго роду тэтралогія 
пра сучаснае маладое настаўніцтва. Праз вобраз галоўнага героя Паўла 
Васільца пісьменніку ўдалося схапіць тыя праблемы, якімі жыве сучас- 
ная школа, паказаць людзей, каму даверана выхаванне падрастаючага 
пакалення. Магчыма, падобнае сцверджанне цяпер успрымаецца і дэкла- 
рацыйна, ды не будзем забываць, дзе, калі не ў школе (не адмаўляючы, 
канечне, сям’і), чалавек павінен станавіцца чалавекам, убіраючы ў сябе 
хараство, шчодрасць памкненняў.'

А ўзяць аповесць «На новы парог»! На прыкладзе так званай 
«неперспектыўнай» вёскі (здаецца, тэрмін гэты пачаў забывацца, вось 
толькі б пра згаданыя вёскі ўспомнілі!) Бабчын Скон аўтар закрануў 
пытанні народнай маралі, народнай этыкі і паказаў сапраўднага гаспа- 
дара селяніна Гаптара. Хто, як не падобныя Гаптары, павінен паказваць 
сёння прыклад сапраўднага гаспадарання, любові і павагі да зямлі. Тым 
самым Г. Далідовіч у многім абагнаў свой час, звяртаючыся да праблем 
зямных, агульначалавечых.

Урэшце, сапраўдная літаратура гэтым заўсёды займалася, з’яўляю- 
чыся чуйным грамадскім барометрам. Але яна, літаратура гэтая, не 
забывала і пра канкрэтнага чалавека, бо, «які б ні быў час... але чала- 
век павінен заўсёды быць чалавекам». Гэтымі словамі героя-апавядаль- 
ніка з твора «Аплявуха», у якім угадваецца сам аўтар, і хацелася завяр- 
шыць уступнае слова пра творчасць Г. Далідовіча і яго кнігу.

Калі я чаго не сказаў, дарагія чытачы, выбачайце. Дзяліўся сваімі 
думкамі і назіраннямі, у вас будуць свае. У адным, думаю, мы пагодзімся: 
творы Генрыха Далідовіча робяць гонар нашай літаратуры.

Алесь Марціновіч



ГАСПАДАР-КАМЕНЬ
Ра л а ~

ПРЫСВЯЧАЮ СВЕТЛАН ПАМЯЦІ МАЦІ, 
БАЦЬКУ, РОДНАЙ ЗЯМЛІ

Кожная мясціна на свеце ганарыцца нечым сваім, 
адмысловым. Таямнічасць, даўняя памяць, гонар для 
Янкавін — валун, ці, як яго назызаюць, Гаспадар-камень, 
што ляжыць за вёскаю, перад самым Налібацкім лесам. 
Ніхто не помніць і не ведае, калі заявіўся тут гэты велікан, 
колькі ён ужо ўвогуле існуе. Відаць, спакон стагоддзяў. 
Бо высозны, ледзь не ў рост чалавека, шырокі, спод 
аброслы цвёрдым, нібы цэмент, шэрым мохам і ў той жа 
час трывалы, моцны, з намерам пражыць яшчэ шмат.

Гаспадар-камень заўсёды вабіў янкавінцаў нейкаю 
магічнаю сілай. Казалі, шмат хто (звычайна адзін) з кож- 
нага новага пакалення прыходзіў сюды, калі яму было 
цяжка. Валун нібы слухаў чалавека, убіраў у сваю непры- 
ступную і ў той жа час чулую душу людскія беды, 
слёзы, просьбы, ды мары, камянеў, таіў пачутае ды, можа, 
сваёй маўклівай мудрасцю вучыў, раіў чалавеку-гаротніку 
гэтаксама набірацца маўклівасці, цярпення ды камянець. 
Валун-то, канечне, сам нема маўчаў, ляжаў і ляжыць 
затоеным сведкам усяго, што тут адбывалася, але людзі 
не ўсе станавіліся нямыя, акамянелыя, бо той-сёй рана ці 
позна і выкрыкваў боль жывой, чалавечай душы...

Д.ія гэтага вБГДЯйня твор аутарам тгерлгмдніаны,-’.

9



Частка першая. ВЯЛІКІ ПОСТ

Ад прадзедаў спакон вякоў 
Мне засталася спадчына...

Янка Купала

Раздзел першы

1

Выехалі раненька. Яшчэ атульвала неба і зямлю ноч. 
Цадзіў праз сцюдзёнае, нібы шкляное, паветра блакітнае 
святло месяц, мігцелі на цёмна-сінім небе густыя белава- 
тыя зоркі, ды шматколернымі іскрамі зыркаў вельмі ж 
хрумсткі снег. Блакітная відната трымалася аж да Налібак, 
што былі ад Янкавін за чатыры вярсты. А ў Налібаках 
зоркі ды месяц раптоўна зацягнуліся густым і белым, як 
малако, туманам і з неба на зямлю пала густая цемната.

Сям-там з акон налібацкіх хат скупа засвяціліся 
газніцы ці лучыны, той-сёй з гаспадароў тупаў па двары, 
рыпеў снегам, запрагаў каня, збіраючыся, відаць, гэтак- 
сама ехаць па сваё сена — не спалі ў шапку, канечне, і на- 
лібачане. Як пакідалі Налібакі, дык аж напалохаліся: няў- 
жо хто гарыць? Увесь засценак быў у чырванавата-жоўтым 
святле. Пасля супакоіліся: нехта воддаль ад вуліцы і пры- 
будоў паліў салому — смаліў кормніка. Утраіх. Праўда, 
трымалі па пуку саломы два высокія мужчыны, а трэці, 
хлапчук, тоўкся каля рук. Агонь то ўспыхваў, калі ўга- 
раліся два пукі саломы, асвятляў блізкія сядзібы, адсоўваў 
цемру на паўнеба, то атухаў, сціскаўся да маленечкага 
цяпельца-вочка, калі ў каго аднаго ў руках адшугвала са- 
лома,— тады той кідаў на распластанага кормніка недага- 
рак і змятаў венікам са спіны вуголле — адразу ж далёка 
несла гарэлую салому і шчаціну. Патыхала горасцю. Аж 
казытала ў носе.

У лесе, у Налібацкай пушчы, было зусім цёмна. Як у 
запечку.

Нямкевіч-бацька ехаў першы. Ён добра ведаў дарогу 
на Шубін — пуцявін у пушчы шмат, крыху звярні не туды, 
дык заедзеш далёка ўбок, пад Любчу ці Новагародак. 
За бацькавымі санямі трушком беглі іхнія коні. Усяго 
чацвёра. Уночы ў пушчу рызыкоўна ехаць аднаму. Пушча 

ёсць пушча. I звяр’я тут нямала ўсякага, і людзі розныя 
тут швэндаюцца. У пушчы свае законы. Той уладар тут, 
хто смелы і дужы.

У старым пушчанскім лесе — а праз яго ехалі вёрст з 
пятнаццаць — іх спаткала світанне. Калі мінулі Кля- 
цішча — апошнюю вёску перад Шубінам, дзе іх гуртам су- 
стрэлі і доўга па вёсцы праводзілі з залівістым брэхам 
сабакі,— ужо прыемна даўся ў нос смачны, з пахам смажа- 
най цыбулі дым з комінаў. А калі дабраліся да самога 
Шубіна, дык ужо добра развіднелася, пачаў убірацца ў сілу 
новы светлы дзень.

Ззаду, над лесам — недзе і над няблізкімі Янкавінамі 
гэтаксама,— паднялося і ачырваніла неба сонца, нібы налі- 
ваючы яго край вішнёвым сокам. Яра і бязлітасна запёк 
мароз. Але спіны коней, што беглі ўсю дарогу, былі па- 
ранейшаму цёплыя, нават вільготныя ад поту. 3 іх клубі- 
лася пара. Як і ў лесе, тут гэтаксама коні жвава беглі 
трушком і ўвесь час натапырвалі вушы — прыслухоўвалі- 
ся, ці не абазвалася дзе што падазронае.

На Шубіне моўчкі раз’ехаліся. Гарбацэвічы — бацька 
з сынам — пакіравалі ўбок, да сваіх стагоў, а яны, Нямке- 
вічы,— да сваіх. Цяпер, зімою, аж не верылася, што летам 
тут зелена, мокра, гразка — на калёсах сена не вывезеш. 
Грузнуць па восі колы.

Стары Нямкевіч пад’ехаў да трох невысокіх крывых 
алешын, што ліпелі на высокай, з бакоў чорнай, тарфя- 
ной, выдзьмутай ветрам, зверху (улетку) травяністай купі- 
не. За алешынамі — іхнія два аселыя, зрыжэлыя стагі. 
Адзін — адразу за купінаю, другі — крыху воддаль. Дзя- 
куй богу, цэлыя. Hi вецер не параскідаў, ні чужыя людзі не 
зачапілі.

Бацька запыніў каля алешын каня, споўз з саней-раз- 
валак. Калматыя яго бровы і вусы былі белыя. Ссівеў і 
чорны каўнер кажуха: ім, канечне ж, затульваліся 
шчокі і нос ад холаду.

— Ну, дзякуй богу! — выдыхнуў клуб пары.— Дарога 
цвёрдая!

Янка прыпыніў каня і не завіхаўся злазіць з належа- 
нага месца: здаецца, яшчэ ехаў бы і ехаў. Аж на край 
свету. I не кратаўся б у такі холад. Нават не хацелася ду- 
маць: усё, дабраліся. Злазь і рабі. Кожны год, кожны дзень 
адно і тое ж: работа ды работа. У полі, у лесе, каля дому. 
А вось такія далёкія, як і ў пільніцкі млын ці на рубяжэ- 
віцкі кірмаш, паездкі рэдкія, і яны вельмі хвалююць, абнаў- 

ляюць душу. Таму, можа, і кожны з маладых хоча адарвац- 
ца ад свайго двара, паглядзець свет, пабачыць на свае 
вочы, дзе і як жывуць людзі (з іх яшчэ ніхто не ведае інша- 
га пачуцця: калі шмат пабудзеш на чужыне, стомішся ад 
уражанняў — і не толькі ад уражанняў! — дык вельмі хо- 
чацца дадому, у свой родны кут). Янкавы старэйшыя бра- 
ты — Гіполь ды Алесь — адлучаліся, былі на свеце, а ён 
вось усё жыццё ў сваім двары ды пры сваім доме...

— Распрагай,— нібы загадаў бацька.
Янка слухмяна злез з развалак, памахаў рукамі і паска- 

каў спачатку на левай, пасля на правай назе. Сагрэўшыся, 
пачаў распрагаць Гнядую. Яе ўзялі ў суседа, Пётрыка Гар- 
бацэвіча. У таго трое коней, у іх — адзін. Прыйдзецца 
ўвесну адрабляць за такую фатыгу. I якраз яму, Янку. 
Сам бацька не пойдзе і матку не пусціць — заганарыцца.

Распрогшы, бацька прывязаў свайго Сівога лейцамі да 
самай тоўстай алешыны, зняў з сябе стары, аблінялы і 
прашмальцаваны на локцях кажух і накрыў ім упацелую 
конскую спіну. Накрыў суседаву кабылу сваім новым ка- 
жухом і Янка. Коней трэба шанаваць. Гэта ўжо закон 
для кожнага гаспадара: свая ці не свая жывёла, а беражы 
яе лепш за сябе.

Самі яны, бацька і сын, засталіся ў суконных, зашпі- 
леных пад горлам аплікамі фрэнчах. Абодва высокія, з 
шырокімі плячыма. Толькі бацька спакойны, нават маруд- 
наваты, прыгорблены і вельмі маршчыністы, а ён, сын, 
стройны, гнуткі, рэзкі, нібы не ведаючы, што яму рабіць ад 
вялікай маладой сілы,— дай яму падважку,— дык ён не тое 
што Гаспадар-камень, але і ўсю зямлю з месца зрушыць. 
Есць, канечне, розніца, калі аднаму шэсцьдзесят гадоў, a 
другому яшчэ толькі дваццаць з хвосцікам.

Бацька скінуў з саней, на якіх сам ехаў, жэрдку, 
граблі, вяроўкі і сякеру, зняў торбу з харчам, а пасля 
падняў аглоблі, лёгка прайшоў крыху наперад, павярнуў- 
ся і паставіў сані з другога боку стога, перадам на Кля- 
цішча — на дарогу дадому. Кінуў позірк направа: што ўжо 
робіць Гарбацэвіч? Няёмка ж адстаць. Той смяяцца будзе. 
Яны, Нямкевічы, век першыя і спраўнейшыя ў рабоце. Bec- 
Ka, ведаючы гэта, не толькі паважае іх за сталасць, муд- 
расць і гаспадарлівасць, але і вучыцца ў іх — якраз у 
бацькі ўсе заўсёды пытаюцца, калі пачынаць сеяць, касіць 
ці жаць. Нават і Пётрык раіцца. Бо траціў шмат дабра, 
асаромліваўся раней часта, калі нешта першы пачынаў 
рабіць.

— Ну, лезь, скулі верх,— сказаў бацька, а сам прывя- 
заў у перадку саней пастронак, а пасля ў задку, пад 
ляжанкаю, адзін канец доўгай, яшчэ скручанай у абаранак 
вяроўкі.

— Залезеш сам? Ці памагчы?
Янка моўчкі засунуў рукі глыбока ў сена, учапіўся — 

бацька ў гэты час лёгка падпіхнуў, і ён спрытна палез 
наверх. На хаду ўчапіўся за настылую алехавую апоўзіну 
і пацягнуў на сябе. Hi гэтая, ні іншыя апоўзіны не скрану- 
ліся: на іх, звязаных уверсе лазовымі дубцамі, даўно ўжо, 
відаць, у пачатку зімы, прыкарэў ладны пласт снегу, а да 
снегу, канечне ж, прымерзла верхняе сена. Патурзаў, рас- 
крышыў спакваля выдзьмуты і абледзянелы снег і звалок- 
такі апоўзіны долу. Развяршыў стог. Сена не зацякала: 
і на вяршочку было па-летняму свежае, з зялёнымі лісточ- 
камі, травінамі, пахла сонечным цяплом, сухім водарам 
лугавой травы.

Янка не ўтрываў, стаў на ўвесь рост на самым вільчыку. 
Спачатку зірнуў долу — здаецца, на невысокага бацьку, 
які цяпер нагнуўся і падбіраў апоўзіны, каб аднесці іх 
убок, на нізкіх коней і зусім дробных суседзяў, а затым 
падняў галаву, кінуў позірк навокал. Вочы аж разбегліся. 
Адчуваючы лёгкую дрыготку ў каленях і хмялеючы ад 
вышыні, бачыў доўгі-доўгі, аж за ружовы небакрай, чыс- 
цюткі, нібы вялізнае прасцірадла, луг, дзіўныя і файныя 
ўзоры на ім: чужыя рыжыя стагі з белымі шапкамі, 
вузкую няроўную, засланую белаю коўдраю рэчачку, сці- 
шаныя алешыны аберуч яе. Абапал рэчачкі і шырокага 
лугу — па адзін і другі бакі — густою зялёнаю сцяною 
стаяла Налібацкая пушча. Нідзе ёй ні канца ні краю. 
Маўклівая. Пагрозная. Нібы пустынная. Здаецца, ні тут, ні 
там далей ужо няма ні вёсак, ні адзінокіх леснічовак. 
Быццам тут вось ужо і край свету, лес, лес, лес — мяжа, 
за якою няма нічога жывога.

Але ж гэта не так. Па-першае, за краем зямлі — 
вада, а па-другое, за гэтым лесам, праз вёрст дваццаць,— 
стары і, як кажуць, павабны і слаўны горад Новагародак, 
што некалі быў нават сталіцаю магутнай дзяржавы — 
Вялікага княства Літоўскага. А за Новагародкам, расказ- 
ваюць, стаяць і меншыя, і яшчэ болыпыя гарады з высокімі 
цаглянымі дамамі, электрычным святлом, з аўтамабілямі і 
трамваямі. Цікава, як там, у тых гарадах, жывуць людзі, 
што не сеюць, не косяць, не носяць лапцей? А жывуць жа 
яны, канечне, іначай, чым вяскоўцы. Спакон жа вякоў 

жыццё нібы цэніцца на тры лады: «як у нас тут, у вёсцы», 
«як там, у горадзе», і «як там, за мяжою...». Ад незразу- 
мелага хвалюючага пачуцця яму хацелася зняць з галавы 
аблавушку, узяць яе ў руку і доўга стаяць, пазіраць 
удалячынь, аддаючы свету даніну загадкі, здзіўлення і па- 
вагі. I зняў, схіліў бы галаву ў пашане, каб не саромеўся 
суседзяў. Бо тыя раскажуць пра яго такі ўчынак — тады 
ўся вёска будзе смяяцца як з дзівака. Ен ужо ведае: людзі 
сваёй шчырасці саромеюцца, з чужой — смяюцца...

He, пушча не ціхая, не мёртвая. Вось амаль над гала- 
вою, нечакана аднекуль вынырнуўшы, паказалася сарока. 
3 чорнаю галавою і шыяю, з белым і доўгім пярэстым 
хвастом. Зачэкала. Як усёй пушчы ўвяла ў вушы: а ў нас 
людзі! Знікла. Недзе далёка і глуха застукаў дзяцел.

— Ну што там угледзеў? — задраўшы галаву, запытаў 
з усмешкаю бацька.— Лася? Лісу? Ці, можа, "мядзведзя?

— Велькі свет...
— А! — здаецца, адразу ж зразумеўшы яго, прамовіў 

бацька. 3 хвіліну памаўчаў, а пасля нібы яму, нібы сам 
сабе пачаў гаварыць гэтаксама ўзрушана: — Свет і праўда 
велькі! He толькі нашы Янкавіны ці воласць, павет, наша 
губерня на ім! I губерняў, і імперый процьма! I калоній 
іхніх... Самыя розныя людзі жывуць. I белыя, як мы, і 
чорныя, як сажа, і жоўтыя. I гавораць па-ўсякаму. He толь- 
кі па-расейску, па польску ці па-нашаму. Ест такія краі, 
дзе так гавораць, што ты нічога не разбярэш. Я ж служыў 
на Каўказе, чуў...

Янка ўжо нямала за сваё маленства ды юнацтва наслу- 
хаўся, як баялі бацька і іншыя бывалыя мужчыны 
пра сваю коліпінюю вайсковую службу, пра чужыя краі 
і чужых людзей, пра іхнія звычкі, але цяпер зноў не мог 
даць веры: няўжо ў гзтым, пад адным небам свеце ўсё — 
і прырода, і людзі — сапраўды вельмі рознае? У такую 
вось сонечную раніцу?

— Многа розных людзей на тым Каўказе жыве...— 
мабыць, успамінаючы свае маладыя гады, прамовіў баць- 
ка.— Але вось што дзіва, я табе скажу: народзіцца які гру- 
зін, абхазец — і ён ужо, маленькі, грузін і абхазец. Чор- 
ненькі, шустры, вясёлы.

Бацька замаўчаў і не падганяў скідаць сена, нібы 
дазволіў: зірні, сын, зірні на свет вялікі, на чужое багацце. 
Зайздросціць, можа, надта не варта, а па-добраму, па- 
гаспадарску і чужое агледзець ніколі не зашкодзіць.

Гэтай Налібацкай пушчай, на якую цяпер з такім захап- 

леннем пазіраў Янка, некалі ўладалі Радзівілы, а з пачатку 
мінулага стагоддзя яе аддалі Вітгенштэйну. Яго родзічы, 
казалі, мелі процьму зямлі, лесу, сенакосаў і там, у Расіі, 
дык Налібацкую пушчу здавалі ў арэнду. Прышлыя аран- 
датары рэзалі лес, білі звяр’ё, збіралі мёд, ягады, грыбы і 
ўсё гэта дабро сплаўлялі па Нёмане за мяжу. Несцераўцы, 
налібачане, прудзяне, крычатоўцы, ніўнянцы, хатаўцы, 
янкавінцы — увесь тутэйшы навакольны люд, які меў мала 
сваіх лугоў ды лясоў, купляў у арандатараў сенакосы, 
дровы, старыя сосны на хаты. Куплялі на торзе, цанава- 
ліся, вёска перад вёскаю, самі памагалі чужым рукам вы- 
грабаць са сваіх жа кішэнь вялікія грошы.

Янка пазіраў-пазіраў удалячынь, а пасля адчуў: ужо 
не толькі здзіўляецца, хвалюецца, але пачынае і разгублі- 
вацца, нібы меншаць, нікнуць ад адчування вялікасці 
свету, вялікасці нечага багацця, нечай улады. I ад нейкай 
незразумеласці ды глыбока схаванай несправядлівасці. 
Бо што ні кажы, а ў жыцці яе вельмі і вельмі шмат. На кож- 
ным кроку. Усё гэта не толькі ўражвае, але і нрыгнятае. 
Цяжка, непасільна, пакутліва і паныла. Ён сагнуўся і 
пачаў спіхаць, скідаць уніз зляжалыя шчынкі — пласты — 
сена. Праўда, ні ад хвалявання, ні ад прыгнечанасці не 
пазбавіўся.

П’янеючы ад пахкага сена ды раз за разам чмыхаючы 
ад пылу, моўчкі развярнуў стог ледзь не да сярэдзіны — 
датуль, куды бацька з зямлі можа дастаць віламі. Затым 
скокнуў долу, на скінутае сена. I там ужо, на зямлі, раз- 
вязаў шнуркі, падняў угору навушнікі аблавушкі — ува- 
грэўся.

Пакацілася па лесе рэха — закрычаў на сына стары 
Гарбацэвіч. Янка зірнуў туды: Віця ніяк не мог узабрацца 
на стог. Лез і споўзваў уніз, колькі бацька ні папіхаў яго. 
Розныя яны, гэтыя Гарбацэвічы. Бацька — невысокі, таўс- 
маты, цягавіты, упарты, жорсткі, не дурны (у Янкавінах 
не казалі, што ён разумны, а якраз «не дурны», бо недзе 
нечага кропельку яму не хапала, каб пра яго мелі лепшую 
думку), а сын — высакаваты, чуллівы, але слабы, маўчун і 
няўдаліца. Больш такіх цельпукоў, як ён, бадай, у вёсцы і 
няма. У маленстве, навучыўшыся ад дзеда, любіў іграць 
на скрыпцы. Зашыецца ў які куток і журботна пілікае, 
схіліўшы галаву на плячук ды заплюшчыўшы вочы. Дык 
бацька, калі памёр дзед, прадаў карчмару Шлёму скрыпку, 
баючыся, што сын праз яе адаб’ецца ад гаспадарскай ра- 
боты: Віцю пасля дзедавай смерці пачалі запрашаць іграць 

на вяселлях. У Янкавінах спрадвеку казалі: з музыкі, з ры- 
бака і млынара не будзе гаспадара. А як адабралі скрыпку, 
дык Віця зрабіўся ціхі, нелюдзімы. Рабіў усё па гаспадар- 
цы, здаецца, толькі пад прымусам, без ніякай ахвоты. Час- 
та, як бачылі, хадзіў і падоўгу стаяў каля Гаспадара-ка- 
меня.

Гарбацэвіч са злосці аперазаў сына вілкамі па спіне. 
А пасля адштурхнуў і палез сам. Сарваўся. Зноў пака- 
раскаўся. Закрычаў, каб сын падапхнуў. I ўзлез. Як кот на 
гладкі слуп.

— Жылісты яшчэ, халера! — усміхнуўся стары Ням- 
кевіч.— Насмалі далоні, дык і чорта за хвост утрымае.

Янка стаў на сані. Бацька — рукамі — пачаў класці 
на краі развалак і пасярод іх тоўстыя шчынкі сена. Дарога 
далёкая — трэба добра зладаваць, каб сані не заносіліся 
ўбок, не перакульваліся на паваротах. Хоць Янка ўжо ста- 
лы, але самую важную гаспадарчую работу бацька ўсё яшчэ 
бярэ на свае рукі — сее, клепле косы, копіць і стагуе сена, 
сам думае, колькі і што сеяць ці трымаць з быдла, а што 
збыць. Яго слова ў хаце — закон. Хоць ён і не назола, як 
сусед. Лічы, позіркам ці адным-двума словамі камандуе: 
схадзі туды, падай ці зрабі тое і тое.

Бацька не толькі працавіты, але і самаахвярна любіць 
работу, як той Віця скрыпку. Вось і цяпер стараецца з 
ахвотаю, з любоўю: падасць — ужо драўлянымі віламі — 
ахапак сена і, калі Янка прытопча, абыдзе і пільна агле- 
дзіць усё, вернецца і то падапхне дзе, то на сябе сена пацяг- 
не. Трэба ж ні напусціць, ні зарваць які бок. I самому 
прыемна, калі ўсё будзе спрытна, і налібацкія ды свае людзі 
смяяцца не будуць. Увагрэўся, зачырванеўся. Вось на хві- 
ліну запыніўся, адплікнуў гаплік, загарнуў навушнікі 
ўгору. I цяпер, забыўшыся ды думаючы пра сваё, па даўняй 
прывычцы ўпірае языком пад верхнюю губу.

Бацька. як і кожны гаспадар, думаў, можа, у гэтыя 
хвіліны пр.і хуткую вясну, гадаў, колькі ў іх яшчэ застало- 
ся мях<і\ бульбы, пшаніцы ці ячменю, колькі чаго пасеецца 
і колькі застанецца і ці зойдзе ўсё гэта старое, як і жыта, за 
новы хлеб. А можа, думаў і пра іншае. Пра старэйшых 
сыноў, якія, да слова, апошні час прынеслі яму шмат кло- 
патаў.

Янкавы ж думкі ў гэтыя спакойныя, марудлівыя хві- 
ліны перакінуліся на запаветнае. На Мішукову Зосю.

«Чаму яна такая? — разважаў.— Нібы ружа... I фай- 
ная, і калючая... Вочы красою сваёю адбірае, а ў рукі не 

возьмеш... 3 іншымі хлопцамі і гаворыць, і жартуе. Са 
мною — не. Сыдземся на якую хвіліну — маўчыць. Загава- 
ру — кіне ў адказ два-тры непрыветлівыя словы, і ходу».

Бацька перапыніў гэтыя яго думкі — падаў сюды, 
наверх, гладкую яловую жэрдку.

— Роўна, пасярод кладзі,— напомніў, павучыў, як ма- 
лога.

Янка прымеркаваў, паклаў жэрдку пасярэдзіне, падняў 
камель, каб бацька зачапіў за яго пастронак. Бацька стаў у 
перадку, абціснуў абедзвюма рукамі сена, раз-другі на вы- 
разанай на камлі ямачцы закруціў пастронак, Янка 
аблёг грудзінай на жэрдку, паціснуў яе колькі мог уніз. 
Адпусціў. Бацька падштурхнуў камель жэрдкі, пайшоў у 
хвост саней і накінуў на вяршок вяроўку. Ўціснуўшы, за- 
вузліў яе. А тады ўзяўся падаваць сена. Каб і лепш 
укласці, і каб ён, Янка, мог смялей хадзіць туды-сюды, 
таптаць, не баючыся абсунуць які бок.

«Трэба мне быць смялейшым...— сам сябе павучаў 
Янка.— Калі буду баяцца, чакаць, што яна пераменіцца, 
дык яшчэ возьме і прыедзе да яе ў сваты які смелы з чужой 
вёскі. 3 Налібак ці з Дзераўной. Там хлопцы баявыя...»

2

— Во вазок! — цмокаў нізкі, таўсматы Гарбацэвіч, абы- 
ходзячы іхнія сані з сенам з усіх бакоў. У руцэ трымаў 
торбу з харчам. Вярнуўся сюды, да іх.— I спрытны, і добра 
ўціснуты! Пудоў дык пудоў на ім!

— Вазок як вазок,— нібы з абыякавасцю за сваю ра- 
боту адказаў бацька.— Колькі там тых пудоў! Добрая 
капа, не больпі.

— He, Ясь, не кажы,— вялікія лупаватыя Гарбацэ- 
вічавы вочы блішчэлі ад зайздрасці. Шчокі з густой сівай 
шчэццю чырванеліся, як у маладога. I тоўстая кіпка-буль- 
біна на носе ружавелася.— He капа. Усе ж у вёсцы ве- 
даюць, якія ты стагі ставіш. I той,— кіўнуў на другі стог,— 
вялізны. Mae стагі намнога мсншыя. Быццам копкі, як ты 
кажаш.

«Баіцца, каб яго Гнядая не падарвалася...— па- 
свойму зразумеў суседавы захапленні Янка.— Але мала 
калі скажа тое, што думае. Хітры, як ліс. Як карчмар 
Шлёма. Недарэмна ж з тым гешэфты мае...»

Янка зірнуў на аднагодка Віцю — той які ўжо тыдзень 

няголены, але не з густой шчэццю, як у бацькі ці ў яго, 
Янкі, а з рэдзенькім светлым пушком пад носам і на шчо- 
ках, мала большым, чым у яго сястры, Анелькі, у аблезлай 
заечай, усё яшчэ завязанай пад падбародкам аблавушцы, 
у латаных-пералатаных, некалі пафарбаваных сажаю, a 
цяпер аблезлых портках, нібы жабрак, стаяў і пазіраў на 
ўсё — на сані з сенам, на агонь, што паспеў ужо раскласці 
Янка,— з абыякавасцю, Янкавага позірку не вытрымаў. 
Зірнуў, бліснуў бялкамі і апусціў галаву.

«I чаму ён такі белы? — здзівіўся Янка.— Як без кры- 
ві. Няўжо туга па скрыпцы ссушыла? Ці якая страшная 
хвароба ў яго сярэдзіне сядзіць?»

— I сена ў цябе лепшае,— усё яшчэ цмокаў Гарба- 
цэвіч.— Зялёненькае. Трава адна. А ў мяне чорнае. I абы- 
якое. Горкае. Елка ды бабок.

— Ты, Пётрык, як тая зайздросная баба...— усміх- 
нуўся ў вусы Нямкевіч.— Вот у суседа дык усё большае і 
смачнейшае... Хоць, помніш, пападдзя на вяселлі нашага 
Гіполя падпіла і жартавала: мне не трэба мужчына малы, 
мне не трэба вялікі, мне трэба вясёленькі...

Гарбацэвічу зарвала, як жабе ўзімку.
— Пажылая ўжо ж, халера на яе, а яшчэ гуляе з чужы- 

мі мужчынамі,— дадаў Нямкевіч.— Вот і ўчора, казалі, 
паповы вароты нехта вымазаў глінаю... I прыдумаў жа 
нехта: абы замужняя баба знюхалася з чужым мужыком 
ці з хлопцам, дык тут як тут нехта вымажа вароты... Яшчэ 
так, казаў мой дзед, і за яго прадзедамі было. А ў другіх 
вёсках, кажуць, вымазваюць вароты гаспадару, чыя жонка 
скруцілася, дзёгцем альбо сажаю.

Гарбацэвіч зноў памаўчаў, як глынуў язык. Ды што 
ён мог сказаць? Некалі, як быў малады, і яго вароты 
вымазвалі глінаю. Стары Нямкевіч, відаць, цяпер успомніў 
гэта — раптоўна асекся. Праўда-то праўда: ляпнуў лішне, 
закрануў без дай прычыны ў суседавай душы даўні боль.

— Сена як сена, сусед. Якое вырасла, такое і скасіў,— 
перамяніў гутарку.— Я ж травы сам не сеяў і ў бога не пра- 
сіў, каб на маім кавале вырасла, а на тваім — не.

Сказаў і сеў каля саней — спіною да сена. Каб не засту- 
дзіць плечы. Развязаў торбу, дастаў загорнуты ў беленькі, 
з файнымі кутасікамі ручнік паўбохана хлеба, а ў чысты, 
цяпер, праўда, абтлушчаны кавалак кужалю апольчык 
сала, цыбулю. 3 павагаю разлажыў усё гэта на ручніку.

Янка сеў па правай руцэ бацькі. Гарбацэвічы — 
па левай. Сусед гэтаксама развязаў сваю паношаную, пала- 

таную торбу, разгортваючы старыя ашмоткі, пачаў даста- 
ваць спажыву: вараныя яйкі, невялікую галоўку кіслай 
капусты і заткнутыя пакуллем дзве бутэлькі малака. Хлеб 
у суседзяў быў ацеслівы, здаецца, з перацёртаю лупінаю 
і з ячменнымі шаройкамі. Самі сабе есці шкадуюць. Хто- 
хто, а яны маглі б і добры хлеб мець.

Свяціла высакаватае ўжо сонца, сінелася неба. Мароз 
адпаў, цяў толькі спадцішка. За шыю ды за плечы. Луг 
блішчэў. Аж адбірала вочы ад белізны прастору, снегу, 
што ўжо не рыпеў, а быў мяккі. Пяклі шчокі.

— Ды як ты рэжаш хлеб? — закрычаў на Віцю Гар- 
бацэвіч.— Ты ж крышыш, ломіш!

— Ды ён мёрзлы...— саромеючыся, адказаў той.
— Мёрзлы, мёрзлы! — перакрывіў бацька.— Няўмека 

ты! Няўдаліца! А яшчэ жаніцца ўздумаў! He ўмеючы ні 
кала зачасаць, ні касы накляпаць. Hi лусты хлеба адрэ- 
заць!!! Дай сюды,— і выхапіў ад сына хлеб, стары, з 
трэснутаю тронкаю і з вузенькім, са зрэзаным пасяродку 
лязом нож.

«Вот гэта дзіва! — сам сабе ўсміхнуўся Янка,— Віця 
хоча жаніцца! А каторыя жартуюць, ён не то хлопец, не то 
дзяўчына. I вусы не растуць, і голас жаночы ці дзіцячы...»

— Жаніцца — не вучыцца...— усміхнуўся стары Ням- 
кевіч.— Бывае, каторы да вучобы ці да работы як пень, a 
да танцаў ці да дзяўчат па-адмысловаму спрытны. Такі 
ўвішны ды здольны ўрвіцель, што адзін бог ведае, дзе і 
адкуль што ў яго бярэцца!

— Праўду ты, Ясь, кажаш. Работу не ўсе любяць ці 
ўмеюць рабіць, а жаніцца ўсе ахвотнікі вялікія. Як засвяр- 
бела, дык і жаніх... I наш кавалер насеў: жаніце! Цяпер 
маладыя не тое, што мы некалі былі: па гадоў пяць да 
дзяўчыны хадзілі, сваіх і чужых бацькоў на каленях 
прасілі, каб тыя дазволілі дзяўчыну ўзяць... Праўда, ён,— 
Гарбацэвіч кіўнуў на сына,— перада мною не заікнецца 
нават пра жаніцьбу, бо ведае, што я яшчэ і пугаю пажа- 
ніць магу. Матку просіць: «Пашліце пасля вялікадня сва- 
тоў ».

— I да каго ж? — запытаў Нямкевіч, зачышчаючы 
ражон.

— Да Зосі Мішуковай.
Бацька раптоўна павярнуў галаву і чамусьці пільна 

зірнуў на Янку. Ён не вытрываў гэтага праніклівага по- 
зірку, хуценька апусціў галаву — сэрца яго ўстрапянула- 
ся, штурхнула ў грудзіну, на міг некуды знікла, пасля 

вярнулася, але ўжо з рэзкім болем. Апрача такога вострага 
болю Янка ўпершыню за сваё жыццё адчуў яшчэ і вялікі 
страх — большы, чым калі дагэтуль. Вось табе і скрыпнік, 
няўдаліца! Вунь на каго мае вока!

— Пачалі ж ужо марцаваць катэ...— усміхнуўся баць- 
ка,— Дык і нашы маладыя пад весну сверб пачулі...

— На сверб ест і серп...— адказаў Гарбацэвіч.
— Скажу табе, сусед, аднак хлопец твой нюх добры на 

дзяўчат мае,— здаецца, з павагаю да Віці прамовіў баць- 
ка,— Файную, спрытную выбраў. Самую паглядную ў вёс- 
цы. Хто багацце шукае, а ён — красу...

— Маладое — дурное. Краса — красою, а дабро — даб- 
ром. Людзі ж мудра кажуць: «Жаніўся б на казе, абы з за- 
латымі рагамі».

— Можа, каму і трэба тыя «залатыя рогі», але толькі 
не табе,— сказаў бацька.— Хіба табе сваіх дваццаці з гакам 
дзесяцін1 мала? Ды на двое дзяцей?

Янка слухаў старых, а кроў пульсавала-прылівала ў 
скроні. Бач, што хоча Віця! Зосю ўхапіць!

— Я ж, Ясь, і надалей думаю. I пра яго дзяцей ды 
ўнукаў. Каб увесь род меў хлеб і да хлеба...— Гарбацэвіч 
прыціснуў боханчык да грудзіны і пачаў адразаць лусту. 
Але не адрэзаў. Адламаў скібу. Зморшчыўся.— Як ка- 
жуць, я з гразі ды ў князі выбіваюся, дык няхай хоць 
яны,— кіўнуў на сына,— пажывуць. Толькі, кажу, цяпер 
трэба пра тое дбаць.

Нямкевіч змаўчаў.
— Я нічога благога пра Мішукову дзеўку не скажу,— 

вёў сваю думку далей Гарбацэвіч.— Файная, як ты кажаш, 
спрытная. 1 самі Мішукі людзі неблагія. Але які яны 
дадуць пасаг? У Мішука цяпер шэсць дзесяцін на трое 
дзяцей... Дык што ад яго возьмеш? Сама вялікае дзве 
дзесяціны. Ну, калі добра ўпрэшся, тры дасць... Я яму,— 
зноў кіўнуў на маўклівага сына,— у Прудах дзяўчыну на- 
гледзеў. He такая красуня, як Мішукова, але і не брыдкая, 
чыстая, гладкая. Праўда, старэйшая на гадоў пяць. Але 
дзесяцін пяць ці шэсць прынясе ў пасаг. I зямля тая 
будзе не так ужо далёка — за вярсты тры...

Віця быў бязмоўны; Янка адчуў: лягчэе на душы. Мала 
што гэты скрыпнік квапіцца на Зосю. Стары Гарбацэвіч 
не дазволіць яе ўзяць замуж. А яго бацька павінен зга- 
дзіцца, каб парадніцца з Мішукамі: абое яны рабое. I не

Дзесяціна — крыху звыш 1 га. 

голыя, але надта і не касматыя. Гаспадары, як кажуць у 
вёсцы.

— Па-гаспадарску ты разважаеш, Пётрык,— пачціва 
прамовіў Нямкевіч.— Што праўда, то праўда: сабраць даб- 
ро цяжка, а растрэсці лёгка. Але што ж Мішуку ці мне вот 
рабіць? У нас усяго па шэсць-сем дзесяцін зямлі, а дзяцей 
нежанатых ды незамужніх яшчэ па трое... Вот і дай ім 
волю, зямлю, шчасце! Ніхто ж дарэмна ні палосачкі поля 
не падорыць! Hi цар, ні пан, ні...

— Ну, твой Гіполь праз гады тры вернецца з Амэрыкі і, 
можа, вернецца не з пустымі рукамі. Багатыром. Аддзе- 
ліш — будзе жыць сам па сабе,— нібы парадзіў Гарбацэ- 
віч,— Алесю твайму зямля не трэба. Ён не жыў з яе і жыць 
не будзе. Ён хлопец вучаны, утрасецца ўсё ў яго — зноў 
стане навучыцелем, пачне добрыя грошы палучаць. Ну, a 
ты будзеш дажываць свой век во з ім, меншым,- кіўнуў 
на Янку,— хай толькі ён сабе дзяўчыну з добрым пасагам 
знойдзе...

— Дзе яны, сусед, тыя багатыя дзяўчаты? На дарозе 
не валяюцца.

— Канечне, не валяюцца. Шукаць трэба...
— Дзе ты іх надта знойдзеш? Як ні падумаю, дык дзве- 

тры напраўду багатыя нявесты на ўсю воласць. Ды адну ты 
ўжо абмацаў.

— Хлопец паглядны, спрытны да работы. Усё ў яго 
руках аж гарыць...— нечакана пахваліў Янку Гарбацэвіч, 
не зважаючы, што Янка дагэтуль нямала папсаваў і яму, і 
яго Віцю крыві,— За такога малойца любая пойдзе, і кож- 
ны бацька добрага пасагу не пашкадуе. Бо ведаць будзе: 
нішто за ім не прападзе. Hi дачка, ні зямля. Ад яго,— ус- 
міхнуўся, — і дзеці здаровыя ды дужыя пойдуць.

— Ты вот сваю Анельку за яго аддаў бы?
— А чаму і не аддаць? — неспадзявана са згодаю 

адказаў той. Здаецца, упершыню і ў яго калючых вочках 
і на сцятых губах заблудзіла ўсмешка.— Зяць будзе дык 
зяць! Такому не шкода і добры кавалак зямлі адпісаць. 
Калі не здурэе, дык стане першы гаспадар на ўсю вёску!

«Павешуся, але не вазьму тваю Анельку...— рашучасць 
і непрыязнь запякліся ў Янкавым сэрцы.— Віця ўжо ўме- 
лец, а тая ўтрая ўдалая. Крывыя ногі, вочы касыя... Ніхто 
яшчэ да яе не сватаўся, ніхто не гоніцца і на добры пасаг. 
Нават і Чорныя».

— Ну што ж,— прамовіў Нямкевіч,— Можа, і згаво- 
рымся як па-суседску.

Янка са здзіўленнем зірнуў на бацьку: жартуе? Бог яго 
ведае. Сам сабе ўсміхаецца. У вачах вясёлыя агеньчыкі. 
3 трывогаю адчуў: у бацькавай спакойнай, разважлівай 
галаве заявіліся нейкія новыя, з прыцэлам на будучае, на- 
дзейлівыя і карыслівыя задумы.

— Ну, а твая Кастуся...— сказаў Гарбацэвіч і тут жа 
асекся. Як не ведаў, а што ж пажадаць суседавай гарба- 
ценькай дачцэ,— Можа, і ёй бог шчасце пашле...

Бацька нічога не адказаў. Схмурыў калматыя бровы, 
што амаль зрасліся на пераноссі. На раптоўна пацяжэлы 
і яшчэ больш памаршчынелы твар усплыў з душы цёмны, 
пакутлівы цень. Забалела сэрца па сястры і Янку. Ён ху- 
ценька ўзяўся рэзаць хлеб. I праўда, хлеб не рэзаўся. 
Крышыўся. Але адрэзаў дзве тоўстыя лусты.

— Ну, чаго рот разявіў? — адчуваючы няёмкасць за 
боль, які прынёс суседу, накінуўся на сына Гарбацэвіч.— 
Рэж, жаніх, качан!

Янка адрэзаў кавалак прасоленага, з ружоваю пра- 
слойкаю сала, уссадзіў яго на востры альховы ражон і пад- 
лез да агню. Зірнуў на Віцю — той міргаў-міргаў светлы- 
мі вейкамі, заплюшчваў вочы, шморгаў малым кірпатым, 
як у маці, носам. Вось па ўпалай белай шчацэ, па зала- 
цістым пушку пакацілася сляза. Зрабіла бліскучы раўчу- 
чок — ад куточка вока і да аброслай бародаўкі, што 
вырасла пры самым падбародку.

«Плача...— спавага варухнулася ў Янкавай душы.— 
Відаць, не хоча браць тую, прудскую... Ці пячэ крыўда 
ад бацькавых зняваг? He хлопец, а баба! Паніч, як ка- 
жуць у вёсцы... Агрызнуўся б раз добра, гыркнуў бы — 
дык стары і асекся б, не разяўляў бы без дай прычыны 
зяпы...»

Нямкевіч гэтаксама пасунуўся да агню, апусціў на 
агонь ражончык. Сала на абодвух ражнах засквірчэла, 
запахла соладка і мляўка, пачало пакрыху пакрывацца 
чорнаю лускаю, капаць на галавешкі.

Гарбацэвіч разрэзаў папалавіне качан — той быў мёрз- 
лы. Канечне, памерзлі і яйкі. Каўтнуў сліну. Адвярнуўся.

— Бяры мой аполец і адрэж сабе ды сыну па ка- 
валку,— не паварочваючыся, прамовіў Нямкевіч.— Па ка- 
пусце ды яйках і ног не пацягнеш, і вілкі з сенам угору не 
падымеш. Ды змерзнеш за дарогу.

— Ды не трэба,— неяк паспешна адказаў Гарбацэвіч.— 
У нас жа і сваё сала дома ест. Але я наўмысне не браў. Пост 
жа всльмі цяпер.

— Дома, пры лёгкай рабоце, пасці, а тут... Бяры, бяры. 
Пост — не мост, яго і абысці можна.

Гарбацэвіч паслухаў. Адрэзаў сабе і Віцю па скрылю 
сала.

«Не так ты, мусіць, баішся грэху,— падумаў Янка,— 
як скупец са скупцоў. Сам сабе есці шкадуеш».

— He лі, падла ты, тлушч на агонь,— неўзабаве зноў 
засыкаў, як гусак, на Віцю Гарбацэвіч,— На лусту тыцкай. 
Дабро ж! — I, ужо з павагаю ды з паддобрываннем пава- 
рочваючыся, паскардзіўся: — Зусім не ашчадныя гэтыя 
маладыя. Марнатраўцы з марнатраўцаў. Каб даў ім патолю, 
дык за тыдзень гаспадарку звялі б.

«Ну і аса! — зморшчыўся Янка.— Росту кату па пяту, 
а злосці, звягі — дык на вялікага сабаку. I родных, і параб- 
каў пазамучваў работаю ды лаянкаю. Век сіпіць і сіпіць».

— Неяк і яны жыць будуць. He прападуць,— нібы 
заступіўся за іх, маладых, бацька.— Мы ж не прапалі і 
гаспадарак не звялі, хоць і на нас некалі нашы бацькі 
наракалі. Калі самі чаго ведаць не будуць, дык добрыя 
людзі падрадзяць.

— He кажы, Ясь. Людзі — людзьмі. Трэба найперш 
свой розум, сваю кемнасць да ўсяго мець. Ніхто чужы табе 
надта не спрыяе. Кожны глядзіць, як цябе абхітрыць, як ад 
цябе паболей уварваць. Я ж ведаю... Трымаю парабкаў. Каб 
не пільнаваў дзень і ноч, дык і хату па кутах разнеслі б і 
прапілі. Ого цяпер людзі! He дай бог!

— He грашы, Пётрык,— уздыхнуў бацька.— He нара- 
кай надта ды не скардзься. Hi на сваю долю, ні на чужых 
людзей. Хто-хто, а ты абжыўся ўжо. Зямлі, лесу вунь 
колькі маеш. Усе здаровыя, усе дома. Mae парассыпаліся, 
яшчэ не абладаваныя... Гіполь — за светам, жонку і двое 
дзяцей мне на рукі пакінуў. А за светам, сусед, усяк 
бывае... Людзі там зборныя... Бывае, каторы хцівы і за ка- 
пейку можа забіць чалавека... He дай божа! — перажагнаў- 
ся.— Алесь без работы... Хто ж ведае, што яму скажа суд... 
I яго,— кіўнуў на Янку,— сёлета, як сказалі, у армію забя- 
руць. Адзін з мужчын застануся ў хаце. А якая ўжо ў мяне 
сіла! I наколькі яе! Вунь колькі ўжо гадоў наскрэбалася... 
Але што ні кажы,— уздыхнуў,— страшней за ўсё, калі 
вайна будзе... Чый-чый край, а наш то не ўсцеражэцца ад 
яе... Хто калі ні ідзе на Расею, хто калі з яе ні ўцякае, усё 
праз нашу зямлю шыбуе, топча, паліць, кроў лье...

— Шлёма божыцца: сёлета вайна пачнецца...— 
уздыхнуў і Гарбацэвіч,— Кажа, не размінуцца Мікалай і 

Вільгельм, схопяцца загрудкі... Чорт яго ведае, адкуль ён 
што знае...

— Мікалай і Вільгельм то хай бы колькі хацелі адзін 
аднаго за чубы цягалі, але хай бы людзей сваіх у 
калатнечу не ўцягвалі...— паразважыў бацька,— Бо цяпер 
жа страшнейшая вайна будзе, чым крымская ці японская. 
Усе кулямётаў, аэрапланаў, караблёў, яшчэ ўсякай сакрэт- 
най халеры нарабілі ды назапасілі... Цяпер больш як калі 
паб’юць людзей... Цяпер, можа, ужо зусім звядуць свет...

Янка слухаў, адчуваў: пачнецца вайна — і яго забя- 
руць. Але, як і кожны малады, вельмі не баяўся. Бо не 
ведаў, што гэта такое. Як ні расказвалі пра яе былыя фран- 
тавікі, інваліды, як ні страшылі старэйшыя кабеты — сіро- 
ты, удовы, маткі,— а ён усё роўна думаў пра вайну най- 
перш як пра нейкую гульню, дзе можа выявіць сваю кем- 
насць, смеласць, лёгка перамагчы непрыяцеля, дастаць 
геройскіх узнагарод, як мелі іх каторыя мужчыны з вёскі, 
што раней ваявалі і засталіся жывыя.

— Хіба сцежка тая вузкая, што цяжка размінуцца? — 
паабураўся Гарбацэвіч.— Ці без вайны пражыць няможна? 
Што за людзі!!! Што за характар!!! Пажывуць крыху ў мі- 
ры, адбудуюцца, пад’ядуць, нагадуюць маладой сілы і пай- 
шлі таўкці адны другіх!

— Нямец сорак гадоў ужо, лічы, не ваяваў. Нарасло, як 
ты кажаш, і сілы, нарабіў і ўсякай зброі — дык свярбяць 
рукі... I вочы на чужое гараць... Надта ў паноў...

— Божа мой, божа! — паківаў галавою Гарбацэвіч.— 
Колькі ўжо будзе гэтая завідушчасць і заграбушчасць?!

— А заўсёды, сусед... Нічога няма на свеце страшней- 
шага, чым вайна. Лепш недаядаць, недасыпаць ці ўсякія 
знявагі цярпець, але не ваяваць. Усё тады, што ні сажнеш, 
скосіш ці выбераш, як у прорву ляціць. Вайна ж ненаеж- 
ная. Давай і давай без канца ў яе горла. А колькі людзей, і 
вайскоўцаў, і цывільных, гіне, колькі калек, сірот, удоў, 
колькі зямлі пусцее і дзічэе... Мы то, старыя, пражылі 
сваё, нам час ужо і аддаваць богу душу, а вот яны,— кіўнуў 
на Янку і Віцю,— яшчэ ж, лічы, не жылі, нічога не бачылі... 
Ім цяпер сама жыць!

Янка маўчаў, бо няможна маладому гаварыць, калі га- 
моняць, разважаюць старыя.

Заўсёды так бывае: ці то аруць, сеюць, ці то косяць 
яны — напрацуюцца, надумаюцца ўволю пра сваю сям’ю, 
гаспадарку, пра свае клопаты, дык потым немінуча сыдуц- 
ца, пасядуць, закураць і пачнуць гаварыць. Спачатку аб- 

смяюць некага аднаго-двух самых няўдалых і безабарон- 
ных са свайго гурту, з вёскі, з акругі, а пасля перавядуць 
гамонку пра свет вялікі, пра мінулае, пра цяперашні 
дзень,— пра «палітыку». Здаецца, заўсёды ў Янкавінах 
былі вялікія «палітыканты»: ні з адной бліжэйшай вёскі не 
даставалася столькі мужчынам за языкі, як з Янкавін. 
«Папалітыкуюць», аднак мала ў чым разбяруцца, што ро- 
біцца на свеце, і зноў ідуць да сваёй спаконвечнай звыклай 
работы, доўга адчуваючы нейкую трывогу і сваё незразу- 
мелае месца пад гэтым небам. Сёння вось першы «запалі- 
тыкаваў» Нямкевіч.

— Вайна, можа, у блізкі час і не будзе,— паразважыў 
Гарбацэвіч,— бо той, хто яе хоча, той яе і баіцца. Але ней- 
кая мітрэнга ў свеце сяроўна павінна быць. He толькі наро- 
ды на народы, але і свае ж людзі на сваіх людзей у сваім на- 
родзе скрыгочуць. I па гарадах, і па вёсках. Здаецца, у 
дзевяцьсот пятым цар усіх бунтароў пабіў ці ў Сібір саслаў, 
аж сяроўна ўсіх не звёў. Ды і новыя завяліся. А ў Думе і 
па-за Думаю гаваруноў колькі... Усе хочуць Расею перай- 
начыць. I ўсе па-свойму!

— Што праўда, то праўда,— паківаў галавою Нямке- 
віч.— Зноў, пасля вялікага пазалеташняга расстрэлу1, 
заварушыўся люд.

— He давядзе гэта да дабра. Гаварунэ гэтыя пад’юшва- 
юць толькі народ. 3-за іх можа зноў кроў праліцца...

— Горад, кажуць, цяпер зноў неспакойны. Ведама, 
люд там зборны, з усяго свету, дык адчайны, смелы. Без 
зямлі, без сваёй хаты, на ўсім казённым, дык яму, як ка- 
жуць, няма чаго траціць. Ледзь што — забастоўка, дземан- 
страцыя, a то і барыкады...

— Забастуюць, возьмуць у рукі зброю — паб’е зноў 
цар...— перапыніў Гарбацэвіч, аблізваючы свае тоўстыя, 
затлушчаныя ад сала пальцы.— Колькі ні бунтаваліся, цар 
заўсёды ўсіх біў. I ў Расеі, і ца ўсёй імперыі.

— Былі ж забілі бомбаю і цара...
— To аднаго. Але сяроўна царскай улады не зрушылі.
— Хто ведае, ці моцная цяпер тая ўлада. Бо яна ўжо, як 

кажа Шлёма, падточаная. Папіхнеш — і паваліцца... А таў- 
катнёю, бойняю ўсяго не паправіш. За кроў людскую ніхто 
не даруе... Цягаў воўк авечак — могуць пацягнуць і воўка! 
Бунтароў то, як ты кажаш, пабілі, разагналі, але і збаяліся. 
Дзе саступілі, а дзе дзірак так і не залаталі...

1 Маецца на ўвазе Ленскі расстрэл 1912 года.

— Паб’юць, кажу табе, і новых бунтароў. У цара сіла 
вялікая,— паўтарыў Гарбацэвіч,— Што ж будзе, падумай, 
калі папусціцца? Ды цяпер, калі Вільгельм зубы вострыць! 
Калі палякі заварушыліся, калі ўкраіняне, літоўцы ды і 
нашы тут каторыя галовы пападымалі! А яны ж яшчэ не тое 
хочуць, што там, у Маскве ці ў Пецярбургу!

— Няма спакою... Ці ведаюць людзі, чаго хочуць, ці не 
знаюць, чаго хацець, але...

— He кажы, Ясь,— не даў дагаварыць Гарбацэвіч,— 
Падурэлі людзі. Злосныя ўсе, зайздросныя, сквапныя, без 
усякага паслушэнства. Шмат гаварыць навучыліся. I не 
толькі. Яшчэ, здаецца, паелі б адны адных. I не толькі вуча- 
ныя, але і простыя. Вучаным, можа, і сам бог наказаў: раз 
ты не захацеў быць спакойным, жыць, як і ўсе жывуць, па- 
даўся ў інакшы свет, растрывожыў свой розум, дык думай, 
пакутуй за тое, пра што нявучаны і не думае, і не ведае на- 
ват. Але вось чаго простаму чалавеку дурэць? Нашто так 
розум траціць, слухаць усякіх балбатуноў, спакушацца? 
Калі змей хоча спакусіць, дык ён жа спакушае хітра, нешта 
дакляруе. Дык вот і цяпер шмат спакуснікаў, горы залатыя 
абяцаюць — толькі ідзі за імі, паўставай на багатых. I като- 
рыя ідуць. I супраць бога і цара, і супраць паноў...

Сёння Гарбацэвіч як ніколі разгаварыўся. Раней, бы- 
вала, буркне адно-два словы, а цяпер вось нібы нешта ў яго 
прарвалася.

— Вот хатаўцы,— паплёў вяроўку далей.— Колькі ні 
помню, дык яны самыя заядлыя тут. Гадамі судзіліся са 
Свістуновым то за лес, то за пашу і сенакос. Было ж, выган і 
сілаю забралі. Падвучыў, як казалі, чужы парабак, майстра 
па малатарні. Нейкі Штэйн з Вільні. Аканом паклікаў каза- 
коў — тыя прынесліся, добра далі бізуноў хатаўцам. Нічога 
яны не выбунтавалі. А нашы Чорныя... Хіба не бунтарэ? 
Хіба не точаць на мяне ці на Шлёму зубы? Хіба не гараць 
на наша дабро вочы? Брэшуць за вочы і ў вочы, сіпяць, але 
няма куды дзецца, ідуць у пазыкі...

Нямкевіч-бацька прамаўчаў. Мусіць, спачуваў і хатаў- 
цам, і янкавінскім Чорным, не хацеў абы-чаго гаварыць на 
гаротны люд.

— I пазычаю, хай іх халера пазадушвае,— сказаў Гар- 
бацэвіч, адсунуўся ад агню.— He пазыч, возьмуць і спа- 
ляць. Ім, азіятам, мала веры. Хоць басяке ест басяке. Па- 
зычыў, а Пятро ў той жа вечар цэлы гарпец жыта Шлёму за 
гарэлку запёр... Што ні кажы, распусціўся народ. He пера- 
мен яму чакаць, а большай строгасці. Бізуна.

— Што ні кажыце, дзядзька, але многа несправядлі- 
васці,— не ўтрываў, уставіў сваё слова і Янка,— Можа, і 
ад яе злыя тыя ж хатаўцы, Чорныя.

— Ты малады яшчэ, хлопец, ды ўсяго і не ведаеш...— 
перапыніў яго Гарбацэвіч,— На свеце найперш павінен 
парадак быць. Працавітасць, паслушэнства, спавага, a то 
нават і страх. Няможна ні на цара, ні на пана ісці. Бо іх нам 
сам бог даў.

— Дык багаты павінен быць багаты, а бедны — век 
бедны?

— А што ты хочаш? — насупіўся Гарбацэвіч.— Каб усе 
параўняліся? Каб усе ў лапцях ці, наадварот, у хромавых 
ботах хадзіць пачалі? He, спакон веку так было: палавіна 
свету скача, палавіна плача. Хоць у Святым пісанні, ка- 
жуць, напісана: багатыя на тым свеце адпакутуюць за сваё 
прагненне, а бедныя суцешацца...

— Дык на зямлі, дзядзька, няма ніякай справядлі- 
васці?

— Можа, і не. Бо несправядлівасць, няпраўда раней за 
нас нарадзіліся.

— Але ж...
— Многа, вот скажы мне, праўды, справядлівасці ваш 

Алесь знайшоў? — напаў Гарбацэвіч.— Свет перайначыў? 
Расею? He, не перайначыў. Беларусі сваёй дабіўся. He, не 
дабіўся? Як быў тут Севера-Западны край, так тут ён і за- 
стаўся...1 Вот цяпер твайму бацьку вялікі гонар: вучанага 
сына судзіць будуць! I за што? За...

Нямкевіч-бацька зморшчыўся. Быў не зусім рады, што 
разварушылі яго сардэчную рану.

— А быў бы ваш Алесь хітрэйшы, жыў бы памяркоўна, 
дык і сёння дзяцей вучыў бы, добрую капейку аграбаў 
бы,— цішэй, нават быццам са спачуваннем дадаў сусед.— 
Даў бы бацьку грошай — той зямлі лішнюю дзесяціну ку- 
піў бы. Прадае ж Свістуноў. Баіцца вайны. Зямлю ж ці 
лес, уцякаючы, з сабою не прыхопіш. А грошы запхаў у 
кішэню і лататы... А нам, тутэйшым, няма чаго баяцца, мы 
ж нікуды не пабяжым. Дык чаму нам, калі маем капейку, 
не купляць, не станавіцца на ногі?

— Трэба, канечне, каб быў парадак...— уздыхнуўшы, 
стары Нямкевіч пачаў адводзіць гамонку ад сваёй сям’і,— 
Але пры няпраўдзе, пры несправядлівасці яго не было і не 

1 Так — Северо-Западный край — на афіцыйнай мове царскай 
Расіі называлася Беларусь.

будзе... Дык таму каторыя людзі і дабіваюцца вот якраз 
гэтага — праўды і справядлівасці... Але такіх людзей век 
не любяць, душаць... Болей баяцца, стражэй караюць, чым 
казнакрадаў і забойцаў... Бо казнакрад украдзе, забоец звя- 
дзе са свету чалавека, але нічога ад гэтага надта не зру- 
шыцца. А вот калі відушчыя пакажуць невідушчым дарогу 
да святла, то ад гэтага можа нешта зрушыцца... Многія 
туды пойдуць... Многім захочацца пайсці... А Алесь 
наш...— зноў уздыхнуў.— Я яму, Пётрык, нямала гава- 
рыў: адумайся, сын, ці туды ідзеш, ці таго хочаш? Туды, 
адказвае, іду і таго хачу, чаго трэба. Ён пра сябе не думае. 
Дбае пра тое, пра што мы, цёмныя людзі, не тое што паду- 
маць добра не ўмеем, але і не здагадваемся...

— Што ні чалавек, то свой розум...— з ухілкаю пафіла- 
софстваваў Гарбацэвіч.— I кожнаму бог назначыў несці 
свой крыж.

Размова, як і часта бывае, адарвалася ад зямлі, узляцела 
да воблакаў, а са стратаю зямнога прыцягнення павінна 
была скончыцца. Так яно і здарылася. Старыя заўздыхалі, 
застагналі і змусілі думаць пра іншае — пра сена, па якое 
яны сюды прыехалі.

Пазней, калі са смакам паснедалі і папалуднавалі заад- 
но, пабралі за лейцы коней і павялі іх да блізкай рачулкі. 
Усы. Высеклі там сякерамі палонкі, дапусцілі коней да 
вады. I самі ўсе па чарзе ляглі на жываты і ўволю, са 
смакам папілі. Затым зноў узяліся за работу. На гэты раз 
ужо стаяў на санях і таптаў абмяклы пасля полудня баць- 
ка, а падаваў сена ён, Янка. У Гарбацэвічаў па-ранейшаму 
ўвіхаўся з віламі стары.

3

Сонца паднялося над пушчаю, але, здаецца, не паспела 
прылашчыць кожны халодны куток з вышыні, не патрыма- 
лася ні на хвіліну — пакацілася долу, ачахла. Цяпло і свят- 
ло паскупелі, папоўз мароз — снег пачаў шэрхнуць, схо- 
плівацца нібы шкляною скарынкаю.

Гарбацэвіч спяшаўся, падарваў жывот і натруджаныя 
рукі, упацеў, а ўсё роўна адстаў ад Нямкевічаў: Янка і браў 
больш сена на вілкі, і шпарчэй варушыўся. Ведама, мала- 
ды, дужы, спрытны. Дзе за ім угонішся? Гарбацэвіч пада- 
ваў сена сыну, а сам не-не дый кідаў позірк на суседзяў, 
зайздросціў. Бачыў, як Янка пераклаў на сані сена са стога, 

як яны ўціскалі, аграбалі, абвязвалі яго вяроўкамі, а пасля 
ад’ехаліся, падабралі ўсё за санямі. Запыніліся і вось, пры- 
клаўшы рукі да лоба, зірнулі насупраць сонца сюды: колькі 
яму яшчэ работы?

Ён адвярнуўся. Яго разбірала злосць. I сёння, як і ра- 
ней, не паспявае за Нямкевічамі. Заўсёды яны спраўней- 
іпыя. I ўсюды. Што ні робяць, усё аж гарыць у іхніх руках.

Злосць ела яго душу, як іржа жалеза. Усё жыццё. Пяк- 
ла крыўда, лютасць на ўвесь свет, што бог даў яму такога, 
як лічыў, бесталковага бацьку, што ён, сын, мусіў змалку 
ратавацца ад беднасці, ісці ў пастухі, а пасля ў парабкоўцы 
да Свістунова, што ад яго адмовілася некалі цяперашняя 
Мішучыха-красуня, што яго жонка была калісьці ў старога 
Свістунова пакаёўкаю, і нібы гэты хваравіты, нездаляшчы 
да гаспадарскай работы Віця ад панскай крыві, што пан 
толькі з-за гэтага, як смяяліся за вочы, адпісаў яму пару 
дзесяцін зямлі і лесу, памогшы ўзбіцца на гаспадарку, зла- 
ваў, што на яго долю выпала столькі цяжкай працы, што 
яго за нешта — можа, і за тое, што сам выбіўся ў гаспада- 
ры, багацейшы за ўсіх,— не любяць у вёсцы. I Драздовічаў, 
Мішука, гэтага Нямкевіча, і нават сяго-таго з Чорных 
больш паважаюць, а яны ж усе нашмат бяднейшыя. Разум- 
ныя, паважныя, незайздросныя! Глядзіце — Гарбацэвіч 
усё бачыў цяпер, смяяўся ў душы, ненавідзеў — нават і 
тут, на Шубіне, удалечыні ад вёскі, Нямкевіч паводзіць ся- 
бе дабрачынна: падбірае стажарышча, носіць да агню і па- 
ліць. I, можа, не дзеля сябе. Дзеля таго, хто ўлетку купіць 
тут сабе сенакос.

Ён, каб не Нямкевіч, не паліў бы стажарышча, кінуў 
бы ўсё, як яно і было. Чаму яму думаць пра некага? Можа, 
той касец, хто будзе касіць тут, і ведаць не будзе, хто іменна 
пакінуў яму чысты, не закіданы голлем луг, не падзякуе. 
Але дзіва: людзі неяк заўсёды ўвазнаюць, што Нямкевіч 
такі гаспадарлівы і ў сваім, і ў чужым полі, лесе ды лузе, і 
хваляць, паважаюць яго. Як нікога з вёскі. I яшчэ дзіва: ты 
не раз зробіш некаму большае дабро, але табе няма такой 
падзякі. Няўжо таму, што няможна ўвесь час рабіць лю- 
дзям толькі дабро, што робіш яго найчасцей тады, калі гэта 
трэба табе? Ды і паны, багацейшыя, не робяць толькі дабро. 
Як на іх кажуць? Багаты — рагаты: усё глядзіць, каб каго 
збіць. He саб’еш — мець нічога не будзеш ці нехта іншы 
цябе саб’е.

«Справядлівы! Бездакорны! Хоць за шкло! — пад’юшч- 
ваў і пад’юшчваў Гарбацэвіча шал на старога Нямкевіча.— 

Але не! I ты не анёльскі, Мудры! — Нямкевічаў звалі за во- 
чы Мудрымі.— Аж вочы загарэліся, калі сказаў, што магу 
Анельку за Янака аддаць».

Бачыў: Нямкевічы сышліся, перакінуліся словам-дру- 
гім, а пасля рушылі сюды. Бацька першы, сын за ім.

— Кажа мой хлопец: хадзем, тата, паможам цесцю...— 
усміхнуўся Нямкевіч, калі падышоў. Апусціў на вушы аб- 
лавушку.

Гарбацэвіч на міг прыпыніўся: рукі зусім анямелі, 
страцілі сілу. Уваткнуў паперадзе сябе вілы ў снег, абапёр- 
ся на вілішча грудзінай. Бачыў: Янка рэзка зірнуў на баць- 
ку, нібы адмовіўся: тата, я ж такога не гаварыў! Я казаў, 
што яны і самі ўправяцца!

«Чаму не! — падумаў Гарбацэвіч.— Чаму не лезці 
да мяне ў радню! Мудрыя ж, чуюць, дзе смажаным 
пахне...»

— Ну што? — міргнуў Нямкевіч.— Выпшыкаўся?
— А як ты думаў...— ні злосна, ні прыязна адказаў 

ён.— Няма ўжо маладой сілы. Знасіўся, сцёрся, як вось у 
коле. Нядошлы ўжо...— зірнуў на сына. Той стаяў на са- 
нях. Амаль і не пачырванеў за дзень. Зусім вунь запалі 
вочы. Пад носам блішчыць. Адвярнуўся з незадавальнен- 
нем.— Можа, ужо і скора палучу па карку...

— Што ж ты хочаш! Век у ярме і ў ярме! — 
паспачуваў Нямкевіч.— Як вол! Каторыя і маладзейшыя за 
нас ужо не вытрымалі, спяць які год вечным сном...

Памаглі ўскінуць сена, а пасля пачалі ўціскаць жэрдку. 
Уціскаў стары Нямкевіч. Янка памагаў — віснуў на вярш- 
ку жэрдкі. Яны, Гарбацэвічы, таўкліся толькі пад рукамі, 
тузалі за вяроўку.

— Ото сіла! — пахваліў, а на самай справе пазайздрос- 
ціў Гарбацэвіч.— Як у старога, так і ў маладога! Мне ў 
гаспадарку такіх бы работнікаў! За чатырох управіліся б!

— Во былі б табе парабкі! — пацвяліўся Нямкевіч.— 
Але ты ўсё роўна наракаў бы, што і мы больш з’елі, чым 
зрабілі...

«А табе пра ўсё баліць...— незалюбіў Гарбацэвіч.— 
Дай са свайго, даплаці, калі шкадуеш маіх наймітаў...»

— Хітрыя ж гэтыя найміты, Ясь,— міралюбна пра- 
мовіў уголас.— Рабіць стараюцца мала, а ўзяць хочуць 
многа.

Як добра ўціснулі сена і завязалі вяроўку, Янка пачаў 
аграбаць з усіх бакоў сена зверху ўніз граблямі, бацька 
стаў на калені і, падпоўзваючы, узяўся абшморгваць рука- 

мі сена з самага нізу, каб не чаплялася за кусты і не губля- 
лася па дарозе. Гарбацэвіч пайшоў запрагаць коней.

Паспакайнеў. Суседава помач крыху ўлагодзіла яго.
«А можа, Ясь будзе і добры сват,— паразважаў,— і ён 

сам, і сыны па-сваяцку ўжо, калі трэба будзе, памогуць па 
гаспадарцы і платы вялікай браць не будуць. Пакрыўдзіў 
мяне бог, як ні кажы. I бацька, і дзеці... Надта сын... Хіба 
гэта сын, бацькава апірышча? Хіба гэта гаспадар? Трэба 
яму шукаць здаровую, разумную жонку, каб кіравала... 
Баліць сэрца: божа мой, божа, думаеш не пра сваё дзіця, a 
пра чужога чалавека як пра гаспадара... Ды што зробіш? 
Колькі ні плач, плачам нічога не паможаш. Трэба самому 
пра ўсё думаць. I пра гаспадарку, і пра род... Чужая, моц- 
ная кроў, можа, змяшаецца з нашаю ды паверне на сваё. 
Можа, хоць унукі дужыя, спрытныя пойдуць».

Пакуль думаў, запрагаў коней, Нямкевіч абкруціў вя- 
роўкаю сена, ускінуў абчасаныя і абшморганыя астаткі 
наверх, а хлопцы падабралі ды занеслі на агонь і яго ста- 
жарышчы.

Цмокнуў на свайго гнядога каня. Той натужыўся, але 
нават не скрануў прымёрзлыя да снегу сані. Нямкевічы 
падапхнулі — пайшоў. Падагнаў да Янкавых саней. I калі 
вяртаўся трушком назад, бачыў: турзае кабылу за лейцы, 
цмокае сын. Сівая гэтаксама не магла зварушыць сані. I як 
ні памагалі ёй, усё роўна не здолела валачы такі цяжар: 
пачала праломваць шарпак і, відаць, тонкі асенні лёд і пра- 
вальвацца, выносіць на паверхню, на белы снег, камякі 
чорнай гразі. Тут, дзе яны касілі, месца было зусім нізкае 
і мокрае.

Сівая лапатала, выцягвалася, аж трашчалі хамут і дуга, 
западала штораз глыбей у балота, выскоквала, кідалася ў 
бакі і нарэшце, праваліўшыся ледзь не па жывот, стала як 
укапаная. Азірнулася і, здаецца, разумна, па-чалавечы 
зірнула з віною. На яго гэтаксама — ён якраз падбягаў.

Зноў раптоўна злосць хлынула да яго. На сына. Як і pa- 
Heft. Ён часамі аж сам здзіўляўся, саромеўся, што можа 
мець такую лютасць да сына. Нашмат большую, чым да 
жонкі і дачкі.

— Ах ты, няўдаліца! — не закрычаў, а заенчыў ён. 
Пырснуў слінаю.— Увагнаў кабылу ў балота! — замахнуў- 
ся на Віцю кулаком, але той кінуў лейцы долу і адскочыў- 
ся. А ў яго ад раптоўнага гневу аж пацямнела ў вачах ды 
забалела галава. Надта ў скронях і на патыліцы.— Каб ты 
сам скрозь зямлю праваліўся!

— Ён жа не вінаваты, Пётрык,— ціха прамовіў Нямке- 
віч. — Сані цяжкія, кабыла важкая — вот і абламала лёд. 
Які ён там. 3 палец. Ты праскочыў, а ён...— падышоў, аг- 
ледзеў Сівую, што стаяла ў балоце і цяжка дыхала.— I ні- 
чога не будзе. He выцягне. Толькі падарвём яе. Давай, Пёт- 
рык, выпрагай. Самі выцягнем. Няхай ёй будзе брыдка пе- 
рад намі.

Разам і выпраглі. Гнеў адпаў, але галава забалела 
мацней. Аслабла, здаецца, абмякла сэрца.

«Усё, капцы ўжо мне,— падумаў Гарбацэвіч, шкадую- 
чы сябе і баючыся блізкай смерці.— Падарваўся...»

— Бяры, сын, за аглоблі,— Нямкевіч, здаецца, заўва- 
жыў, што ў яго трасуцца рукі. Але нічога на гэта не сказаў.

Янка пайшоў да аглабель. У дзірках, што прабіла ка- 
была, падымалася наверх чорная тлустая вада. Адбіва- 
ючыся, блішчэла на ёй няяркае сонца. Запахла гнілою 
цінаю.

Янка падняў аглоблі, натужыўся; яны ўсе падаліся за 
сані, упёрліся. Хто рукамі, хто плечуком.

Сані зварушыліся. А пасля закоўзалі па снезе. Калі вы- 
мчаліся на горку, Нямкевіч адхіліўся — сані амаль адразу 
ж сталі. Значыць, пхнуў іх ён, лічы, адзін.

«Старэйшы за мяне,— здзівіўся Гарбацэвіч ужо без 
злосці,— а які яшчэ дужы! Вот род дык род! Як зубры ўсе! 
Алесь слабейшы, праўда, удаўся, дык разумны затое... Ні- 
хто богам не пакрыўджаны... Адна Кастуся, можа, 
толькі...»

— Ну дзякую, Ясь, Янка,— павярнуўся да суседзяў, 
схіліўся ў паклоне.— He ведаю, што мы без вас рабілі б? 
Сарвалі б, мусіць, Сівую...

— Ды няма за што,— адказаў Нямкевіч.— Мы ж сусе- 
дзі. Грэх адзін аднаму не памагчы... Ну, ды што гавэнды 
разводзіць? Запрагай кабылу, ды паехалі. Дарога далёкая, 
цяпер ужо не разгонішся, дый дай бог, каб да суцемак дадо- 
му дацягнуліся...

— На вялікдзень ужо на чарку паклічу...— выпаліў у 
шчырасці Гарбацэвіч і тут жа асёкся. Сам адчуў: паспя- 
шаўся выяўляць сваю душэўнасць. Можа, і не выпадзе па- 
частаваць, можа, і гарэлкі не будзе. Можа...

— Дажывём — тое і будзе...— хітра ўсміхнуўся сусед, 
павярнуўся і патупаў да сваіх саней.

32



4

Вярнуліся ў Янкавіны пад вечар, у колкі ўжо мароз. 
Якраз над вёскаю віліся белаватыя дымы з комінаў, слупі- 
ліся, распаўзаліся, а далей, высока-высока, сцягваліся ў ад- 
но светлае воблака на сіне-шэрым небе. Ніз гэтага воблака 
і белыя стрэхі хат былі ружовыя — ад сонца, што апусціла- 
ся ўжо за вярхоўе лесу.

Калі мінулі Могліцы, дык каля Шлёмавай карчмы звяр- 
нулі на сценку і ёю, па выезджанай Шлёмавымі гасцямі 
дарозе, падаліся да свайго гумнішча. Гарбацэвічы не збоч- 
валі, пацягнуліся па вуліцы.

Вясёлым брэхам іх павіталі ўсе сабакі з гэтага канца 
вёскі — з Глінішча. Як знаёмых, сваіх людзей. А каля гум- 
на сустрэлі іх кабеты — гаспадыня, Кастуся, нявестка 
Ядзя.

— Павыходзілі ўсе, як на дзіва...— нязлосна паўшчу- 
ваў Нямкевіч. Запыніў каня. Азірнуўшыся вакол з пада- 
зрэннем, спіхнуў зверху, з-пад сябе, дубовыя і бярозавыя 
круглячкі, некалькі паленцаў кляніны. Пасля споўз сам, 
учапіўся за камель жэрдкі, сагнуўся. Адлежаў за дарогу 
ногі,— Занясіце,— паказаў рукою на дрэва,— у падпавет- 
ку. Толькі не падымайце высока. Яшчэ ж не цёмна...

Кабеты зразумелі: дрэва ўкрадзена ў арандатараў На- 
лібацкай пушчы. На зубы ў граблі, на тапарышчы. Але ні- 
хто з кабет нічога не прамовіў: грэх вялікі красці ў свайго 
чалавека, а хто ў панскім лесе не злодзей, той дома не гас- 
падар. Кінуліся адна перад адной падбіраць круглякі ма- 
ладзейшыя — дачка і нявестка. Надакучыла за доўгую зі- 
му, за сённяшні дзень сядзець у хаце, гыркацца. Выйшлі 
сустрэць, пачуць якія навіны

— Ну, дзякуй богу! — стрымана парадавалася гаспа- 
дыня, Анця.— I сена цэлае, і вярнуліся дацямна!

— Добра ўсё, ды не надта,— адказаў ён.— Многа па- 
трацілі лішняга часу ды нэрваў па дарозе,

— Ці чулі вы, тата, велькую навіну? — вярнуўшыся з 
дрывотні, абчышчаючы рукі, не то папалохала, не то пага- 
рэзавала Кастуся. Невысокая, у валёнках, у кароткім, з 
чорнаю аблямоўкаю на грудзіне і на полах кажушку, у вя- 
лікай, чорна-чырвонай, як у цыганак, хустцы. Крыло ху- 
сты — на плячах. Аж па паясніцу. Дык надта і не відаць, 
што мае горбік. Файная. Чорныя, як і ў маці, вочы. Канеч- 
не, каб не гэтая бяда, дык была б не толькі паглядная, але 
і высокая, рослая.

— Што ж там за дзіва такое дзе адбылося? — ідучы 
распрагаць каня, пацвеліўся Нямкевіч з дачкі-любіміцы, 
якую — самую малодшую — усё яшчэ лічыў маленькай, 
хоць гэтая «маленькая» яшчэ пазалетась, каб мець «боль- 
шыя» грудзі, падкладвала пад сукенку на грудзіне згорну- 
тыя анучкі, а сёлета кожны вечар бегае ў вёску на вячоркі.

«Ліст Гіполь ці яшчэ хто з Амэрыкі, з Сібіры пры- 
слаў? — пагадаў, распрагаючы Сівога.— Альбо ў вёску хто 
з дабром ці, не дай бог, скалечаны, абабраны вярнуўся?»

— Угадайце...— падражнілася Кастуся. Усміхнула- 
ся.— Але ніколі не ўгадаеце. Нават не падумаеце пра гэта.

— От не дуры, дачка, бацьку галаву і не грашы...— не- 
залюбіла маці, скрыжоўваючы на грудзях, на старым аблі- 
нялым кажушку, рукі.— Кажуць, Ясь, сёлета канец свету 
будзе... Пакліча ўсіх бог на праведны суд.

Ен жа запыніўся, трымаючы ў руках аглоблю. He, не 
збаяўся. Здзівіўся: зноў пусцілі людзі нейкую пагалоску? 
На пачатку зімы, перад калядамі, хадзіла ж таксама пера- 
сцярога пра сканчэнне свету — будзе ляцець, гаварылі, 
вялізная «вогненная кабета» і «ўсё зліжа, спаліць на зям- 
лі». 3 тыдзень трэсла вёску як у ліхаманцы — каторыя 
ўжо нават хацелі рэзаць і есці ўсё жывое са сваёй гаспадар- 
кі, прыходзілі да яго раіцца: што рабіць? Ён параіў не спя- 
шацца, не браць усяго да галавы. Але вёска ўсё роўна тры- 
вожылася, пакуль іхні Алесь не вярнуўся з Вільні і не су- 
пакоіў, што напраўду і паблізу гэтага краю будзе ляцець 
камета, але яна не даляціць да зямлі, згарыць у паветры. 
Ён нават гаварыў, калі гэта будзе. Але ніхто ні той каметы, 
ні вогненнага яе хваста не бачыў. Пагаварылі-пагаварылі 
дый сціхлі. I вось нейкая ўжо новая чутка.

— Гэта стары Драздовіч, як ведаеш, занядужаў. Ля- 
жаў-ляжаў два тыдні, а ўчора захацелася яму на двор. Вый- 
шаў. Падняў галаву: аж на небе вялікія чырвоныя слупы. 
Прыгледзеўся. To ж цяперашні год: 1914...— патлумачыла 
жонка.— Вот і кажа: будзе сёлета канец свету... Калі не ад 
патопу, дык ад агню, як і ў Святой кнізе запісана...

— Што ён там убачыў? Ён жа ўжо, лічы, сляпы...— 
адказаў.— Я ўчора і перад заходам і пасля заходу па двары 
хадзіў — нічога не бачыў...

— Вот і кажуць усе, што якраз старому і сляпому бог 
даў знак...

— От...— прамовіў, кінуў аглоблю долу.
— Божа мой, божа! — забедавала Анця.— А хлопец 

наш за светам... Няхай бы кідаў тыя заработкі, ехаў бы 

дадому. Як ест, так і добра. Усе разам жылі б, адно каля 
аднаго...

— Жывыя — дык давайце і думаць пра жывое...— 
знарочыста сярдзіта буркнуў Нямкевіч, аднак адчуваючы 
ў душы няясную трывогу. Штосьці зашмат сёлета зага- 
варылі пра канец свету, як і зашмат пачалі верыць у гэта.— 
Ідзіце, кабеты, у хату. Дзеці ж там, відаць, адны. Яшчэ 
дабяруцца да агню, дык не толькі не дачакаемся суднага 
дня, але і сёння не будзе дзе пераначаваць...

Засмучаная Анця і нявестка паслухалі. Пайшлі праз 
дзверы падпаветкі ў хату. Кастуся засталася. Падалася да 
Янкі.

«Няўжо праўда ўбачыў які перасцерагальны знак асле- 
плы? — пачаў сам з сабою разважаць Нямкевіч.— Няўжо 
нам, відушчым, не дадзена шмат бачыць? — кончыў рас- 
прагаць Сівога, павёў яго ў хлеў.— Надта таго, вешчага?»

Вярнуўся зноў на прыгуменне. Стаў каля саней, неві- 
душча зірнуў на далячынь — на захадзе ўжо за зямлю апу- 
сцілася сонца, гарэла чырванню неба, тлелі ў жары, здаец- 
ца, верхавінкі Налібацкай пушчы.

— Давай, Янак, я завяду Крывому Гнядую,— пачуў, 
як за саньмі гаварыла Кастуся брату. Крывымі за вочы 
згаварылі на Гарбацэвічаў, хоць ніхто з гэтых, цяперашніх, 
крывым не быў. Кульгаў некалі дзед Пётрыка Гарбацэві- 
ча. Памёр даўно ўжо дзед, няма бацькі, а мянушка заста- 
лася.

— Завядзі,— адказаў той.— I дугу нашу забяры.
«Як гаспадар! — пацешыўся Нямкевіч за сына.— I гас- 

падар! Добры хлопец. Спрытны, дбайны, працавіты. Нічога 
благога на яго не скажаш. А што часамі камандую, гаманю, 
дык гэта не са злосці. Хай і бацьку як трэба шануе, і ву- 
чыцца, як жыць варта...»

— Пойдзеш сёння на Сяло? — запытала Кастуся.
— He ведаю,— ціха адказаў Янка.— А ты?
— Волька Чорная казала: сёння Зося прыйдзе...— 

усміхнулася Кастуся.
— Ну і што? — буркнуў Янка.
— Што-што! А вушы нашто? — адказала тая і, па- 

рыпваючы па снезе, адышлася. Павяла, як і падрадзілася, 
Гарбацэвічам Гнядую.

Такі праўду нехта казаў, падумаў Нямкевіч, што загля- 
даецца сын на Мішукову дзяўчыну...

У сваім двары закрычаў-залямантаваў Гарбацэвіч, вод- 
даль нехта забухаў сякераю — ці не калоў на ганку сухое 

палена. Па Глінішчы і ад крыку, і ад стуку пакацілася 
рэха, пабегла на Могліцы. А як усё сціхла, дык з аселіцы 
данёсся глухаваты гоман, піск і енк — там, на коўзанцы, 
цяпер, канечне, дурэлі дзеці, без памяці аддаваліся гуль- 
ням і ўцехам.

«Знак пра блізкі судны дзень ёсць, а свет як стаяў, так 
і стаіць! — і здзівіўся, і парадаваўся Нямкевіч,— I я вось 
стаю каля сваёй сядзібы, пра свае клопаты думаю... Толькі, 
праўда, нешта змяяілася ў душы. He то страх, не то недаў- 
менне... Няўжо свет гэты быў тысячы, a то і мільёны гадоў і 
раптам, у адзін дзень ці ў адну хвіліну, возьме і знікне??? 
3 лясамі, палямі, людзьмі, птушкамі, рыбамі, звярамі ды з 
усім тым файным, што ўжо зрабілі чалавечыя рукі??? 
Няўжо людзі столькі награшылі, што іх так трэба караць, 
знішчаючы ўсё дазвання??? Але ў чым віна лясоў, палёў, 
птушак, рыб. звяроў??? Няўжо ў бога цярплівасці, міласці 
не хапае? Ці не шкода яму ўсяго жывога, файнага??? Бо 
знікне ж свет гэты і, можа, ніколі больш не паўторыцца!!! 
Можа, замест яго пустыня будзе!!!

Даруй, божа,— перажагнаўся,— калі я грашу, дарэмна 
цябе вінавачу. Можа, мы, людзі, самі вінаватыя, самі добра 
не беражом гэты свет, глумім, штурхаем яго да бяздоння??! 
Але чаму мы такія тады бяздумныя, неасцярожныя, негас- 
падарлівыя, грэшныя??? Чаму мы не можам жыць без 
граху??? Няўжо грэх прамаці нашай Евы спакушае нас, ад- 
бірае развагу??? Ды ці вінаватыя мы тады, калі грэх заявіў- 
ся яшчэ далёка да нас, калі мы не можам самі ў сабе раза- 
брацца??? Ці як сама прыходзіць радасць, так сама павінна 
рана ці позна прыйсці за ўсё і кара??? Няўжо тады не 
знойдзецца зноў які прарок, чалавек, што ўзяў бы ўсю кару 
толькі на сябе, выратаваў бы астатніх людзей, увесь 
свет??!»

...Янка пасля вячэры не меў спакою. To садзіўся на 
лаве ці на зэдліку каля камінка, то ўставаў, хадзіў, не веда- 
ючы, за што зачапіцца рукамі.

Здаецца, на яго са здзіўленнем увесь час пазіраў баць- 
ка — той доўга таптаўся пры хляве, у дрывотні (хаваў дуб, 
клён ды бярозу), сеў сёння вячэраць апошні. Адзін. Бо і ка- 
беты з дзецьмі, і Алесь, які пайшоў у госці да ссыльнага 
Казлова, і ён, Янка, павячэралі ўжо. Вось маці наліла яму 
з гаршка, які трымала адною рукою праз анучку за верх, у 
гліняную міску шчолаку, пасля драўляным апалонікам 
дастала костку, выбрала астаткі разваранай капусты. Баць- 
ка развязаў торбу, дастаў адтуль апольчык сала і хлеб, што 

яны з Янкам не з’елі на Шубіне. I ў хаце бацька быў у 
целагрэйцы, толькі без аблавушкі. На пляскатай галаве бя- 
лелася ў суцемках вялікая гладкая, нібы нацёртая воскам, 
лысіна, ля вушэй, прыплюснутых да чэрапа, кудлаціліся 
русявыя валасы, што былі толькі на патыліцы. Вусы пад 
носам і барада былі сіваватыя.

За вялікай, на паўкухню, печчу сядзела на ложку Ядзя. 
Давала малой, што нядаўна прачнулася і плакала, грудзі. 
Яе сын, Ясік, гуляў на печы з катом. Праўда, яго гулі не 
зусім падабаліся іхняму старому кату — той то злосна мар- 
мытаў, то бурчэў, a то і вішчэў. Нарэшце не вытрываў, са- 
скочыў долу і памкнуўся да дзвярэй. Высокі, бела-руды.

— Ідзі, ідзі,— адчыняючы яму дзверы, сказала гаспа- 
дыня,— Толькі не прыводзь дадому кумпанію. Цягніся да 
паненак, і там пішчэце ўсю ноч.

— Хадзі і ты сюды, мучыцель,— зірнуў на печ, лагодна 
кіўнуў галавою ўнуку гаспадар.— Пачастую зайцавым 
хлебам.

— He галодны,— сказала гаспадыня.— Вячэраў ужо.
— Тое не лічыцца...— махнуў рукою. Пад ёю вісеў 

расшпілены крамны манжэт цеснаватай старой кужэльнай 
кашулі. Крамнымі былі і невялічкі каўнерык, і аблямоўка 
на грудзіне, на тры белыя гузікі.— А вот калі пакаштаваць 
зайцавага хлеба, дык тое будзе лічыцца. Хочаш?

Унук скуліўся з печы, затупаў босымі нагамі па гладкім 
гліняным току. Запыніўся каля стала. I ў шэсць гадоў вы- 
сокі. Па ўсім відаць: некалі будзе рослы, дужы мужчына. 
Расце як на дражджах. Яшчэ ўвесну перашытыя з Янкавых 
старых портак яго штонікі былі доўгія, цягаліся па зямлі, 
а цяпер вісяць крыху ніжэй калень. I рукавы перашытай, 
палатанай на локцях кашулькі кароткія.

Нямкевіч, закасаўшы па локці рукавы, агаліўшы жылі- 
стыя, парослыя рыжымі валасамі рукі, адрэзаў кавалачак 
сала і лусту хлеба. Па хаце ад торбачкі хлеба пайшоў ка- 
зытлівы пах — ад марозу і дыму. Беручы ад дзеда ласунак, 
Ясік упусціў яго долу.

— А божа ж! — ужо седзячы паблізу на лаве, аж спало- 
халася баба, перажагналася.— Што ж ты, унук, такі неда- 
рэкі? Падымі хуценька і пацалуй хлеб. I скажы: «Даруй, 
божа, што я нягожы».

Ясік, чырванеючы, падняў, пацалаваў і сказаў так, як 
вучыла баба.

— Смачна? — усміхнуўся дзед.
— Угу,— адказаў той.

— He дзіва: гэта ж не абы-які хлеб, а зайцаў! — сказаў 
дзед, адрэзаў ад акрайца яшчэ лустачку.— На, сястры- 
цы дай.

Пачуўшы, што свёкар так сардэчна шануе, любіць яе 
дзяцей, сюды, мігам апарадкаваўшыся, выйшла Ядзя. Тоў- 
сценькая, як кадушачка-дзяжа. Паўкапы, як некаторыя 
жартуюць з яе ў вёсцы. Несла на руках дачку. Яна была ў 
доўгай кашульцы і ў мяккіх шарсцяных атопачках.

Малая аж ухапіла ласунак. Яе цёмныя вочкі загарэліся. 
Канечне, засумавала за дзень без дзеда. Які ён быў строгі са 
сваімі дзецьмі, на гэтулькі мяккі з унукамі. I яны цягнуцца 
да яго. Болей, чым да бабы. Баба ўвесь дзень у хаце, дык і 
крычыць на іх часта, а ён, лічы, цэлы светлы дзень на 
двары, мала стыкаецца ў доме, дык і рады пагуляць з 
дзецьмі.

Янка падхапіўся з лавы, пайшоў за печ — па кажух.
— Куды ты, сынок, пацягнешся? — пашкадавала яго 

маці.— Накалеўся, напрацаваўся гэтулькі — ляж ты лепш 
ды адпачні.

Ён, узяўшы ў рукі кажух, запыніўся ў нерашучасці і, 
хоць было ўжо марачнавата ў хаце, з мальбою зірнуў на 
невысокую, прыгорбленую, як і бацька, у доўгай шэрай 
спадніцы маці: ну, мама, не запыняйце, няўжо вы не веда- 
еце, што мне трэба схадзіць у вёску, што я не магу сёння 
ўседзець дома?! Маці, здаецца, зразумела яго гэты краса- 
іМоўны, глыбокі, ад усёй душы позірк, паднялася з лавы і 
панесла гаршчочак ад стала да печы.

Бацька не абзываўся: пачаставаўшы ўнукаў, угнуўся і 
пачаў сёрбаць капусту. Стараўся чамусьці не пазіраць Ян- 
ку ў вочы. Можа, і думаў. Пра сваё. Пра тое, што трывожы- 
ла душу. Бо на лобе, як і заўсёды, калі думае, сабраліся, 
леглі раўчукамі глыбокія маршчыны. Ядзя, сеўшы на свя- 
кроўчына месца, трымаючы на каленях ужо замурзанае ад 
скарынкі дзіця, хітра ўсміхалася. Яна, маладая, канешне, 
лепш адчувала, што яго вяло-клікала ў вёску. Ды яна, ві- 
даць, і ведала ўсё. Ёй, відаць, усё «па сакрэце» расказала 
Кастуся. Ад той няма тайн. Тая ўсё ведае. Пра яго, пра 
сям’ю, пра ўсё, што дзеецца-робіцца ў вёсцы.

3 Ядзяю Янку няёмка. Некалі, гадоў сем таму, як Гі- 
поль прывёў яе, маладзенькую і худзенькую дзяўчынку, 
была сарамлівая. I са свёкрамі, і з ім, хлопцам-падлеткам. 
Як толькі хто зірне на яе, загаворыць, дык уміг чырванела, 
бянтэжылася, але пазней, калі нарадзіла адно, другое дзіця, 
змянілася. Памажнела, пасмялела. Недарэмна ж людзі 

кажуць: тады баба пышна, калі замуж выйшла. Вось болей 
году ўжо жыве ў іх без Гіполя. Спачатку, застаўшыся без 
мужа, на якога ўжо навучылася пакрыкваць, дабіваючыся 
гэтым самым для сябе нейкіх правоў, хадзіла ціхая, сумная, 
часта плакала ад адзіноты і скрухі, а пасля паволі аправі- 
лася і пажвавела. Прывыкла да сваёй новай долі — долі 
бязмужняй жонкі. I не толькі прывыкла. Раней увесь час 
саромелася яго, Янкі, бо, можа, бачыла, якія цікаўныя кі- 
дае ён позіркі на яе, як стараецца ўнікнуць у яе жыццё з 
Гіполем, а цяпер пачала даволі дзіўна паводзіцца з ім. 
Ужо не асцерагалася перад ім скідаць сукенку ці спадніцу, 
хадзіць у адной кашулі, хітра заглядвала ў вочы, лагодна 
ўсміхалася — і ён пад’юшчваўся ад гэтых жаночых чараў, 
пільней цікаваў за ёю: любіў даўжэй, чым трэба сваяку, за- 
пыніць позірк на яе шыі, гладкіх, белых вышэй локцяў 
руках, на грудзях, што высока ўздымалі кашулю ці цесную 
ўжо дзявочую кофтачку. У думках нават цалаваў яе, абды- 
маў: у яго ўжо была туга па жанчыне. Гады падышлі такія. 
Аднак усяк стараўся не заставацца з ёю сам-насам, не зблі- 
зіцца. Былі на гэта тры вялікія засцярогі: боязь граху ды 
божай кары, боязь у адну раніцу ўбачыць свае вароты вы- 
мазаныя глінаю і, па-трэцяе, ён другі год ужо заглядваўся 
на Мішукову Зосю.

Ядзя ж, не толькі бачачы, але і па-жаночаму глыбока 
разумеючы і яго ранейшыя пільныя позіркі, і цяперашнія 
бянтэжанні, здаецца, падражнівалася з ім, распальвала — 
усе яны, кабеты з Засценка, не адракаліся падгуляць 
з чужымі мужчынамі і нават з хлопцамі. Колькі іх, замуж- 
ніх, лавілі, бачылі ў чужых абдымках. I ён летась увосень 
страціў развагу. Тады, калі вазілі са свайго поплава атаву. 
Бацька і маці засталіся на лузе, а ён прывёз дадому вазок 
сена, скуліў каля гумна і пачаў цягаць сена ды закідаць на 
старое, што ўжо ляжала ў загарадцы.

Гусціліся хмары — на дождж. Янка ведаў: бацька і 
маці будуць старацца згрэбці і паставіць у копы астатняе 
сена, а яму трэба чым хутчэй укінуць у гумно прывезенае. 
Яму павінна была памагаць Кастуся — таптаць сена ў зага- 
радцы. Пайшоў у хату — паклікаць яе. Аж Кастусі не бы- 
ло — уцякла ў вёску. Дома адна Ядзя. Карміла грудзьмі 
дачку. Ён зладзеявата кінуў позірк на яе левую белую і 
пышную палавіну грудзей і хутка адвёў вочы, буркнуў, 
што яму трэба памагчы.

Ядзя забрала з рота дзіцяці смактунок, запхнула грудзі 
ў расшпілены разрэз блузкі, панесла Аршульку на ложак.

«Я табе, Яначак, памагу»,— вярнулася, зашпільваючы на 
хаду гузічкі. Усміхалася. Лісліва зазірала ў вочы. Ён — 
хутчэй на двор. Яна — за ім.

Ужо ў гумне, калі яна, хапаючыся за жэрдку, лезла на 
сена, зноў зладзеявата агледзеў яе. Пушок і сіняватыя 
жылкі на дужых,загарэлых да калень нагах, белыя як снег, 
поўныя, моцныя сцёгны: яна хоць і прытульвала да сябе 
спадніцу, але не магла цалкам схаваць сваёй жаночай 
вабнасці. Як сам не свой, пачаў падаваць ёй сена.

Каб заглушыць у сабе грэшнае пачуццё, падаваў часта, 
памногу. Абы хутчэй з гумна — на луг. Ядзя адцягвала, 
таптала. Загаворвала. Здаецца, пыталася, ці шмат застало- 
ся на поплаве сена, хваліла яго за сілу і, здаецца, яшчэ 
дапытвалася, калі ён ужо будзе жаніцца, будзе сам сабе 
гаспадар. Ён нешта адказваў — абы адказаць.

«Яначак, не паспяю,— паскардзілася,— Памажы...»
Ён лёгка ўскарабкаўся наверх да яе і, стараючыся не 

сустракацца позіркамі, браў ахапкамі з-пад ног сена і су- 
нуў, запіхаў па баках. Там, наверсе, яна неяк апынулася 
каля яго, яны неяк кульнуліся на сена. Сёння як праз сон 
помніць: яна першая абхапіла за шыю, пачала цалаваць.

«Яначак, родненькі...— зашаптала.— Дурненькі мой, 
харошынькі... Хіба ж ты не бачыш: пакутую я, хачу 
цябе?!»

Ён не помніў, як даў волю правай руцэ, што гладзіла яе 
сцёгны, мяккі і ў той жа час пруткі жывот, пасля запыніла- 
ся на яе грудзях, што — дзіва! — амаль умясціліся ў яго 
далоні. Захлынуўся ад водарнага паху сена і пылу, а можа, 
і ад ненасытных, згаладалых пацалункаў, ад гарачыні жа- 
ночага цела, якое адчувае так блізка ўпершыню. Кіраваць 
ім пачалі ўжо не розум ды развага, не боязь, а нейкія 
іншыя сілы, што бачылі ў ім толькі маладога мужчыну. 
I, можа, праз нейкі ўжо міг пазнаў бы тады Ядзю — а яна 
ляжала з заплюшчанымі вачыма, палымнела, нібы ў агні, 
была гэтаксама без развагі і ва ўладзе нейкіх сваіх, жано- 
чых сіл,— упершыню пазнаў бы кабету, ды як скрозь сон 
пачуў Кастусіну песню.

Тая ішла па двары сюды, да гумна. Праз сілу, але мігам 
Янка падхапіўся. I не, не кінуўся ўніз, долу, а зірнуў на 
Ядзю. Яна, відаць, цяпер гэтаксама пачуўшы песню, са 
спалохам адплюшчыла вялікія вочы, мігам абцягнула спад- 
ніцу на калені, зморшчылася: «I гоняць жа чэрці! — пасля 
паказала рукою.— Скачы ўніз!»

Ён, абдзіраючы спіну аб сена, спусціўся долу, нервова 

пачаў запіхаць за пояс кашулю, адчуваючы ў галаве дзіў- 
ны, незразумелы яму гул.

I тут жа зайшла ў гумно Кастуся. Ён стараўся не пазі- 
раць на яе, бо ведаў: выдасць усё сваім позіркам. Затуль- 
ваючыся, пачаў зноў падаваць наверх сена. Але ўжо не бы- 
ло нядаўняй сілы, рукі трымцелі.

Пасля ён радаваўся, што нічога не меў тады з Ядзяю. 
Пачаў яшчэ больш пазбягаць яе. I яна нібы астудзілася, 
зразумела: калі аднойчы ў парыве шалу не пераступілі за- 
бароненую мяжу, дык ужо з развагаю пераступіць яе 
цяжка. Абое глыбока затаілі сваю тайну і жылі з ёю, з адчу- 
ваннем граху, граху сваёй той маладой нястрыманасці.

Пасля таго ў Янкавай душы нібы нешта прачнулася, 
запатрабавала волі. У яго ўспламянілася сэрца, памацнеў 
смутак па кабеце. Адчуў: ён ужо мужчына, жаніх. Яму 
трэба была ўжо жонка. За жонку яму хацелася мець Мішу- 
кову Зосю. Ён нібы нанова зірнуў на яе, на вёску, на 
свет, адчуў, што ўжо болей не можа жыць, як жыў дагэ- 
туль. Ён трывала ўжо трапіў у сеткі прыроды-матухны, сам 
не зусім ведаючы пра гэта і саромеючыся свайго такога 
палону. Яго каханне не хацела ведаць меж, як не мае іх 
вада ў вялікую паводку, разліваючыся ва ўсю моц. Гэтае ка- 
ханне было і святое, чыстае, і нейкае грэшнае, бессаромнае, 
жорсткае. Ён аж сам часамі бянтэжыўся, што хоча завало- 
даць іншым чалавекам.

Амаль кожны дзень у апошні год Янка раніцай 
прачынаўся з усмешкаю, сам спачатку не ведаючы, што з 
ім, чаму ён такі ўзнёслы. Пасля, калі губы, бадай, самі шап- 
талі: «Зося... Зося...» — усё разумеў, з гэтым імем, з гэ- 
тым вобразам жыў цэлы дзень...

Усё гэта зноў мігам нагадалася цяпер Янку. 3-за Ядзі- 
най усмешкі.

— Схаджу да Чорных. На адну хвіліну...— буркнуў ён. 
I пад усіхнае маўчанне выйшаў з хаты.

На Янкавіны палі прыцемкі. I яны, сагнаўшы з неба 
светласць і чырвань, увачавідкі гусцелі — надта каля хат і 
прыбудоў. Янка прыгледзеўся да неба: можа, і сёння бу- 
дуць відаць тыя чырвоныя слупы, што ўчора ўбачыў стары 
Драздовіч. He, нідзе нічога не відаць. Толькі бліскае на небе 
некалькі першых далёкіх зорак.

Вокны ва ўсіх хатах цьмяна адбівалі далёкае кволае 
святло. Яшчэ нідзе, аднак, не гарэлі ні лучыны, ні газніцы. 
Ашчадныя людзі. Хто запаліць тое-сёе пазней, у цемень, a 
хто неўзабаве і ляжа спаць — у адзін час з курамі, як тут 

кажуць. Зімою, ды яшчэ ў вялікі пост,Янкавіны вечарамі 
ціхія.

Янка мінуў хаты двух дзядзькоў — бацькавых родных 
братоў, пасля — Касцюкевічаў, Макававых, Навіцкіх, узы- 
шоў на ўзгорак, дзе паміж старых і саламяных янкавінскіх 
стрэх красаваліся дзве высокія, накрытыя белаю бляхаю 
будыніны. Злева — школа (тут летась да вясны вучыў дзя- 
цей і Алесь), справа — даміна валаснога старшыні, Сярге- 
енкі.

Нечакана ў самым канцы вёскі, у Засценку, сыпнулі 
ўверх чырвоныя іскры, а за імі — шугнуў пук чырвонага 
агню. Пасля вогненным языком запалала яркае полымя — 
высока, на паўнеба. У некага гарэла ў коміне.

Агонь асвятляў увесь Засценак. Падалі водсветы і сю- 
ды, ружовілі снег. I ў гэтым святле Янка ўбачыў: насустрач 
яму, нібы гонячы перад сабою доўгія цені, ідуць людзі. 
У адзін рад. Подручкі.

Мінаючы высокі крыж, што стаяў ля хаты старой удавы 
Собаліхі,— крыж быў новы, жоўценькі, яго ставілі летась, 
каб не загінулі янкавінцы ад той вогненнай каметы,— 
Янка ссунуў з галавы вушанку. Можа, і з-за яго гэтай на- 
божнасці сустрэчныя людзі засмяяліся. Старшынёва дачка, 
Кацярына, са сваім маладым мужам і са сваімі сябрукамі і 
сяброўкамі. Зляцеліся ўжо ў сваю кампанію, як сарокі на 
сметнік.

Янкава сэрца аблілося крыўдаю, незычлівасцю. He за 
сябе — за брата. За Алеся. Той колькі часу разам з Кацяры- 
наю вучыў тут дзяцей, кахаўся, і яна пагаджалася парад- 
ніцца з імі. Бацька збіраўся паслаць ужо летась увосень 
сватоў у старшынёў дом. А як Алеся ўвесну звольнілі з пра- 
цы, дык гэтая Кацярына адвярнулася ад Алеся, на лета 
некуды з’ехала, а пасля хуценька сышлася з новым прыез- 
джым настаўнікам. ІІапрацавала з ім месяцы два і ўзяла 
яго ў прымакі. Алесь счарнеў ад бяды, ад такой здрады, a 
яна не тужыць. Радасная, вясёлая заўсёды. Як і яе кампа- 
нія: паіюўскія дочкі, пісар Дзяжко, начальнік пошты 
Гарбуковіч і ўраднік Петухоў, як і яе муж, Арнольд 
Буткевіч.

Сустрэліся. Янка адступіў, даў дарогу. Першы паві- 
таўся.

Кацярына і пападзянкі былі ў аднолькавых сівых пяс- 
цовых шапках, чорных паліто і ў боціках, а кампанейцы — 
у пышных бабровых вушанках, у паліто і ў хромавых ботах. 
Толькі Петухоў быў у форме.

Кацярыніны спадарожнікі кіўнулі галовамі ў адказ, 
хацелі хутчэй мінуць. Ён жа не пара ім, ніколі не меў з імі 
ніякіх адных інтарэсаў, а па-другое, яны непрыяцелі: і Пе- 
тухоў, і Дзяжко ды Гарбуковіч ненавідзелі Алеся, усяк ста- 
раліся ўтапіць яго. Можа, і з-за зайздрасці, што таго пава- 
жаюць людзі, што да яго хінулася ў свой час Кацярына і 
што той панікаў іх за знявагу простых людзей, за фанабэ- 
рыю і марнатраўнае жыццё.

— Ваня! — запыніла яго Кацярына.— Подождн. 
Я провожу тебя.

I праўда, адстала, памкнулася да яго. Высакаватая, 
гонкая. Нібы і не кабета, а ўсё яшчэ дзяўчына. Вялікія 
глыбокія вочы, роўны нос. Твар белы, як і не бачыць ніколі 
сонца. Вельмі паглядная. Але краса яе нейкая застылая, 
халаднаватая. Недарэмна ж людзі кажуць: калі чалавек 
вельмі прыгожы, дык ён халодны, чэрствы, любіць толькі 
самога сябе.

Кацярына падышла, узяла яго пад руку. Павяла. Сэрца 
яго забілася-забілася. Ад няёмкасці, збянтэжання.

— Кацярына Юр’еўна! А мы? — дурасліва паскардзіў- 
ся Дзяжко.— Ды і Арнольд Апанасавіч раўнаваць будзе!

— Адчапіцеся! Вы мне ўсе надакучылі,— амаль не азі- 
раючыся, адказала ім Кацярына.— У мяне да Вані ёсць 
адзін інтарэс.

— I мы з табою...— пачуўся спеставаны голас меншай 
папоўскай дачкі, весялухі Машы. Пакуль Кацярына паспе- 
ла толькі ўздыхнуць ад незадавальнення, абедзве папа- 
дзянкі, як кабылкі, зацокалі да іх. Дагнаўшы, невысокая 
Маня ўзяла яго пад руку, а старэйшая пападзянка, доўгая, 
як жэрдзіна, худая Валя — Кацярыну.

— Фу, Янка,— фыркнула Маня.— Ну і смярдзіць твой 
кажух! Аж нос зносіць.

«А хто цябе, такую пані, прасіў ліпнуць?» — са злосцю 
падумаў ён.

— Кажух як кажух,— адказаў.
— Але пад гэтым авечым кажухом рыцарскае сэрца, 

Машачка,— не то жартам, не то ўсур’ёз прамовіла Кацяры- 
на.— He адна вясковая дзяўчына ўздыхае, моліцца, хоць 
бы зірнуў на яе Ваня. I не дзіва: такі слаўны хлапчына! За 
ім жонка любая будзе як за сцяною!

— Маладзец супроць авец, а супроць малайца — сам 
аўца...— пажартаваў ён.

Маша задаволена хіхікнула.
— He нагаворвай на сябе, Ваня,— не пагадзілася Ka- 

цярына.— Хто-хто, а я вас, Нямкевічаў, ведаю... На цябе, 
па-другое, і так нагаворваюць. Каб зняславіць. А ты... Ды 
што казаць! Ты з Нямкевічаў!

Яму была прыемная гэтая пахвала. Каму не радасць, 
калі цябе і тваю радню так хваляць? Хоць і ведаеш, той, хто 
хваліць, і не зусім добры чалавек. Толькі было дзіўна: чаму 
раптоўна так расшчодрылася гордая красуня Кацярына на 
такія цёплыя словы?

Прамаўчаў. Пазіраў, як у Засценку атухала полымя — 
спачатку яно спала, толькі памігцела нейкі міг у вачах, 
пасля раптоўна хлынула на вёску цемната.

Ззаду кавалеры-ганарліўцы ўсё яшчэ ўпрошвалі Каця- 
рыну вярнуцца да іх. Ім не хацелася ісці ў тую кампанію, 
куды імкнуўся Янка. Самае вялікае — яны калі-нікалі за- 
ходзяць на вечарынкі ў Засценак — да шляхты.

«Не дай бог, каб была дома Зося і ўбачыла мяне з акна ў 
гэтай кумпаніі...— з жалем падумаў Янка.— I блізка тады 
не падпусціць да сябе. Адгоніць з пагардаю: бяжы да тых, 
з кім пад ручку шпацыраваў!»

Гаворачы, падышлі да хаты Мішуковых. Яна была пе- 
рад вялікаю вясковаю лагчынаю, дзе ўвесну і ўвосень заў- 
сёды пімат вады. Процьма яе і ў летнія ліўні. Раней тут, 
кажуць, і абрываліся Янкавіны. Бо недалёкі, за вярсту, За- 
сценак, дзе асела некалі шляхта, быў ужо хутар. Але пасля 
паміж лагчынаю і Засценкам — на горцы, на пясочку — 
пачалі ставіць хаты прышлыя людзі, Супраневічы і Вайт- 
ковічы, Чорныя, як на іх гаварылі, і паволі, год за годам, 
звязалі вёску з Засценкам, а самі апынуліся ў цэнтры. 
А гэты цэнтр чамусьці назвалі Сялом.

Яны, Чорныя, людзі тут адметныя. Калі ўсе астатнія 
мужчыны і кабеты звычайныя, са светлымі, ці з русявымі, 
ці зрэдзь і з рыжымі валасамі і блакітнымі вачыма, 
дык Чорныя інакшыя. Руда-цёмныя, нібы цыганы. У іх 
чорныя, што смоль, валасы, вялікія чарнявыя вочы, абвіс- 
лыя ніжнія губы. Калі з іх радні хто возьме «белую» ці хто 
з «белых» пойдзе замуж за іх, дык усё роўна павядуцца дзе- 
ці цёмныя, у іхнюю гарачую кроў, з іхнім дзёрзкім і смелым 
характарам.

Чорныя — нетутэйшыя. Кажуць, сюды яны — нібы 
мешанцы тутэйшай крыві з татарскаю — перабраліся з-за 
недалёкага Нёмана, з Чорнай Русі1, яшчэ за Радзівілам2, 

1 Чорная Русь — гістарычная вобласць у верхнім і сярэднім ця- 
чэнні Нёмана і яго левых прытоках.

2 Маецца на ўвазе час да 1772 года.

калі ў гэтых мясцінах капалі балотную жалезную руду. 
Іх і іхніх землякоў яшчэ называюць і інакш — занямоне, ці 
занямонцы. Канечне ж, іхнія прадзеды ўцяклі сюды ад 
беззямелля, кінуліся ў заработкі на завод па выплаўцы 
жалеза ў Налібаках. Але ні тыя, ні гэтыя Чорныя не паба- 
гацелі, засталіся самыя беззямельныя людзі. Век з іх — 
найміты, парабкі, хадакі ды ездакі па шчасце ў горад і за 
мяжу. Сёй-той з іх у роспачы выходзіў шукаць лепшую 
долю і з нажом на вялікую дарогу, употай шастаў уночы па 
далейшых вёсках па гумнах ды свірнах.

Праўда, не Сяло цяпер захвалявала Янку. Іншае. 
А што, калі Зося дома і пазірае ў гэтую хвіліну на яго?

— Ваня,— прамовіла Кацярына,— хочацца сказаць та- 
бе адно пажаданне. Хлопец ты відны, цябе любяць і будуць 
любіць дзяўчаты, дык не разбэшчвайся ад такой увагі. Па- 
кахае хто цябе, пакахаеш ты — цані, беражы каханне. 
Страціш яго — шмат страціш. Калі і не ўсё. Хоць, я веру, 
ты будзеш добры муж.

— Ды ніхто не хоча за мяне ісці замуж...
— В[япраўда, манюка.
— Ды праўду кажу: адмахваюцца ўсе памялом...
— Ой, які хітры! — здзівілася Кацярына,— Бяры вось 

Машу. Чым кепская дзяўчына?
«Жонка дык жонка будзе! — падумаў.— I гультайка, і 

распусніца... Цесць — поп-манюка ды мацюжнік...»
— Ды не раўня я ім,— адказаў,— Яны ў горадзе вучы- 

ліся, а я тут усяго два класы асіліў. Яны і самі больш на 
Дзяжко, на Гарбуковіча ды на Петухова глядзяць. Тыя ву- 
чаныя, на добрай службе. А я хто? Лапаць. А лапаць боту 
не пара...

— Дуры, дуры нам галаву! — уставіла сваё слова Ma
nia.— Мы ж добра ведаем, што яно і як... Ведаем, на каго 
ты маеш вока...

— Ну, на каго? — усміхнуўся.
— На таго, чые вокны толькі што вачыма еў.„— з іро- 

ніяю адказала Маша,— На ганарыстую Зоську!
— От, выдумляеце нешта.
— He выдумляю. Усе ведаюць: аж млееш за ёю.
«Злыя гэтыя пападзянкі,— падумаў,— Як восы. Вуча- 

ныя, гарадское вучылішча ў Нясвіжы паканчалі, ганарлі- 
выя, што без качаргі носа не дастанеш, а ніхто нават і не 
пасватаецца... I Дзяжко, Гарбуковіч ды Петухоў круцяц- 
ца каля іх, жлукцяць папоўскую гарэлку, а не завіха- 
юцца браць каторую, з беленькімі ручкамі, замуж. Смя- 

юцца за вочы: «Хай пашукае бацюшка іншых дурняў!»
— Ну ідзі, Янка, не будзе^і табе замінаць...— запыніла- 

ся каля Супраневічавага плота Кацярына.— Удачы табе... 
Мы з табою ці з вашаю Кастусяю яшчэ пашэпчамся. У нас 
ёсць адна сакрэтная размова...

«Канечне ж, пра Алеся...— здагадаўся.— Можа, і сёння 
нешта сказала б, каб не гэтыя цытры...»

5

Гаспадар, Супраневіч, яшчэ таптаўся каля хлява. Зда- 
ецца, мяшаў пакалкам у цэбры сечку.

Янка зірнуў на яго цёмную, сагнутую постаць толькі на 
міг, адразу ж перавёў вочы на маленькае акно: хто там, у 
хаце?

— Пачакай, Янак,— пазнаўшы і ўпоцемку, затрымаў 
яго Супраневіч. I тут жа хутка, угнуўшыся, пашыбаваў па 
двары сюды, да нізкай, накрытай саломаю хаціны. Высокі, 
тонкі, худы, як царкоўная мыш. Недзе адных з яго бацькам 
гадоў. Заядлы сябрук з іхнім Алесем. Любяць абодва пага- 
маніць пра палітыку, пра жыццё-быццё, чытаць газеты і 
тоўстыя кнігі.

Супраневіч — чалавек шчыры, даверлівы, ахвочы не 
толькі да навін і чытання, але і да гамонкі. Загавары з ім, 
папытай ці раскажы сам пра што — дык цябе надоўга 
не адпусціць, без канца будзе баяць байкі. У яго, як ні ў ко- 
га з мужчын у вёсцы, нейкая патрэба гамонкі пра жыццё- 
быццё. I са сваімі людзьмі, і з чужымі. Адны яго хваляць 
за розум і паважнасць, іншыя пасміхоўваюцца, лічаць за 
дзівака, дамарошчанага праўдалюбца і філосафа ды за 
таго чалавека, што без патрэбы праз цягу да чытання ссу- 
шыў свае мазгі, парушыў розум. Быў некалі да сарака га- 
доў непісьменны, чалавек як чалавек, казалі ў Янкавінах, a 
потым падбіўся да прыезджага настаўніка, і той ад суму ў 
зімовыя вечары навучыў яго чытаць і пісаць. Супраневіч, 
стаўшы «вучаным», завёў судовую цяганіну са Свістуно- 
вым за сенакос, што за янкавінскаю рэчкаю, лічачы яго 
гуртовым, а не панскім. Акружны суд у адзін час схіляўся 
на іх бок, але Свістуноў падмазваў, і вышэйшы суд перасу- 
дзіў усё на карысць папа. Супраневіч са сваёю пісанінаю 
дайшоў аж да сената. Хацеў пісаць і на імя самога цара, 
але калі тутэйшыя ўлады прыстрашылі, што сашлюць у 
Сібір,— здаўся, перастаў судзіцца. Памагаў толькі скла- 

даць янкавінцам, налібачанам і прудзянам скаргі ды 
прашэнні.

Супраневіч падышоў, падаў невялікую чэпкую руку.
— Нешта позна вы ўходжваецеся, дзядзька,— паціска- 

ючы руку, прамовіў Янка, пазіраючы цяпер на яшчэ болей 
цёмны, як у цыгана, Сцяпанаў твар, адвіслую ніжнюю 
тоўстую губу і гарбаты на пасяродку і загнуты да верхняй 
губы нос. Усе Чорныя падобныя. Як на адзін капыл.

— Ды забавіўся, таўчы яго камары. Хоць і гаспадарка 
тая, як у пагарэльца...

— Чыталі, пэўне...— усміхнуўся Янка.
— Ага,— шморгнуў рукавом нявыдубленага не то бела- 

га, не то шэрага кажушка пад носам Супраневіч.— Даў 
ваш Алесь «Нашу ніву», дык чытаў, пакуль відаць было. 
Надта ўсё чытэльна. I пра гаспадарку, і пра свет, і складан- 
цы ўсякія, і вершыкі... I смешнае бывае... Гэтую газэтку я 
лепш люблю чытаць, чым тыя, што Сяргеенку прыходзяць. 
Ды Сяргеенка надта і не дае чытаць. Крывіцца: можа, і не 
хоча, таўчы яго камары, каб і ты, просты чалавек, тое, што 
і ён, ведаў. Хоць, я табе скажу, нічога з тых яго газэт надта 
не ўведаеш. Брэшуць на чым свет стаіць...

Янка слухаў і асцерагаўся, каб Супраневіч не разгава- 
рыўся. Яго не так вабілі Сцяпанавы гамонкі, як вабіла 
Сцяпанава хата. Ён раз за разам пазіраў на акно. 3 хаты 
каторую ўжо хвіліну чуўся малады, здаровы хлапечы смех і 
прытворны дзявочы енк.

— Я вот што хацеў у цябе, Янка, запытаць,— нібы 
адгадаўпіы яго запаветныя думкі, павярнуў гамонку на 
іншае Супраневіч.— Ці ж добра вы з’ездзілі на Шубін?

— Добра.
— А ў нас там, таўчы яго камары, нізкі луг,— уздых- 

нуў Супраневіч.— Але ўсё роўна прыйдзецца ехаць. Няма 
чаго чакаць. Відаць, у панядзелак і мы пададзімся.

— Ест хто ў вас, дзядзька Сцяпан? — запытаў Янка, 
хоць і сам добра ж чуў піск і енк у хаце.

— Ды найшло,— без ніякай злосці адказаў гаспадар. 
I сам ён, і ўсе ў вёсцы прывыклі: цяпер толькі ў яго хаце 
вячоркі, прыстанішча для маладых. Кіўнуў на цьмянае 
акно.— Чуеш жа, бушуюць! Спярша, пад вечар, дзяўчаты 
прыйшлі, а нядаўна хлопцы ўкуліліся. Дык якое там цяпер 
вышыванне! Ну, ідзі і ты. I твая ж чарнявая сёння тут...

У хаце — яна была без перагародак — ужо ўцямнелася. 
I сцены, і вялікая,пабеленая перад калядамі мелам печ ад- 
бівалі густы цень. Толькі светла шарэліся два невялікія 

акны — ад вуліцы і з двара. Зрывала нос ад тытунёвага 
дыму. Ён, здаецца, хмараю вісеў пад бэлькамі. Яго не па- 
спяваў выцягнуць і адсунуты верхнік у печы. Як і заўсёды 
ў такую часіну, калі сталыя гаспадары на двары, а ў хаце 
цемень, маладыя скупіліся за печчу: туды, у закутак, дзяў- 
чат, канечне ж, завалаклі хлопцы. На ложак і на тапчан. 
А тут, каля дзвярэй, на лаве і стале, ляжаць вунь толькі 
невялікія абручыкі з белым палатном ці ўжо і з вышытымі 
ўзорамі ды кутасікамі ручнікі, дарожкі — тая зачэпка, 
дзеля якой, як увосень, да каляд, з кудзеляю, з калаўротам 
ці з пер’ем, кожнай сталейшай дзяўчыне, якая ўжо загляд- 
ваецца на хлопцаў, можна выйсці з хаты на Сяло, да мо- 
ладзі.

Бацькі ды маткі добра ведалі, чаго сыходзяць з дому 
іхнія сыны ды дочкі, ідуць да Чорнага — для гуляў, дуры- 
каў! — але дзе ты каго ўтрымаеш, калі таго цягне туды 
магнэзам!

— Вой, каб ты спруцянеў! Нехта ж ідзе,— завішчэла за 
печчу Вера Чорная, пляменніца гаспадара хаты, дачка Мі- 
хайлы Супраневіча, вырываючыся, відаць, з нечых аб- 
дымкаў.

— Гы-гы-гы! — зарагатаў Уладак Дземідовіч, сын ян- 
кавінскага старасты. Ад гэтага сакавітага, знарочыста 
моцнага смеху аж ускрыквалі пад печчу куры. Уладак быў 
хлопец паганы; перад дужымі ліслівіў, са слабых здзека- 
ваўся; характар меў скрытны, хітры і двурушлівы.

Непадалёку сядзеў і падтакваў яго хаўруснік, Антон 
Емельяновіч.

Янка падышоў да маладых. I хлопцаў, і дзяўчат на 
ложку і на тапчане было як мух увесну на шыбіне. Хлопцы 
былі відаць па цыгарках: здаецца, кожны — жук і жаба — 
трымаў у зубах піпку. Яны свяціліся ружовымі вочкамі. 
Як каторы зацягнецца, дык агеньчык пабольшае, аж асве- 
ціць губы з нахабнаю ўсмешкаю, дзюбку носа і няголеныя 
шчокі, ніз калматай авечай вушанкі. Хлопцы — тыя, каго 
зганьбавалі ці яшчэ не ўзялі ў войска, ці тыя, што ўжо вы- 
цягнуліся, як маладыя дрэўцы, і сёлета-налета пойдуць у 
войска. Дзяўчаты ўсякія. Маладзенькія, перастаркі.

— Ну, раскажы-раскажы, пане Яне, як ты з пападзян- 
камі пад ручку па вёсцы шпацыраваў...— радасна, седзячы 
між дзяўчат, загуў з ложка Уладак. Па мянушцы Скалазу- 
бы. У яго, як і ва ўсёй іхняй радні, былі вялікія, выпхну- 
тыя, лічы, за верхнюю губу пярэднія зубы.

«Угледзелі ж!»

— А што — зайздросна? — адказаў Янка ўголас, надта 
не збянтэжыўшыся. Няможна саромецца. Абсмяюць, 
зганьбяць тады. Ды калі яшчэ вунь і Зося сядзіць. Каля 
гаспадаровай дачкі, Волькі. А каля Зосі прыляпіўся нейкі 
падлетак. Ды Вольчын брат, Пятрусь.

— Ну, а як жа! — не здаўся і Уладак.— Меншая папа- 
дзянка надта мяккая! Як булачка!

— Бачыш, ты і абгледзеў, і абмацаў! А я не паспеў.
— Гы-гы-гы! — сыта зарагатаў Уладак. Але не перага- 

варыў, не абсмяяў. Перад Зосяю. I ён жа меў на яе вока. 
Дарма што чапляўся да яе сяброўкі, да Веры. Толькі 
смела — Янку насупраць — хадзіць да Зосі не адважваўся: 
канечне ж, помніў, як летась у гэтай жа хаце — на заба- 
ве — Янка добра наўскідаў па карку і яму, і яго сябруку. 
А дужыя кулакі для Уладака — добрая перасцярога. 
Ды і ўсе хлопцы пасля той бойкі пачалі пабойвацца Янкі 
і паважаць.

Янка і ў цемені бачыў: Зося стараецца на яго не пазі- 
раць. Бліскае бялкамі, водзіць туды-сюды галавою. Нібы 
кожнаму зазірае ў вочы, кожнаму ўсмешкаю падтаквае ў 
гэтым няійчырым здзеку супраць яго, Янкі, хоць ён цяпер і 
адзін супраць хлапечай кампаніі.

— Ды садзіся ты,— зноў загуў Уладак,— a то зусім 
засланіў свет. I выперла ж! Да бэлек вунь!

Дзе тут уплішчышся? Прыгледзеўся: дзе там Кастуся? 
Можа, ля яе можна ўціснуцца? Сядзіць вунь збоку, на тап- 
чане. 3 суседкаю. 3 Анелькаю Гарбацэвіч, пра якую сёння 
гаварыў бацька на Шубіне.

Устаў Пятрусь. Ступіў на драўлянае біла ложка, палез 
на печ, дзе кішма кішэлі і за ўсім цікавалі гаспадаровы ўну- 
кі — ад двух сыноў, што цяпер у заработках: старэйшы — 
у Сібіры, меншы — разам з іхнім Гіполем, Вінцуком, Драз- 
довічам і іншымі — у Амерыцы.

— Садзіся, Янак,— спаважна сказаў Пятрусь ужо ад- 
туль, з ляжанкі.

У яго забілася сэрца: трэба сесці каля Зосі! Пастаяў 
крыху ў нерашучасці, а пасля сеў на цвёрды, убіты ўжо на 
камень сяннік, засланы цёмнаю дзяружкаю. Зося адсуну- 
лася.

— Па сена, Мудрыя, ездзілі? — запытаў Уладак.
— Ездзілі,— адказаў.
— А я ўвесь час думаў: цябе не будзе, дык я ўжо сёння 

павяду дадому Зосю...
— Брахун ты! — незалюбіла тая.— Менціш вот цэлы 

вечар попусту языком. Ляпаеш, як лапцем па цымбалах!
— Заступаецца! — ухмыльнуўся Уладак.— Можа, і 

знюхаліся ўжо?
— Знюхаліся! — задзірыста адказала Зося,— А табе 

шкода?
— А няўжо ж!
— Дык не шкадуй — лопнеш ад зайздрасці!
— Аса! — прамовіў Уладак. Уздыхнуў.— Ладна, такой 

бяды. Чаго-чаго, а вашага цвету па ўсяму свету! Пайду і 
сёння з Вераю. Эх, мілка-растапырка мая! — і раптоўна 
абхапіў тую, сціснуў. Вера завішчэла, як ушчэмленае ў 
плоце парася.

Янка здзівіўся: як вольна паводзіцца гэты Уладак з 
дзяўчатамі. Што хоча, тое і робіць: гаворыць абы-што, рукі 
смела ў ход пускае. Зусім не асцерагаецца, што можа като- 
рую зняважыць.

Заляскала клямка ў сенцах. Усіх дзяўчат як ветрам зне- 
сла з ложка і тапчана — пабеглі да лаў і стала. Лавы сты- 
коўваліся на покуці. На іх — галава ў галаву — звычайна, 
як вядома, спяць Волька і Пятрусь.

Каля хлопцаў за печчу засталася толькі Кастуся: 
не саромелася гаспадароў. Ведала: на яе ніхто благога не 
гаворыць, знаючы, што да яе хлопцы надта не чэпяцца.

Увайшоў гаспадар. Паставіў долу спачатку адну бадню 
з вадою, пасля другую.

— Чаму лучыны не паліце, вышывальніцы? — азваў- 
ся.— Волька, запальвай. Цемень жа якая! Як пальцам у 
вока.

Волька паднялася з лавы, падалася да памялешніка.
Чуваць было: качаргою разгарнула ў печы прысак, вы- 

каціла адтуль на прыпек гарачы вуголь і, перакідваючы яго 
з рукі на руку, прынесла да камінка, кінула і пачала дзьму- 
хаць. Янка перасеў з ложка на тапчан, убачыў: Вольчын 
твар асвятляўся, рабіўся чырвоны — і высакаваты лоб, і 
прыгорблены нос, і круглаваты, з ямінкаю пасярэдзіне 
падбародак.

Вуголь разгарэўся, усхапіўся і пыхнуў уверх маленькім 
язычком агню — Волька паднесла да яго сухую лучыну, 
што стаяла і сохла там жа, на камінку,— агонь лізнуў яе 
па стрэмках і зачапіўся. Пасунулася ад камінка цемната. 
У хаце пасвятлела. Ад Волькі на супрацьлеглую, абмаза- 
ную глінаю сцяну паў вялізны, пад столь, цень.

Хата нібы паболыпала. Стала вялікая, як стадола.
Янка перавёў вочы на Зосю. Сёння яна ў валёнках, 

доўгай цёмнай спадніцы, светлай блузцы і ў белай хустцы. 
Танклявая, з тугімі невысокімі грудзямі. Зося злавіла яго 
позірк, перавяла на яго глыбокія чарнявыя вочы, смыкнула 
спелымі, нібы ў малінавы колер, поўнымі вуснамі і тут жа 
адвярнулася, паглядзела на гаспадара: той, сагнуўшыся, 
ставіў на лаўку бадню. Адна палавіна яго авечай аблавушкі 
была апушчана ўніз, другая паднята ўгору. Потым пры- 
клаў да наздрыны вялікі палец, дзьмухнуў-затрубіў у кут. 
Раз-другі.

— Тата! — засаромелася Волька.— Я ж вам хустачку 
дала!

— Што я — пан які, што буду хустачкі кожны дзень 
насіць? — буркнуў той.— Гэта пан, таўчы яго камары, 
смаркае і ў кішэню сваё дабро хавае. А я не пан і нават не 
шляхціц...— па-змоўніцку зірнуў на ўсіх, усміхнуўся.— 
3 панства, таўчы яго камары, найгоршае хамства...

Усе ўсміхнуліся. Нават і Уладак, хоць яго бацькі, як і 
ўсе сем’і ў Засценку, лічылі сябе не «мужыкамі», а шлях- 
таю. А Янка любуючыся пазіраў на Зосю.

Яму, як і астатнім хлопцам, цяжка было не здзіўляцца, 
не любавацца Зосяю. Яшчэ пазалетась гэта было выцыгля- 
стае, худое дзяўчо з вялікімі вачыма і кірпатым носам, з 
гарэзным хлапчукоўскім характарам. Яна больш і была ў 
адной кампаніі з хлапчукамі, чым з дзяўчаткамі. Лавіла з 
імі рыбу, хадзіла па грыбы і ягады, нават лазіла ў чужыя 
сады. Але пазалетась з вясны яна рашуча адасобілася ад 
хлапечага асяроддзя, пацішэла, нібы засаромелася ўсяго 
свету, стала патайною. Паволі яна пачала па-жаночаму вы- 
станьвацца — выпрамілася, набыла высакароднасць, гор- 
дую хаду, пакруглела, пашырэла ў клубах, адчула, што ў 
яе ўжо не дзіцячыя, а жаночыя грудзі. Яна, як і кожная ма- 
ладая дзяўчына, яшчэ не ўзрадавалася за сваю жаноц- 
касць, красу, а збянтэжылася ад яе, як і ад таго, што ўжо 
мужчыны і хлопцы пачалі пазіраць на яе з захапленнем.

Яна не разумела, што ні ў чым не вінаватая. Сама маці- 
прырода падарыла ёй прыгажосць, на зайздрасць і здзіў- 
ленне людзям.

У кожным пакаленні ў Янкавінах, казалі, былі красуні. 
Яны ўмелі глыбока адчуваць душою і сэрцам, міжволі 
сваёю красою ды тым чалавечым уменнем зводзілі з розуму 
тутэйшыя вёскі. У іхняй гэтай красе, адчуванні быў 
найвялікшы дар прыроды. Ім, гэтым красуням; было дадзе- 
на шмат таго, што можа дацца чалавеку,— здольнасць паў- 
накроўна, з захапленнем адчуваць, скажам, хараство 

глыбокага блакітнага неба, першай нясмелай жаўтаватай 
зеляноты, прыгажосці квітнеючых садоў, жоўтага лісця, за- 
гадкі цёку вады ў рэчцы, усе тонкасці чалавечых узаема- 
адносін, кахання. Праўда, гэты вялікі дар быў часамі і 
вялікім цяжарам. He кожная красуня магла панесці яго 
сама, не кожную маглі зразумець людзі — асабліва людзі 
зайздросныя, незычлівыя, зламысныя. Яны не разумелі 
ненаўмысна і наўмысна. He прымалі надта іншага, чым 
самі ведалі, кахання. Красуні хацелі не грубасці ці зазем- 
ленай прывычкі, няўвагі, а жадалі дабрыні, пяшчоты, да- 
лікацтва, найвялікшай тонкасці ў абыходжанні ды каханні 
ад мужчын, мужоў, а тыя ці не ўмелі, ці грэбавалі гэтым, 
грубілі і прыносілі шмат мук і пакут сваім абранніцам — 
тым, каго, бывала, дабіваліся з цяжкасцю. Было, гэтыя 
красуні не толькі пакутавалі, але і шукалі шчасця з іншы- 
мі, больш адчувальнымі — гэта значыць, грашылі, за што 
вёска іх жорстка асуджала, не дазваляючы ім выяўляць 
сваю багатую адчувальнасць. Таму былі выпадкі і забойст- 
ваў, самагубства. Бо амаль кожнае такое, грэшнае, забаро- 
ненае, каханне не прыводзіла да дабра, разбурала лад у 
некалькіх сем’ях адразу. Бадай, лёс кожнай красуні быў 
рэдка шчаслівы, а найбольш быў трагічны.

Цяпер вось вырасла красуня ў Янкавінах Зося. Цяпер 
у ёй сабралася ўся тайна хараства, чары, цяпер яна пачала 
заварожваць хлопцаў, выпрабоўваць іх сэрцы і душы, сама 
ісці ў жыццё з невядомай місіяй.

3 двара вярнуліся гаспадыня Паўліна і старэйшая ня- 
вестка Аўдоля. Кожная прынесла па абярэмку дроў. Янка 
зірнуў на іх толькі на міг, зноў перавёў вочы на Зосю — 
тая нацягнула на круглы абручык палатно, заціснула яго 
другім, крышку большым, і пачала вышываць. Дарожку на 
ложак. Больш у яго, Янкаў, бок не пазірала. А яму так ха- 
целася ўбачыць яе цёплы позірк, што супакоіў бы, сагрэў 
яго душу.

Каля акон у двары загаманілі дзеці — вярнуліся з коў- 
занкі. Цяпер ім можна было ўжо заходзіць у хату: іх ужо 
ніхто не будзе выганяць.

Неўзабаве і ўсыпаліся плоймаю. У валёнках, лапцях, 
кажушках, з насунутымі на вочы авечымі і вялікімі — вай- 
сковымі — вушанкамі. Усе ўспацелыя, з мокрымі валасамі 
на лобе і на шыі, з чорнымі рагамі поту на шчоках. Той-сёй і 
з засохлымі слязьмі. Зайшлі за гаспадаровым родным 
братам Міхайлам і яго жонкаю Настуляю, стоўпіліся ў 
парозе, піхаючы адно аднаго ў плечы ды хіхікаючы, пасля,

калі гаспадыня сказала, што можна садзіцца, паселі на лаве 
і на зэдліках пры печы.

Міхайла з постаці і з твару як і Сцяпан. Нібы блізняты. 
Але характарам Міхайла іншы. Ён не чытае ні кніг, ні га- 
зет, столькі ўсяго не ведае: не мае да гэтага ніякай ахвоты. 
Затое мае іншыя «таленты», якіх няма ў Сцяпана: любіць 
і ўмее гладка мянціць языком, маніць, вадзіць, як самая 
гаваркая баба, плёткі і адпальваць усякія дурноты. Да сло- 
ва, любіць раніцай ці ўвечар выйсці на двор, наўмысна 
моцна пазяхаць, кашляць ці зашыецца ў які цёмны куток, 
каб яго ніхто не бачыў, і вые-скуголіць на ўсю вёску. 
I яшчэ ён адмысловы злодзей. Да каго ні зойдзе ў хату — 
нешта ўкрадзе. Хоць лупіну ці стрэмку якую.

— Добры вечар вам! Ці рады вы нам? Калі вы нам рады, 
і мы вам да парады! — залапатаў Міхайла з парога і, не 
чакаючы адказу, акідаючы позіркам хату, пацёпкаўся да 
стала.— 0, колькі вас найшло! He раўнуючы як блышчыц 
у запечку! А вы, жыдзяняты,— жмурачыся, агледзеў 
дзяцей у парозе,— чаму шапак не здымаеце? He ў карчме ж 
вы, а ў хаце!

Тыя ўміг папасцягвалі вушанкі.
Неўзабаве зайшлі ў хату яшчэ два мужчыны. Стрыеч- 

ныя гаспадаровы браты, Пятро і Юзік Вайтковічы — бліз- 
няты. Абодва невысокія, каржакаватыя, цёмныя. За імі 
ўсунуліся і іхнія жонкі — Фроня ды Ірка. Юзік быў чала- 
век ціхі, у яго вялікіх вачах заўсёды свяціліся смутак, 
стомленасць, быў ён самы спакойны з усіх Чорных; Пятро і 
ў пяцьдзесят гадоў задзірлівы, завадатар боек, нібы ўсё 
яшчэ неаб’езджаны жыццём. Ледзь што яму не па гусце — 
пускае ў ход кулакі. I білі яго часта моцна, да паўсмерці — 
надта мужчыны і хлопцы з чужых вёсак,— вадою колькі 
разоў адлівалі, але ўсё роўна прыкры яго характар не 
змяніўся.

— Здароў вам у вашу кучку! — загарэзаваў з парога 
Пятро, акідаючы ўсіх позіркам. Пасля падаў руку гаспада- 
ру.— Здароў!

— Жыў, здароў, хаджу без штаноў, што й табе жа- 
даю! — адказаў той.

— Здароў, калі змалоў! — сказаў, паціскаючы руку, 
Міхайла.

Юзік не абмовіўся, моўчкі ўсунуўся; хлопцам Пятро ру- 
кі не падаў: завялікі яшчэ для тых гонар.

Раней вячоркі былі ў Міхайлы. Але як адна за адной 
заявіліся ў хаце дзве нявесткі, дык тыя пакрыху адвярнулі 
моладзь ад хаты.

— Ну дык што, хлопцы? — усміхнуўся Міхайла,— 
Чаго скаліце зубы? He баіцёся суднага дня? He страшна за 
свае грахі? За тое, што дзяўчат мацаеце, на гарачае дзела 
спакушаеце? Што гарэлку п’яце, мацюкаецеся?

— Гы-гы-гы! — зарагаталі Уладак і Антон.
— А калі хто ўжо таптаў дзяўчыну ці тая без шлюбу 

пад плотам легла, дык дасць бог на судзе!
— Цьфу на твой язык! — плюнула ў памялешнік 

гаспадыня,— Брахун ты, брахун! Дзеці малыя ў хаце, a 
ты... I на пост вялікі не зважаеш...

— Гэтыя дзеці, Паўліна, ужо больш за нас з табою ве- 
даюць...

— Вот ад такога ж, як ты, і адукоўваюцца на дурное... 
Наслухаюцца — самі тады абы-што брэшуць ці змалку 
абы-што дарабляюць! Паны сваіх дзяцей так не выхоўва- 
юць. Што яны ні гавораць, што ні робяць — дзеці не чуюць 
і не бачаць... Свае ды заморскія настаўнікі змалку дакла- 
даюць да навукі, да культуры...

— Мы ж не паны,— адказаў Міхайла,— Як мы самі 
раслі, гэтак і сваіх дзяцей гадуем. Хай змалку вучацца да 
ўсяго, як і араць, касіць, думаць... Панскія манеры не да 
нашай веры... Я вот адно думаю,— павярнуўся да Уладака 
і Антона,— папрыцё, мусіць, сёлета на бойню... Душа чуе: 
не разыдуцца з дабром і мірам Вільгельм і Мікалай, калі 
гэтак адзін на аднаго брэшуць... Паддасца, не дай бог, наш 
цар — Вільгельм сюды прыпрэ. Мы ж недалёка ад яго.

— А я, мужцыны, Вільгельма таго не баюся. Сяроўна 
ж трэба пад некім быць...— махнуў рукою Пятро.— Віль- 
гельмаў бавэр, кажуць, не гуляка, як пан Невядомскі, не 
бесталковы, як Свістуноў з Хатавы. Тыя ж не навуцылі 
ніцому добраму. Толькі кралі, цягалі дабро: лес, жыта, 
картофлю, лён, мёд, кароў, коней, свіней. Прадавалі і пра- 
даюць гэтае дабро за мяжу за золата. Яны ніцога тут не са- 
дзілі і не глядзелі. Дык ім ніцога і не шкода. Абы грошы. 
А бавэр, усе кажуць,— добры гаспадар. У яго галава кем- 
ная, розум вялікі, усякіх машын мудрых многа, парадак. 
Вунь,— кіўнуў на дзяўчат,— дзеўкі на калаўротах усю во- 
сень пралі. Думаеце, адкуль калаўроты. Адтуль. Бо ў нас 
век былі верацёны.

— Дурны ты, дык і не жагнаешся! — накінуўся на яго 
гасііадар,— Пры гэтых панах, пры ранейшых і твой дзед, і 
ты, дурань, па-свойму гаварыў, гаворыш, а вот той бавэр, 
таўчы яго камары, змусіць гергетаць па-свойму. А думаеш, 
лёгка будзе пераламаць язык?

— He бойся,— зноў махнуў рукою Пятро,— He адбіўся 
ад свайго дагэтуль, дык не адаб’ешся і цяпер. Ніхто цябе 
сілаю не адверне — ні Баба Яга, ні Кашчэй, ні Змей два- 
наццацігаловы. Абы сам не адцураўся. Разумны парабак 
хоча трапіць і да разумнага гаспадара.

— Дурны ты і дурное вярзеш...— узлаваўся Сцяпан.— 
Парабак павінен думаць пра тое, каб самому стаць гаспа- 
даром.

— От іменна! — згадзіўся Міхайла.
— Цаго захацелі! — ухмыльнуўся Пятро.— He кожны 

парабак можа ўзбіцца на сваю гаспадарку... Ці сам не здо- 
лее, ці пан не дазволіць... Як мы во, усе Цорныя, не можам 
ніяк стаць на ногі. To сам не падымешся, то нехта зваліць 
на дол... Ды сто попусту тлуміць галовы! Давайце лепс 
згуляем у дурня,— і дастаў з кішэні памятую калоду 
карт.— Падсядайце, Янак, Уладак. Усасцёх згуляем. Раз- 
водзіць гавэнды са Сцяпанам — сушыць толькі мазге...

— А я чуў,— зачапіўся яшчэ за ранейшую гутарку 
Міхайла,— бавэр — добры штукар: ці на двары адзін, ці ў 
хаце з людзьмі, дык сяроўна не зважае, страляе, як з гар- 
маты...

— Ото дурны! — незалюбіла гаспадыня.— Хоць бы 
што калі разумнае сказаў.

— Можа, і дурны. He адракаюся, — згадзіўся Міхай- 
ла.— Бо ўсё ведаю, а вот каб зрабілі царом, дык і не ведаў 
бы, што рабіць!

— Цар! — скрывілася жонка.— Такі ж самы штукар, 
як і той бавэр. У надмятайлы, можа, і ўзялі б. Але ненадоў- 
га. Бо скора выгналі б за дурныя выхілкі і паганы язык.

— А я вам вот што скажу пра ўлады...— абзыўнуўся 
маўклівы дагэтуль Юзік.— Кожны гад мае свой яд...

За гульнёю перавялі гутарку пра свае гаспадарскія кло- 
паты — пра Шубін, пра вясну. Пра хлеб. Hi ў кога ж з Чор- 
ных не было ўжо свайго хлеба. Усе пачалі ўжо жыць на 
пазыках. А пасля ніць гамонкі перахапіў балбатун Міхай- 
ла і пачаў страшыць дзяўчат — расказваць пра чарцей. 
Пра гэта, як і пра іншыя дзіўныя, містычныя здарэнні на 
свеце, вельмі любілі гаварыць у Янкавінах у зімовыя доўгія 
вечары.

— От сціхніце, дзядзька,— абрывала яго гаспадарова 
дачка, Волька.— Будуць баяцца дзяўчаты ісці дадому.

— Ого! — пасміхаўся той.— Падвядуць хлопцы. Яны 
ж толькі гэтага і прагнуць! А я вот некалі ледзь не прапаў.

— Скула табе на язык! — абрывала і гаспадыня, жаг- 

налася.— Складаеш вот дурныя складанцы напроціў ночы! 
Ды ў пост!

— Нічога я не складаю,— не здаваўся Міхайла.— 
Я расказваю тое, што сам бачыў.

— Ведаем, што ты бачыў...— махнула рукою гаспады- 
ня.— Абы мянціць языком. Язык жа без касці...

— От ты паслухай-паслухай,— абарваў яе Міхайла.— 
Сама ўбачыш: праўда гэта ці не?

— Дык маес падкінуць сто цы не? — злаваў Пятро. 
Пасля не вытрываў, перавярнуў карты, кінуў у адбой. Мі- 
хайла адвярнуў, паглядзеў гэты адбой, падкінуў адну кар- 
ту. Пятро пасунуў далонню па стале кіпку карт да сябе.

— Помніце, там пазалетась ездзіў я ў Івенец? — услед 
за іншымі беручы карты з калоды, вёў далей Міхайла, і 
карцёжнікі мусілі слухаць яго, не іграць.— Парасяты пра- 
даваў. Прадаў, як гэта і трэба, зайшоў у карчму, перакуліў 
адну-другую чарачку, закусіў селядцом і паехаў дадому. 
Лета. Ноч цёмная, хоць на воўка ўзбіся. Конь нясецца 
мой як апараны. Пад’ехаў ужо за Цеснавой — конь мой...— 
адкінуўся спіною да сцяны. Дзяўчаты замёрлі, не вышыва- 
лі, з разяўленымі ратамі пазіралі на Міхайлу. I тое, што ён 
называў тутэйшыя вёскі ды мястэчкі, яшчэ больш падда- 
вала ім страху.— Дык конь мой тыц і стаў! I ў цемнаце 
бачу: вушы яго ўгору. Старчаком стаяць. Ну, як у воўка 
на грамніцы...

— Цьфу! — плюнула яго жонка.— Брахун стары!
— Ржэ мой конь са страхам,— не зважаючы ні на што, 

плёў Міхайла.— ПІто там, думаю? Ваўкі? Чалавек які ліхі 
заступіў дарогу? Мацней сціскаю пугаўё ў руцэ, спаўзаю з 
воза. He. Hi чалавека, ні воўчых агеньчыкаў. Іду наперад. 
Эге, бачу: перад канём на дарозе ляжыць нешта цёмнае. 
Тыцнуў пугаўём — цвёрдае. Памацаў рукамі — пень. Лад- 
ны такі. Падняў. Нюхнуў — як і трэба, не то балотам, не то 
смалою пахне. Ну, думаю, вазакі везлі пні на смалакурню 
Свістунова і згубілі. Нашто, каб дабро прападала! Я за 
пень — ды на воз. Думаю, баба ўсю зіму дровы падпальваць 
будзе. Сцёбнуў каня па каленях — той, людцы мае, і панёс- 
ся. Як яму пад хвастом гарчыцаю нацерлі. Азірнуўся я: аж 
пень адпаўзае. Думаю, падтрасае калёсы, вот ён і скочваец- 
ца. Толькі я выцягнуў руку, каб узяцца за яго...— Міхайла 
нават паказаў, як ён выцягваў тады руку.— А пень, людцы 
мае, як падхопіцца! — Міхайла ўскочыў з лавы: — I ўміг 
зрабіўся чорным казлом з жоўтымі вачыма. Ды калі за- 
бляе: «Бэ-э-э!»

I Сцяпанавы ўнукі на печы, і дзяўчаты як адна завішчэ- 
лі, пазатульвалі твары далонямі. А хлопцы іранічна заўсмі- 
халіся.

— Скок казёл гэты з воза — і ў лес...— Міхайла го- 
пнуўся на лаву, аж задыхаўся адсваёй гамонкі.— А ў мяне, 
паверце, і валасэ дыбам сталі, шапка з галавы зляцела. 
Пот халодны па спіне пацёк. Увесь хмель з галавы вылецеў. 
Ледзь жывы дадому даехаў. Скажы ж, Настуля,— павяр- 
нуўся да жонкі,— цвярозы тады, як іголка, з кірмашу пры- 
ехаў! Толькі ледзь-ледзь пахла з рота...

— Працверазіўся за доўгую дарогу,— адказала тая.— 
А ў карчме добра насцёбаўся, калі потым шапку згубіў. 
Можа, плату і за парася прапіў. Хто ж там ведае, колькі ты 
ўзяў за тых парасят!

— Уга. Кажу ж...
— Вы, дзядзька, і былі п’яныя,— першая з дзяўчат 

апамяталася ад страху Зося,— ды ехалі адзін уночы па ле- 
се, дык вот вам і здалося...

Дзяўчаты пажвавелі, пасмялелі.
— Канечне, былі п’яныя,— сказала Міхайлава дачка, 

Вера.— Я ж помню: мама лаяла вас тады за гарэлку...
— Каб жа выдумляў! Сам бачыў...— Міхайла ўхапіў 

праваю рукою каля скроні валасы, адцягнуў.— Бачыце 
сівыя пасмы? Усё гэта ад той ночы...

— Пасівелі вы, можа, і не ад таго,— сказала пляменні- 
ца Волька.— Усе ў нашай радні чорныя, усе рана сівеюць...

— He верыце: няма чарцей? — не здаваўся Міхайла.— 
Дык вот хай каторая з вас папробуе ўночы залезці на га- 
рышча і паглядзець у люстэрка ці цяпер, у пост, патанцуе! 
Хіба не чулі, што было пад Рубяжэвічамі? Была там 
адна дзяўчына. He верыла ні ў бога, ні ў чорта. Пост вель- 
кі — а яна танцуе сама з сабою, спявае. Засталася адна раз 
дома, зноў пачала выкручвацца, задраўшы галаву. Пазіра- 
ла на сучок у бэльцы. Як сама потым казала, гэты сучок 
раптоўна пачаў большаць ды большаць у яе вачах, а по- 
тым спаў долу — і паўстаў з яго чорны хлопец у чорным 
касцюме. 3 рожкамі, з жоўтымі вачыма. Хоп яе — і як 
закруціў, што яна не магла і астанавіцца. Можа, і да смерці 
закружыў бы, каб бацька не найшоў. Кінуў тады яе гэты 
чорны хлопец, скок уверх, зноў сучком на бэльцы стаў. 
А яна як пласт на току ляжала... Колькі яе потым па ўсякіх 
шаптухах, па дактарах павазілі! Сохла-сохла і памерла...

Дзяўчаты са сполахам зірнулі ў столь. На бэлькі. Там і 
праўда было шмат усякіх — вялікіх і малых, адзіночных і 
ў кветкі — сучкоў.



Пасля ўжо іншыя пачалі ўспамінаць усякія страшныя, 
містычныя выпадкі. Калі пазяхнула Міхайлава жонка, за 
ёю — Пятрова, за імі пазяхнулі і мужчыны, Юзік, Пятро. 
I гаварун Міхайла не ўтрываў, разявіў раз-другі рот да ву- 
шэй ды наўмысна яшчэ, што аж піскнула штосьці ў яго 
пашчэнках. I тут жа ўсе выбухнулі смехам: Міхайла не мог 
закрыць рота. Вочы вылупіліся, твар скрывіўся. Парага- 
таўшы ўволю, Пятро тыцнуў Міхайлу кулаком у пашчэн- 
ку — той нарэшце плямкнуў, закрыў рот. Завойкаў, за- 
стагнаў ад болю.

— Цас спаць ісці,— зноў пазяхнуў Пятро.— Павалак- 
ліся дадому. Трэба ясцэ ж і на бабу нагу закінуць...

— Ото разумна сказаў! — папікнула жонка.
— Цаго ты! I ты тады весялейшая будзес...
I як толькі мужчыны паўставалі, стоўпіліся ў парозе, 

замітусіўся Міхайла. Хапнуў са сцяны, з цвіка, аблавушку, 
але, перш чым начапіць яе на галаву, чамусьці спачатку 
засунуў на міг руку ў правую кішэню кажуха, тут жа 
выхапіў яе і паштурхаўся да дзвярэй.

— Спакойнай вам ночы!
— Спі вытрашчыўшы вочы! — адказаў яму гаспадар.
— Пачакай, Міхайла,— ужо пры парозе затрымала яго 

гаспадыня, Паўліна. Яна ўвесь апошні час не зводзіла з яго 
вачэй,— Пакажы...— I калі ён запыніўся, падышла, суну- 
ла руку ў яго кішэню. Дастала адтуль невялікія нажніцы.

— Вой, далібог, не ведаю, як яны ў мяне апынуліся...— 
заўсміхаўся той. I не вінавата, а гарэзна.— Няйначай, усу- 
нуў нехта...

— Усё табе нехта ў твае кішэні чужое падпіхае! — 
перакрывіла гаспадыня, вешаючы нажніцы на ранейшае 
месца, на цвік у сцяне.— От занямонская натура! Жыць 
не можа, каб чаго не ўкрасці!

Міхайла паўсміхаўся і, як нічога і не здарылася брыд- 
кага, пасунуўся з хаты.

— Дабранац! — развітаўся ўслед за ім Пятро.
— Забірай усе блохі нанач! — адказала яму гаспадыня.
— Заставайцеся здаровы! — пазычыў на адыход спа- 

койны Юзік.
— Бывайце здаровы ды, дай божа, каб здаровыя і 

абачыліся,— амаль у адзін голас паважна, зусім не так, як 
ліхім Міхайлу і Пятру, пажадалі яму і яго жонцы Сцяпан і 
Паўліна.— Салодкага вам сна — спаць да паўдня!

Неўзабаве за Чорнымі і дзецьмі, загарнуўшы свае абру- 
чыкі з палатном у хусткі, сыпнулі з хаты, як пчолы роячы- 

ся, дзяўчаты, на хаду апранаючы і зашпільваючы кажушкі. 
Хацелі ўцячы ад хлонцаў.

Тыя шыбнулі ўслед за імі. Ледзь дзверы не сарвалі з 
завесаў і не панеслі з сабою. Здаецца, скінулі з лаўкі бадню, 
разлілі ваду ў парозе. Янка чуў, як лаялася на іх гаспады- 
ня, таўхала некага апошняга ў плечы, але ніхто на гэта не 
зважаў, вырываўся з хаты і з сянец на двор. Але цяжка 
было вырвацца. Доўга таўхаліся, ціснулі адно аднаго ў сен- 
цах у куты. Янку, здаецца, пёр перад сабою Уладак, ста- 
раючыся заціснуць у кут. Яму ўдалося неяк павярнуцца, 
пусціць паперадзе самога Уладака. Ды яшчэ так папхнуў, 
бухнуў Уладака ў сцяну, што аж затрэсліся сенцы. Сам 
вырваўся на двор, зусім аслеп у цемнаце. Зыркаў-зыркаў: a 
дзе ж белая касынка? Убачыў: каля плота ўжо. Кінуўся 
туды. Іначай будзе, што і раней. Зося шыбне, як каза, і 
схаваецца ў сваім двары.

Дагнаў, злавіў яе пасярод лагчыны. Можа, і не ўхапіў 
бы за плячук ды не прытрымаў бы, каб не каўзанулася на 
лёдзе і не павалілася.

— Вой, хто гэта? — віснула, падбіраючы згублены 
вузел.

— He бойся,— ціха прамовіў, падымаючы, а пасля і 
трымаючы яе за локаць.— Гэта я...

— I прэш жа, як забіць хочаш...— папікнула.
Прамаўчаў. He ведаў, што адказаць.
— Пусці! — загадала. I сярдзіта: — Чуеш?
— А ты не ўцячэш?
- Не-э.
— He абманеш? Як і тыя разы!
Памаўчала і яна. Нібы павагалася.
— He, сёння не абману.
— Ну, глядзі...
Ён адпусціў. Пайшлі побач. Моўчкі. Як на суд. Янка 

чуў: сэрца тахкае-тахкае, падымаецца, аж цісне, здаецца, у 
горле.

— Лаві, калі зловіш! — усклікнула яна і панеслася па 
вуліцы. Што вецер. Ён і сёння ўлёг за ёю. Але дзе там! Хіба 
дагоніш лань?!

Убегла ў свой двор. Ляснула клямкай у сенцах і зашча- 
пілася. Ён з гарачкі ўбег у вузкі двор, спатыкнуўся аб сан- 
кі, запыніўся: нарабіў брэху Мішукоў сабака. Ён вымчаў з 
двара: выйдзе яшчэ з качаргою гаспадар. Ды і няёмка ста- 
яць, як цюцька, пад дзвярыма.

Пастаяў крыху за плотам, чакаючы: а вось Зося сёння 

59



выйдзе з сянец. Але яна не выходзіла. Дык ён паныла пасу- 
нуўся дадому. Чуў: па вёсцы нясецца вясёлы хлапечы і 
дзявочы гоман, енк, піск. Значыць, астатнія хлопцы не далі 
такога промаху, як ён.

«Варона дык варона я!» — палаяў сябе.
Ужо ля свайго цёмнага двара — каля брамкі і невысо- 

кага шула — запыніўся. Пачакаў Кастусю. Яна ішла з су- 
седкаю, з Анелькаю. Вось яны разышліся.

— Ну што? — падышоўшы, усміхнулася Кастуся.— 
I сёння толькі аблізаўся? Весела цяпер, як рыбаку, што 
выпусціў з рук рыбіну?

— А табе што? — адказаў з незадавальненнем.
— Няўдака ты! Зявель сонны!
— Вот дам зараз у зубы! — узлаваўся.
— Бачыш, які смелы цяпер! Са мною! — не спалохала- 

ся тая, хоць была нашмат маладзейшая.— А з ёю дык як 
цяля! Hi загаворыць, ні...

Змаўчаў. Ды што сказаць? Праўду рэжа.
— Бойся-бойся, дык набаішся: і ліха не мінеш, і на- 

дрыжышся! — ушчувала Кастуся.— Паглядзіць, што такі 
целяпей, дык і адвернецца.

— Яна і ўжо, відаць, некага мае...
— Дурань ты! — прыблізілася, прамовіла са шкадаван- 

нем.— На цябе ж вока мае...
— Яшчэ як! — аж разгубіўся. Каб не паказаць свайго 

хвалявання, ухмыльнуўся,— Пазірае, як сабака на кій...
— Вой, які ж ты яшчэ сляпы і дурны! Як кацяня! — 

нібы здзівілася Кастуся.— Нічога не бачыш. Уся вёска ба- 
чыць, а ты не... Ды зірні ты, прыгледзься добра, як яна 
чырванее, калі ты зойдзеш, загаворыш з якою другою! А як 
яна выстранчаецца! Новыя блюзкі, спадніцы мяняе!

Ён слухаў, што казала яму сястра. Слухаў, як старэй- 
шую і разумнейшую.

«Няўжо, няўжо Зося ўпадабала мяне? — цеплынёю аб- 
лівалася яго сэрца.— Але чаго тады гэтак уцякае? Ох і хіт- 
ры ж гэты люд, дзяўчаты!»

6

Вера Чорная не старалася ўцякаць ад дзядзькавай ха- 
ты. Толькі ў гурце — для вока — выбегла з двара. За пло- 
там запынілася. Яна чакала. I не памылілася: ззаду апошні 
цягнуўся Уладак Дземідовіч. Памалу. Нібы воз цягнуў за 

сабою. Усё ж добра Янка Нямкевіч бухнуў яго — спіною і 
патыліцаю ў сцяну — каб уцэліў на які крук, дык акале- 
чыў бы.

Падышоў. Абхапіў за плечы. У Веры соладка зайшлося 
сэрца. Аднак скінула з сябе яго руку.

— Чаго ты? — здзівіўся.
— Ідзі, бяжы і ты! — папікнула,— Даганяй!
— Каго?
— Як не ведаеш! Падурэлі ўсе праз яе! Свету з-за яе не 

бачыце.
— Ды з-за каго?
— 3-за Мішуковай Зосі...
— От знайшла красуню! — супакоіў.— Вочы па яб- 

лыку!
— Але ж і ты млееш за ёю...

— Я? — хмыкнуў,— За ёю? Ды яна каб і хацела, дык я 
з ёю не хадзіў бы!

— Уга!
— Вот табе і дуга! — зноў прытуліў,— Я з табою хачу 

хадзіць, мякенькая ты мая, булачка пульхная!
— Так ужо і булачка! — закрыўдавала, але не злосна.
— Булачка! — абдымаў, наўмысна калоў падбародкам 

яе шчаку.
— Пусці! — спрабавала вызваліццца, але не рашуча.— 

Убачаць!
— Цяпер? — хмыкнуў,— Ды цяпер усе храпуць ужо!
Пайшлі па цёмнай вуліцы, у другі бок вёскі, у Засце- 

нак. Ён усё абдымаў — узваліўся на яе плячук. Але яна 
цярпела. Піхнуў да нечага — здаецца, дзядзькі Вайтковіча 
Юзіка — плота. Як і тыя разы, пачаў «лашчыць» яе — 
ціснуў, мяў далоньмі яе плечукі, грудзі. 3 нейкай злосцю. 
За тое, што яна, Чорная, і такая паслухмяная, не цураецца 
яго, як іншыя дзяўчаты, што і сёння Янка Нямкевіч ад- 
піхнуў яго, пабег за Зосяю — за тою, хто і яму сушыць 
сэрца.

— Ну што ты робіш? — хіхікнула Вера.— Задушыш!
— He задушу. Мужчына бабы не задушыць абдыма- 

ючы.
— I як табе язык не адсохне такое гаварыць!
Пусціў у ход рукі. Залэпаў імі пад кажушком, каля яе 

сцёгнаў.
— He лезь,— забараніла.
— Чаго ты, дурная, баішся? He з’ем жа,— даў рукам 

волю.

Пачала бараніцца. Абцягвала спадніцу ўніз, трымала за 
рукі.

— He дзярыся! — задыхаўся ад барацьбы, маладога 
шалу, ад гарачыні яе цела.— Можа, і сёння яшчэ кусацца 
пачнеш?

— А ты не лезь абы-куды...
— Як гэта — абы-куды? Ці для другога каго бера- 

жэшся?
— Вот выдумляеш, — адказала.— Няма ў мяне нікога.
— Дык буду я? — прашаптаў ужо лагодна.— Добра?
— Уга, будзеш!
— Чаму не буду?
— Ды ты з Зосі вачэй не зводзіш. Са мною толькі дзеля 

прыліку...
— От! — сказаў нібы пагардліва пра Зосю, а сам паду- 

маў: «I бачыць жа ўсё, каб табе вочы павылазілі! I ўпартая, 
непадатлівая, хоць і горнешся!» — Ест там з каго вачэй не 
зводзіць!

— He нагаворвай. А яна і праўда харошая.
— Ты не горшая.
— Уга,— не пагадзілася.— I яшчэ ест адно...
- Што?
— Я — гэта адно, а ты — зусім інакшае...
— Вот завялася! — яго пачала разбіраць злосць, што 

яна гэтак стрымлівае яго рукі,— Хіба мы не роўныя? Абое 
ж людзі...

— He! — не згадзілася.— Вы вунь хто, а мы... Мы — 
Чорныя...

— А хочаш, я вазьму цябе замуж?
— Уга! — усміхнулася,— He будзе тое.
— Будзе. Абы я настояў. Але ж ты... Баішся во мяне.
— Я не баюся...
— Дык чаго рукі, лыч мне дзярэш?
— Дык ты ж робіш абы-што...
— Прыляпілася да слова! Я ж хачу, каб ты была мая. 

А ты не хочаш гэтага.
— Ну...— здаецца, ужо слабела ў супраціўленні, здава- 

лася. Гарэла як у шале,— Гэта не адно...
— Адно!
— Пасля шлюбу толькі тое...
— Вот! — ускіпеў.— Старыя забабоны! Колькі я ведаю 

такіх, што і да шлюбу блізкія былі...
Нарэшце дабраўся да яе цела. Уздрыгнуў: якая ж яна 

палымяная! Як агонь. Адчуў: жыць не зможа, калі не 

зведае яе цела. Ён ужо колькі гадоў ведаў жанчын — і су- 
седку-салдатку, якая цяпер вярнулася да сваіх бацькоў, у 
Пруды, і Шлёмаву дачку, і малодшую пападзянку,— дык у 
ім ужо жыў мужчына.

— He трэба, Уладачак,— пачала прасіцца Вера.— 
Потым...

— Калі потым? — расшпіляў на ёй адзенне.— Усё 
«потым» ды «потым»...

He зважаў на яе просьбы.
Верка заціхла. Замёрла ў пацалунку. Здаецца, хліпала. 

Ён адпусціў яе на хвіліну, пачаў похапкам расшпільваць 
на сабе кажух. I ў гэтую хвіліну Вера нібы ўстрапянулася.

— He! — цвёрда сказала.
«Не паспеў! — узлаваўся.— Усё, цяпер, як прачнулася, 

дык ужо не падпусціцца...»
Дзеля прыліку лашчыў яе далікатна, гаварыў цёплыя 

няшчырыя словы, але Вера была напагатове, больш такога, 
як раней, не дазваляла.

«Чорная! Дурная! Праклятая! — ідучы дадому, кляў у 
думках Веру.— Здаецца, ліпкая, хоць ты яе жыўцом глы- 
тай, але ўпартая і непадатная! Бачыш: спачатку да шлюбу 
з ёю ідзі, а тады ўжо на, бяры яе, еш! А яшчэ што хочаш? 
Але нідзе не дзенешся. Зграбу заўтра-паслязаўтра як мі- 
ленькую... Трэба толькі менш цацкацца...»

7

Відаць, мала калі бывае, каб усе ў Янкавінах уночы 
спалі. Заўсёды той-сёй і не стульвае вачэй. У каго малое 
дзіця, хто хворы, хто думае пра сваю бяду ці свае кло- 
паты, хто ідзе красці — адным словам, у кожнага, хто не 
спіць, свой неспакой.

Апошнія ночы Мішук, Зосін бацька, гэтаксама бадзё- 
рыўся: пільнаваў, калі ацеліцца карова. Іхняя Лялька была 
ўжо не маладая, але здурнела на старасць: тыя гады гуля- 
ла, бегала рана і рана цялілася — у лістапад, снежань ці 
сама вялікае ў студзень. А сёлета во якою парою яшчэ не 
прывяла цяля.

Сёння Мішук прылёг на куфры не распранаючыся. 
У валёнках і ў кажуху, бо ў гэтую ноч, як бачыў па 
малодзіве (яно ўжо, лічы, было малако, яго, горкае, ужо ў 
мінулы дзень не пяклі дзецям на патэльні, аддалі свінням) 
ды па падхвосціцы, Лялька павінна была ацяліцца. Выхо- 

дзіў ужо разы з тры з ліхтаром у хлеў: Лялька сёння не 
клалася, стаяла, цяжка ўздыхала.

Звечара спаць не хацелася. Ляжаў, думаў пра жыццё- 
быццё. Пасля слухаў, як разыходзіліся ад Чорнага мала- 
дыя, галёкалі на ўсю вёску. Чуў, як бегла па двары дачка, 
як нехта з хлопцаў цяжка гупаў услед за ёю. Зося ўляцела 
ў сенцы, замкнулася, пасля ціхенька, як мыш, зайшла ў 
хату, падкралася да акна і доўга стаяла каля яго, пазіраю- 
чы на двор у цемень. Можа, і на таго пазірала, ад каго толь- 
кі што ўцякла. Можа, і той яшчэ стаяў каля плота, чакаў, бо 
яна раз-другі адхінала фіранку і, здаецца, махала рукою.

«3 нейкім жа во дражніцца...— падумаў ён.— Нехта ж 
жаніхаецца ўжо... Хто? Ці талковы хоць? Можа, які ветра- 
гон...»

Адчуў трывогу. За даччын лёс. He дай бог, спакусіць, 
ашукае які паганец. Што тады? Праўду людзі кажуць: узяў 
кавалер дачку за руку, а бацькоў бярэ за сэрца...

Калі яна неўзабаве распранулася і легла на свой ложак, 
побач з малодшаю сястрою, дык доўга не магла заснуць — 
варочалася, нібы ёй было мулка ляжаць, надымалася і, 
седзячы, зноў угледжвалася ў акно, слухала ваколіцу. Ен 
не спаў, чуў і бачыў усё, але маўчаў. Што ён мог сказаць? 
Hi воклічам, ні пагрозаю ўжо нічога не зменіш. Вырасла 
дачка, стала паненкаю. Уступіла ў пару, калі трэба ўжо 
жыць іначай, думаць пра сталае. Калі пазяхнуў — здаец- 
ца, і ціха,— Зося ўпала на падушку, сцішылася, затаілася.

Заснула. Услед за ёю заснула і маці — яна гэтаксама 
ўсё чула, ціхенька ўздыхала, адчуваючы, што хутка гэтая 
вячорніца паляціць з бацькоўскай хаты, шаптала маліт- 
вы — замольвала свае грахі ды, відаць, прасіла бога ўсце- 
рагчы дачку. Усцешна бацьку, маці, калі дачка здаровая, 
паглядная, калі вакол яе рояцца хлопцы, але і трывожна. 
Непакоілася раней, пакуль не выйшла замуж, за старэй* 
шую, за Галену, цяпер вось прыйшоў час непакоіцца за 
гэтую страказу.

Цяпер, калі ўжо ўсе ў хаце спалі, дык падступаў сон і 
да яго. Ён драмаў, нават засынаў. Падхопліваўся: можа, 
ужо і шмат спаў! Можа, ужо і задушылася Лялька! Лаючы 
сябе, такога нядбайнага гаспадара, спаўзаў з куфра і ішоў у 
хлеў. Дзякуй богу, Лялька была жывая. Ён жагнаўся, 
радуючыся: адна ж кароўка на сям’ю — на пяцярых. 
А без каровы — ды такой дойнай,— як і без каня, якое 
жыццё?! Праўда, смятаны ці масла ад Лялькі яны самі ма- 
ла калі бачылі, як і мёд ад іхніх пчолак, бо прадавалі Шлё-

му. Збіралі ўжо Зосі пасаг. Але маслёнкі, кіслага малака, 
тварагу мелі ўдосталь.

Вось зноў падхапіўся. Сеў. He мог даўмецца, колькі 
спаў. Няма ж гадзінніка. Hi на руцэ, ні на сцяне. Час 
мералі па пеўневых кукарэканнях. Першы раз певень то 
праспяваў ужо, другі раз, здаецца, яшчэ не абзываўся. 
Мішук абмацаў на току каля куфра ліхтар з прытушаным 
агнём, патупаў з хаты.

На дварэ было не вельмі цёмна, але холадна. Цяў са- 
кавіцкі мароз. Рыпеў снег. Здаецца, на ўсю вёску.

У хляве пабольшыў у ліхтары агонь. Захваляваўся: 
каля бурай каровы ляжала гэтакае ж бурае цяля, а сама 
карова якраз пазбаўлялася ад паследу. Добра, што паспеў у 
час. З’ела б Лялька гэты паслед — сапсавала б, як кажуць, 
надоўга малако.

«Дай бог, каб цялушка! — падумаў, зачыняючы за 
сабою шчыльна ўцепленыя саломаю дзверы.— Была б 
Зосі ў пасаг... He сёлета, дык налета пойдзе ўжо за- 
муж...» Па яго і жончыных назірках Лялька павінна 
была ашчаслівіць іх якраз цялушачкаю: была не жва- 
вая — на бычка, а цяжкая, марудлівая — на цялушачку.

Мінуў загарадку, дзе ляжаў конь, увайшоў у кароў- 
скую загарадзь. Пастаяў, любуючыся на рыжае — ад Ням- 
кевічавага быка — цяля, пасля прыбраў паслед. Карове, 
здаецца, пайшлося ўсё добра, яна даволі моцна стаяла на 
нагах і цяпер адразу, павярнуўшыся, пачала аблізваць 
цёплае вільготнае цяля.

«Усё ж халаднавата ў хляве,— падумаў.— Змерзне 
гэтае немаўлятка. Трэба забраць яго ў хату».

Але адразу не браў, чакаў, калі цяля акрыяе, ста- 
не на ногі і смактане матчынага малака — адчуе голад 
і смак, будзе па-добраму ўжо сапраўдны жылец на гэтым 
свеце.

Агледзеў: цялушачка! Дзякуй богу! Пачуў заступнік 
іхнюю просьбу, уважыў!

Пасля, калі цяля падалося, пачало станавіцца на пя- 
рэднія ногі, шкрэбацца, але і тут жа падаць, тыцкацца 
мордачкаю ў дол, памог яму, кволаму, падняцца, пада- 
пхнуў да вымя. Цяля ўткнулася, смактанула і, як дзіця, 
папярхнулася.

— Эх ты! — усміхнуўся.— Недарэка!
Калі цяля здаволілася і мацней стала на тоненькія 

ногі, падхапіў і, укрываючы поламі кажуха, панёс яго, 
усё яшчэ цёплае, жаданае, мілае, у хату пад жалобны 
і трывожны каровін мык.

— Ну хто? — запытала ў хаце жонка, відаць, прачнуў- 
шыся ад яго тупату ў сенцах, ад бразгання клямкаю.

— Цялушачка! — адказаў, несучы цяля на загадзя 
прыгатаваную каля печы пасцель з саломы і лахманоў.

— Дзякуй богу! — перажагналася жонка.
— Толькі ж заўтра нічога нікому не пазычай,— пера- 

сцярог.— Уведаюць, што карова ацялілася, дык каторы 
наўмысле прыйдзе нешта пазычыць.

— Ну што я — дурная?
— Будзе нашая паненка з пасагам...— парадаваўся, 

апускаючы цяля долу.
А іхняя паненка моцна, па-маладому спала, і, каб хто 

зблізку зірнуў на яе, дык убачыў бы: яна ўсміхалася ў сне.

Раздзел другі

1

— Алеська, сынок,— яшчэ ў парозе спаткала яго з бе- 
даваннем Собаліха,— ды наш жа Юры гарыць, як жар... 
Бедненькі, і ночачку, і сёння, цэлы дзень, як полымя 
палае...

Алесь адразу, не скідаючы паліта, уздоўж шырокай, 
пацямнелай за зіму печы, пліты, на камінку якой дымела 
лучына, а пасля пасярод вялікай, на адну палавіну, хаты 
падаўся да супрацьлеглай ад парога, малаасветленай, са 
сполахамі ад скупога агню сцяны — да драўлянага ложка. 
На ім, накрыўшыся і коўдраю, і кажухом, ляжаў у паў- 
змроку Собалішын кватарант. Яго лоб быў захінуты руч- 
ніком,— відаць, змочаным у халоднай вадзе. 3-пад краю 
ручніка тырчэлі востры прамы нос, вусы і вузенькая ба- 
родка-клінок.

Падышоўшы, Алесь запыніўся. Падумаў: можа, Казлоў 
спіць, дык няхай адпачывае. Кажуць, у сне чалавек лягчэй 
пераносіць хваробу, хоць і сняцца тады яму трывожныя 
і пагрозныя сны.

— Добры вечар, Аляксандр Іванавіч,— аднак ціха пра- 
мовіў той,— сядайце, калі ласка, і прабачце велікадушна, 
што я сёння такі...

— Добры вечар, Юры Васільевіч,— адказаў Алесь, па- 

зіраючы, як хворы прыпадымае ручнік, паказвае запалыя, 
цёмныя (а яны ў яго звычайна блакітныя) вочы, высокі 
прыгожы лоб. Па слабым голасе адчуў: у Казлова са- 
праўды вялікая тэмпература.— Прабачце, вы пасылалі па 
Андрэя Мікітавіча?

— He. Мяне цётка Франя лечыць,— адказаў той,— 
Зёлкі парыць, малако з мёдам дае. Андрэй Мікітавіч, 
кажуць, сам хварэе...

— Дарэмна, Юры Васільевіч, вы так не шануецеся,— 
паўшчуваў Алесь.— Калі Андрэй Мікітавіч не даў бы рады, 
дык завезлі б вас у бальніцу ў Налібакі. Зёлкі зёлкамі, 
а вам, можа, трэба і болыпая помач.

— Ці варта вам так клапаціцца, даражэнькі? Хто я 
вам? Родзіч? Аднадумец? Чужы, лішні чалавек...

— Пасля разбяромся, Юры Васільевіч, хто мы... Цяпер 
трэба вас ратаваць, не запускаць вашай хваробы.

— Яна запушчаная ўжо, даражэнькі, — уздыхнуў Каз- 
лоў, выцягнуў уздоўж цела доўгія, з тонкімі худымі паль- 
цамі рукі, чамусьці саромеючыся трымаць іх на грудзіне.— 
Хранічнае запаленне лёгкіх — пакуль што мой самы тры- 
валы набытак за апошнія гады... Таежны падарунак...

Алесь, як ні затрымліваў яго Казлоў з просьбамі ды 
выбачэннямі, зноў падаўся на двор. Па Чарнова. Ішоў 
хутка па рыпучым снезе, у марозную цёмную ноч. Адчу- 
ваў трывогу з-за хворага — як з-за блізкага ці роднага 
нямоглага чалавека, хоць ведаў таго ўсяго трэці месяц. 
Трывога тая была, можа, і з-за дабрыні, адзінокасці, без- 
дапаможнасці і ў той жа час вялікай духоўнай сілы Каз- 
лова. Ён спадабаўся Алесю. Сваёй чалавечай мужнасцю, 
вернасцю сваім ідэалам.

Казлоў — пра яго, «бунтара супраць заведзеных богам 
парадкаў», высыльнага, гаварыў Нямкевічам Гарбацэвіч 
на лузе — жыў тут, у Янкавінах, з каляд. Яму, масквічу, 
яшчэ два гады таму дазволілі выехаць з далёкага Таболь- 
ска, але не далі згоды вярнуцца адразу ў Маскву, дзе 
Казлоў і жыў, і рэвалюцыянерыў, браў удзел у падзеях 
1905 года, змусілі запыніцца спачатку на поўдні, а пасля 
тут, у Паўночна-Заходнім краі,— хацелі патрымаць у роз- 
ных мясцінах з розным кліматам. Быў ён чалавек сярэд- 
ніх гадоў, недзе пад сорак, невысокага росту, русявы, 
падслепаваты (амаль нічога не бачыў без акуляраў), 
спакойны, адзінокі. Старэнькія яго бацькі, як расказваў, 
памерлі ўжо ў невялікім сяле пад Арлом, а жонка, як 
толькі саслалі яго ў Сібір — маці і мачаху ўсіх высыль- 

ных,— адраклася ад яго і выйшла замуж у Маскве за 
паліцэйскага ротмістра, за таго чалавека, які ў свой час 
вёў допыт Казлова.

«Мы з вамі абодва, даражэнькі, адрынуты і Мікалаем 
Другім, і кабетамі...— нядаўна з горкай усмешкаю гаварыў 
гэты Казлоў Алесю.— А гэта значыць, што мы цалкам 
выбіты з жыццёвай каляі...»

Алесь ні раней, ні цяпер не меў цягі ўступіць у якую- 
небудзь палітычную партыю, але з бальшавіком Казловым 
блізка сышоўся. Упадабаў за розум, бываласць, культур- 
насць, за сумленнасць. За апошні час яны нямала пага- 
варылі пра жыццё-быццё, пра гісторыю чалавецтва, Ра- 
сійскай імперыі, яе народаў, пра падзеі пачатку гэтага 
стагоддзя, пра партыі і іхнія праграмы. На шмат што яны 
мелі адну думку, па сім-тым не згаджаліся адзін з адным, 
спрачаліся — надта па гісторыі ўсходніх славян. На тое- 
сёе, што дзеялася ў сівую даўніну, мелі розны погляд. 
Але спрэчкі, як часта бывае, не зрабілі іх ворагамі. На- 
адварот. Здаецца, абодва захацелі яшчэ бліжэй сысціся, 
яшчэ болей пагаварыць, яшчэ болей уведаць. Казлоў 
падрадзіўся даваць яму чытаць крамольныя кнігі, а ён, 
Алесь,— кнігі па гісторыі краю, па яго культуры. У дадатак 
Казлоў з ахвотаю ўзяўся вывучаць беларускую мову. Ды да 
Казлова прыходзіў не толькі адзін Алесь. Заходзілі веча- 
рамі і іншыя янкавінцы — паслухаць новага ў вёсцы, 
бывалага чалавека і пагаварыць.

Спяшаючыся, Алесь мінуў чамусьці сёння не асветле- 
ны, а цёмны ўжо дом Сяргеенкаў. Яго звычайна — ці то 
ўдзень, ці то ўночы — мінаў з вялікім хваляваннем. Шмат 
разоў хадзіў ён сюдою паблізу, a то нават і ў гэты дом, 
куды цяпер яму няма ходу. Цяпер там паходжвае іншы. 
Яму, іншаму, дорыць Кацярына маладосць, сваё каханне. 
Сёння, аднак, усё яшчэ не зарубцаваны боль не засадніў. 
А можа, яго проста не адчуў, думаючы пра іншае. Заві- 
хаючыся, ён мінуў Сяло, шумлівую хату Сцяпана Супра- 
невіча, прыйшоў у Засценак, да флігельчыка, дзе ў адной 
палавіне жыў пісар Дзяжко, у другой — Чарноў.

У хаце Чарнова яшчэ гарэла святло. Яно звычайна 
свяцілася позна, пазней, чым у каго ў вёсцы, бо Чарноў, 
халасцяк, чалавек кампанейскі, любіў прымаць гасцей, і 
госці любілі ў яго атабарыцца. I Дзяжко, і паштавік Гар- 
буковіч, і ўраднік Петухоў — халасцякі — любілі спажыць 
гасціннасць, a то і цягу Чарнова да чаркі — пасвіліся 
тут, пакуль былі ў гаспадара грошы. Абабраўшы, яны 

цураліся Чарнова, а ён не кідаў піць — браў гарэлку за свае 
візіты да хворых ці ў доўг у карчмара Шлёмы. У апошні 
час, казалі, усё больш і больш прызвычайваўся піць адзін.

I цяпер, увечар, хтосьці быў у Чарнова з гасцей, 
бо з хаты чуўся гоман. Алесь не мог сабе дазволіць па- 
стаяць, падслухаць ці выцягнуцца, стаць на дыбачкі 
і падцікаваць у завешанае толькі ніжнімі фіранкамі і ча- 
мусьці падмерзлае толькі знізу акно — пайшоў у дом.

У хаце па яго сэрцы сцебанула пачуццё прыкрасці: 
тут, у пярэднім пакоі з невялічкай печчу, кухонным сталом 
і крэсламі, пад вісячай лямпай насупраць Чарнова сядзеў 
Лядзяш, той грозны Лядзяш, што напісаў «куды трэба», 
як гаварыў на Шубіне Гарбацэвіч, і Алеся звольнілі з 
работы.

Лядзяш — незвычайная асоба. Раней пра яго ў Янка- 
вінах ніхто не чуў, не бачыў у вочы. Ён заявіўся тут гады 
тры назад з бяздзетнай, ціхай, далікатнай жонкаю, купіў 
дом у Засценку і асеў, здаецца, навек. Яго, афіцэра, казалі, 
прагналі са службы за крадзеж вайсковай маёмасці і за 
п’янства.

У Янкавінах Лядзяш павёўся дзіўна альбо нават і не- 
бывала — пачаў «выпраўляцца», са страсцю і з настойлі- 
васцю наводзіць «казармавы», як гаварылі, лад у воласці, 
дабівацца ад усіх адданай веры і любові да «веры, цара 
і Айчыны» — да таго, каму сам шмат нашкодзіў. Кожны 
выпадак у воласці, а ў Янкавінах найперш,— побытавы, 
антымаральны ці антыідэйны — не абмінаў яго ўвагі, па 
кожным ён намагаўся «прыняць меры» — адчытваў, да- 
кладваў начальству, пісаў у павет і губерню. Простыя 
людзі адразу ж неўзлюбілі раз’юшанага «абаронцу», аб- 
лаялі за вочы — набрыдзь. Тутэйшае начальства спачатку 
глядзела на такое «рвенне» Ледзяша як на «патрыя- 
тызм», падхвальвала. Але паволі пачало бачыць, што і як 
робіць гэты «верны сын», бо ў апошні час той усё больш 
і больш пускаў стрэлы і ў яго — у айца Феадора, валас- 
нога старшыню Сяргеенку, пісара Дзяжко, паштавіка Гар- 
буковіча, урадніка Петухова і настаўнікаў, папікаючы іх 
усіх у «недастаткова прыкладным служэнні». Скардзіўся 
на іх у павет, а калі, як лічыў, павет марудзіў, не караў, 
дык скардзіўся ўжо на павет у губерню. I няўрымслівасці 
гэтай, здаецца, не было відаць канца.

Старыя звычкі ў Ледзяша не зніклі. Бадай, яшчэ 
болей укараніліся. Надта пабольшала прага да гарэлкі. 
Баючыся, амаль усе янкавінцы запрашалі яго на вяселлі, 

хрэсьбіны, бяседы і мелі ад гэтага шмат клопатаў і не- 
прыемнасцей; Лядзяш не толькі любіў выпіць і з’есці дар- 
мавога, але і адхіляў гаспадара, свата ці кума і ўвесь рэй 
браў у свае рукі, камандаваў, даводзячы кожную гулянку 
ці да шаленства, ці да абсурду.

3 Алесем яны не сышліся адразу ж. Ён, уведаўшы, 
што Алесь піша ў газету, друкуецца, прычапіўся, каб 
Алесь прачытаў і паправіў яго мемуары. Іх у яго было 
шмат, але іх нідзе не хацелі браць. Калі ж Алесь цярпліва 
прачытаў некалькі тоўстых папак і па шчырасці сказаў, 
што правіць няможна, бо ўся гэтая пісаніна непісьменная 
лухта, Лядзяш не толькі незалюбіў ды пакрыўдзіўся, 
але палічыў яго за свайго ворага і за «ворага Айчыны».

— А, Алесь Іванавіч,— Чарноў падняў цяжкую, сі- 
ваватую ўжо галаву, зірнуў асалавелымі ад зацяжнога піц- 
ця, пачырванелымі вачыма. Пад імі была цёмная правіс- 
лая пульхніна.— Заходзьце, дружок. Вы самы дарагі для 
мяне госць. Вы і ходзіце рэдка, вы і самы высакародны 
тут чалавек. У мяне ж, бачыце, сіндром. Сіндром Чар- 
нова.

Галава яго не трымалася, боўталася ўніз. Алесь па- 
шкадаваў яго і сёння: і сімпатычны чалавек, сярэдняга 
росту, сіваваты, і шчыры, сумленны, і добры лекар, а вось 
так бясслаўна гіне ад гарэлкі. Лядзяш — пажылаваты, 
лысы, тоўсты, з магутным зубрыным каркам ды падбарод- 
кам, амбітны і ўладалюбівы да жахлівасці, здаецца, дзень і 
ноч у заношаным мундзіры з падпалкоўніцкімі пагонамі 
ды з некалькімі медалямі, схмурыўся, апусціў вочы.

— Вось гэты унцер Прышыбееў, Алесь Іванавіч, ся- 
дзіць над маёй душою, як ястраб над перапёлкаю...— 
паскардзіўся Чарноў, бязвольна махнуўшы колькі разоў на 
свайго суседа,— Ён дабіваецца, каб я данёс яму, што вы 
думаеце і пішаце начамі дома, пра што мы гаворым у 
Казлова, пра што гавораць тыя высыльныя, што прыяз- 
джаюць з Івянца.

— Папрашу не зневажаць! — уладна, строгім голасам 
запатрабаваў Лядзяш.— Я не нейкі унцер, я падпалкоўнік! 
Па-другое, я не гуляю з вамі ў кошкі ды мышкі, я вы- 
конваю свой абавязак у інтарэсах бяспекі імперыі... У мяне 
вялікая місія...

— Якая к чорту місія! Дурасць! — перапыніў яго Чар- 
ноў.— Мне таксама, калі пасылалі сюды, гаварылі: ты 
едзеш з вышэйшай місіяй! А якая мая ці ўсіх нас тут 
місія? Мы павінны дарабіць тое, што генерал Мураўёў 

не дарабіў тут у 1863— 1864-м шыбеніцамі... Алесь Івана- 
віч,— павярнуўся да Алеся.— Я — п’яніца. Горкі, як тут 
у вас кажуць, п’янюга! — захліпаў і застукаў у грудзіну 
кулаком,— Я страціў гонар, але я маю яшчэ сумленне. 
Я не даносчык, не здраднік, не падлюга. Я п’яніца. Я сум- 
ленны, шчыры рускі інтэлігент, рускі чалавек. Мяне можна 
прынізіць, зняважыць, але мяне няможна купіць. Усё магу 
аддаць. Усё. Але душы сваёй не аддам. Ён, гэты «выра- 
тавальнік» Айчыны, мяне і страшыць, і сваім дакументам 
у вочы тыцкае, і спакушае вышэйшай місіяй, але я не... 
Ніколі! Я шчыры, сумленны чалавек... Ды я за вас, мілы 
мой Алеська, за такога высакароднага чалавека, жыцця 
свайго не пашкадую...— падхапіўся, хістаючыся, падышоў, 
абняў Алеся.— I вы шчыры, сумленны інтэлігент. I выса- 
кародны, мужны, любімы людзьмі, патрэбны, бо не губіце, 
як я, свой дар у гарэлцы, а працуеце... Я...— і зноў ведама, 
п’яны чалавек, пачаў паўтараць ужо сказанае, а пасля з 
настойлівасцю запрашаць прысесці і выпіць. Ад яго чуўся 
непрыемны пах тытуню і некалькі дзён таму спажытай 
гарэлкі.

— Андрэй Мікітавіч,— падтрымліваючы яго, сказаў 
Алесь.— Юры Васільевіч вельмі хворы. Ці маглі б вы па- 
дысці і паглядзець яго?

— Бедны Юры! — застагнаў, павісшы на Алесевым 
плечуку, Чарноў.— Дурні — здаровыя, як быкі, а сумлен- 
ныя — хворыя і слабыя...

— Сумленны! — з пагардаю і злосцю азваўся Ля- 
дзяш,— Здраднік Айчыны!

— Вон! — азірнуўся, закрычаў Чарноў,— Я папрашу 
вас, унцер, прэч з маёй кватэры! Я адзін магу выслухоў- 
ваць вашую старэчую бязглуздзіцу, лухту, дурноту, каб як 
урач паназіраць, як нізка можа пляснуцца чалавек як гома 
сапіенс, але не дазволю абражаць маіх сяброў... Вон! — 
затыкаў у таго пальцам.— Вон, каб і духу вашага тут не 
было!

— Бач, спеліся! — Лядзяш схапіў са сцяны фуражку, 
шынель і, не апранаючыся, шыбнуў з кватэры,— Ну, 
пачакай, п’янчужка! Я табе ўстаўлю розум, навучу па- 
знаваць сяброў і непрыяцеляў!

— Божа! — зноў застагнаў Чарноў.— I такія дурні 
«служаць» справе! Яны ж ганьбяць яе. Бедныя мы... 
Столькі ў нас дурноты, пошасці! Але вы, Аляксандр Івана- 
віч, не засмучайцеся. Я ваш шчыры сябра...

— Андрэй Мікітавіч,— напомніў Алесь,— пайшлі!

— Сходзім, сходзім, дружок! — падрадзіўся Чарноў, 
хістаючыся, падаючы, падаўся ў лепшы пакой і пачаў 
збіраць сваё доктарскае начынне ў знаёмы ўсім чорны 
сакваяжык.

Пасля, калі ўжо ішлі па начной ціхай, амаль без 
святла вуліцы, ён зноў пачаў расказваць, як Лядзяш 
змушаў яго даносіць на іх, але ён адмовіўся, бо ён сум- 
ленны чалавек і не хоча служыць Айчыне гэткім чынам, 
як ён любіць іх, Алеся і свайго земляка Казлова, як 
Лядзяш ганьбіць Айчыну, кляўся, што яны ідуць да Каз- 
лова і Лядзяш туды прыйдзе — пад вокны, каб усё вы- 
слухаць, Гаварыў, што добра кажа Казлоў: калі рэжым 
пачынае больш траціць на паліцыю, чым на настаўнікаў 
ды культуру, дык будучыні ў такога рэжыму няма...

Перад Собалішынай хатай Чарноў акрыяў. Сам зайшоў, 
распрануўся і яшчэ ў парозе закамандаваў Собалісе:

— Вады, цётка Франя. У доктара заўсёды павінны 
быць чыстыя рукі!

Амаль не хістаючыся, пайшоў з сакваяжыкам да Каз- 
лова, сеў, зняў ручнік, прыклаў руку хвораму да лоба.

— 0, Юры Васільевіч! Ды вы як у пекле! — пашка- 
даваў.— Чаму ж вы, дружок, такі сціплы? Чаму вы раней 
не паклікалі мяне? — паклаў на калені сакваяжык, адчы- 
ніўшы яго, дастаў трубку. Выслухаў ёю грудзі, плечы 
Казлова,— Двухбаковае запаленне лёгкіх, дружок. He ста- 
вілі банечкі? Тады давайце, цётка Франя, лучыну, па- 
кулле, першачок.

Собаліха хутка ўсё падрыхтавала. Чарноў змусіў Каз- 
лова перавярнуцца ніцма, задраў кашулю і пачаў спрытна 
на худыя плечы ставіць банькі — тыцне агнём у баньку 
і хлоп яе, памутнелую, на лапаткі ці пад лапаткі. Каторыя 
банькі адразу ж уцягвалі ў сябе цела, абчырвоньвалі яго, 
іншыя адпадалі: плечы Казлова былі вельмі худыя, здаец- 
ца, нават без тлушчу, дык за іх цяжка было ўхапіцца.

— Праз хвілінак пятнаццаць здымем, і вам, дружок, 
павінна палягчэць,— сказаў Чарноў, аддаў Франі яе на- 
чынне, сам падняўся, схадзіў, памыў рукі і зноў сеў па- 
блізу Казлова. Прыхінуўся да біла ложка. Пасядзеў ціха 
з хвіліну-другую, а пасля нечакана засоп.

Алесь асцярожна перавёў яго на тапчан, уклаў, на- 
крыўшы Франіным кажухом. Сам пасядзеў ля Казлова, 
каб неўзабаве зняць банькі. Ледзь толькі зняў, пакінуўшы 
на целе аж сінія кружочкі, і сабраўся ісці дадому, як 
у хату пастукалі і зайшлі госці — сябры Казлова па вы- 

сылцы, Якаў Агуркоў і Аркадзь Кіеўскі, што гэтаксама 
ад каляд жылі ў Івянцы. Алесь, каб не замінаць сябрам,— 
а ім, відаць, трэба было пагаварыць пра свае партыйныя 
клопаты — пайшоў дадому. Выходзячы на двор, заўважыў, 
што ад плота мільганула постаць, пабегла ў цемень. Няй- 
начай, нехта — Лядзяш ці шпік урадніка Петухова, як і пе- 
расцерагаў Чарноў,— падкрадваўся тут пад вокны.

2

Алесь які ўжо год прызвычаіўся класціся спаць позна. 
Дык і сёння, вярнуўшыся ад Казлова, рашыў яшчэ пася- 
дзець.

Маці з бацькам ці ўжо спалі, ці ціха ляжалі ў першай, 
як казалі ў Янкавінах, цёмнай хаце; Янка з Кастусяю 
былі яшчэ ў вёсцы, на вячорках; Ядзя з дзецьмі спала 
ўжо ў лепшай, чыстай, альбо, як яшчэ называюць, белай 
хаце. Дарэчы, тут быў і яго пакойчык, адгароджаны ад 
Ядзінага шафаю (Ядзя, як і ўсе дзяўчаты з Засценка, 
мела ў пасаг не куфар, а шафу). Янка атабарваўся там, 
з бацькамі; тут з Ядзіным сынам спала на вольным Гі- 
полевым ложку Кастуся. Алесь у сваім пакоі меў канапку.

Распрануўшыся, ён ціхенька, стараючыся не пабудзіць 
ні братавай, ні яе дзяцей, зайшоў у свой пакойчык, 
запаліў лямпу з абажурам. Зняў яе з дроту і паставіў 
на стале — каб сабе было больш святла, а каб Ядзі яно не 
надакучала.

Як і заўсёды, калі заходзіў сюды, не мог, каб спачатку 
не зірнуць з замілаваннем на дзве паліцы з кнігамі — 
самы вялікі яго скарб, які ён сабраў за сваю вучобу ў 
Нясвіжскай настаўніцкай семінарыі, за гады настаўніцкай 
работы на Віцебшчыне і тут, на радзіме,— тое-сёе са 
старых выданняў перадаў яму матчын брат, які цяпер 
жыве ў Маскве. На паліцах стаялі і старажытныя кнігі — 
Скарыны, Буднага, Полацкага, і прыжыццёвыя выданні — 
Пушкіна, Лермантава, Талстога, Дастаеўскага, Чэхава, 
Міцкевіча, Сянкевіча, Шаўчэнкі, і перакладныя — Гётэ, 
Бёрнса, Бальзака, Мапасана, а таксама фальклорна-этна- 
графічныя зборнікі — Насовіча, Раманава, Шэйна, Нікі- 
фароўскага, Дабравольскага, Федароўскага, і радок тонень- 
кіх беларускіх кніжачак Вагушэвіча, Купалы, Коласа, 
Багдановіча. На ніжніх паліцах — календары, камплекты

73



«Нашай нівы», што ён выпісваў не на сябе, а на бацьку1.
Яго сябры, Лямбовіч і Кірыковіч, бывае, і цяпер 

здзіўляюцца, дапытваюцца: ну, прызнайся, як ты, сялянскі 
сын, сабраў такую бібліятэку? У гэтых пытаннях, мусіць, 
не толькі ўражанне, але і іншае: хіба трэба селяніну кні- 
гі? Хіба ён здатны для іх? Няўжо не аддасць іх за га- 
рэлку?

На ніжэйшых паліцах — звязаныя аборамі старыя, 
пацёртыя папкі. Та.м былі сабраныя ім народныя словы 
да будучых слоўнікаў беларускай мовы — тлумачальнага, 
фразеалагічнага, сінонімаў і блізказначных слоў, да слоў- 
нікаў руска-беларускай, беларуска-рускай, польска-бела- 
рускай і беларуска-польскай моў. Словам, тут было звыш 
дзесяці гадоў яго, лічы, штодзённай працы. Работы дарагой 
і любімай. Без яе ён ужо не мог. Праўда, сёе-тое з гэтых 
папак — прадмовы да слоўнікаў, гістарычны нарыс роднай 
мовы — забрала з сабою паліцыя, калі рабіла вобыск.

Разгарнуў папку са словамі да слоўніка сінонімаў і 
блізказначных слоў. Ён амаль усю гэтую зіму рыхтаваў 
яго, дайшоў вось складаць да слоў на літару «П».

— Папракаць,— прачытаў уголас і ўсміхнуўся. I трэ- 
ба ж так, каб якраз з гэтага слова трэба было пачынаць 
цяпер працу. Чаго-чаго, а папрокаў ён наслухаўся за сваё 
жыццё. Пачаў чытаць далей.— Дакараць, наракаць, папі- 
каць, прыставаць, пароць у вочы, тыцкаць у нос, упікаць, 
чапляцца...

Перачытаў. Адчуў: нешта тут не так, чагосьці не хапае. 
Народная мова багатая, гнуткая, трэба толькі ведаць, вы- 
вучаць яе — усё на ёй можаш сказаць. Самыя далікатныя 
і тонкія пачуцці. Думаў-думаў, але нешта сёння не было 
ўвагі, кемнасці, зяаходкі.

«Ехаць ці не ехаць у тую Вільню?» — нечакана па- 
думалася.

Каб пе суд, дык шмат не варажыў бы, бегма пабег бы. 
Усё ж там культурны цэнтр краю. Адзіная свая газета, 
пісьменнікі, артысты, вучоныя, сябры і знаёмыя. Там 
хутчэй давёў бы да ладу і, можа, каб хто памог, дык 
і выдаў бы свае слоўнікі. Але ўся затрымка з-за гэтага 
суда. Ён, можа, і апраўдае, ён, можа, рэзка і зменіць яго 
лёс — гвалтоўна спаралізуе яго, пазбавіць волі... Лягчэй бы 

1 Маецца на ўвазе тое, што царскія ўлады не дазвалялі вы- 
пісваць «Нашу ніву» чыноўнікам, настаўнікам, вайскоўцам, студэн- 
там, вучням.

было, каб нават ведаў, калі будзе той суд. Год хутка міне — 
а пра яго ні слова...

Ён раней вельмі пакутаваў. I ад таго, што трапіў 
у лапы паліцыі, што на яго завялі дасье, як на злачынца, 
звольнілі з працы, абняславілі. На першым часе нават 
збянтэжыўся, збаяўся: а можа, ён сапраўды зламыснік, 
робіць нешта паганае? Можа, як кажуць, на самай справе 
займаецца недазволеным, падточвае, як той каварны ша- 
шаль, моц? Але пасля разважыў: а чаму недазволенае, 
злачыннае тое, што дарагое сэрцу? Хто каму даў права 
такое забараняць? Ці ўсё ж, як кажуць, няможна ўсім 
ці не ў час гаварыць праўду? Бо, гавораць, праўда можа 
забіць чалавека, калі яна не ў час выяўляецца. Паволі 
пазбавіўся сумненняў, апраўдаў сябе і цярпліва, мужна 
прывык да новай ролі гнанага чалавека, пачаў не баяцца 
ні суда, ні турмы. Можа, толькі стаў больш задумлівы, 
нават патайны, чым быў раней. Пачаў шмат думаць. 
Раней ён мог гаварыць усё, што прасілася на язык, за- 
пальваўся як порах, цяпер жа пачаў вучыцца стрымліваць 
сябе, больш разважаць і менш гаварыць.

«А можа, марсянуць услед за старэйшым братам у Аме- 
рыку?» Як кажуць, у краіну мільянераў, раскошы, дэма- 
кратыі, новага мастацтва, рамантыкаў, гангстэраў, у краі- 
ну, што нечакана і хутка стала з канца мінулага стагоддзя 
першай у свеце? Знайсці сто пяцьдзесят рублёў, купіць 
шыфкартку і падацца з Рыгі ў той новы, багаты свет, дзе, 
як кажуць, грабуць грошы лапатаю, наняцца ў рабочыя, 
парабкі, зарабіць тысячы і выдаць там слоўнікі — зрабіць 
для свайго народа тое, што яму вельмі трэба. Але дзе 
ўзяць тыя сто пяцьдзесят рублёў? Hi ў яго, ні ў бацькі 
такіх грошай няма. У іхняй Ядзі крыху ёсць, тое, што 
прысылае ёй кожны месяц Гіполь. Але ён дазваляе браць 
ёй на дробную трату мала, астатняе загадвае лажыць на 
ашчадную кніжку. Збірае на зямлю, на лес — хоча ўзбіцца 
на сваю гаспадарку. Hi Ядзя, бадай, не асмеліцца даць яму 
заробленыя мужам на чужыне грошы, ні сам ён не можа 
іх папрасіць. Хіба толькі пазычыць у сабакі вочы?!

Ды ёсць яшчэ пра Амерыку адна закавыка. Ці за- 
робіш там тыя тысячы, ці знойдзеш выдаўца, пакупнікоў? 
I, па-трэцяе альбо нават і па-чацвёртае, ці зразумее яго 
ўцёкі вёска? Ці не скажуць свае ж людзі з пагардаю: падбі- 
ваў-падбіваў нас да свядомасці, а сам, як прышчамілі 
крыху хвост, кінуў-рынуў нас, адмовіўся ад сваёй веры 
і пагнаўся па вялікія грошы?! А казаў жа ўвесь час, што 
ёсць нешта і болып важнае, чым грошы!



He, адчуў, уцякаць яму няможна. Як бы ні склаўся яго 
лёс, а ён мусіць быць тут, побач са сваімі людзьмі. Трэба 
не нікнуць, не маркоціцца, а далей рабіць сваё, каб некалі, 
калі памрэ, успаміналі яго з павагаю, гаварылі: можа, 
і не ўсё ён зрабіў і не так, як трэба, але рабіў усё шчыра, 
сумленна, колькі меў розуму і сілы, нідзе і ніколі не хітра- 
ваў, не здраджваў ні сабе, ні людзям, ні жыццю, не пры- 
стасоўваўся і не подлічаў.

Але што ўсё ж рабіць? За што жыць самому, як па- 
магчы бацькам? Прадаць кнігі? Шкода. Столькі збіраў іх. 
Нават бацька, ведаючы, што за іх можна купіць і каня, 
і карову, не змушае прадаваць. Кажа: растуць дзеці, дык 
і ім кнігі трэба будуць. Бо штораз і простаму чалавеку 
ўсё цяжэй і цяжэй без навукі.

Узяў ліст, што ляжаў тут жа, на стале. Яго прыслаў 
учора даўні сябрук, Сямён Васілевіч. Перачытаў.

«Паважаны дзядзька Алесь!
Як ты там, у сваім лясным эдэме? He зажурыўся, не 

паў духам зусім? Ці, можа, ажаніўся, аддаў усе сілы 
жонцы, гаспадарцы і забыўся пра душу і сэрца? Калі 
жывы, не адмяйіўся і не адцураўся таго, ад чаго мы не 
павінны цурацца ніколі, прыязджай у Вільню. Я гаварыў 
пра цябе з дзядзькам Янкам Купалам, ён зацікавіўся 
тваім лёсам і абяцае памагчы. А памагчы цяпер ён можа, 
бо з 7 сакавіка становіцца афіцыйным рэдактарам «Нашай 
нівы», а неўзабаве, можа, стане і ўвогуле яе рэдактарам- 
выдаўцом. Дык яму трэба і добрыя аўтары, і добрыя су- 
працоўнікі, каб падняць узровень газеты, нашай працы. 
Чакаю, дзядзька, у Вільні. Тады і пагаворым пра ўсё, што 
хвалюе, пра нашых прыяцеляў і нашых ворагаў.

3 пашанаю твой баламутны сябра С. В.».

Алесь згарнуў лі.сток, паклаў яго ў канверт і зноў 
задумаўся.

Дзіва: хто і калі ўсклаў на яго такую ношку — 
жыць не толькі сваімі страўнікавымі, але яшчэ і высака- 
роднымі думамі і пачуццямі, быць свядомым, рабіць тое, 
што не прыносіць дабрабыту, а толькі непрыемнасці, па- 
куты? Чаму яна, тая ношка, дзе думы, пачуцці, свядомасць, 
чужая, лішняя, абыякавая, a то нават проста невядомая 
іншым? 3 аднаго боку прыемна, радасна, што ты надзелены 
вялікім болем і вялікай радасцю, можаш сам сабе паду- 
маць: «Калі не я, дык хто іншы?» Ці сказаць: «А я ад 
вашага імені.,.», а з іншага боку цяжка. Цяжка і несці гэ- 

тую ношу, і адрачыся ад яе (ці не таму часамі бываюць 
вельмі злыя, нядобрыя і небяспечныя людзі, што шукалі 
праўды ці адказаў на свае пытанні — не знайшлі, а раз не 
знайшлі — пачалі помсціць, ненавідзець жыццё, лю- 
дзей?!). Чаму так бог дае: адзін пакутуе, а іншы, абыяка- 
вы, вясёлы, эгаістычны, жыве, нібы сырам плаваючы ў 
масле, і ніколі не папікне сябе? Шчаслівейшыя ці, на- 
адварот, вартыя жалю тыя ж Дзяжко, Гарбуковіч — удач- 
лівыя землякі, што выбіліся, як і ён, з сялян, не хва- 
лююцца за тое, што яму не дае спакою, цураюцца таго, 
за што баліць яму душа, п’юць, смачна ядуць, папасваюцца 
каля кабет, адным словам, думаюць пра свой страўнік, 
а не пра сваю душу? Ці прыйдзецца ім калі задумацца, 
адпакутаваць за сваю хітрасць, абыякавасць, чужасць да 
сваіх бацькоў, людзей? Ці будзе і для іх судны дзень?

Ды хто ж ведае: дзе ісціна??? I ці ёсць яна ўвогуле??? 
Можа, і ёсць, можа, яе і няма! Можа, жыццё і складаецца 
з адных пытанняў, сумненняў, пошукаў, памылак, расча- 
раванняў??? Відаць, трэба ўсё ж ехаць у Вільню. Што ён 
тут выседзіць цяпер? Дый пратрэсціся, адарвацца ад суму, 
нудоты не зашкодзіць. Як і з’ехаць хоць на трохі з вачэй 
бацькоў. Бо яны ж яшчэ больш за яго перажываюць, што 
цяпер без працы, трапіў у няміласць. Няхай і яны адпач- 
нуць ад яго.

Паразважаў сам з сабою, пасля змусіў сябе папраца- 
ваць. Здзівіўся: колькі ж шмат слоў на літару «П». Ую- 
шыўся, адарваўся ад зямлі, часу, паляцеўшы ў свет слоў, 
дык вярнулі яго з самазабыцця толькі познія гулякі Янка 
ды Кастуся, што вярнуліся з вячоркаў. Янка застаўся там, 
у цёмнай хаце, а Кастуся прыйшла сюды.

— Можна?
— Заходзь,— сказаў, намагаючыся зноў вярнуцца на 

гэтую святую і грэшную зямлю.— Нацешыліся? Награ- 
шыліся?

— Мы то людзі як людзі, а ты вот слепіш і слепіш 
вочы над гэтымі паперамі,— панікнула як зусім сталая, 
села насупраць на крэсла, падперла далонькай падбаро- 
дак, стрэльнула па ім цыганскімі вачыма.— Хутка лысы 
будзеш. Цемя ўжо праз валасэ свеціцца.

— Я ж не дзяўчына, мне няма чаго баяцца за сваю 
красу...

— Сказаць табе нештачка? — прашаптала, перамяніў- 
шы размову.

— Ну, скажы.

Кастуся павагалася, а пасля прамовіла:
— Сёння Кацярына са сваім Арнольдам пабілася. Ён, 

кажуць, абазваў яе брыдка, і яна выгнала яго з хаты... 
Ён сышоў да Дзежкі...

Прамаўчаў.
— А я з Кацярынаю гаварыла... Як ішла да Чорных. 

Яна спаткала мяне, белая ўся, як снег, толькі плямы 
чырвоныя на шчоках... Запыніла... Пагаварылі абы пра 
што, а потым яна і пытаецца: «А ці праўда, што ваш Алесь 
у Вільню паедзе?»

— He выцерпела-такі! — папікнуў.— А я ж вас усіх 
прасіў маўчаць! Бо Петухоў ці Лядзяш уведаюць — усё 
прапала тады...

— Далібог, я ёй не гаварыла,— паклялася Кастуся.— 
Яна сама запытала. Я аж здзівілася, адкуль яна ведае. 
Яна прызналася: ёй якраз Петухоў і сказаў усё. А таму — 
Гарбуковіч. Адкрыў адрасаванае табе пісьмо на пошце, 
прачытаў...

Яму стала прыкра. Колькі ўжо гадоў нехта як стаіць 
над яго душою, не спускае з яго вока, пазірае нібы праз 
прыцэл. Кожны яго крок, кожны яго ўдых і выдых пад 
назіркам. I пад вядомым, яўным, і тайным. Думаў паехаць 
у Вільню ўпотай ад Петухова, паліцыі — цяпер не ўдасца. 
He ўцячэш, нідзе не схаваешся ад «всевндяіцего глаза» 
і «всеслышаіцях ушей».

«Еду! На гэтым жа тыдні! — рашыў.— Кацярына — 
Кацярынаю... Няма пра што цяпер нам з ёю гаварыць! Яна 
сама ўсё абарвала. Асароміла, паздзекавалася з маіх па- 
чуццяў. У яе цяпер сваё, а ў мяне нічога...»

Пазней, калі ўжо Алесь спрабаваў заснуць на сваёй 
канапцы і не мог, яму ўспомнілася адно, ужо няблізкае 
лета, адзін цёплы дзень. Ён, хлапчук, тады пасвіў пры 
налібацкай дарозе на сваім папары каровы, сядзеў на ўзбо- 
чыне і выразаў сцізорыкам узор на кійку. Пачуў рып ка- 
лёс. Падняў галаву: з Налібак, з лесу, у мігатлівае мроіва 
поля выехалі дзве фурманкі. Збоку пярэдняй ішоў іхні 
невысокі сусед, Гарбацэвіч.

Алесь са сполахам зірнуў на каровы: ці не ўбілася ка- 
торая на Пётрыкава поле — сусед быў строгі і сярдзіты. 
He, дзякуй богу, каровы не забрылі на чужое.

Калі фурманкі пад’ехалі бліжэй, Алесь яшчэ больш 
угледзеўся: на пярэдніх калёсах садзелі чужыя мужчына 
і кабета. Маладога веку і, што самае нечаканае,— не 
тутэйшыя, не вясковыя людзі. Мужчына быў у белым 

капелюшы, у светлым касцюме і жоўтых туфлях, кабета — 
у белай доўгай сукенцы, гэтаксама ў капялюшыку. А зза- 
ду калёс сядзела маленькая дзяўчынка. Як і кабета, у бе- 
лай сукенцы, у капялюшыку і ў беленькіх туфліках.

Мужчына і кабета са здзіўленнем зірнулі на яго і, 
перазірнуўшыся, усміхнуліся.

— Днтя лесов, пуіця! — прамовіў мужчына.— Босой, 
наголо стрнженный, пуглявый, грязный, рабскя покорный! 
Вот тебе, Аннушка, н здешняй тнп!

— А мы ведь здесь будем жнть...— уздыхнула кабета.
Алесь заліўся сорамам і, канечне ж, чырванню. Бо 

са здзіўленнем зірнула на яго і дзяўчынка, а пасля па- 
гардліва паказала яму язык.

Тая дзяўчынка і была Кацярына Сяргеенка — яе баць- 
ку прыслалі здалёку сюды на службу.

Прыезд новага валаснога старшыні змяніў усё Алесева 
жыццё: пазней і яго маленства, і юнацтва ішлі пад зна- 
кам Кацярынінага пасталення і хараства: Сяргеенку пера- 
выбіралі на старшынёўскую пасаду рата за ратай. Гэтак жа, 
як і ён, закахаліся ў Кацярыну і іншыя янкавінскія хлап- 
чукі дый хлопцы, але яны неяк у час зразумелі, што ла- 
паць боту не пара, адышлі, пабралі іншых — сваіх і з 
іншых вёсак дзяўчат,— а ён не адмовіўся, усё чапляўся, 
кахаў толькі яе — і вось на, калі ласка, адны пакуты ад 
гэтага...

3

На здзіўленне, ніхто не супярэчыў, каб Алесь ехаў ці 
не ехаў шукаць збавенне ці шчасце ў Вільні. Бацька ні 
абяліў, ні ачарніў, запытаў толькі, калі ён едзе, і пачаў 
моўчкі, нешта думаючы сваё, рыхтаваць сані ды каня ў да- 
рогу — падвезці яго ў Стоўбцы да цягніка, а ўсхваля- 
ваная маці, спачатку збаяўшыся за яго жыццё ў тым вя- 
лікім горадзе (яна ніколі не была ні ў якім горадзе, але 
змалку думала пра гарады як пра штосьці жахлівае, не- 
бяспечнае), паплакала, пасля супакоілася (усё ж ён быў 
не дзіця, бачыў гарады і жыў у іх), гэтаксама пачала 
моўчкі, але толькі глытаючы слёзы, збіраць яму дарожны 
пляцак — адзенне, харч.

Выехалі раненька, задоўга да світання. Павёз яго 
Янка. Усю дарогу — а да Стоўбцаў было пад сорак кіла- 
метраў — ехалі, лічы, моўчкі. Толькі некалькі разоў пера- 

кінуліся пра халодную і цёплую цяпер зіму, цемень, пра 
добра выезджаную дарогу, пра вёскі — цёмныя, ахутаныя 
чарнатой Дзераўную, Заброддзе, шэрыя ад суцемак Бруха- 
чы, светлыя ад маладога сонца Шашкі, Апечкі.

Гэтая негаварлівасць была невыпадковая і не ўпершы- 
ню. Яна ўжо заявілася даўно, як толькі Алесь у свой час 
пакінуў родную хату, гаспадарскую работу, вёску і паехаў 
вучыцца ў Нясвіж, калі скінуў лапці, кажух, світкі і па- 
чаў насіць чаравікі, паліто, капелюшы — гэта значыць 
вырваўся з таго свету, у якім яшчэ і, відаць, навек застаўся 
Янка, і трапіў у іншы — інтэлігенцкі — свет. Дык штосьці 
само нібы правяло мяжу між ім і Янкам ды старэйшым 
братам, Гіполем. Яму было ўжо лягчэй знацца, сыходзіц- 
ца, каб заяўлялася шчырая, зразумелая ды блізкая яму 
і іншым размова, з чужымі людзьмі, гэткімі, як і ён, 
напрыклад, з Васілевічам, Мухам, Лідскім, a то нават і з 
Кацярынаю, Казловым ці з Чарновым, чым з братамі 
(праўда, з такімі інтэлігентамі, як Дзяжко ці Гарбуковіч, 
не мог знайсці паразумення). Браты, нават і бацькі пачалі 
нібы саромецца яго, лічыць калі не за пана, дык ужо за 
нейкага вышэйшага чалавека, усяк адваджвалі яго ад ся- 
лянскай чорнай працы. Рабілі ўсе самі, а яго нібы бераг- 
лі — для кніжак, для гонару, дзеля людзей. Вось таму 
Алесь ад Кастусі ведаў, што іхні Янка мае вока на Мішу- 
кову Зосю, не ўмее, не можа знайсці да яе падыходу, але 
ні Янка не раіцца з ім, ні ён сам як-небудзь яму не памагае. 
I па гэтай далікатнасці Алесь адчуваў: нялёгкі лёс у вяс- 
ковай інтэлігенцыі.

У Стоўбцах Алесь памог Янку купіць селядцоў, глячок 
лёку за тры капейкі, пяціфунтовую булку за пятнаццаць, 
шкло да лямпы за пяць ды некалькі пачак папярос — 
па дзесяць штук у кожным пачку — за тры капейкі, сха- 
дзілі ў карчму, папалуднавалі і развіталіся.

Янка падаўся дадому, Алесь — на вакзал. Застаўшыся 
адзін, ён адчуў нібы палёгку. Цяпер ён на адзіноце, воль- 
ны, сам-насам са сваімі думамі ды пачуццямі.

На местачковым вакзальчыку было мала людзей. Чала- 
век пяць стаяла каля акенца касы, малады цыбаты хлопец 
дыбаўся збоку, задраўшы галаву, пазіраў на чамусьці высо- 
ка прыбіты расклад руху цягнікоў, і, як заўважыў Алесь, 
справа, у пачакальні, сядзела на лаўках чалавек шэсць-сем 
ужо, відаць, абілечаных мужчын і кабет. Злева, ля буфета, 
стаялі і весела гаманілі рослы здаравяка-жандар і чыгу- 
начны дзяжурны. Падлога ў вакзальчыку, выкладзеная з 

руда-жоўтай пліткі, была свежавымытая, блішчэла, і 
Алесь ішоў па ёй, як кот па лёдзе.

Прыладкаваўся за апошнім у чарзе — інтэлігенцкага 
выгляду хлапчынам гадоў дваццаці пяці, падрыхтаваў 
грошы на білет. Падыходзячы да акенца, спачатку пра- 
чытаў таблічку з прозвішчам касіркі — «А. М. Анушка», 
а пасля ўбачыў і саму яе, мажную, прыгожую маладзіцу 
прыкладна свайго ўзросту.

Даўшы білет і здачу хлапчыне, яна падняла галаву.
— Мне, калі ласка, білет да Вільні,— па-беларуску 

прамовіў ён, падаючы грошы.
Яна сцягнула пухленькай ручкаю грошы з прылаўка 

сабе на стол, апусціла галаву, пакорпалася ў скрыначцы, 
звонячы капейкамі, і неўзабаве падала білет ды здачу.

— He магу! — цяжка, нібы ад болю ў жываце, уздых- 
нула, скрывілася.— Шляпа на галаве, а эсцецікі нет!

— Прабачце,— збянтэжыўся Алесь, гадаючы, дзе не 
так, як трэба, ён ступіў, загаварыў. Нават абгледзеў сябе, 
можа, пасля язды на сене ды санях як след не апра- 
віўся ці дрэнна ішоў па падлозе.— А што вам, уласна, 
не спадабалася?

— Як вы гаворыце па-мужыцку! — прамовіла без нія- 
кага сумнення ды збянтэжання, адвярнулася.

Яму аж забіла дых. Ніяк не чакаў такой непрыемнай 
пстрычкі ад гэтай красуні. Нечаканае замілаванне’ да яе, 
прыгожай кабеты, збянтэжанасць змяніліся на раптоўную 
крыўду ды злосць.

— Скажыце, калі ласка,— прамовіў ціха, але годна.— 
Вам вельмі прыемна мяне зневажаць?

Тая аж разгубілася, залыпала вейкамі.
— Вы ж не мужык? — запытала.— Інтэлігент?
— А вы? — запытаўся ён,— 3 дваран? 3-за мяжы?
Сумелася.
«Анучка ты, а не Анушка! — хацелася абразіць яе, 

але стрымаўся, змаўчаў,— Вось табе і мае Стоўбцы! 
Задрыпанае мястэчка, а пыхі, фанабэрыі ў некаторых 
яго насельнікаў на вялізны горад!»

Забраў білет і рэшту. Гнеў не праходзіў, але ён ра- 
шыў адысці ад гэтай «інтэлігентнай» цыпы. Што з ёю 
выспрачаеш? У кожнага шаўца, як пісаў Казьма Пруткоў, 
свой позірк на мастацтва! Звернеш толькі ўвагу жандара, 
і той, канечне ж, заступіцца за гэтую Анушку, а не за яго, 
выпадковага пасажыра.

— Ну што, мілая, атрымалі?! — падышоў, зазірнуў у 

акенца інтэлігентнага выгляду хлапчына, што быў паблізу 
і чуў гэтую перапалку. Ён, можа, быў і знаёмы гэтай 
Анушкі.— Цяпер гучыць горда: чалавек! народ! дземакра- 
ція! Бачыце, не саромеецца, прэцца наперад са сваім 
мужыкоўствам і патрабуе, каб яму саступілі месца, каб яго 
паважалі, цанілі. Мужыкі — людзі!!! Народ!!! Газетку сваю 
маюць, кніжак пару... Тэатрык былі сарганізавалі, ды 
толькі ў час яго разагналі... Спытайце яго: пэўне ж, паэт, 
вершы пра вёску, пра мужыкоў пляце, бачыць сябе мясцо- 
вым Пушкіным, а мясцовую літаратуру на ўзроўні сусвет- 
най... I такое цяпер робіцца, паверце, і ў Вільні, і ў Кіеве... 
Адным словам, нарабіў наш цар сабе бяды са сваёю дзе- 
макраціяй... У Вільню, бачыце, едзе. Туды, дзе іхняе асінае 
гняздо...

Спрачацца і з гэтым напышлівым індыком — а ён, 
відаць, быў з блізкай ад Стоўбцаў нейкай вёскі — Алесь 
не стаў. Зірнуў толькі з пагардаю на яго паношаны капя- 
люшык, акуляры, на манішку і старое паліто, ад усёй 
душы ўклаўшы ў свой позірк красамоўны прысуд: «Сам 
ты, пацяробак, аса» — і падаўся з вакзала на двор на яснае 
сакавіцкае сонца. Чуў: яго выхавальнікі сышліся, асу- 
джалі наўздагон.

Аднак доўга не мог супакоіцца. Нават ужо і ў вагоне, 
калі сядзеў пры сцяне і пазіраў у акно на ўсё тое, што 
бегла насустрач і заставалася ззаду,— на голыя прыдарож- 
ныя беластволыя бярозы, адзінокія сосны, белае поле, зялё- 
ны лес, на блакітнае, з яркім сонцам неба, на малыя і вя- 
лікія, мізэрныя і бедныя, вялікія і з некаторымі багатымі 
на твар дамамі вёскі. Ён не першы раз меў ужо такія 
пстрычкі. Відаць, атрымаў яе, пстрычку, і не ў апошні. 
На добры толк варта было б ужо іх выслухоўваць спакойна, 
з годнасцю, адказваць на іх пагардлівай усмешкай, што, 
праўда, злуе, паддае ярасці выхавальнікам,і тады яны па- 
чынаюць зневажаць на чым свет стаіць. Але не, не мог быць 
спакойны. За кожным разам, як і сёння, яго сэрца гарэла, 
балюча садніла, як і ад кожнай незаслужанай абразы ды 
знявагі.

Ён ніяк не мог зразумець, чаму можа быць такая 
пячорная, дзікая пагарда, нянавісць да селяніна? Сам 
з вяскоўцаў, адрокся ад вёскі, маці і бацькі — што ж, 
жыві як умееш, як хочаш, але чаго зневажаеш таго, 
хто шануе вёску, бацькоў, жыве не так, як ты? За што ж 
так люта ненавідзець кожны яго крок, кожнае слова? 
Няўжо ён замінае жыць, псуе апетыт? Няўжо было б гэтай 

Анушцы ці яе спачувальніку-акулярыку лягчэй, каб і ён, 
Алесь, выдаваў сябе за пана?

Уздыхнуў: цяжка, нявесела.
Адчуваў: можа, і дарэмна пакутуе. He ўсе так думаюць, 

як ён. У кожнага свой свет, свая адукацыя і культура. 
Ёсць людзі неадукаваныя, але вельмі культурныя, ёсць лю- 
дзі адукаваныя, але некультурныя, нават нявыхава- 
ныя — да хамства. А толькі вялікай культуры чалавек 
будзе шмат ведаць, паважаць і любіць, ніколі не зняважыць 
простага чалавека за тое, што ён просты чалавек. Зрэшты, 
можа, і не віна гэтай Анушкі ці яе прыхільніка, што яны 
так думаюць, гавораць, можа, гэта — іхняя бяда. Мала 
ведаюць, а яшчэ меней умеюць шанаваць, паважаць і лю- 
біць, цалкам паддаюцца модзе. Куды вецер, туды і яны. 
Быў бы вецер з іншага боку, дык, можа, і яны былі б 
іншыя...

Хто ведае, як склаўся б далей яго лёс,— можа, гэтак, 
як і лёс яго аднагодкаў, дзядзькавага сына, Аляксандра 
Нямкевіча (таго, хто ўзяў замуж старэйіпую Мішукову 
дачку-красуню) ці Вінцука Драздовіча, што гэтаксама 
абодва маглі добра вучыцца, стаць інтэлігентамі, але іхнія 
бацькі не паслалі іх вучыцца далей, пакінулі на гаспа- 
дарцы. Яго лёс зыначыў бацька. Ён — на шчасце ці на 
бяду сабе і Алесю — паслухаў настаўніка і вырашыў завез- 
ці сына ў Нясвіж.

Праўда, у настаўніцкую семінарыю яго першы год не 
ўзялі. Забракавалі, як сказалі выкладчыкі, «за моцны ся- 
лянскі акцэнт». Падлаўчыўшыся па вечарах у настаўніка, 
трапіў туды на другі год.

У Нясвіжы Алесь навучыўся, як мог падвучыцца 
сын небагатага селяніна, на настаўніка пачатковай школы. 
Некаторыя семінарысты гэтым і задаволіліся. Але ён не 
лайдачыў, шмат чытаў яшчэ і па сваёй ахвоце (і з семі- 
нарскай бібліятэкі, і з уласнага кнігазбору настаўніка 
рускай мовы Сідаровіча), сам паспрабаваў вывучыць ня- 
мецкую і англійскую мовы. А ў апошні год вучобы хтосьці 
прынёс і паказаў газету «Наша доля». Каторыя семі- 
нарысты са знявагаю пасмяяліся з яе, бо, бачыце, запахла 
для іх «глінаю ды хлявамі», каторыя былі абыякавыя, 
а той-сёй здзівіўся і ўзрадаваўся. Алесь быў з тых, хто не 
паверыў сваім вачам: няўжо можна на «мужыцкай», як 
многія кажуць, мове мець газеты, кнігі, тэатр, школы? 
Дык чаму цар не даваў на гэта дазвол раней 1905 года?

Ён задумаўся, і гэтыя думкі зрабілі ў яго душы пера- 

варот. Як і з’езд маладых настаўнікаў у Мікалаеўшчыне. 
Хоць гэты з’езд паліцыя разагнала, але пра яго тады шмат 
гаварылі. Хвалілі тых настаўнікаў, што падалі свой голас — 
голас праўды і гневу супраць несправядлівага ладу. Яго 
калегі па семінарыі Васілевіч і Лашковіч прасілі ўсіх 
падтрымаць тых звольненых з працы настаўнікаў, закліка- 
лі не займаць іхнія настаўніцкія пасады ў школах.

Муху, Васілевіча і яго, Алеся, паслалі ў «немяцеж- 
ныя» школы; Лашковіча пасылалі ў тую, дзе раней на- 
стаўнічаў адзін са звольненых. Лашковіч не паехаў, нейкі 
час быў без працы, пазней далучыўся да сацыялістаў- 
рэвалюцыянераў, разам з імі рабіў замах на жыццё мін- 
скага паліцмайстара, за што быў арыштаваны і сасланы на 
вечную катаргу ў Сібір.

Калі працаваў на Віцебшчыне настаўнікам, Алесь па- 
чаў пісаць у «Нашу ніву», друкаваўся пад псеўданімам. 
Але па нечым даносе дырэкцыя народных вучылішчаў 
даведалася, што ён піша і піша ў забароненую для 
настаўнікаў газету, і змусіла яго як «ненадзейнага» па- 
кінуць Віцебшчыну. Ён папрасіўся на сваю радзіму. Яму 
дазволілі, і ён пранастаўнічаў у сваёй вёсцы з Кацяры- 
най звыш трох гадоў. I Кацярыну, і дзераўнянскіх, і налі- 
бацкіх настаўнікаў (а ў Налібаках адным з іх быў яго 
знаёмы па семінарыі Лямбовіч) падбіваў жыць іначай, чым 
яны жылі дагэтуль. Алесь захацеў згуртаваць з іх і са 
здольнай тутэйшай моладзі хор, тэатр — не ўсе згадзіліся, 
многія толькі абсмяялі яго: «Каму гэта трэба?!» He пра 
люд, не пра ягонае прасвятленне ды заўтрашні лепшы 
дзень, а болей пра свой жывот і спакой дбалі. Пайшоў з ім 
у адну дарогу прудскі настаўнік, яны з ім усё ж з прудзян 
і янкавічан зляпілі невялікі хор, тэатрык, выпускалі 
рукаігісны літаратурны часопіс на беларускай мове.

Пра іхні тэатр усё больш і болыл уведвалі ў тутэйшых 
вёсках. Калі прыходзілі ці прыязджалі на санях у новае 
сяло, дык іх сустракалі з ахвотаю. Неўзабаве пра ўсё гэта 
даведалася і школьнае начальства. У Янкавіны прыджгаў 
школьны інспектар Крукаў, які, як ведалі ўсе настаўнікі, 
любіў лезці ў кожную шчыліну, усё высачыць і вытрасці 
душу з-за нейкай дробязі. Размовгі, што тады адбылася, 
вельмі добра запомнілася Алесю.

К р у к а ў (ходзячы па пакоі і заклаўшы за спіну рукі). 
Скажу шчыра, Алесь Іванавіч: я не маю прэтэнзій да вас 
як да настаўніка. Усе ўрокі — рускай мовы, літаратуры, 
арыфметыкі — былі добрыя. Відаці. ваша шчырасць, эру- 

дыцыя, педагагічны спрыт. Але... Засмучаеце вы нас, Алесь 
Іванавіч...

А л е с ь (седзячы за сталом і назіраючы за грозным 
госцем). Чым?

К р у к а ў. У дырэкцыю школьных вучылішчаў паступі- 
лі новыя сігналы: вы займаецеся недазволеным.

А л е с ь. I што ж недазволенае ў маіх паводзінах 
угледзеў даносчык?

Крукаў. Чаму — «даносчык»? Чаму — не сумленны 
чалавек, патрыёт, вернападданы?

А л е с ь. Сумленныя людзі, пан інспектар, не пішуць 
даносаў.

К р у к а ў. Вы не чытаеце забароненую для настаўні- 
каў беларускую газету «Наша ніва»?

А л е с ь. Чытаю.
Крукаў. He перапісваеце з яе бунтоўныя творы? 

He распаўсюджваеце іх сярод моладзі, у тым ліку і школь- 
най? He тлуміце ім галовы, не настройваеце супраць 
маёмасных людзей — апоры нашай імперыі? He развіваеце 
месніцкія настроі? Ага, маўчыцё. Бо свядома парушаеце 
школьны кодэкс, законы, ідзяце па шляху палітычнай 
ненадзейнасці.

А л е с ь. На сённяшні дзень, пан інспектар, наш школь- 
ны кодэкс, многія нашы законы — архаічныя рэчы, што 
абмяжоўваюць і атупляюць настаўніка ды ягоную работу.

Крукаў (зларадна). Бутаўшчык-бунтаўшчык, Аляк- 
сандр Іванавіч! Небяспечны элемент, якога не трэба тры- 
маць на волі!

Алесь. Вось як! Трошкі думаеш, трошкі перасту- 
паеш абмежавальныя інструкцыі, каб зрабіць дабро для 
людзей,— злачынец!

Крукаў (нібы даверліва). Паслухайце, Аляксандр 
Іванавіч. Я ведаю: вы, настаўнікі, не любіце мяне, абзы- 
ваеце за вочы ўсякімі непрывабнымі словамі. Такой бяды. 
Я мала зважаю на гэта. Я шчыра і па-бацькоўску раю 
вам, разумнаму і адукаванаму чалавеку: адумайцеся, калі 
ласка! He псуйце самі сваю біяграфію! He псуйце добрых 
адносін паміж намі! Нашто вам гэтыя канцэрты, прамо- 
вы, рукапісныя часопісы? Што — свет імі перавернеце?

А л е с ь. Я хачу паказаць сваім людзям, што ў іх ёсць 
культура, што яе трэба шанаваць і развіваць.

Крукаў. Якая культура? У каго? Што шанаваць і 
развіваць? Жаласныя песні альбо брыдкія прыпеўкі?

А л е с ь. He трэба, пан інспектар, так усё перакрыў- 

ляць. У нашага люду, як і ў многіх іншых, самабытная 
культура. Кажу, толькі трэба яе развіваць, падымаць чала- 
вечае ў чалавеку, каб кожны быў не толькі рабочым валом, 
а духоўнай асобаю.

К р у к а ў. Ну, а што далей? Захочаце, каб гэтыя Ba
mbi «асобы» адчулі сябе народам, запатрабавалі таго, чаго 
цяпер не патрабуюць? Беларускага сцяга, урада, войска 
хочацца?

А л е с ь. А што — гэта некаму можна, а нам забаронена 
богам?

Крукаў. Законамі нашай імперыі.
Алесь. Значыць, яны несправядлівыя.
Крукаў. Ну, мілы мой! Ты — не заблуджаны, ты 

ўжо сфармаваны праціўнік веры, цара і Айчыны! Табе 
ніяк нельга выхоўваць маладое пакаленне!

Алесь. Канечне, я — забоец альбо рабаўнік!
Крукаў. Ты страшней за рабаўніка і забойцу. Забоец 

звядзе са свету чалавека, рабаўнік абярэ аднаго-двух, 
а ты разбэсціш душы дзесяткам, нават сотням і тысячам 
людзей.

Алесь. He, пан іспектар. Я не разбэшчваю душы. 
Я як след выхоўваю іх.

Крукаў. Паслухай, Нямкевіч. Давай пагаворым шчы- 
ра. Я, наша дырэкцыя не хочам, каб на цябе, а заадно 
і на нас усіх падала пляма палітычнай ненадзейнасці. 
Мы заклікаем да абачлівасці. Як сам добра ведаеш, пасля 
бунту Каліноўскага наш край апынуўся пад пільным 
назіркам нашага імператара, урада. Каб выкараніць тут 
месніцкі дух, яны распрацавалі цэлую сістэму мер. Цяпер 
сітуацыя пачала пакрыху мяняцца, тое-сёе з мясцовага 
дазваляецца. Нам пачалі давяраць. Дык што — мы, на- 
стаўнікі ў тым ліку — павінны падарваць гэты давер?

Алесь. Па-вашаму, мы павінны толькі халуйнічаць, 
самі затоптваць сябе як нацыю, як народ?

К р у к а ў. Паслухай ты — «асоба», «свядомы беларус»! 
Я, як і ты, беларус-лапатнік. У свой час я таксама па- 
ступаў у настаўніцкую семінарыю. Першы раз мяне не 
прынялі. За моцны беларускі акцэнт у маёй гаворцы. Я аж 
плакаў тады: па-першае, што адрынулі, а па-другое, ба- 
лела душа, што я нібы не чалавек, што наша, як ты 
кажаш, гэтак неміласэрна топчацца. Бачыш, мы — не толь- 
кі не народ, але і не людзі. Давай мяса, малако, а мовы, 
культуры тваёй не трэба, адракайся ад іх, пераходзь на 
іншую мову. Будзь задаволены сваім парабкоўствам. Так?

Сапраўды, так, Аляксандр Іванавіч, я тады думаў і паку- 
таваў. Але я перамог у сабе гэтыя пачуцці, стрымаў сябе 
ад бунту. Я адмовіўся ад таго, што гэтак мяне мучыла, 
нават змяніў прозвішча, з Крука стаў Крукавым, і мне ста- 
ла лягчэй. Я не толькі вывучыўся, але мяне, як бачыш, 
заўважылі, ацанілі. Вось цяпер я сапраўды чалавек, асоба! 
Маю пасаду, добрыя грошы, свой дом, сытую сям’ю, павагу. 
Што мне яшчэ трэба? Твае марныя памкненні, згрызоты, 
даносы і вось такія ўшчуванні, што раблю табе я?

Алесь. Я, пан іспектар, не хачу вашай задаволе- 
насці. He магу жыць толькі страўнікавымі інтарэсамі, 
прыніжацца альбо нават быць вырадкам.

Крукаў (з'едліва). Хочаш стаць народным героем? 
He, не станеш! Па-першае, цябе сагне, зломіць улада, 
што не любіць непакорлівых, а па-другое, ад цябе адра- 
чэцца твой так званы народ. Ён, заўваж, паважае ўдачлі- 
вых, тых, хто вышэй яго, а не няўдачнікаў!

Алесь. Бывае, так. Але, бывае, усё і іначай.
К р у к а ў. He, дарагі. Наша мужыччо цябе не ўшануе. 

Hi жывога, ні мёртвага. Такога быдла, як наш люд, бадай, 
нідзе больш няма.

А л е с ь. Дык што — дарэшты яго абыдляць? Ці, можа, 
усё ж паспрабаваць абудзіць у ім чалавечае?

Крукаў. Разумны, але дурань! Сам сабе падпісваеш 
прысуд. Сам штурхаеш, каб мы звольнілі цябе з работы 
як палітычна ненадзейнага і перадалі паперы на цябе ў ін- 
шую інстанцыю, дзе з табой не будуць цырымоніцца, 
весці дыскусіі, а хутка знойдуць управу. I яшчэ. Гэта 
праўда, што сустракаешся, вядзеш бяседы са ссыльным 
бальшавіком?

А л е с ь. Праўда.
Крукаў. Ну, дарагі! Я, каб і хацеў, ужо не магу за- 

ступіцца за цябе. Далёка ты зайшоў! Адзін паратунак: 
бяры самапіску і тут жа, пры мне пішы, давай гарантыю, 
што кінеш усе свае глупствы, дакляроўваеш не займацца 
больш імі і просіш дараваць за свае несвядомыя па- 
мылкі.

Алесь. Я не магу здрадзіць ні сабе, ні люду.
К р у к а ў. Ну, глядзі. Мы давалі табе шанец выпра- 

віцца, ты сам не хочаш спажыць яго...
...Неўзабаве пасля гэтага, калі ладзілі вечарынку ў 

Пільніцы, на яе наскочыла паліцыя. Афіцэр і два радавыя 
пасядзелі, паслухалі, а пасля паклікалі на двор, адабралі 
паперы, з якіх ён чытаў, патрэслі яго і дома — забралі 
літаратурны часопіс, некаторыя кнігі.



— Вот что, молодой человек,— сказаў яму на разві- 
танне старшы паліцэйскі чын.— Занямаетесь вы не невнн- 
нымн представленяямн, а под вндом шуток да плясок 
налнцо пропаганда протнвоправнтельственных ндей средн 
крестьян... А это уже преступленне... Прнзываю пре- 
кратнть всякую агнтацню, навекн похороннть местннче- 
скнй хор н театр. После нашего огьезда някуда не от- 
лучаться, ждать надлежаіцего ответа...

Так яно і выйшла. Неўзабаве дырэкцыя народных 
вучылішчаў прыслала і яму, і прудскаму настаўніку Кі- 
рыковічу запіскі, што яны звольнены з работы. Праўда, ні 
аднаму з іх не напісалі, за што яны вінаватыя. Звольне- 
ны — і ўсё. Іх абодвух дапытаў сам станавы прыстаў, узяў 
іхнія тлумачэнні, распіскі, што нікуды не выедуць без да- 
зволу, і знік. Пасля ўсяго гэтага пацягнулася доўгае чакан- 
не: што будзе? Убачаць у іхнім хоры, тэатры, рукапісным 
часопісе «протнвоправнтельственное преступленне» ці не 
ўгледзяць?

Час ішоў, навін ніякіх ні з павета, ні з губерні не было, 
і ўсё гэта страшэнна прыгнятала Алеся. Па-першае, хва- 
ляваўся за свой лёс, не хацеў, каб быў пазначаны судом 
і турмою, па-другое, пакутаваў без работы, ад бяздзеяння.

Прудскі настаўнік паў духам. I збаяўся кары, і палі- 
чыў, што сапраўды злачыніў, рабіў лішняе. Панапісваў 
усюды лісты з пакаяннем, што рабіў усё несвядома, прасіў 
аднавіць яго на настаўніцкай пасадзе, з сябра стаў Алесю 
ворагам. Сам Алесь нікуды лістоў не пісаў, ні ў чым, 
апроч сваіх промахаў, не каяўся.

Чым далей вось цяпер ад’язджаў ад Янкавін, ад Стоўб- 
цаў, тым больш новыя думкі займалі яго. Ён ужо не 
думаў пра Кацярыну, якая прыслала яму праз Кастусю 
запіску з просьбай сустрэцца (на сустрэчу ён не пайшоў), 
забыўся паволі на Ледзяша, на Анушку і яе аднадумца. 
Думаў ужо пра Вільню. Як яна, Васілевіч, Муха, Лідскі 
сустрэнуць яго? Як спаткае Янка Купала — беларускі 
ІПаўчэнка, як каторыя яго называюць? Ён жа зачараваны 
яго паэзіяй, закаханы ў яго як у выдатнага паэта, а той... 
Ці стануць сталіца, былыя сябры блізкімі? Якую работу 
змогуць даць яму ў рэдакцыі? Ці зладзіць ён з ёю? А пасля 
ўсё ж пачала праследаваць, гнясці думка: не ўцёк у Аме- 
рыку, але ўсё роўна ўцякае ад сваіх людзей, Кацярыны, 
хоць і суцяшаў сябе, што там, у Янкавінах, няма чаго 
яму рабіць, там ён можа зачахнуць. Як у пакоі без фор- 
тачкі, са спёртым паветрам.

Успомніўшы зноў Кацярыну, падакараў сябе: усё ж 
кепска ён зрабіў, што не адгукнуўся на яе просьбу, не 
пайшоў на сустрэчу.

4

Янка, вярнуўшыся са Стоўбцаў, і сёння ўвечар пайшоў 
да Чорных.

I сёння Зося ўцякла ад яго, дабегла да лагчыны, 
дзе за дзень, мяккі і цёплы, сабралася лужынка талай 
вады. Зося запыніла бег, каб не пакаўзнуцца, дык Янка 
яе тут і дагнаў, схапіў за плячук, а пасля, каб не вы- 
рвалася,— за локаць.

He ўскрыкнула: ведала, канечне, што гэта ён. Яна 
першая, ён за ёю — адно за адным — ціха пайшлі ўзбоч 
лужынкі, што падмерзла ўжо, цьмяна льснілася ў цем- 
наце. Пакуль міналі ваду, ён вольнаю рукою нечакана 
рвануў з яе рукі хустку з вышываннем.

— Пусці! — не то папрасіла, не то запатрабавала за 
лужынкаю, спрабуючы заадно забраць ад яго і свой вузел.

Hi на міг не запынялася, бегла, яібы ляцела наперад, 
да блізкай сваёй хаты. Янка ўпёрся, а пасля ўвогуле 
стаў — яна колькі крокаў цягнула яго за руку. Пакуль 
слізгалі па лёдзе падэшвы яго падшытых скураю валёнак 
ды не ткнуліся пасля ў снег. Тады яна запынілася. Зда- 
лася.

— Ну пусці...— папрасіла, перарывіста дыхаючы.— 
Чаго ты прыстаў? He адчапіцца, як ад ценю!

— He пушчу,— адказаў, не выпускаючы яе рукі. Усяк 
пераадольваў нерашучасць,— Ці прасіся, ці злуй, ці 
плач — сёння не адпушчу...

— Які паганы! — папікнула. Здаецца, злосна.
— Няхай сабе буду і паганы! — прамовіў, пераадоль- 

ваючы хваляванне.— Адпушчу — дык і сёння ўцячэш.
— He, не ўцяку...— прамовіла ўжо лагодней.
— Не-не,— адказаў і яшчэ прыблізіўся. Адчуў яе, 

пруткую, побач.
— Што ты ўздумаў? — нібы жахнулася, стараючыся 

адступіць. Чым далей.— I не брыдка табе!
«Яшчэ як брыдка! — падумаў.— Але ж... Сёння не 

адпушчу».
— А за што мне будзе брыдка? — запытаў. Абы завес- 

ці гамонку.— Хіба я рэжу ці рабую цябе?

— Ды прыстаў жа нечага!
— Вот руку тваю халодную сагрэю — тады адпушчу...
— Вот кажаш! — нібы ўсміхнулася.— Пачуюць ці ўба- 

чаць людзі!
— Хто ўбачыць? У такую цемень!
Усё ж наважылася ісці.
Пакрочылі. Поплеч. I болей Зося не вырывалася.
— Людзі і ўночы ўсё бачаць...— сказала.— Ды 

яшчэ як!
I толькі ён крыху аслабаніў яе руку, як яна рванулася. 

Утрымаў. Абхапіў рукамі яе за стан.
— He ўцячэш сёння...— прамовіў, прыціснуўся гру- 

дзінай да яе спіны, ткнуўся носам да яе хусткі, што 
пахла яе валасамі, відаць, учора вымытымі ў настоі з мяты.

Яна ж раптоўна наструнілася, папрутчэла. Усё яе цела, 
здаецца, было мігам падрыхтавана да абароны. Янка аж 
сам збаяўся сваёй такой смеласці. Адчуваў: зараз будзе 
нешта страшнае. Зося не тая дзяўчына, каб не абараніцца, 
дазволіць некаму вялікую смеласць. Яна як агонь. Даць 
хлопцу аплявуху — для яе нічога не значыць.

— Янак! — паклікала да разважнасці. Але не злосна, 
а з хваляваннем,— Далібог жа, убачаць і смяяцца будуць.

— Ну і што?
— Як — што? Хіба табе сяроўна, што людзі брахаць 

будуць?
— Сяроўна ж кажуць...
— Што — кажуць?
— Ну, што мы з табою... любімся...
— Дурны! — усклікнула і раптоўна замалаціла абоімі 

локцямі яму ў рэбры, стараючыся выцерабіцца з яго рук.
— Хай сабе і дурны,— усміхнуўся, пад’юшчваючыся, 

што яна неяк па-добраму сярдзітая.— Але адпускаць цябе 
ўжо больш не буду. Буду кожны вечар падводзіць дадому.

— А я тады на вячоркі не заяўлюся. Нават з хаты 
не выйду.

— А я да вас прыйду. У хату.
— Папробуй толькі! — прыстрашыла.
— He збаюся.
— Смелы!
— А вот і смелы! — сціснуў, аж адчуў далоньмі яе 

пруткія грудзі.
— Мядзведзь! — войкнула, уздыхнула.— Адпусці хоць 

крыху. Усе косці паломіш. He дзіва, што можаш замест 
каня плуг цягнуць...

— Хіба ты пані, што ў цябе косці гэтакія слабыя? — 
ткнуўся шчакою да яе шчакі. Яна ўся ўздрыгнула, нібы 
да яе шчакі даткнуліся гарачым вуглём. Зноў ірванулася, 
але ён не адпусціў. Зацішылася. Аж было дзіва: чаму 
стала гэткая пакорлівая?

— Ну і калючы! — неўзабаве прамовіла з папрокам.— 
Правёў падбародкам, дык шчака як ад агню гарыць.

— Нейкая ты пані, далібог,— усміхнуўся.— Надта ж 
далікатная!

— Далікатная, далікатная! — перакрывіла.— Галіцца 
кожны дзенв трэба, дык і не будзе падбародак як тарка.

— Няўжо мой падбародак як тарка? — пажартаваў, 
зноў прытуліў шчаку да яе шчакі. Яна адварочвалася. 
I зусім ужо не рэзка.— I хіба рукі мае такія благія?

Душою адчуў: трэба цяпер жа пераступіць мяжў асця- 
рогі да смеласці, пралажыць след да новага між ім і Зо- 
сяю — трэба яе пацалаваць. Кажуць жа мужчыны: дзяў- 
чаты надта баяцца, каб іх не пацалаваў хлопец, але заадно 
і надта любяць пацалункі. Аж млеюць ад іх. Надта тады, 
калі іх цалуюць у шыю ці ў грудзі. У шыю ці ў грудзі 
цяпер не пацалуеш, дык ён і не будзе туды цалаваць, 
а вось у губы — трэба было б. Але як ні з таго ні з сяго 
пацалаваць? Сорамна ж. Падумае: нейкі лізун! Як кабета! 
Гэта ж яны, кабеты, любяць цалавацца.

Адчуваў: не асмеліцца цяпер, дык не асмеліцца і паз- 
ней. Ізноў будзе тое ж: нясмелыя позіркі, без’языкасць. 
Вялікім намаганнем волі перамог сваю нерашучасць. 
Цмокнуў. Хутка і далікатна. У шчаку.

Мігам адхінуўся, адпусціў яе: чакаў злоснага штуршка 
ў грудзі, a то і горш — удару локцем у нос. Але Зося 
не рванулася, не напалохалася, як чакаў.

— Ці не здурэў? — нібы здзівілася і ўжо, здаецца, 
не збіралася ўцякаць. Стаяла на адным месцы.

— Здурэў... I даўно ўжо...— прамовіў ціха. 3 перары- 
вістым хваляваннем. Адчуўшы яе паблажлівасць, павяр- 
нуў яе, зноў абняў, прыткнуўся ўжо грудзінай да яе 
грудзіны і смела пацалаваў у шчаку, а пасля пачаў шу- 
каць яе вусны.

Зося па-ранейшаму не вырывалася, але гулліва адва- 
рочвала галаву і, адштурхоўваючы яго рукамі, не давала 
свае вусны. I — дзіва! — гарэзна ўсміхалася. Ці ад таго, 
што ён такі няўмека, ці ад таго, што яна гэтак спрытна 
ўхіляецца ад пацалунку. I сорам, і яе гарэзнасць пад’- 
юшчылі, і ён мацней сціснуў яе, што яна абвяла. Цяпер 

напраўду, можа, забалелі яе косці. Але маўчала. Дык ён 
урэшце ўпершыню дакрануўся да яе халодных і нібы 
шорсткіх вуснаў. Засаромеўся, аж запалалі вушы. Ца- 
луе ж! Дзяўчыну! Зосю! А яна, усё гарэзуючы, сціснула 
вусны. Схавала. I ціха, не адкрываючы рот, пасміхоў- 
валася. Аж, здаецца, трапяталася нешта ў яе горле. Па- 
цалаваў раз, другі. Недзе каля яе рота.

Адчуў: ніякай радасці ад гэтых пацалункаў. Зусім не 
тое, як думаў раней. Адзін толькі сорам.

Зноў папрутчэла, пачала выкручвацца з рук. Ён не 
адпусжаў.

— Ідуць! Блізка ўжо! — прашаптала,— Пайшлі. Каб 
не дагналі.

Рушылі. Хутка-хутка. Зося, сама ўжо несучы вузель- 
чык, не ўцякала. I тое, што яна нядаўна гэтак прашаптала 
пра небяспеку для іх абаіх, што ідзе побач, трывожна 
хвалявала: між імі змова!

Моўчкі падышлі да невысокай Мішуковай хаты, што 
стаяла шчытом да вуліцы. Здаецца, пагрозна на іх абаіх 
пазірала цёмнае акенца.

— Ідзі...— пошаптам прамовіла Зося, запыніўшыся 
і пазіраючы ў цемені яму ў вочы.— Нехта ж зусім 
блізка...

— Давай яшчэ крыху пастаім. Хай сабе бачаць. Та- 
кая бяда.

— I нашы яшчэ ўбачаць... Крычаць будуць...
Крокі набліжаліся. Нехта — здаецца, удвух — ішоў 

ужо за лагчынаю.
— Давай пастаім яшчэ крыху за вашымі сенцамі...— 

папрасіў.
— Толькі крыху...— перасцерагла.— Ідзі ціха. Каб не 

пабудзіць нашых. Я пайду першая. Бо іначай сабака 
брэху наробіць.

I яны — Зося паперадзе, Янка воддаль за ёю,— мусіць, 
абое з адным страхам пазіраючы спачатку на вулічнае, 
а пасля і на дворнае цьмянае акно, на дыбачках падаліся 
за нізкія сенцы. Вось і ён мінуў іх, ледзь не ўзбіўшыся 
на санкі з абледзянелым цэбрам,— толькі піхнуў іх, пасу- 
нуў крыху наперад,— з бояззю зірнуў у яшчэ адно, кухон- 
нае, акенца і завярнуў за глухую сцяну хаты, ля якой 
узвышалася пад самы вільчык высокая складня сухіх 
дроў — Мішук быў дбайны гаспадар.

— Ціха, Жук, ціха! — сказала Зося сабаку, які не вы- 
лез з недалёкай будкі, але з незадавальненнем забурчэў.

Янка падышоў да яе. Зося абаперлася спіною аб 
складню дроў, падняла ўверх руку.

— Ціха! — па-змоўніцку прашаптала ўжо яму. Пры- 
слухалася. I ён затаіўся: ці не рыпнуць дзверы, ці не 
пачуецца звонкі голас старой Мішучыхі? He. Ціха. Толькі 
блізка, па вуліцы, ішлі і гаманілі начныя хадакі. Мінулі 
хату. Усё замерла, утапілася ў ціш і сон.

Янка, хвалюючыся, прыблізіўся, прыціснуўся да Зосі. 
I праз свой кажух і яе кажушок пачуў яе пруткае цела, 
грудзі. Абняў, скрыжаваўшы рукі на яе паясніцы.

Яна падняла галаву, зірнула. Здаецца, з усмешкаю. 
Жартам павяла раз-другі казытлівым брывом па яго шчацэ. 
Прыткнуліся шчака да шчакі. Абое перарывіста дыхалі, не 
маглі пераадолець хваляванне. Ён даткнуўся вуснамі да 
яе халаднаватай мочкі вуха — адчуў неяк, што яно выеха- 
ла з-пад хусткі. Ап’янеў ад паху яе валасоў. Папусціў 
рукі ўніз.

— Што ты задумаў? — усміхнулася.
— Нічога благога...
— Ну і не добрае.
— Чаму?
— Ды таму, што канчаецца на «у»...
Янка правёў вуснамі па яе ўжо цёплай, нават гарачай 

шчацэ — да вуснаў. Яна ж зноў папрутчэла, сціснула 
вусны і, як там, на вуліцы, зноў ціхенька заўсміхалася, 
забуркатала, як галубіца. I цяпер ён пацалаваў толькі ў 
яе самкнутыя вусны.

— Хіба ты забыўся: пост жа велькі цяпер! — як толькі 
адвёў вусны, запытала лагодна: — Дык ці можна так 
грашыць?

— Які ж тут грэх? — усміхнуўся.
— Грэх! I велькі! Замест таго каб маліцца, дык...— 

запнулася, не дагаварыла,— Грэшым...
— I даў жа бог гэтых пастоў! — паскардзіўся,— 

I малых, і велькіх! I не з’еш, чаго хочаш, і не скажы, 
і не...

— Маўчы ты! — нібы спалохалася,— Без дай прычыны 
не ўспамінай бога і не наракай.

Адчуваў: вось жартуюць, лічы, але і ў яго, і ў яе, 
відаць, адна цяпер думка ў галаве: яны ж разам! I не 
выпадкам!

— Зося...— прашаптаў, запнуўся. Аж жахнуўся: дзе, 
дзе тыя патрэбныя словы? Куды яны зніклі? — Я даўно 
хачу нешта сказаць...

Затаіла дыханне. Чакала, што скажа. А ён разгубіўся: 
не можа сказаць тое, пра што думае, не паварочваецца 
на тое язык. А яна маўчыць. Каб загаварыла, запытала, дык 
яму было б нашмат лягчэй.

— Давай будзем кожны вечар бачыцца...— выпаліў не- 
чакана зусім не тое, што хацеў сказаць.

— А можа, ты да якой другой хочаш хадзіць? — 
усміхнулася,— Да Волькі ці да Веры? Ці да малодшай 
пападзянкі?

— He! — усклікнуў.— Я не хачу да іх хадзіць!
— Ціха ты! — сыкнула.— Раскрычаўся!
— Я не крычу. Я толькі гавару.
— А можа, да Кацярыны Сяргеенкавай хочаш ха- 

дзіць?
— He. Ды як я магу да яе хадзіць? Яна ж замужняя...
— Бывае, і да замужніх хлопцы ходзяць. Уладак 

жа летась да сваёй суседкі падходжваў... Як памазалі 
вароты глінаю, дык уцякла ў Пруды, да бацькоў.

— Можа, хто і хадзіў ці ходзіць. Але я не хачу так...
— А харошая яна, праўда? — запытала з захапленнем. 
Прамаўчаў.
— Самая харошая ў нашых Янкавінах,— пазайздрос- 

ціла.— He дзіва, што Алесь ваш, чалавек вучаны, з добраю 
душою, яе некалі так упанаравіў! Красуня, што ні кажы!

— Уга,— не згадзіўся.— Ест і харашэйшыя.
— Хто ж? — здзівілася.
— Ваша Галена і ты...
— Скажаш! — нібы не згадзілася, але, здаецца, узра- 

давана.— Хіба ў нас такі далікатны твар, такія белень- 
кія ручкі? Хіба мы такія вучаныя, культурныя, так файна 
апранаемся? Яна як пані, а мы... Мы простыя...

— Хай сабе і простыя, але сяроўна самыя паглядныя. 
Усе ж так кажуць. А Кацярына, можа, і пані... Бо ні 
змалку, ні цяпер не робіць нашай работы. He жне, не грабе, 
не ходзіць каля быдла. Дык не дзіва, што ў яе ці ў па- 
падзянак беленькія ручкі. Бо яны — гультайкі...

— Які хітры! — прамовіла гарэзна.— За вочы нагавор- 
вае, а ў вочы лістам сцелецца! Вот і нядаўна, казалі 
дзяўчаты, ты з Кацярынаю як спаткаўся, пасміхоўваўся...

- He...
— Скажаш, не бачыўся? — прыстала.— Будзеш яшчэ 

маніць?
— Яна сама перастрэла мяне, запыніла,— пачаў 

апраўдвацца, як грэшнік,— Пра Алеся нашага пытала...

Яна не толькі ў мяне, але і ў нашай Кастусі пытаецца 
пра яго.

— I чаго яна хоча? — Зося запытала паспакайнелым 
ужо голасам.— Апраўдацца?

— Можа... Але ўсяго ў вочы не кажа. To ўздыхае, 
то хліпае, то як бы ненаўмысля прызнаецца, што яна 
ненавідзіць свайго Арнольда...

— Цяпер, можа, і ненавідзіць. Але ж гэтак пагана 
абышлася з вашым Алесем...— з абурэннем загаварыла,— 
Як толькі яго звольнілі са школы, дык яна і шмыгнула 
да другога.

— А ты?
— Што — я? — здзівілася.
— Шмыгнула б?
— Я — не! Каб аднаму паклялася ўжо, дык...
— А ты нікому яшчэ не клялася?
— А каму ж я магла паклясціся? — усміхнулася.
— Можа, Уладаку? Са шляхты ж!
— Таму, скалазубаму? — запытала зняважліва,— Ён 

жа брахун, хвалько! Ён жа каля Веркі ўецца як уюн.
— Можа, хочаш, каб да цябе хадзілі Дзежка ці пашта- 

вік Гарбук?
— От кажаш! — абарвала Зося, гэтымі словамі нібы 

мёдам мажучы яму па сэрцы.— Сяргеенкавы падбрэхічы! 
Ганарыстыя дурні! 3 іх жа смяюцца ўсе.

— Дык давай каля вашай грушы за гумном сыхо- 
дзіцца! — прашаптаў ён радасна, сціснуў,— Кожны вечар!

— Туляцца па загуменні? — усміхнулася.
— Ты ж не хочаш, каб я ў хату заходзіў...
- He.
— Дык выйдзеш заўтра, калі сцямнее, за гумно? — 

мацней сціснуў, што ёй, можа, было цяжка не тое што 
адказаць, але і дыхнуць.

— Ну і сілішча ў цябе! — хіхікнула.— Пусці, дай дых- 
нуць.

— Кажы: выйдзеш? Паклянешся, дык адпушчу.
Зося не паспела нічога адказаць: пачуўся нечаканы 

стук у раму кухоннага акна. Рэзкі, адрывісты.
— Зося! — данёсся сюды глухаваты з-за сцяны Мі- 

шучышын голас.— Дзе ты там дзелася, каб ты не дажда- 
ла! Ідзі ў хату!

Яны мігам адхінуліся адно ад аднаго. Збаяліся абое вы- 
крыцця і кары. Як дзеці-свавольнікі.

— Ці чуеш ты, паненка! Ідзі ў хату! Бо калі выйду 

зараз з чапялою, дык і на табе, і на тваім кавалеру паламлю 
яе! Нагуляю! Пабуркачу! Катэ марцовыя!

— Бяжы, Яначак! — зашаптала Зося,— I не каля акон, 
а скачы праз плот у поле...

— Дык выйдзеш заўтра ўвечар пад грушу?
— Выйду, Яначак. Выйду. Бяжы!
Ён раптоўна абняў яе, прыпаў да вуснаў, і яна — о 

дзіва! — паслухмяна дала іх, халодныя, трапяткія. На міг. 
Тут жа адштурхнула — і ён, наструнены ад страху ды 
ўражаны Зосіным пацалункам, гойснуў, як сам не свой, 
да блізкага плота. У цемру ночы.

5

У восеці, што стаяла воддаль і ад хаты, і ад вёскі, 
была цемнач. Як пальцам у вока. Уладак патраціў шмат 
слоў, сілы, каб заманіць сюды Веру. У гэты ж вечар, у тыя 
хвіліны, калі Янка Нямкевіч затрымліваў на лагчыне Мі- 
шукову Зосю.

Уладак і Вера сядзелі на лаўцы ў тым закутку, дзе 
стаяла паблізу невялікая печ, цяпер халодная. Дык тут 
было настыла, як у лядоўні. Пахла некалішнім лёнам, 
канопляю, атрэп’ем, мышамі, а гэтаксама і нежылым ду- 
хам запавуціненай будыніны.

Сёння Уладак быў ужо хітрэйшы: не ціснуў без дай 
прычыны Верку, не выкручваў ёй рук, не ляпаў крыўдлі- 
выя словы, а заліваўся салаўём: гаварыў ціха, нават 
пошаптам, ласкава, кляўся, што без яе не можа жыць. Але, 
надзіва, гэтая пяшчота больш палохала Веру, чым яго 
ранейшая грубасць. Можа, і таму, што грубасць была 
заўсёды шчырая, а яго ласкавасць падманлівая, хітрая. 
Раз за разам Вера імкнулася пайсці адгэтуль, з яго пасткі, 
не дазваляла абдымацца. Hi вучаная пападзянка, ні інша- 
верка Шлёмава дачка не былі гэткія асцярожныя і ўпар- 
тыя.

— Верачка! — зноў прашаптаў ён тым голасам, ад яко- 
га, ведаў жа добра, аж млеюць дзяўчаты,— Ну чаго ты 
ўсё баішся мяне? Няўжо думаеш, што падману, кіну? 
He. Я ж толькі цябе хачу ўзяць замуж. Адну цябе, чуеш? — 
пацалаваў. Яна адказала на яго пацалунак, але была на- 
пагатове,— Мілая мая, харошанькая, дарагая!

Безупынку шаптаў, цалаваў і, здаецца, памалу зату- 
маньваў ёй розум, дабіваўся слухмянасці і пакоры.

Неўзабаве яна нібы страціла сілу, не супраціўлялася, 
толькі ціхенька ды жаласна прасілася, але ён не зважаў 
на яе просьбы...

...Пазней, калі пакінуў яе ў спакоі, хацеў хутчэй па- 
збавіцца, сысці адгэтуль. Ведаў: трэба будзе шмат супакой- 
ваць, зноў гаварыць ласкавыя, пяшчотныя словы. Ды толь- 
кі цяпер казаць іх не хочацца.

Вера не падымалася. Ляжала і плакала.
— Ну не трэба...— прамовіў нехаця, дзеля адчэпнага 

пагладзіў па плечуку.
— Якая я брыдкая! — паскардзілася, а заадно і пага- 

ніла сябе.
— Вот выдумляеш, пляцеш абы-што...— буркнуў.— 

Супакойся, усё будзе добра... Чуеш?
He слухала, не магла стрымаць слёзы ды адчай. Выйсця 

не было, пачаў супакойваць.
I пасля, калі вёў яе, ціхую, пакорлівую, дадому, ву- 

чыў:
— Толькі ж ты нікому нічога не кажы. Hi маці, ні 

сяброўкам сваім. Разнясуць па вёсцы — толькі пера- 
шкодзяць нам... А так усё будзе добра. Паходзім крыху, 
пагуляем, а тады... Ну, увосень якую і пажэнімся...

Верка маўчала. Суцішыла плач, але не зусім супакоі- 
лася, усё яшчэ была ашаломленая.

— У суботу, як сцямнее, зноў прыходзь у восець,— 
сказаў на развітанне,— Цяпер мы, лічы, муж і жонка...

Яна зноў нічога не прамовіла. He пачакала, каб ён пры- 
туліў зноў, адрачона пасунулася ў свой цёмны двор.

Раздзел трэці

1

Да Вільні Алесь пад’ехаў на світанні.
Ен быў ужо тут колькі разоў, дык і ў ранішніх су- 

цемках пазнаваў адмысловыя віленскія пагоркі, бачаныя 
ўжо хаты, дрэвы, слупы. Прыгарад — не ў прыклад пры- 
леглым вёскам — быў не цёмны, а шчодра асвечаны. I чым 
паглыбляліся ў Вільню, чым вышэлі дамы, тым было 
святлей.

Цягнік усё сцішаў і сцішаў ход, урэшце паторгаўся, 
спыніўся, і Алесь са сваім пляцаком падаўся з вагона. 
На пероне іх,пасажыраў, чакалі ўжо лянівыя, абыякавыя, 
але, здаецца, ганарлівыя насільшчыкі з каляскамі, выці- 
коўваючы багатых кліентаў. Алесь абмінаў іх і ішоў 
услед за стракатым па адзенні і паходжанні людам з ваго- 
наў трэцяга класа да падземнага тунеля, што вёў на вак- 
зал і ў горад.

Адчувалася: тут ужо і ў ранне шматлюдна, гармі- 
дарна. Перад вакзалам шныпарылі шустрыя газетчыкі, 
з першага позірку, здаецца, ведаючы, каму і якую па- 
раіць газету. Адзін прычапіўся і да яго:

— Купеце, пан харошы, «Новое время» і «Вяленскяй 
вестняк».

— А «Нашу ніву» маеш? — запытаў Алесь прыпыняю- 
чыся.

— Не-е,— заківаў той галавою.— Але яна ё ў кіёску.
— Беларус? — беручы газеты, усміхнуўся Алесь.
— Не-е. Ліцвін.
— Літовец?
— Не-е. Ліцвін.
Прасілі сысці з дарогі насільшчыкі, везучы ад багаж- 

пай каморы валізкі на калясках да цягніка, якога яшчэ 
не было тут, але які, відаць, вось-вось павінен быў падысці, 
а ля парога стаяла групка апратных, выгаленых людзей з 
надпісамі гасцініц на залатых абручах чырвоных шапак, 
выкрыквала назвы тых гатэляў — на рускай мове, але хто 
з беларускім, хто з літоўскім акцэнтам. Мінуўшы іх, Алесь 
зайшоў у вакзал.

Мінуў залу і падышоў да кніжнага кіёска. Якраз 
там статная, паглядная маладзіца разразала ножыкам вя- 
ровачкі, распакоўвала папяровыя пачкі, брала кіпу газет, 
лажыла яе пасярэдзіне на сагнутую руку, хуценька лічыла 
правіслыя канцы і, падлічыўшы, клала газеты на прылавак. 
Ля кіёска стоўпіўся гурт інтэлігентных людзей. Стаў за 
высокім чыноўнікам-юрыстам і ён, пачаў чакаць. Спяшац- 
ца не было куды: родзічаў у Вільні не меў.

Праўда, ён ведаў тут двух землякоў, з Налібак, і сяб- 
роў. Да землякоў у апошнія гады ён стараўся не заходзіць: 
і Адам Зялёнка, былы настаўнік, удзельнік паўстання 
1863—1864 гадоў, вярнуўшыся з Сібіры, і яго сям’я ад- 
цураліся ад сваіх былых ідэалаў і сустракалі з непры- 
хільнасцю ды з недаверам, а Фелікс Ключнік, былы сту- 
дэнт Пецярбургскага універсітэта, нарадаволец, звар’яцеў 

і нікога не пазнаваў. Да сяброў, Мухі ды Лідскага, не 
хацеў ісці зранку. 3 ахвотаю пайшоў бы да Васілевіча, каб 
той меў, як Муха і Лідскі, свой дом, але Васілевіч наймаў 
у чужых людзей невялічкі пакойчык, цеснячыся ў ім з не- 
малою сям’ёю, дык не варта было яму надакучаць. Су- 
стрэнецца ўжо з ім пад полудзень — у рэдакцыі.

Калі праз хвілін дваццаць дачакаўся сваёй калейкі, 
папрасіў «Нашу ніву». Маладзіца са здзіўленнем зірнула 
на яго, па прыкладзе некаторых іншых кіяскёрш пера- 
сцерагла:

— Пан ведае, што гэтая газэта папросту?
Ён кіўнуў галавою.
Яна пакорпалася сярод кіп, пасля дастала спадыспаду 

тонкі стосік, падала газету з усмешкай:
— Калі ласка.
Ён падзякаваў, аддаў плату. Кіяскёрша паклала то- 

ненькую кіпку навідавоку, усміхнулася ўжо новаму па- 
кунніку:

— I вам, пане, такую газэтку?
— He, не! — той аж закрыўся рукамі,— Я не любі- 

цель такога выдання.
Алесь адышоў.
Рашыў не ацірацца тут, не знаходзячы сабе кутка, 

а выйсці на свежае паветра. На марозік.
На дварэ ўжо было амаль светла. Вулічныя ліхтары 

былі патушаныя.
За вакзалам, чакаючы пасажыраў, бавілі час возчыкі. 

Хто сядзеў на фурманцы, пацепваючы плячыма ад хо- 
ладу, хто гаманіў, сабраўшыся ў гурты. Калі ж услед 
за Алесем падышоў да іх важны пан у бабровай шанцы 
і ў футры, дык і з аднаго гурту, і з другога загаварылі 
з ім па-польску: пан быў паляк. На яго ж, на Алеся, з 
абодвух гуртоў зірнулі абыякава, нагледжаным ужо вокам 
адчуваючы, што яму возчыкі не трэба. Алесь заўсёды 
здзіўляўся гэтаму спрактыкаванаму ўменню гараджан: 
шмат іх, не ведаюць адзін аднаго, але чуйна, выдатна 
адчуваюць, хто ёсць хто, па адзенні, звычках, манеры раз- 
маўляць. Як і здзіўляўся, як спрытна ўмеюць усе гара- 
джане — надта перад вясковым простым людам, увогуле 
правінцыяламі — пусціць пыл у вочы, мець у кішэні ка- 
пейку, а падаць сябе чалавекам з туга напханым ка- 
шальком, і яшчэ да гэтага разумным, усёведайкам. Мешча- 
нін есць скарынку, запівае вадою, спіць на падлозе, на 
саломе, як і каторы селянін, але выйдзе на вуліцу паголе- 

ны, у сурдуце, задзярэ галаву — дык і пан! Ён жа мешча- 
нін! Тут няма той шчырасці, блізкасці і ўзаемапаразумен- 
ня, што ў вёсцы. Гэтая гарадская пыха заўжды вельмі 
прыгнятала Алеся.

3 боку фурманак стаялі пустыя яшчэ будкі. Паселіцца 
ў іх шум удзень, калі тут пойдзе бойкі гандаль. Цяпер 
каля адной з будак тупаў толькі дворнік, вусаты стары 
дзядзька ў шэрым халаце — біў ломам яшчэ асенні, брудны 
лёд і спіхаў яго рыдлёўкаю за будку, да ладнай ужо кучы.

Алесь перасек прасторную, ужо без снегу, а сям-там 
і без лёду плошчу і падаўся да Вострай брамы. Тут 
была святыня. I яе паважалі ўсе веруючыя.

Алесь крыху паназіраў, як ужо і цяпер стаялі на кале- 
нях і маліліся людзі, пасля паблукаў да цэнтра горада, 
да зліцця Вілейкі і Віллі, да высачэзнай круглай Зам- 
кавай гары — улетку падобнай на велізарны стог сена, a 
цяпер, узімку, не такой пышнай, крышку сумнай. Кожны 
госць, відаць, жадаў трапіць сюды, да падножжа і высокай 
гары, да старой вежы, да гарматы, што кожны дзень роўна 
а дванаццатай гадзіне бухала на ўвесь горад. 3 гары можна 
было ўбачыць, лічы, усю Вільню — плён розуму, працы 
літоўцаў і беларусаў, іншых народаў за некалькі стагод- 
дзяў.

Алесь не быў ні ў Кіеве — бацьку гарадоў усходне- 
славянскіх, ні ў Маскве ці Пецярбурзе — гэтаксама, як 
кажуць, вельмі прыгожых гарадах. Ён бачыў толькі Ві- 
цебск, Мінск, Смаленск. Яны спадабаліся яму, хоць нічым 
надта не здзівілі, не зачаравалі. Болей здзівіў, адабраў 
душы Полацк — стары горад, як лічаць, равеснік сівога 
Кіева. У Полацку, надта ля вялізнага каменя са стара- 
жытным надпісам, ля Сафійскага сабора, што пачынаўся 
будавацца яшчэ на самым пачатку адзінаццатага стагоддзя, 
ля Спаса-Ефрасіннеўскай царквы дванаццатага веку, дзе 
ў невялічкай келлі жыла, малілася за людзей і працавала 
слынная Ефрасіння Полацкая, адкуль выйшлі майстра 
залатых рук Лазар Богша, беларускі першадрукар Скары- 
на, выдатны вучоны, асветнік Сымон Полацкі, ля стара- 
жытных муроў, камяніц, гарадзішча Алесь кожнаю жыл- 
каю адчуваў: некалі тут было моцнае княства, была вя- 
лікая культура, але па волі нешчаслівага лёсу княства не 
ўстаяла, заняпала, а культура была раскрадзена, занядба- 
на, стаптана, апаганена і забыта. У Полацку пахавана, 
спіць вечным сном самабытная, можа, найменш ваяўнічая 
за сваіх суседзяў краіна, што не адбылася, і на падма- 

гільнай пліце яе няма нават надпісу, у Полацку пад пылам, 
забыццём, здзічэлымі селішчамі бруіцца крыніца, і яе 
ўжо ніхто не бачыць, не ведае, і яна, можа, за апошняе 
стагоддзе пачала выбівацца аж у Вільні, спрабуючы вы- 
ліцца там у новую раку... Полацк жыў, ныў у Алесевым 
сэрцы, але... Трэба ўжо не столькі стагнаць, прыкрывацца 
сваёй шматпакутнасцю, а болей дбаць пра сваё новае...

Шмат было прычын, але Алесь, паважаючы і нябача- 
ныя і бачаныя ім гарады, шчыра лічыў: самы дарагі для 
яго, самы прыгожы горад на свеце — Вільня. Ён разумеў, 
што, можа, і памыляецца, шмат яшчэ чаго не пабачыўшы 
на свеце, як, мала ведаючы, яго бацька шчыра лічыць, што 
самы файны горад — Нясвіж, а той-сёй з вёскі — Нова- 
гародак. Тыя гарады, значыць, дзе ім выпала быць.

Пазней Вільня не толькі прыемна ўражвала, але і цяж- 
ка азмрочвала — тым, што ён убачыў за бляскам, раско- 
шаю. Але гэтае прыгнечанне не адварочвала ад Вільні — 
не, станавілася болем яго душы.

У Вільні жыло нямала люду розных нацыянальнасцей, 
але, бадай, нідзе гэтак не пагарджалі ды не здзекаваліся 
«вышэйшыя» з «ніжэйшых», як тут. Можна было здзіў- 
ляцца і здзіўляцца, як яшчэ здольваюць «ніжэйшыя» не 
толькі выжываць пад цяжкім і змрочным покрывам рэак- 
цыі, але і прабівацца на свет божы парасткамі духоўнай 
творчасці, веры і надзеі, чалавекалюбства!Сціплае, муж- 
нае тое імкненне вабіла не адну душу, запальвала свечачку 
жыцця. Як ні намагалася цемра праглынуць, патушыць 
святло, ды не магла: як кажуць мудрыя людзі, чым гу- 
сцейшая цемра, тым далей і лепш відаць нават маленькі 
агеньчык...

Вільня прачнулася, прыйшла ў рух. Насустрач Алесю 
па вуліцы пнуўся ламавоз, цягнучы на вялікім возе з гу- 
мовымі коламі гару ўсякіх кулёў, скрынак. Побач з возам 
клыпаў светлавалосы абадраны і брудны вознік. Падыхо- 
дзячы да Вострай брамы, зняў шапку. Ад вакзала ляцелі 
сюды гудкі паравозаў, з горада — сірэны заводаў, аўтамабі- 
ляў, людскія крыкі. Адным словам, пакрыху ўсталёўваўся 
звыклы гарадскі гул, які потым будзе стаяць увесь дзень 
і ў водгаласе якога пасля не разбярэш, што гудзе.

Насустрач Алесю ішлі ўжо і людзі — найбольш бед- 
нага саслоўя. Мабыць, качагары, слесары, падсобныя 
рабочыя, a то і дробныя служачыя, а з жанчын — прыбі- 
ральшчыцы, кухаркі. Твары ў шмат каго былі нявыспа- 
ныя, нясвежыя, заклапочаныя. На яго не зважалі, як на 

шмат каго не зважалі, бо і ён для іх быў такі ж выпадковы 
падарожны.

Ідучы без пэўнай мэты, Алесь апынуўся каля Універ- 
сітэцкага пляца. Даўно ўжо цар Мікалай I зачыніў той 
славуты стары, з 1579 года, універсітэт — дарэчы, старэй- 
шую вышэйшую навучальную ўстанову Расійскай імпе- 
рыі,— але назва старая ўцалела. Бог ведае чаму, але Алеся 
сюды заўжды вабіла.

Можа, хацеў зірнуць на шаноўны будынак, можа, цяг- 
нула кінуць позірк на чыгуннага Мураўёва, які стаяў 
на пляцы, падпёршыся кіёчкам, і — мёртвы — па-раней- 
шаму пільна пазіраў на Вільню і край. I на цябе таксама. 
Здаецца, не ты, а ён лавіў твой позірк і нрыжмурваў 
вочы. Спачатку хацелася ўбачыць, што ў тых генералавых 
вачах, які выславіўся не ў перамозе над чужым ворагам, 
а на крыві, слёзах сумленных людзей? I што якраз цяпер?! 
Раскаянне? Спагада?

Шмат хто казаў: доўга пазіраць у тыя чыгунныя вочы 
няможна. У іх застыла пагарда, злосць, пагроза, і гэтая 
застыласць ледзяніла душу, паралізоўвала волю.

Але цяпер, здаецца, статуя ссутулілася. Можа, і ад 
Алесевай усмешкі.

Алесь успомніў адзін смелы ўчынак, калі пацешыліся 
з Мураўёва. Як паставілі гэты помнік, нехта ўночы выма- 
заў яго воўчым тлушчам — раніцай з усёй Вільні збеглі- 
ся сабакі і нарабілі брэху...

«Божа, чаму ты такі крыўдзіцель? — падумаў. — Пом- 
нік душыцелю, вешацелю лепшых сыноў даўно ўжо стаіць, 
а помніка ахвяры няма і немаведама, калі яго паста- 
вяць...»

2

— Во спакутаваўся! — ціснучы руку, бойка сустрэў 
Алеся Васілевіч.— А схуднеў! Вочы запалі! Скроні пасі- 
велі!

Алесь быў збіты з панталыку. Па-першае, перад гэтым 
саромеўся заходзіць у рэдакцыю (нямала часу патаптаўся 
вакол будынка, перш чым зайсці сюды), а Сямён атакаваў 
яго гэтак знянацку, па-другое, у пакоі сядзеў франтаваты 
дзядзька, які слухаў і з іроніяю пасміхоўваўся. 3 іх або- 
двух. А Сямён — нізкі, Алесю па плячук, кучаравісты, 
у шэрым даўгаватым сурдуце — не зважаў на яго збянтэ- 

жанасць, гаварыў-лапатаў усё, што прасілася на язык. Ён 
такі — шчыры, эмацыянальны, без ніякіх хітрыкаў, за- 
лішне праставаты — быў заўжды.

Алесь усміхнуўся з няёмкасцю, а пасля пакланіўся не- 
знаёмаму мужчыну — з высокім, ясным лобам, з чарнава- 
та-сівымі вусікамі і бародкай:

— Нямкевіч. Настаўнік.
— Лысковіч,— падняўся і падаў руку той. Калі добра 

прыгледзецца, дык не такі ўжо ён франтаваты (чорны 
касцюм на ім, белая, з народнымі ўзорамі, кашуля пано- 
шаныя), а да ўсяго ў ягоных вачах нейкая глыбокая 
скруха. I да Васілевіча: — Распрані, балаболка, чалавека, 
дай яму аддыхацца.

— Распранайся,— Сямён пачаў сцягваць з яго палі- 
то.— У нас, праўда, не зусім цёпла, бо беражом вуталь 
і дровы, але ты, як і кожны вясковы чалавек, не павінен 
баяцца холаду...

Алесь падпарадкоўваўся і здзіўляўся: як вольна паво- 
дзіць сябе яго сябрук тут, у рэдакцыі, са Стасем Лыско- 
вічам — вядомым вучоным, літаратарам, а той, шчырун, 
падбег ужо да калегі па пакоі:

— Ну што, Стась? Павядзём яго да гаспадароў?
Значыць, да братоў Лапкінскіх — як расказваў і пісаў 

яму Сямён, выдаўцоў, рэвалюцыянераў (беларускіх, са- 
цыялістаў-грамадоўцаў), адукаваных, але няпростых лю- 
дзей. Усе свае грошы, сілы і веды аддаюць газеце, але, 
скардзіўся не раз Сямён, нікога з супрацоўнікаў блізка 
да сябе не падпускаюць, жывуць яшчэ іншым, сваім і па- 
тайным, жыццём. Зрэшты ўражлівы Васілевіч мог і тое- 
сёе калі не прыдумаць, дык не зусім так зразумець.

— Выбачайце, але я туды не пайду,— далікатна адмо- 
віўся той.

— А дзе Купала?
— He ведаю,— паціснуў плячыма Лысковіч і сеў за 

стол, дзе сядзеў дагэтуль, апусціў вочы на паперу.
«Здаецца, не вельмі я тут патрэбен,— самалюбна па- 

разважыў Алесь, назіраючы, як Лысковіч штосьці ўваж- 
ліва чытае, правіць алоўкам,— Ды яно ўсё зразумела. Хто 
я такі, каб мець ад вядомых людзей вялікую ўвагу? 
Я — толькі адзін з вялікай арміі настаўнікаў, хоць якраз 
з тых, хто цягнецца да беларускага! Цягнуся, але яшчэ 
нічога не зрабіў для справы!»

Васілевіч жа, здаецца, не разгубіўшыся, жвава пады- 
шоў, адшмаргнуў занавеску на сцяне і пастукаў костачкай 

пальца правай рукі ў акенца, што, выходзіць, там было. Але 
акенца ніхто не адчыніў.

— Гаспадароў няма дома,— патлумачыў Васілевіч.
Значыць, там, за сцяной, жылі альбо працавалі браты 

Лапкінскія — асобна ад іншых. Начальства ёсць начальст- 
ва. А па-другое, часам яму трэба і адасобіцца. Для сябе ці 
для таго, каб сустрэць патрэбных гасцей.

Васілевіч замітусіўся, не ведаючы, што рабіць. Ён то 
садзіўся на сваё крэсла, то падхопліваўся, падыходзіў да 
акенца, стукаў, вяртаўся і з незадавальненнем мармытаў: 
«I дзе яны дзеліся!» Ды вось у пакой зайшлі два муж- 
чыны: адзін — у сціплым, але дагледжаным палітоне, 
у капелюшы і з кіёчкам, маладжавы, другі — таксама 
ў паношаным палітоне, у папасе, з буйнымі вусамі, паджы- 
лы. Новыя людзі павіталіся з імі, а калі падавалі Алесю 
руку, дык назваліся.

Маладзейшы:
— Янка.
Старэйшы:
— Буйніцкі.
Вунь яно што. Алесю пашанцавала сёння пазнаёміцца 

з самымі славутымі цяпер, на пачатку гэтага стагоддзя, 
дзеячамі беларускай культуры — Купалам і Буйніцкім. 
3 вялікім паэтам (многія яго вершы ведаў на памяць 
і чытаў іх на вечарынках) і з вялікім акторам — з людзьмі, 
якія значна больш за іншых будзяць тутэйшы люд, пады- 
маюць у іх чалавечы дух.

— Дык вы — Сямёнаў сябрук? — усміхнуўся Алесю 
Купала.— Хочаце пакаштаваць рэдакцыйнага хлеба?

Алесь засаромеўся і, мабыць, густа пачырванеў.
— Хоча, дзядзька Янка,— за яго паспяшаўся адказаць 

Васілевіч.— Вось убачыце: будзе добры вучоны і публі- 
цыст. Па гісторыі, мове і культуры.

У Купалавых карых вачах мільганула жартоўная 
ўсмешка — канечне, з яго, гарачага Васілевіча, але ён 
стрымаўся, нічога таму не сказаў, павярнуўся да Алеся:

— Пачакайце, васпане, хвіліну-другую. Мы ўдаклад- 
нім тое-сёе з дзядзькам Ігнатам, а тады возьмемся адразу 
за вас. Добра?

— Калі ласка,— нахіліў галаву Алесь. Яму нават бы- 
ло вельмі цікава паслухаць такіх шаноўных людзей. 
Чуў пра іх нямала, але вось з імі ў адной кампаніі ўпер- 
шыню.

Купала распрануўся, застаўся ў дыхтоўным чорным 

гарнітуры, у белай кашулі і пры гальштуку, прычасаўся 
і падправіў свае шляхецкія вусікі. Сеў за вольны стол 
з мноствам розных папераў і газет, запрасіў сесці Буй- 
ніцкага і Алеся.

— Давайце, дзядзька Ігнат, сваю аб’яву.
Буйніцкі расшпіліў паліто, дастаў з унутранай кішэні 

складзены аркушык і падаў яго рэдактару.
— «Збіраю аб’язную беларускую трупу,— пачаў чы- 

таць уголас Купала.— Хто хоча далучыцца да яе, прашу ў 
беларускую кнігарню (Вільня, Завальная, 7) на маё імя 
паведаміць. Ад артыстаў вымагаецца, каб мелі добры 
беларускі акцэнт у мове, зналі ўжо сцэну, маглі спяваць і 
танцаваць на сцэне. Ігнат Буйніцкі». Так што, сябры, 
наш шаноўны маэстра адраджае беларускі тэатр. Без 
маёнтка застаецца, у даўгі лезе, але дбае не пра сябе, а пра 
ўвесь люд! Во дзе прыклад для самаахвярнага служэння 
мастацтву, народу!

— Годзе вам, Янка, пацвельвацца,— усміхнуўся Буй- 
ніцкі,— Проста душа мая не хоча старэць і чарсцвець...

— Чым найболей нам бы такіх душ! — прамовіў Ку- 
пала, падаў лісток Васілевічу.— Рыхтуйце, Сымоне, аб’я- 
ву ў бліжэйшыя нумары.

— Ну то дзякуй,— падняўся Буйніцкі.— Пайду па 
сваіх клопатах. А вам усяго добрага.

Калі ён выйшаў, Купала прамовіў усцешана:
— Вось пан! Калі б у нас было шмат якраз такога 

складу паноў, дык мы паднялі б на ногі нашу Бела- 
русь! Але, на вялікі жаль, сярод нашых паноў і чыноў- 
нікаў мала свядомых і высакародных! Найбольш прыста- 
саванцаў, хітруноў, абыякавых, a то і варожых да бела- 
рускай справы. Яна дыхае, жыве ў народзе толькі са 
жменькаю такіх, як наш дзядзька Ігнат.— Замаўчаў, па- 
думаў, а пасля павярнуўся да Алеся.— Як жыве, васпане, 
ваш, налібоцкі, люд?

— Па-рознаму,— адказаў ён,— Хто багата, хто ледзь 
канцы з канцамі зводзіць, а хто і заўсёды недаядае...

— Я чуў: у вашым баку добрыя гаспадары. Ці як у 
вас кажуць, гаспадарэ.

— Умеюць і любяць працаваць,— з гонарам за земля- 
коў прамовіў Алесь.— Толькі не ўсе могуць купіць боль- 
шы кавал зямлі. А з-за гэтага нямала людскіх тра- 
гедый...

— Як і ўсюды,— пахітаў галавой Купала,— Зямельны 
клопат — вялікі для нашых беларусаў клопат... Каб на- 

спрыяць, правесці зямельную рэформу, даць зямлі бедным 
гаспадарам, пашырыць агратэхнічныя веды, дык наш люд 
жыў бы заможна, меў бы большы свой гонар. Нават, можа, 
нацыянальную свядомасць. А так, канечне ж, і ў вас права- 
слаўныя лічаць сябе рускімі, а католікі — палякамі. Альбо 
самае вялікае — тутэйшымі?

Алесь хітнуў галавой: так-так.
— Я нямала знаўся і з католікамі, і з палякамі, дык 

тое-сёе ведаю,— пра,мовіў Купала.— Канечне, гэта бяда, 
што наш народ падзелены рэлігіямі, не мае адной, Адна 
рэлігія згуртоўвала б народ, як каталіцызм згуртоўвае 
палякаў, а праваслаўе — рускіх. Невыпадкова ж стагод- 
дзямі ідзе барацьба за наш народ між Расіяй і Польшчай. 
Будзьце пэўныя, калі што якое, гэтая барацьба абвастрыц- 
ца і ў будучыні. Я не палітык альбо, лепш сказаць, мала 
займаюся ёю, але вось не вытрываў, пішу артыкул пра 
наш народ і яго рэлігіі. Вось паслухайце, калі ласка, 
урывак.— Ён узяў са стала лісток і пачаў чытаць з яго: — 
«Апрача палітычнай і эканамічнай залежнасці, была і дру- 
гая прычына, асляпіўшая светапогляд беларуса,— гэта 
рэлігійная нязгода двух хрысціянскіх абрадаў у нашым 
краі: каталіцтва і праваслаўя. Гэтыя дзве царквы — 
заходняя і ўсходняя, ведучы вечную спрэчку паміж сабою, 
раздзяляюць наш ядыны народ на дзве часці, адных і тых 
жа дзяцей сваёй маткі-зямлі водзяць паміж сабой, даво- 
дзячы нават часта да бойкі за святы знак хрысціянства — 
крыж... Гэта змаганне дзвюх вер не толькі дзеліць бела- 
русаў на дзве часці па рэлігіі, але, самае важнае, забівае 
ў іх свядомасць і пачуццё нацыянальнай еднасці. Бела- 
русу-католіку ўгаварваюць, што раз ён католік, то ён — 
паляк, і не павінны братацца з тым, хто іншай веры; бела- 
русу-праваслаўнаму кажуць, што раз ён праваслаўны, то 
ён — расіец, і католіка-беларуса павінен сцерагчыся, бо 
ён — паляк. I што з гэтага выходзіць? Расце нязгода, расце 
нянавісць — рэчы, нікому не патрэбныя, апрача хіба вора- 
гам нашага народа...»1

Купала падняў галаву: ну, як?
— Слушна і своечасова,— першы падаў голас Васіле- 

_віч.
Алесь падтакнуў: Лысковіч як чытаў, так і не падняў 

вачэй.

1 Артыкул Янкі Купалы «Вера і нацыянальнасць» надрукаваны ў 
«Нашай ніве», 1914, № 27 пад подпісам I. Л.

«Што? — здзівіўся Алесь.— Той мае зуб на Купалу? 
На Купалу???»

— Дык варта надрукаваць? — усміхнуўся Купала.— 
He рассярдую як каталікоў, так і праваслаўных?

— Канечне, некаторых рассярдуеце,— супакоіў Васі- 
левіч.— Але галоўнае іншае. Каб, як пішаце, і нашы като- 
лікі, і нашы праваслаўныя адчулі сябе беларусамі.

— У вас, пане Алесь, «Нашу ніву» чытаюць?
— Чытаюць, але не ўсе,— прызнаўся ён.— Таму...
— Ясна,— усміхнуўся Купала.— Калі станеце на- 

шым супрацоўнікам, дык падпісчыкаў з вашай Налібоччы- 
ны павінна значна пабольшаць...— I, прыкрываючы рот ру- 
кой, каб, можа, не пачулі там, за сцяной, зашаптаў: — 
Я — за вас. Але нашым выдаўцам не гаварыце, што вы 
пад назіркам паліцыі. Яны могуць не захацець лішніх тур- 
бот, паасцерагацца ўзяць вас на работу. Праўда, вы павін- 
ны будзеце стаць на ўлік. Зацікавяцца паліцэйскія чыны 
вашай персонай, пашлюць на радзіму запытанне пра вас — 
лічыце, вас патураць з Вільні, палянуюцца ладзіць пера- 
піску — можа, усё праскочыць, і вы затрымаецеся тут...

— Дзякую,— усё разумеючы, прамовіў Алесь.
— Сёння пагуляйце з Сымонам па красуні Вільні, a 

заўтра з раніцы прыходзьце ўжо на працу.
Алесь яшчэ раз падзякаваў, і неўзабаве яны выйшлі 

з рэдакцыі.
— Паслухай,— запытаў ён у Васілевіча.— Ці мне зда- 

лося, ці гэта так на справе: Лысковіч косіцца на Купалу?
— I ў нас, браце, працуюць жывыя людзі...— пасміх- 

нуўся тоя.— Казалі, Кунала меў ці яшчэ мае інтэрас да 
жонкі Лысковіча... Нават больш... Але, можа, усё гэта 
плёткі...

— А чаму Лысковіч недалюблівае Лапкінскіх?
— Ды ты, Дзед, назіральны! Сапраўдны журналіст!
— Дык ён скрывіўся, калі ты загаварыў пра іх.
— А з імі Лысковіч халодны з-за палітыкі, з-за прагра- 

мы для Беларусі. Лапкінскія — сацыялісты, Лысковіч — 
хутчэй за ўсё хрысціянскі дэмакрат.

— Я, сказаць шчыра, слаба разбіраюся ў гэтым,— 
усміхнуўся Алесь.

— Лапкінскія, канечне, асобы! — пахваліў тых Васі- 
левіч,— Адукаваныя, свядомыя, адны з першых у гэтым 
стагоддзі пачалі дбаць пра палітычную беларускую пар- 
тыю, шукаюць кантактаў з іншымі партыямі. Маюць вя- 
лікія сувязі, нават за межа.мі імперыі. Але цяпер, пасля 

1905—1907-га, асцярожныя, не кожнага блізка падпусцяць 
да сябе. Здаецца, вядуць патайныя палітычныя гульні. Але 
адно бясспрэчна: тое, што трымаюць на сваіх плячах 
«Нашу ніву»,— вялікі толк для нашага краю. Без яе мы 
захліпнуліся б. Як без паветра, як у багне. А ўтрымліваць 
газету вельмі цяжка. Дзеля гэтага яны ходзяць на пакло- 
ны да багатых альбо часамі змяшчаюць абы-якую рэкламу. 
Той-сёй папікае, але дзе дзенешся. He будзе грошай — 
не будзе газеты.

— Добра, што Буйніцкі зноў пачынае сваю вялікую 
работу,— прамовіў Алесь.

— Канечне,— захапіўся гаварыць пра таго Васіле- 
віч,— Калі Мураўёў задушыў паўстанне Каліноўскага, 
усё тут нібы амярцвела. Шмат каго пакаралі смерцю, 
саслалі ў Сібір, змусілі эмігрыраваць, замаўчаць ці рас- 
чаравацца. Падавалі голас толькі вучоныя, што запісвалі 
фальклор, мову як нечы дыялект. Мастацкіх кніжак не 
было, лічы, трыццаць гадоў. Тыя, што пазней выйшлі 
(а іх на пачатак нашага стагоддзя заявілася не больш 
дзесяці), друкаваліся за межамі краю і не ўсе сюды трап- 
лялі. Карацей, аж праз сорак гадоў акрыяла культура, 
дух, высакароднасць. А тэатр... Што раней было? Невя- 
лічкія аматарскія групкі ў канцы таго і ў пачатку гэтага 
стагоддзя! А цяпер? Цяпер мы маем культурны тэатр!

«Кожны чалавек павінен за сваё жыццё пасадзіць 
дрэўца...— слухаючы Сямёна, падумаў Алесь.— Хто яго 
садзіць вельмі позна, хто зусім не садзіць. Але знахо- 
дзяцца людзі, што робяць усё змоладу і робяць добра. 
Купала, Колас, Багдановіч, Буйніцкі — такія... Ім, можа, 
хтосьці зверху напрарочыў выключную ролю, узваліўшы 
на іхнія плечы важкую ношу... I нясуць яны яе горда. 
Вось у каго трэба вучыцца, як жыць і працаваць!»

— Праўда, у Буйніцкага своеасаблівы лёс,— не сці- 
хаў Сямён.— Спачатку ён мастачыў толькі ў сваім маёнт- 
ку. Можа, быў бы ў ім і ўсё сваё жыццё, як і шмат хто 
з народных талентаў-самародкаў. Шмат яму памог Алесь 
Бурбіс (помніш, я летась знаёміў з ім цябе ў «Беларускай 
хатцы»?). Ён, як вярнуўся з турмы, загарэўся зляпіць тут, 
у Вільні, тэатр і хор. Запрашаў у трупу ўсіх, хто хоча. 
I я тады нават пад настрой запісаўся, і нас у хоры было 
не меней ста чалавек...

Алесь слухаў і ўсміхаўся: па-першае, Сямён не меў 
вялікага дару да спеваў, але запісаўся ў хор па шчырым 
парыве, а па-другое, ён ужо расказваў пра ўсё гэта. Але 

перабіваць Сямёна не варта было. Ён датуль не супакоіцца, 
пакуль не нагаворыцца.

— Як цяпер помню, першая наша вечарынка была 
12 лютага 1910 года...— Сямёнаў твар аж свяціўся ад 
узрушэння,— Сядзеў я ў зале, і білі мяне дрыжыкі: ці не 
асвішчуць гледачы нашых акцёраў і ўсё наша разам з імі? 
Паказалі спектакль «Па рэвізіі» — няблага, слухалі, ляс- 
калі ў ладкі, праспявалі «Чаму ж мне не пець?», «Ох ты, 
дуб!», «Прыляцелі гусі» — добра.А як выступіў са сваёю 
трупаю Буйніцкі — а яго нехта, лічы, выпадкова запрасіў 
на вечарынку,— дык зала аж ашалела ад яго віхурных 
танцаў, меладычных песень, змушала па тры-чатыры ра- 
зы танцаваць, крычала: «Брава! Біс! Брава, беларусы!» 
Павер, далібог, я не выцерпеў, заплакаў. I іншыя запла- 
калі...— і цяпер у Сямёна заблішчэлі вочы,— Ведаеш, аж 
у душы нешта перавярнулася: і мы ж людзі! I мы нешта 
ўмеем! I тое наша «нешта» — людское! А на другой веча- 
рынцы, што была праз дзён дзесяць, калі ўпершыню за- 
спявалі «А хто там ідзе?», дык уся паўнюткая зала пад- 
нялася, заляскала, а яасля бясконца змушала бісаваць 
актораў Буйніцкага... Вось тады мы і сказалі Буйніцкаму: 
вы, дзядзька Ігнаце, мусіце ўзяць усё ў свае рукі... Ства- 
райце вялікі тэатр і едзьце з ім па ўсім краі! Бо калі ўлі- 
чыць, якія ў нас грамацеі, хто жыве ў горадзе,— дык вы 
са сваім тэатрам цяпер зробіце больш, чым мы праз га- 
зету... Але і ўлады былі не дурні, не хацелі даваць дазвол 
на такія вандроўкі. Адчувалі, што можа зрабіць гэты 
тэатр... Толькі саліднасць дзядзькі Ігната ды яго ўменне 
гаварыць з начальствам памаглі вырваць дазвол у кан- 
цы лета 1910-га — ездзіць па гарадах і мястэчках. Я ўжо, 
брат, працаваў у «Нашай ніве», дык сам чытаў, як з захап- 
леннем пісалі да нас пра канцэрты, спектаклі Буйніцкага 
з Полацка, Дзісны, Свянцян, Пастаў, Капыля, Нясвіжа, 
Клецка, Мінска, Вілейкі, Смаргоні, Ашмян... Зняважлівыя 
галасы патаналі ў хоры захаплення... Праўда, яны, гэтыя 
галасы, зрабілі сваё. У 1912 годзе ўлады не далі дазволу 
на новыя вандроўкі. Улады ўбачылі: гэтыя вандроўкі — 
не забава, не пацеха, а рэвалюцыя. Культурная рэвалю- 
цыя. Пазалетась Буйніцкі выступіў толькі ў Пецярбурзе, 
а летась — у Варшаве... Каб былі грошы, каб улады не 
заміналі, дык дзядзька Ігнат вунь бы як яшчэ разварушыў 
наш люд! Бо песня, танец, тэатр кожнага бяруць за душу! 
Нават самага непісьменнага і несвядомага... Дасць бог, 
у маі, можа, зноў пачнецца ўсё гэта з новаю сілаю... Во ў 

чыіх руках павінен быць наш тэатр! Вось для каго! Для 
народа!

Скончыўшы расказваць, Сямён прыгледзеўся да Алесе- 
вых вачэй, да ўсмешкі, а пасля і сам з няёмкасцю ўсміх- 
нуўся:

— Ды я ж табе, змей, расказваў ужо пра гэта! А ты 
маўчыш...

— Пра такое прыемна і яшчэ пачуць...
— Ладна,— крышку сумеўся Васілевіч,— Да працы 

прыступіш заўтра, будзеш на першым часе апрацоўваць 
лісты, карэспандэнцыі нашых аўтараў. А сёння хадзем 
пагуляем па Вільні. Пасля паедзем да мяне. Будзеш жыць 
у нас.

— Табе самому няма дзе павярнуцца, а ты яшчэ і мяне 
хочаш уціснуць у свой церам-церамок...— усміхнуўся 
Алесь.

— Памесцімся. У мяне табе будзе ўтульней, чым у 
Мухавых пакоях...

— Як ён цяпер жыве? — усміхнуўся Алесь.
— Анічога. Круглее і шчаслівее.
— Сварыцеся ўсё па-ранейшаму?
— А пайшоў ён к чорту са сваімі хітрыкамі! — Сямён 

зноў узбудзіўся. Толькі цяпер ужо загневаўся.— 3 усімі 
хоча быць добры, I з уладаю, і з бунтарамі. Са мною і з 
Лідскім.

Неўзабаве, калі апрануліся і выйшлі з рэдакцыі на 
сонечны, цёплы, са шчодрым капяжом двор, Сямён раззла- 
ваўся яшчэ болей і на Муху, і на Лідскага. Мусіць, яму 
добра ад тых за нешта дасталося. Тыя — вялікія хітруны. 
Умеюць паслухаць, памаўчаць, выбраць спрыяльную хві- 
ліну і ўзяць верх адным словам.

— Ну, скажы, за што не паладзілі? — зноў усміхнуўся 
Алесь.

— Ды з-за вёскі...— страсна адказаў Сямён.— Скажу 
табе шчыра. 3 усіх вас мне некалі найбольш падабаўся 
Лідскі. Нават больш — я любіў яго. Вясёлы, разумны, 
разважлівы, смелы... Мы тут з ім шмат перагаварылі. 
Пра жыццё, пра гісторыю, пра вялікія і малыя народы, 
пра найвышэйшую мэту чалавецтва, пра ролю культуры, 
літаратуры ўрэшце... Але гаварылі-гаварылі і, як ты ка- 
жаш, не паладзілі. Я лічу: нам трэба найперш трымацца 
за вёску. Там — наша душа, моц. Праўда, за вёску тры- 
маюцца і сацыялісты-рэвалюцыянеры. Я не за іх (не пры- 
маю іхняй цягі да тэрору, поглядаў на нацыянальнае 

пытанне). Я — грамадовец'. Я — за сваю праграму. 
Я, паўтару, веру найбольш у нашых сялян і ў іхніх сыноў- 
інтэлігентаў. А Юры смяецца з мяне: мужык ёсць мужык, 
на нешта высакароднае, самаахвярнае, вялікае не здатпы. 
Ён — усяго толькі цяглавая жывёліна...

— Няўжо ў яго заявілася такая фанабэрыя? — здзі- 
віўся Алесь.— Ён жа сам з мястэчка! 3 пашанаю раней 
гаварыў пра сялян!

— Ён хітры. У яго і цяпер на вуснах мёд: братэрства, 
роўнасць, воля...

— Нічога не разумею...— прызнаўся Алесь.
— I я доўга не разумеў,— пацішэў, але не перастаў 

гневацца Сямён.— А нядаўна здагадаўся. Ён вяшчае свя- 
тыя пачуцці не шчыра, а з хітрыкаю. Ён усыпляе імі. 
Хоча, каб мы сталі рахманыя. Для чаго? Ды каб узяць нас 
у свае рукі...

— Перабольшваеш ты штосьці, Сямён,— не згадзіўся 
Алесь.

— Наадварот, яшчэ мала адчуваю ўсёй небяспекі...— 
заііаліста адказаў той.— Лідскі хоча таго, чаго мы не ве- 
даем. Ён нібы за ўсіх, за ўвесь чалавечы род. Але на самай 
справе ён толькі за сябе.

— Ды што ў яго за мара? — усміхнуўся Алесь.— 
3 якою ён партыяй?

— Ён — нібы беспартыйны. Ён — агульначалавек, 
агульназвер з лісы, ваўка і зайца. «Што ж,— гаварыў 
яму,— дбаць пра ўсіхнае шчасце — высакародна. Але як 
яго дабіцца?» — «Трэба,— адказвае,— адна для ўсіх рэ- 
лігія, культура, мова, эканоміка».— «Добра,— адказваю.— 
Цяпер у чалавечым родзе ёсць бедныя і багатыя, светлыя 
душы і цемрашалы, тыраны і заняволеныя. Як служыць 
усім? Як іх усіх зрабіць шчаслівымі. Багацеям і тыранам 
адмаўляюся спрыяць. Хачу служыць толькі бедным, заня- 
воленым. Да такой службы мяне ўпаўнаважваюць тыя ж 
вёска, сяляне, бацькі. А хто даручае табе выступаць ад 
усіхняга імя? I селянін, і пан, і цар? Дык адкажы, будзь 
ласкавы: ці не дабіваешся ты, каб нейкі тыран стаў усіхным 
тыранам, а нас меў за сваіх парабкаў?» Думаеш, толкам 
мне адказаў на гэта? He. Напускаў туману, папікаў мяне 
ў цемнаце, а пасля зларадна засмяяўся: ну, ідзі-ідзі са 
сваімі мужычкамі — мужыком і застанешся...

— Такой бяды,— прамовіў Алесь,— Няхай ён прапа-

1 Маецца на ўвазе Беларуская сацыялістычная грамада. 

ведуе сваё, а мы будзем рабіць сваё. Час сам пакажа, што 
будзе з гэтага...

— Дзівак ты, далібог! — Сямён хітнуў галавою, аж 
адчайна ўсміхнуўся.— Ды ён жа ганьбіць нас, вёску і 
сялян. He дае ўзрасці нашай справе. Дык мы што — дзя- 
каваць за гэта яму павінны? Разам з чарнасоценцамі? 
За тое, што яны не хочуць, каб абудзіліся здаровыя народ- 
ныя сілы?

— А што Муха? — запытаў Алесь,— Ён заадно з Лід- 
скім?

— Той — адмысловы сялянскі сын,— схмурыўся Ся- 
мён.— Выбраўся з вёскі, выбіўся ў людзі — махнуў на 
ўсё рукою. Абы яму сыта было. Мы часта кажам: трэба 
будзіць селяніна. А ці такі ўжо сонны, абыякавы наш чала- 
век?! Ды ён жа з-за працы, бяспраўя, беззямелля ды пакут 
не бачыць свету! He, браце! Трэба раскатурхваць такіх 
сялянскіх сыноў, як Муха. Адукаваных, разумных, але 
хітрых, асцярожных. Яны ўсё разумеюць, умеюць мудра 
і прыгожа гаварыць, але ні кропелькі не дбаюць пра тое, 
пра што трэба дбаць...— Уздыхнуў,— Але паспрабуй ты 
змусіць яго зняць з душы замок, не служыць царскім 
аднадзёнкдм-прадпісанням, а быць мужным, мець у сэрцы 
хоць кропельку агню і падбаць пра сваіх жа бацькоў!

Сямён жыў на ўскраіне Вільні. Лічы, у вёсцы. Меў у 
драўлянай хаце чыгуначнага служачага адзін пакой.

Прыйшлі яны сюды ўжо ўвечар, калі пахадзілі па 
Вільні, пабылі ў «Беларускай кнігарні», нагаварыліся 
ўдосталь. Сямён, засумаваўшы за гэтую зіму па цярплівым 
слухачу, лічы, замарыў Алеся сваёю страснаю гамонкаю. 
Ён лапатаў без перадыху, як млын. Расказваў пра тое, 
чаго на самай справе хоча Лідскі. Казаў, што ён нямала 
прачытаў кніг пра такіх, як той, дык ужо добра ведае 
іхнія мары. Амаль усё, што гаварыў, было разумнае, ціка- 
вае, але амаль і ўсё палемічнае, яшчэ добра неасэнсаванае. 
У Сямёнавай галаве, колькі разоў падумаў сам сабе Алесь, 
калі не хаос, дык вялізны неспакой, вялізная неўладкава- 
насць думак. I так Сямён, здаецца, будзе пакутаваць да 
той часіны, пакуль не знойдзе такога разумнага чалавека, 
што здолее не толькі слухаць, спрачацца, гаварыць сваё, 
але адным махам зрыне ўсе яго канцэпцыі, вылучыць 
сваю, магутную і павядзе, як цяля на вяровачцы, за сабою. 
Здаецца, Сямён чакае такой асобы. He дачакаецца — ві- 

даць, і далей будзе гэткі з «завіхрэннямі», як кажа Муха, 
Хоць, здаецца, заадно ў Сямёна ёсць і боязь той магнетыч- 
най асобы.

Цяпер, увечар, якраз браўся марозік. Сцягваў тонкаю 
скібінай талую ваду (а яе ўжо даволі шмат стаяла ў лаг- 
чынках), падштурхваў палягчэлы, зярністы снег.

— Вясна! — нібы ўрэшце прытаміўшыся ад сваёй га- 
монкі, заўважыў прыроду, змены ў ёй Сямён.— Праўда, 
тут, у горадзе, яна прыходзіць неяк непрыкметна. А ў 
вёсцы — шумна, весела! Колькі вады, радасці дзецям! 
Жыву ў горадзе, а душа там, у вёсцы! Хоць, праўда, паеду 
ў вёску — сумую без горада...

Алесь тупаў моўчкі. Каторую часіну, як Сямён не 
толькі папрасіў, але загадаў, што зойдуць да яго і ён будзе 
жыць у іх, пакутаваў: будзе ў цяжар Васілевічавай сям’і.

У пакойчыку, што займаў Сямён, была ўся яго сям’я — 
жонка, дзеці. Жонка, Таня, невысокая, тоненькая, яшчэ 
зусім маладая, зірнула на абодвух неяк жаласна, а дзеці — 
малыя, ад чатырох гадоў да года, адно пад адно — сыпа- 
нулі, як гарох, да Сямёна, абшчапілі яго за ногі, відаць, 
за дзень засумаваўшы ў гэтай клетцы без свежага чала- 
века, без бацькі.

Сямёнаў сямейны лёс быў незвычайны, як і ўсё яго 
жыццё. Калі ён вярнуўся з турмы і працаваў ужо ў Вільні, 
аднойчы сустрэў маладзенькае заплаканае дзяўчо. Яна 
стаяла каля поўнай пасля дажджу Віліі і плакала. Пада- 
рожныя гараджане міналі яе, не зважаючы на горкі плач, 
ён жа запыніўся, распытаў дзяўчыну пра яе гора. Уведаў: 
яе, семнаццацігадовую пакаёўку, сірату, спакусіў гаспа- 
дар — багаты віленскі банкір. Але па загадзе разгневанай 
жонкі выгнаў з дому, як кажуць, голую і галодную. Сямён, 
пашкадаваўшы, прывёў яе на сваю кватэру, змусіў жыць у 
ёй, змусіў дазволіць узяць на сябе чужы грэх, усына- 
віў чужое дзіця, а пазней, пашлюбаваўшыся, знайшоў з ёю 
яшчэ дзе дзяўчынкі. У свае дваццаць гадоў з маленечкім 
хвосцікам Таня была ўжо маці траіх дзяцей. Спачатку яна 
была радая, што Сямён выратаваў яе ад смерці, абараніў 
яе гонар, а пазней, акрыяўшы, адчуўшы сябе гаспадыняю, 
уладаркаю малагаспадарлівага, але дабрадушнага мужа, 
пачала папікаць, грызці паціху яго — за беднасць, за тое, 
што іншыя яго аднагодкі, той жа Муха ды Лідскі, жывуць 
як паны. Гэтыя папрокі, а яшчэ болей тое, што Таня не 
разумела ні Сямёнавых думак, ні яго работы ў газеце, зда- 
ецца, змусілі яго адумацца, жахнуцца: ён зрабіў неабду- 

маны крок. Непісьменная, малой культуры Таня — не 
памочніца яму. Але і пакінуць яе з траімі дзецьмі ён не 
мог. «Кіне ён, дэспат, яе ўсё роўна,— гаварыў Алесю 
аднойчы летась Муха,— яго дабрыні яму на шмат не ха- 
пае... Такія ўжо баламуты гэтыя людзі — з завіхрэння 
мі... Пакутуюць самі і змушваюць пакутаваць іншых».

— Дайце распрануцца мне, вараняты...— усміхнуўся 
Сямён, гладзячы па галоўках сына і дачок. Меншанькую, 
гадовую, узяў на рукі. Тая, радуючыся, пачала чамусьці 
турзаць за бацькаў вялікі, з бародавачкаю на левай наздры- 
не нос. Ён жа прыклаў вусны да яе лобіка.— Таня, ды яна 
ж з тэмператураю! Ты клікала доктара?

— За што? — тая няветліва зірнула на яго. У яе глы- 
бокіх чорных вачах стаяў нязводны сум.

«Якая яна худая! — здзівіўся Алесь.— Як быліначка!» 
Сямён зірнуў з незадаволенасцю на жонку, нібы гаво- 

рачы позіркам: нашто ж ты так ляпаеш пры чужым чала- 
веку? Але тая не сумелася. Насупілася, седзячы на ложку 
ды апусціўшы на калені тонкія худыя рукі.

— Выклікайце доктара — я маю заплаціць...— прамо- 
віў Алесь.

— Дасць бог, усё будзе добра,— сказаў Сямён, спус- 
каючы долу дачку ды запрашаючы яго распрануцца,— 
А ты, Таня, дай нам, калі ласка, чаёчку.

Тая зірнула на яго і са злосцю, і са скаргаю. Алесь, 
распранаючыся, адчуў: дарэмна ён паддаўся на Сямёнавы 
ўгаворы, не варта было яму сюды ісці, як не трэба плі- 
шчыцца сюды жыць. Трэба шукаць сабе кватэру. А плату 
на яе, сабе на пражытак шукаць у пабочных заробках, 
як і гаварыў у рэдакцыі Янка Купала.

Дзе ж тут жыць? Метры тры ў шырыню, метры чатыры 
ў даўжыню пакойчык. Ложак, куфэрчык, шафка на кнігі, 
стол, два крэслы абапал яго. Лічы, і няма вольнага месца.

— Таня, чаёчку...— паўтарыў Сямён.
— У нас жа ні цукру, ні булкі, ні масла няма...— адка- 

зала тая.— Думала, што куплю, але ж, кажу, гаспадыня 
забрала апошнія грошы. Драбок цукру быў, але Волька 
ўлезла ў куфар, выцягнула...

— Ладна,— махнуў рукою Сямён.— Давай і без цукру. 
Гэта зашыкоўна — піць чай з булкаю, з маслам, з цукрам. 
У нас цукеркі ёсць.

Алесь якраз і трымаў пакецік з гасцінцам. Разгарнуў 
яго і паднёс да самай меншай Сямёнавай дачкі — тая 
ўзяла верхнюю цукерку, серадольшая дачка дастала дзве 

цукеркі, а самы большы, хлапчук, запусціў руку ў паке- 
цік і выцягнуў адтуль жменьку цукерак. Калі ж Алесь пад- 
нёс пакецік да гаспадыні, тая ні ўсміхнулася, ні падзя- 
кавала, толькі зірнула на яго больш прыязна, узяла паке- 
цік нібы з неахвотаю. А ён шчыра пашкадаваў, што пакінуў 
на вакзале ў багажнай каморы пляцак: там жа быў бохан 
хлеба, аполец сала. Паклаў бы зараз на стол, няхай пала- 
саваліся б Таня з дзецьмі.

Таня паклала цукеркі на стол, пайшла з пакоя; Ся- 
мён і Алесь прыселі за сталом і замоўклі ў няёмкасці. 
Абодва ўсё добра адчувалі, разумелі, ды не ведалі, як пра 
ўсё гэта сказаць. Але каб парушыць няёмкасць, абодва 
павярнулі сваю ўвагу не адзін на аднаго, а на дзяцей. Алесь 
як халасцяк быў крышку дзікаваты з імі, не ведаў добра, 
як з імі знацца, а Сямён, чамусьці раптоўна пачырванелы, 
весела, можа, нават крышку ненатуральна жвава распачаў 
разумную, просценькую гамонку. I яны ткнуліся да яго ка- 
лень, наперабой адказвалі на яго запытанні: якое сёння 
было сонца, як купаліся ў лужынках вераб’і, як Дзед Ма- 
роз пайшоў сустракаць красуню Вясну.

Неўзабаве Таня прынесла чайнік, кубкі, сподачкі. Яны, 
мужчыны і дзеці, папілі чаю. Дзеці з цукеркамі, а яны 
так — з моцнаю заваркаю.

— Смачна? — стараючыся не пазіраць ні на Алеся, ні 
на жонку, дапытваўся ў дзяцей Сямён.

Тыя ківалі галовамі.
— Ого, яшчэ як смачна! — падхвальваў Сямён,— 

А заўтра мы яшчэ добра і пад’едзімо! Чаго? He скажу. 
Самі пабачыце.

Пасля Сямён і Алесь амаль моўчкі, пераключыўшы 
ўсю ўвагу на іншае, пагулялі ў шахматы, але абодва сёння 
гулялі нядбала, з памылкамі. Абодва стараліся дароўваць 
адзін аднаму памылкі, і, здаецца, гэтае дараванне было 
не зусім шчырае. Каб зберагчы паліва ды не парушаць 
гаспадынін спакой, леглі спаць досыць рана. Таня з дзецьмі 
прымасцілася на ложку — з меншаю дачкою ў нагах ста- 
рэйшых дзяцей, а Сямён і Алесь леглі на падлозе, на ста- 
рым матрацы, засланым белым кужэльным прасцірадлам. 
Накрыліся адной ватняй, пацягнутай чырвоным матэрыя- 
лам коўдраю.

— Хоць на падлозе, дружа, але ў Вільні! — пажарта- 
ваў Сямён.— Некалі, чорт пабяры, будзем спаць і на пя- 
рынах!

— Што — некалі! — з іроніяю адазвалася жонка.—

Хутка, можа, зноў будзеш спаць на турэмных нарах!
— Колькі яшчэ турмою палохаць! — не згадзіўся Ся- 

мён,— He баімся мы ўжо яе... Бо ўсіх у турму не пера- 
садзяць...

«Цяжка Тані з Сямёнам...— паразважыў Алесь.— Ён 
фантазёр, рамантык, мысліцель. Хоча нешта зрабіць у гіс- 
торыі, этнаграфіі, літаратуры, філасофіі. А Тані, дзяцям 
ён трэба найперш як гаспадар. А які з яго гаспадар? Ён 
умее мысліць, ён мае ідэі, ідэал, а не ўмее здабываць гро- 
шы... Сам то ён, можа, неяк і перакідаўся б з вады на квас, 
але ж у яго сям’я... Можа, праўда, як кажа Муха, не варта 
яму было праяўляць такую высакароднасць да Тані? Звя- 
заў жа ён сябе па руках і нагах. Але ж і цяжка ўявіць яго 
без высакароднасці...»

3

Алесь ішоў да Мухаў з дзіўным пачуццём. Спачатку ён 
думаў: ніколі не пойдзе туды. Пазаўчора, ідучы з рэдакцыі, 
амаль hoc у нос сутыкнуўся з Васілёвай жонкаю, Анта- 
нінай, кінуўся насустрач, як кажуць, аж расплыўся ва 
ўсмешцы, але тая, здаецца, прыкінулася, што не пазнала, 
і хуценька адышлася. Ён быў не тое што разгублены — 
анямелы. Усё ж разам столькі гадоў вучыліся, сябравалі, 
і раптам на табе: пабегла прэч, як ад гіены!

Даваў урокі дзецям Лемешава, а пасля ляжаў на ка- 
напцы ў пакойчыку, што знайшоў на ўскраіне Вільні, 
ашаломлены: яму не толькі не рады, ад яго ўцякаюць! 
Сябры! Пасля супакоіўся. Разважыў: Антаніна, канечне ж, 
збаялася. Добра сябраваць, калі ты ў пашане, але калі ты ў 
апале, дык знацца з такім нсбяспечна. Хоць Мухі даўнава- 
та ўжо, як адчуваў, перамяніліся да яго. Хто ён? Вясковы 
правінцыйны настаўнік. А Васіль? Васіль скончыў універ- 
сітэт у Маскве, на сённяшні дзень вядомы ў Вільні і ў краі 
гісторык-прафесар. Алесь, як і астатнія вясковыя настаў- 
нікі, былыя сябры па семінарыі, цягнуўся ў Вільню, да 
Васіля, а ён імкнуўся да іншага — заводзіў знаёмствы, 
сяброўства з важнымі людзьмі губернскага праўлення, 
дваранскіх суполак, з купцамі, банкірамі, вучонымі, жур- 
налістамі,— і на іх, на такіх, як Алесь, глядзеў так, як 
глядзіць удачлівы шчаслівец на далёкіх бедных родзічаў 
ці зусім непатрэбных яму знаёмых. Ды і Антаніна адва- 
джвала яго ад дому — сваімі скаргамі, што ў іх заўсёды 

шмат гасцей, што Васіль прыахвоціўся да гарэлкі, што ім 
цяжка жыць, ледзь зводзяць канцы з канцамі. А можа, 
Мухі і не цураліся яго? Можа, Алесю было крыўдна, цяжка 
ад непрыемнасцей, якіх багата выпала яму за апошні час, 
дык і здавалася: не толькі Мухі, але і ўвесь свет супраць 
яго. Калі крыўдзяць, зневажаюць, караюць за тое, што 
найбольш табе дарагое, калі проста не шанцуе ў жыцці, 
дык, відаць, кожны тады крышку шкадуе сябе і недалюб- 
лівае шчасліўцаў.

Яшчэ раней ахаладнеў да Васіля Сямён. Ён не любіў, 
што ў Васіля, бадай, больш, чым у каго з іх, былых сяброў, 
цягі да багацця, заможнасці, сувязей ды ўлады. Ён трапіў 
пад тайфун таго, што прыйшло з Амерыкі ці з Еўропы, 
падхапіла шмат каго ў Расіі на пачатку новага стагоддзя. 
Васіль пачаў працаваць найбольш для кавалка хлеба. На 
першы погляд, гэта было нармальна. Як для ўсіх. Але паво- 
лі гэтая праца для кавалка хлеба змусіла Васіля дбаць 
пра найменшую трату сіл, сумлення. Ён пачаў падаць 
нізка маральна, як і шмат хто ў грамадстве. Ён, можа, 
і адчуваў гэта. Але не пакутаваў. Ён усяк апраўдваў сябе. 
Калі ж яго папікалі, крыўдаваў, злаваўся. Пазбягаў, урэш- 
це, і знаходзіў сабе аднадумцаў. А іх, «высокапастаўленых 
хлопцаў», у яго было нямала, і сяброўствам з імі ён гана- 
рыўся, хоць тое сяброўства доўга не бярог. Гналі каго прэч 
з высокай пасады — Васіль адразу ж ірваў з тым тое сяб- 
роўства, заводзіў новае — выгаднае, надзейнае.

Яго вучонасць, уменне паразважаць, пагаварыць — 
усё гэта было, мусіць, толькі ўласцівасцю інтэлігентаў, 
што ўмеюць думаць, прыгожа і мудра вяшчаць, але амаль 
ніколі не жывуць у зладзе са сваімі вяшчаннямі, бо баяцца 
страціць той кавалак хлеба, свае сувязі, сяброўствы. I ў 
гэтай боязі могуць паказваць цуды прыстасаванства, цуды 
раўнадушнасці, a то нават і непрыязні да тых, хто жыве 
іначай — шчыра, сумленна. Часамі, праўда, і ў іх можа 
заныць сумленне, зайздрасць за тых, хто жыве бядней, 
але па законах высокай маралі і высокага абавязку, але 
ненадоўга. Ды яны пра гэта маўчаць, бо добра ведаюць 
склад чалавечага розуму: расказваеш пра сябе — шко- 
дзіш сабе. Пахвальбе тваёй мала хто верыць, а вось сама- 
прызнанню ці самазневажанню — з ахвотаю і з трыумфам. 
У гэтых людзей разлічаны кожны крок. Нават на некалькі 
гадоў наперад.

Так думаў пра Васіля Алесь. Можа, і памыляўся. Мо- 
жа, Васіль быў іншы — мудрэйшы, болей зямны чалавек 
без лішняй рамантыкі ды дзёрзкасці.



Да трохпавярховага асабняка, дзе на другім паверсе 
яны, Мухі, займалі пяць пакояў, Васіль вярнуўся позна.

Пазваніў — дзверы адчыніла пакаёўка, маладзенькая 
дзяўчына Вандзя, родам з-пад Баранавіч. Высакаватая, 
стройная, але не худая, сарамлівая. Вось і цяпер лыпнула 
на яго смуглявымі вочкамі і апусціла позірк.

— Якая ты сёння файная! — ціха прамовіў ён, туля- 
чы яе да сябе і шукаючы ўпартых дзявочых вуснаў. Як і 
раней, Вандзя пачала вызваляцца ад яго абдымкаў, адчу- 
ваючы пагрозу для сябе.— Ну чаго ты, дурненькая?! Я ж 
табе новую сукенку куплю, пазней замуж добра аддам...

— Пане Васілю...— вызвалялася і прасілася, не зва- 
жаючы на яго дакляраванні,— Ну не трэба... Я баюся... 
Пані Антаніна дома, госць тут... Ну пусціце, пане Васілю...

Сілком прытуліў, пацалаваў у самкнутыя вусны.
— Заўтра, калі пані Антаніна захоча паехаць да краў- 

чыхі, застанься дома,— прашаптаў.— Скажы, што забале- 
ла галава... Чуеш?

Вандзя, не адказаўшы, вырвалася. У яго ж дробна за- 
калаціліся ад хвалявання рукі — ад дзявочай красы і 
адчування, што ён мог бы ўжо ці неўзабаве і зможа заўла- 
даць ёю. Нідзе не дзенецца, не ўстоіць. Як не ўстояла і 
тая, ранейшая, пакаёўка.

Толькі павесіла Вандзя яго паліто і капялюш, як зай- 
шла сюды жонка. Можа, і пачула нядаўнюю валтузню. 
Ён, стрымліваючы хваляванне і збянтэжанасць, пільна 
зірнуў ёй у вочы. He, тыя былі спакойныя.

— Ну дзе ты так доўга бавішся? — запытала яна.— 
Алесь каторы ўжо час тут, чакае.

Ён не спяшаўся адказваць, нібы не бачыў, але кожнаю 
жылкаю адчуваў, як шмыгнула адгэтуль Вандзя, знёсшы 
з сабою маладую натхнёнасць.

— Ну прабач, дарагая,— прамовіў, абняў невысокую, 
але поўную жонку, не адчуваючы ад яе ніякага хваляван- 
ня.— 0, ты ў новай сукенцы!

Антаніна дала яму свае поўныя спакойныя вусны, не 
парывіста, а звыкла адказала на яго пацалунак, павяр- 
нулася:

— He вельмі нязграбная я ў ёй?
— Што ты, сукенка вельмі табе да твару. I стужкі, і ка- 

руначкі, і мой любімы блакітны колер...
— Я ж сёння без гарсэта, адчуваеш? — запытала яна 

і, відаць, пра самае галоўнае для сябе.— Цяпер ужо кі- 
даюць насіць гарсэт з прамой планшэткай. Цяпер жы- 

вот вольны і нават крышку абазначаны. He нязграбна? 
— Выдатна! — усміхнуўся.— Хоць на баль!
— Маглі б некуды і з’ездзіць,— адказала з крыўдаю.— 

Каб ты не запрасіў госця. А так прыйдзецца змарна- 
ваць увесь вечар, слухаць пра нараканні на свой лёс... 
Я ніяк не магу зразумець, нашто ён табе?..

— Хоць ён і няўдачнік, але хлопец кемны. He зашко- 
дзіць ведаць, пра што ён і як цяпер думае, чаго хоча, што 
яму ўдаецца. Разумееш?

— Пра сябе ты думаеш, а пра мяне ні кроплі,— паскар- 
дзілася.— I клопаты. I... Сёння хоць свяці вачыма: я ж 
пазнала ўчора яго, але адвярнулася...

— Чаго свяціць?! Прыкідвайся: нікога не бачыла, ні- 
чога не чула...

Паспакайнелая, Антаніна патупала з ім у гасціную. 
Там, на канапе, засланай шыкоўным чырвона-сінім пле- 
дам, сядзелі іхнія тры дачкі. Усе ў белых сукеначках, 
з белымі банцікамі. Старэйшая дачка была падобна на яго, 
на бацьку,— надта яго былі ў яе высокі лоб і глыбока 
запалыя блакітныя вочы, меншыя ўдаліся ў чарнявую 
Антаніну. I ў іх, як і ў маці, былі кірпатыя насы, пульх- 
ныя шчочкі ды такія ж выпуклыя чарнявыя вочы.

— Бачыш, якія ў мяне паненкі ўжо! — усміхнуўся 
ён, паджартаваў: — Калі яшчэ трохі пахаласцякуеш, дык 
можаш ужо і ў мяне знайсці нявесту! Юля — вучаніца, 
Надзі пяты годзік, Вользе — другі...

Госць, Алесь, высакаваты, худы і тонкі, з вялікімі за- 
лысінамі, не прыгажун, але і не нязграбны, падняўся з 
мяккага крэсла.

— Я сапраўды шмат што праспаў ужо! — усміхнуўся 
са збянтэжаннем,— A то і ўвогуле нічога яшчэ не дабіўся 
ў жыцці... А людзі як кажуць? Калі да дваццаці гадоў 
не вырас, да трыццаці не набраўся розуму, да сарака не 
жаніўся, да пяцідзесяці не разбагацеў, дык гані таго ў 
хлеў!

Васіль усміхнуўся. He з адказу-прымаўкі (хоць ён гэ- 
тай прымаўкі яшчэ і не чуў), а з госцевага адзення. 3 су- 
коннага чорнага не новага касцюма (гузікі на пінжаку 
былі розныя), з падрапаных наскоў чаравікаў (відаць, 
недзе спатыкнуўся і падрапаў ужо тут, у горадзе). Але 
ведаў: правінцыялы — людзі чуйныя, самалюбівыя, востра 
ўсё адчуваюць, дык хутка адвёў позірк ад адзення, падаў 
руку.

— Думаю ж, да сарака ажэнішся і да пяцідзесяці раз- 

багацееш...— зноў уступіў ён у гамонку, Антаніна маў- 
чала. Відаць, усё не магла валодаць сабою. Вочы яе бегалі- 
бегалі, як у вінаватага дзіцяці. Хоць можна было падумаць, 
што яна саромеецца невялікай сваёй касавокасці,— А ро- 
зум трэба набіраць усё жыццё...— узяў пад локаць,— 
Сядай, калі ласка. Відаць, каб не запрасілі, дык і не зай- 
шоў бы да нас. Пакрыўдзіўся, можа, на нешта, як і Сямён.

Адчуў з радасцю: змусіў таго збянтэжыцца, пачыр- 
ванець. Замітусілася і Антаніна, затупалася, а пасля па- 
прасіла выбачэння і падалася з гасцінай, павёўшы з сабою 
і дачок.

— Ну, як пайшлася праца ў «Нашай ніве»? — як бы 
нічога і няма няёмкага ў гэтую хвіліну, запытаў.— Строгі 
ваш рэдактар?

— Яшчэ не разабраўся. Колькі ж я працую... Пакуль 
што Сямён, лічы, усё за мяне робіць. I вучыць, і карэс- 
пандэнцыі апрацоўвае.

— Ты менш слухай таго баламута. Бо ён затлуміць 
табе галаву сваімі ідэямі і завіхрэннямі...

Бачыў: Алесь не можа пазбавіцца ад збянтэжанасці. 
Відаць, вагаецца: убачыў учора Антаніну ці іншую Ka- 
eery палічыў за яе?

Пасядзелі, пагаварылі пра навіны ў Вільні, Пецярбурзе, 
у свеце, пра чуткі пра новую вайну. Ён сказаў, што вайна 
будзе. За перадзел свету. I, відаць, пачне вайну Германія. 
Ёй менш, чым каму з вялікіх дзяржаў, дасталося чужых 
зямель, калоній. А што такое чужыя землі, калоніі? Гэта — 
будучыня, магутнасць. I ў гэтым перадзеле кожны, Міка- 
лай II таксама, пастараецца ўварваць сабе яшчэ болей, 
каб быць гаспадаром, дыктатарам у свеце.

— Вайна, канечне, будзе,— сказаў Васіль,— Па той 
простай і складанай прычыне, па якой была не адна ты- 
сяча войнаў і да нашых дзён... Калі яна пачнецца — можа, 
ніхто толкам і не ведае. Бо, можа, пачнецца раптоўна і з 
нейкай дробязнай зачэпкі... Хоць не здагадваешся, чаму 
цяпер яшчэ і наўмысна буржуазны друк, ідэолагі пало- 
хаюць вайною, знішчэннем? He задумваўся?

Алесь паціснуў плячыма.
— Ці не запалохваюць люд, змушаюць яго думаць пра 

небяспеку, пра смерць?! — усміхнуўся Васіль,— Напало- 
ханы чалавек (а кожны разумны чалавек хоча жыць) 
будзе дрыжэць і не зважаць на «дробязі»... На беднасць, 
на прыгнечанне сваё, на тыранію і рэакцыю... Дзе тут да 
жыру, быць бы толькі жыву! Як ты лічыш,— прыжмурыў 

вочы,— ці не ёсць такое свядомае запалохванне?! Ці не 
карыстаюцца старым прыёмам, страшачы судным днём, 
канцом свету?!

Алесь не паспеў адказаць. Якраз заявілася Антаніна — 
ужо ў новай, чорнай,з чырвонымі вялікімі кветкамі сукен- 
цы, у гарсэце (у гарсэце патанела, але гэтая «грацыя», 
мусіць, прыносіла ёй нямала нязручнасцей ды пакут), 
пры залатых пярсцёнках і завушніцах, падфарбаваная, 
ненатуральна ўрачыстая ды пыхлівая — і запрасіла іх у 
залу.

Праз асобны калідор, дзе стаялі масіўныя, выразаныя 
шафы з кнігамі, дзе вісеў тэлефон, зайшлі ў ярка асветлены 
электрычнымі лямпачкамі прасторны пакой. Святло па- 
дала з высокай прыгожай крышталёвай і пазалочанай 
люстры, асвечвала файныя, з чырвонага дрэва камоды з 
дарагою нямецкаю пасудаю, жоўценькі паркет, шыкоў- 
ную канапу з круглымі жоўтымі аксамітнымі падлакот- 
нікамі і круглы стол з вытачанымі круглымі ножкамі, 
што стаяў пасярэдзіне пакоя і вялікага шматколернага 
персідскага дывана. На палічцы аднаго з камодаў стаяў 
вялікі кандэлябр з шасцю адгалінаванымі лямпачкамі ў 
выглядзе свечак.

Алеся, здаецца, найбольш з усяго ўразіў вялікі парт- 
рэт Мікалая II. Той быў намаляваны ва ўвесь рост, у ботах, 
пры ўсіх сваіх рэгаліях, без галаўнога ўбору, строгі і, зда- 
ецца, зычлівы.

— He зважай...— усміхнуўся Васіль.— Даніна модзе... 
He больш таго... Сядай за стол.

Стол быў не бедны. Пасярод красаваліся бутэлькі ма- 
рачнага каньяку, гарэлкі і віна, абапал іх — фужэры і 
чаркі, вялікія і малыя, круглыя і прадаўгаватыя нямецкія 
талеркі з абчышчаным і пасыпаным зялёнаю цыбуляю 
селядцом, сухой, рудой, з белымі кавалачкамі сала кілба- 
сой, паляндвіцай, квашанінай, мяснымі і рыбным сала- 
тамі, аздобленымі пятрушкай, салёнымі гуркамі, з кружоч- 
камі белай цыбулі.

— Садзіся, садзіся во тут,— падспешыў госця Васіль, 
усаджваючы таго тварам да партрэта імператара. Няхай, 
падумаў, крыху паёрзаецца, панікне перад неадчэпным 
позіркам яго вялікасці.— Павячэраем чым бог паслаў.

— Ды не крыўдзіць вас бог! — прамовіў Алесь.
— Гавары! — азвалася Антаніна,— Што ж тут такога? 

Звычайная вячэра.
Васіль, вялікі любіцель і спец выпіць ды закусіць, ла- 

годна ўсміхаючыся, спрытна сарваў з пляшкі каньяку 
накрыўку, наліў спачатку крышку сабе, пасля госцю і 
жонцы, тады ўжо дапоўніў і сваю чарку. Рабіў спакойна 
ўсё, годна, не так, як вясковы гаспадар. Той стараецца да- 
гадзіць госцю, не зважае на сябе. Васіль жа не мітусіўся, 
не ўгоджваў, ведаў сабе цану.

— Ну, прыбівайся да надзейнага берага! — сказаў і 
зазваніў верхам сваёй крышталёвай чаркі аб верх госцевай.

Алесь падзякаваў, пасля дакрануўся да чаркі, што тры- 
мала Антаніна. Тут жа адным махам кульнуў усё пітво 
сабе ў рот. Васіль усміхнуўся: хіба так п’юць каньяк? 
Антаніна выпіла маленечкімі глыточкамі менш паўчаркі, 
а ён, каб не саромець госця, паволі апаражніў усю. Убачыў: 
Алесь успыхнуў чырванню. Адчуў свой промах.

«Мужыкі вы яшчэ, хлопцы,— падумаў, пацешыўся Ва- 
сіль,— Каб зрабіць з вас сапраўдных інтэлігентаў, дык 
трэба вас яшчэ шараваць ды шараваць, навучаць добрым 
манерам...»

I пасля, калі пачалі закусваць, Алесь, здаецца, пакута- 
ваў: яму муляла, не ўдавалася як след трымаць сярэбраны 
відэлец у левай руцэ, а нож — у правай. To не мог адрэзаць 
тупым нажом кавалачак кілбасы, соўваў-коўзаў яе па 
сваім сподачку, то не здольваў зачапіць скрылік відэльцам. 
Відаць, у думках кляў таго, хто выдумаў такі этыкет, пару- 
шыўшы сялянскую натуральнасць.

Неўзабаве Антаніна, як па яе камандзе пакаёўка падала 
на вялікай талерцы вараную бульбу з кавалкамі тушанай 
курыцы і капусту, захацела пакінуць іх. Алесь спрабаваў 
затрымаць яе, але Васіль з іранічнаю ўсмешкаю пера- 
пыніў:

— Няхай ідзе. A то яна зараз і задрэмле. Сон — самы 
любімы яе занятак.

Васіль пасміхаўся, але насмешачка яго была своеасаб- 
лівая. Было, ён не толькі кпіў з жонкі, але і ў запале злосці 
бэсціў і біў Антаніну.

— Ну, Мушка! — не пакрыўдзілася, а, здаецца, паасце- 
рагалася спрачацца яна ды паскардзілася: — Табе толькі б 
насміхацца з мяне перад чужымі людзьмі...

— Ідзі-ідзі, дай маленькага храпачка,— мякка пада- 
гнаў ён і нават лёгка ляпнуў яе па мяккім клубе.— А мы 
з Алесем яшчэ пафіласофствуем крыху.

— Толькі не грызіцеся, як ты счэпліваешся з Сямё- 
нам,— перасцерагла.

— Хіба Алесь такі кіпень, як Сямён? — усміхнуўся ён.

Застаўшыся ўдвух, наліў яшчэ ў чаркі. Ужо гарэлкі. Да 
бульбы.

— Расказваў табе той баламут пра свае зацятыя спрэч- 
кі з Юрыем? — усміхнуўся Васіль, скідаючы пінжак ды 
сцягваючы гальштук. Застаўся ў белай кашулі і камізэль- 
цы. Параіў і Алесю скінуць верхнік, але той адмовіўся. 
Можа, і таму, што яго кашуля была не вельмі новая.

— Расказваў.
— Ён мне ў пачатку года з месяц галаву тлуміў пра 

гэта...— ён сеў, закурыў, адкінуўся на спінку крэсла.— 
Тое, што спрачаюцца разумныя людзі, не бяда. Няхай ад- 
точваюць розум, шукаюць ісціну. Які ж чалавек, а інтэлі- 
гент тым болып, без думак, ідэй, палемікі?! Я табе скажу 
шчыра: я, як многія знаёмыя мне хлопцы, што займаюць 
адказныя пасады, ні за Сямёна, ні за Юрыя, хоць некато- 
рыя Сямёнавы думкі мне падабаюцца. Я адчуваю, бачу, 
пра што ён гаворыць, за што кліча трымацца. Юры заваблі- 
вае туды, чаго я не ведаю і не бачу. Я не спяшаюся ісці за 
ім. Мне хапае таго, што мы жывём пад адным небам, ды- 
хаем адным паветрам, па-руску кажучы, обіцаемся. А па- 
другое, я не спакушаюся на рай! Першыя людзі, Адам і 
Ева, бадай, сапраўды страцілі яго назаўсёды... Хто — Юры 
яго верне ці новы створыць?

Алесь уважліва слухаў. Той — закаранелы вясковец, 
прагны да чужых думак, але не спяшаецца сказаць сваю, 
каб не асароміцца. Ён, Васіль, таксама часамі тое-сёе неда- 
гаворваў, але па іншай прычыне, каб патрымаць патрэб- 
ныя веды пры сабе, не паказаць сваё «я». Але сёння яму 
хацелася пагаварыць. Можа, і ад добрага настрою. Можа, 
і ад жадання паказацца лібералам, a то і Алесь, а Сямён 
удвая, лічыць яго за кансерватара.

— Я не з сялянскай сям’і, як ведаеш, але з вёскі...— 
сказаў Васіль, прыжмурваючы левае вока ад дыму,— Мой 
бацька — сельскі лекар, маці — настаўніца. Маленства, 
дзяцінства прайшлі ў вёсцы. Яна дала мне шмат добрага 
і прыгожага. Таму я люблю яе, спачуваю гаротнаму селя- 
ніну. Але я не стаўлю такой вялікай стаўкі на вёску і селя- 
ніна, як ставіце вы з Сямёнам... Чаму? — зірнуў пільна.— 
Патлумачу. Табе. Сямён — вясковы фанатык, Юры — не- 
зычлівец... Помню, гады два ён, Юры, запрасіў мяне сха- 
дзіць на вечарынку Ігната Буйніцкага. Але як запрасіў! 
«Хадзем,— кажа,— паімітуем захапленне «высокадухоў- 
нымі» мужыцкімі скокамі ды песнямі-завываннямі!» Па- 
здзекаваўся, а мне ў душы аж усё перавярнулася... Увогуле 

Юры — сектант нейкі. Чаму? — ухмыльнуўся.— Бо ні 
кроплі гарэлкі не бярэ. Беражэ сябе для «вялікай місіі»... 
П’е толькі сокі і прастаквашу перад сном... Але давай па- 
разважаем пра вёску і сялян... Што самае галоўнае для 
чалавека? Доўжыць жыццё на Зямлі? Працаваць? Асвой- 
ваць, губіць і берагчы прыроду і ўсё жывое? Шчыраваць? 
Сумленнічаць? Кахаць? Ненавідзець? Несці нейкую высо- 
кую місію, што даецца толькі чалавеку? He несці ніякай 
місіі, жыць як набяжыць і не імкнуцца нават нешта змя- 
ніць? Усё жыццё пакутаваць, але верыць у выпакутава- 
нае шчасце на тым свеце?.. Хто ж ведае! Але, муеіць, усё ж 
некалі глыбока зразумелі мудрыя людзі: вельмі важнае 
для чалавека — пазнаць самога сябе...

He зводзіў з Алеся позірку. Той па сваёй звычцы апус- 
ціў вочы і слухаў, не перабіваў.

— Пазнаеш сам сябе — пазнаеш сэнс чалавека, народа, 
чалавецтва, гісторыі, усіх тых мэт, дзеля якіх імкнуліся і 
імкнуцца перайначыць свет ці, наадварот, утрымаць такім, 
як ён ёсць...— гаварыў Васіль, і яму нават падабалася, як 
ён разважае. Здавалася, ніхто іншы таго не ведае, што знае 
ён. Хоць і сам усё гэта пачуў ад людзей, але вынасіў веды, 
упарадкаваў і паволі «аформіў» у сваю ідэю,— Дык вось 
пра вёску, пра наш боль... Лічу: і мы, і нашы продкі — 
спрадвечныя сяляне... Дык вось у нашых сялян — свое- 
асаблівы лёс. He ведаю які: драматычны, трагічны, шмат- 
пакутны ці шчаслівы, але — паўтараю — своеасаблівы... 
Яны таго не дабіліся, чаго дамагліся іншыя — шматлюд- 
ныя ці нават меншлюдныя суседзі. Hi Полацкае, ні Тураў- 
скае, ні іншыя магутныя ў свой час княствы не здолелі 
сцвердзіцца. Як, дарэчы, не змаглі ўстояць і Наўгародскае 
ды Кіеўскае княствы. Полацк ды Тураў заняпалі з-за мно- 
гіх прычын. Можа, і з-за сваёй спрыяльнай і ў той жа час 
неспрыяльнай геаграфіі, можа, і з-за характару лясной, 
багністай ціхай прыроды, можа, з-за сціплага, спакойнага 
ды цярплівага людскога характару... Ваяўнічасць была 
толькі тады, калі з агнём і мячом прыходзіў вораг... 
Юры гэта — сціпласць, сарамлівасць, ды яшчэ ўгодлівасць, 
цямноту, галоту — толькі і бачыць у характары нашага се- 
ляніна. Наўмысна, канечне. Каб ён, селянін, і далей такі 
быў! Каб не рыпаўся! Бачу: хочаш запярэчыць, як пярэ- 
чыць тут і Сямён. Бачыце: шмат чаго няма, але селянін, 
вёска жывуць! Нямала страцілі, але нямала і захавалі. 
Так, жывуць, захавалі. У гэтым, лічу, вялікая загадка на- 
шага селяніна. Бо шмат якія меншыя і большыя народы 

пазнікалі за гісторыю, а наш селянін не знікнуў. У жудас- 
ных нават умовах... Але ў чым жа сакрэт?

Усміхнуўся. Пачакаў, што скажа Алесь. Той не пады- 
маў галавы, слухаў. Цяпер Васілю спадабалася такая ма- 
рудлівасць, маўклівасць: яны былі ўжо адзнакаю мудрас- 
ці. Але ён ведаў, што неўзабаве распячэ, змусіць запаліцца 
госця: ведае, дзе яго боль, знае, што зачапіць.

— Я лічу цвёрда: сакрэт той — якраз у сялянскім ха- 
рактары. У ім. выходзіць. вельмі шмат закладзена. Што 
іменна? Цярплівасць і ўменне прыстасоўвацца да самых 
жудасных умоў... Успомні: хто толькі не прыходзіў з мя- 
чом, лічыў наша дрэўца адросткам свайго вялікага дрэва! 
Сяляне не пярэчылі, здаваліся на міласць дужэйшага. Ча- 
му? Ды баяліся, каб іх не выразалі! I пасля паводзіліся 
ціхамірна. Страчвалі волю, імя, лічылі сябе за тых, пад 
кім былі, але захавалі душу! Выжылі! Дык не мудрыя 
яны, гэтыя «мужыкі»?.. Але мы загаварыліся. Давай возь- 
мем яшчэ па кроплі.

— Хопіць,— папрасіў Алесь.— Мы ўжо добра выпілі.
— У маладосці ўсе мы, Алесь, фантазёры, бунтары ці 

шчырыя крыкуны,— зноў загаварыў Васіль,— Амаль ва 
ўсіх, калі хочаш, тады абвостраныя болевыя пачуцці. 
He перастае балець і пазней. Боль ёсць боль. Але ці разумна 
ўвесь час крычаць, дзе і што табе баліць? Усяму свету?! 
Сябрам і непрыяцелям?! — Усміхнуўся.— Адчуваю, папік- 
неш: грэх, сорам, ганьба маўчаць, хітраваць! Можа, і так. 
Але ці большы толк кідацца Дон-Кіхотам на непрыступную 
сцяну, быць неабачлівым?

Алесь сам сабе ўсміхнуўся. Васіль аж збянтэжыўся: 
якія яго словы выклікалі ўсмешку? Замаўчаў.

— Можна, здаецца, апраўдацца, калі захочаш,— пра- 
мовіў той.— За ўсё і ва ўсім...

— Лічыш: сваёю тэорыяю я апраўдваю толькі сябе? — 
запытаў Васіль, адчуваючы, як да галавы лінула кроў.— 
He хочаш бачыць, што я рэаліст?!

— Ты нават звышрэаліст,— пажартаваў той,— Здаец- 
ца, даўно ўжо не ведаеш, што такое здзіўленне, захапленне, 
дзёрзкі парыў...

«Ды затое я нешта маю, а вы з Сямёнам — няшчасныя 
фантазёры і галадранцы»,— падумаў са злосцю, уголас 
сказаў:

— Што мне ні гаварылі б іншае, я стаю на сваім: селя- 
нін — мудры чалавек. I ад мудрасці, калі захоча жыць, не 
адмовіцца і не пойдзе за вамі, не кінецца туды, куды вы 

яго вабіце... Ён не захоча рызыкаваць. Пра геаграфію, гэта 
значыць стратэгічныя дарогі, і пра ўласны характар я ўжо 
казаў. Яшчэ. Далёка мора... А што без мора? Ніякай сувя- 
зі... Зямля бедная... Як кажуць, у ёй няма ні нафты, ні ру- 
ды, ні вугалю, ні золата... Сялянскі правіцель хадзіў бы 
ў лапцях, жыў бы ў палацы, накрытым саломаю, сядзеў бы 
і спаў на лаве... Селянін усё гэта адчувае выдатна, таму 
і не рызыкуе, хоць, як пісаў Пушкін, часамі і чуюцца ад 
яго «...я тяхяе сетованья народа, яздревле нам родного...». 
Але, наракаючы, паўтару, селянін з прагаю жыве, лічыць 
гаспадаром сваёй гаспадаркі самога сябе...

— He ведаю: можа, селянін і такі,— прамовіў Алесь.— 
Але як нам, інтэлігентам, асуджаць сябе на такую ролю? 
Няўжо не павінны натхняць нас паўстанні Спартака? 
ІІугачова? Касцюшкі? Гарыбальдзі? Каліноўскага? Дзекаб- 
рыстаў? 1905-ты?

— Натхняе...— мусіў згадзіцца Васіль.— Нядаўна 
1905-ты тое-сёе даў, абнавіў. I нашы не праспалі, нешта 
ўхапілі ў Мікалая II. Упрасіць ці змусіць зняць забарону з 
роднай мовы — гэта ўжо ўдача. Але ці надоўга такая 
адліга?

— Значыць, болыпых перамен ужо не будзе? — запы- 
таў Алесь, збіваючы ход яго думак і разваг. — Мы, інтэ- 
лігенты, асуджаны на лёс Сяргея Палуяна?1

— Адліга, лічу, мінулася. 1905-ты больш не паўторыц- 
ца,— адказаў Васіль,— 1 ты зусім дарэмна паляцеў ма- 
тыльком на святло, бо абпаліў аб агонь крылы... Чаго ты 
дабіўся? Вызвалілі з пасады, а неўзабаве будуць і су- 
дзіць! Думаеш, суд заступіцца за цябе, не будзе аберагаць 
інтарэсаў «веры, цара і Айчыны'>?! He суцяшайся, суд 
будзе суровы... Пасадзяць — сапсаваў, лічы, сабе жыццё. 
Усюды будзе «асадзі назад». Каб ты цяпер, да слова, напі- 
саў куды трэба, пакаяўся, падакляраваў, іпто будзеш «вер- 
нападданы яго імператарскай вялікасці», дык я цябе толь- 
кі пахваліў бы. За сялянскую мудрасць.

— Ну, а як тады я жыў бы?
— Як і ўсе.
— А калі ненавідзіш такую «мудрасць»?
— Ну, тады...— Васідь развёў рукі.— Будзь адрынуты.
— Ты вось, Васіль, знайшоў дзесятак зачэпак, каб 

сказаць «супраць», і ні адной, каб сказаць «за».„— прамо- 

1 Беларускі пісьменнік Сяргей Палуян на дваццаць перпіым 
годзе скончыў жыццё самагубствам.

126



віў Алесь,— А цяпер ёсць сілы, на якія можна спадзя- 
вацца.

— Якія сілы? — запытаў з нянавісцю ў дуіпы. За тое, 
што Алесь не толькі абвяргае яго ідэі, але нібы ўздымаецца 
над ім. Як асоба.

— Сёй-той, Сямён, здаецца, таксама, шмат спадзяецца 
на вёску, на свае сілы,— адказаў Алесь.— Я лічу: нам 
трэба найперш спадзявацца на Расію. На братэрскі, спагад- 
ны яе народ, з якім мы разам ідзём ужо не адно стагоддзе, 
маем адны радасці і беды, а таксама на перадавых яе 
людзей. На рэвалюцыянераў. Калі мы пойдзем з імі ра- 
зам, зрынем цара, тыранію, яны паспачуваюць нам, па- 
могуць.

— Ну і з якімі рэвалюцыянерамі ты хочаш пайсці? — 
усміхнуўся Васіль.— Ці не з бальшавікамі? Ці не на іхнія 
ты спакусіўся лозунгі?

— 3 бальшавікамі.
— Ты — што? — усклікнуў Васіль, міжволі абводзячы 

жаласным позіркам камоды з кандэлябрамі, дыван, канапу, 
люстру, багаты стол, нібы ўсё гэта мог тут жа страціць.— 
Дык яны ж супраць прыватнай маёмасці,— спахапіўся, 
што лішне ўзгарачыўся,— Яны супраць рэлігіі, тых асноў, 
на якіх у нас шмат трымаецца. За іх, можа, лепш ісці 
Юрыю...

— Бальшавікі — за роўнасць, за справядлівасць. На 
сённяшні дзень, наколькі я разбіраюся ў палітычных пар- 
тыях, гэта адзіная партыя, што шчыра і занепакоена дбае 
пра мір, людское шчасце, пра будучае... А што датычыць 
барацьбы з царызмам, дык яшчэ Герцэн падахвочваў: як 
можна апраўдаць існуючы лад, так жа можна апраўдаць 
і барацьбу супраць...

— Я гісторык, Алесь,— прамовіў спакойна, намагаю- 
чыся перамагчы субяседніка не эмоцыямі, а доказамі,— 
дык ведаю: свет здаўна і не адзін раз хацелі перайначыць 
рэлігіяй, войнамі і рэвалюцыямі... Бунтуе найчасцей мо- 
ладзь, ці нехта лоўка спажывае маладзёжны бунт. У мала- 
дых шмат эмоцый, але мала развагі, мудрасці. Кінь палы- 
мяны кліч — моладзь нясецца ў агонь... Канечне, рана ці 
позна вялікія ідэі, што кіруюць эпохамі, дзяржавамі, аб- 
растаюць, як драўляныя зрубы калодзежаў, мохам фарма- 
лізму, мёртвай непатрэбшчыны, яны здаюцца слабыя, і мо- 
ладзь кіпіць, здзірае мох, топча і лічыць, што топча старыя 
ідэі. Аж дудкі, ідэі жывучыя. Ды іх і аберагаюць. Урад, 
армія, паліцыя, прапагандысцкі апарат. Можа, помніш: 

яшчэ Адам Міцкевіч у «Пане Тадэвушы» пісаў: «...3 царом 
хто хоць раз быў у споры, то ўжо аніколі з ім не пагодзіцца 
шчыра і змушаны будзе ці біцца, ці гніць у Сібіры». I такія 
«споры» канчаюцца ці віселіцай, ці ў Сібіры. I будуць кан- 
чацца. Дык усе «споры» — толькі дзёрзкія намеры...

— А хіба не трэба і «дзёрзкія намеры»? Хіба яны не 
свецяцца праз вякі чароўным святлом волі, сумленнасці, 
высакародства?

Васіль і здзіўляўся, і абураўся: Алесь сёння выбіваў і 
выбіваў з раўнавагі. Толькі самавалоданне памагала не 
здацца, адстойваць сваю думку, хоць усё роўна адчуваў 
трывогу: «выцягваюць» з-пад будынка яго ідэі «цагліну», 
і той будынак нахіляецца, не мае цвёрдай апоры.

— Якое высакародства? — папікнуў,— Змяніць лад? 
Я, мілы, з вялікаю асцярогаю гляджу на цяперашнюю 
дэмагогію... Да дабра яна не давядзе. Люд, калі глядзіць 
на ўладу як на ўладу божую, ён верыць, слухаецца, баіцца. 
Калі ўладу забяруць ад цара (ад бога, як кажуць) і яна 
будзе ад чалавека — люд тады нічога не будзе баяцца. 
Ён разбэсціцца... Я чытаю нават тутэйшыя «Северо-запад- 
ную жнзнь», «Внленскяй вестннк», «Нашу ніву» і часамі 
жахаюся: што нарабіў маніфест 17 кастрычніка 1905-га 
«Аб удасканаленні дзяржаўнага парадку!». Што нарабілі 
гэтыя «недатыкальнасць асобы», «свабода мыслення, сло- 
ва, сходаў і саюзаў», «амністыя палітычным вязням», 
«пашырэнне выбарчага права ў Дзяржаўную думу»! Ты 
скажаш, што гэта — усяго толькі манеўр, але колькі Kain- 
Tye і ён! Ты зірні, паспрабуй цяпер разабрацца ў нашай 
грамадскай думцы! Просты чалавек, a то і звычайны інтэ- 
лігент не разбяруцца. Грамадская думка пасля 1905-га 
пастаўлена ў недаўменне, ёй наўмысна кінута столькі су- 
пярэчлівых разваг, думак, ідэй, што, лічы, кожны цяпер 
згубіўся ў іх лабірынце, і некаторыя ўжо лічаць: а ці не 
лепш — не мець ніякай думкі? Нашто ўсё ведаць, няхай 
усё ведае той, хто намі кіруе?! А хто сёння, апрача Міка- 
лая II, кіруе? Шмат хто, цёмны мужык Грышка ў тым ліку. 
Мы не ўсе сілы бачым, ведаем, але адчуваем. Яны наўмыс- 
на размнажаюць сярод люду дрэнныя звычкі, страсці, каб 
пасеяць хаос і каб у гэтым хаосе ніхто не мог разабрацца, 
каб людзі пачалі не разумець адзін аднаго. Але хто падае 
здаровы голас, таго ці замоўчваюць, ці збіваюць. Ярлы- 
камі. I што? Цяпер і ў многіх сумленных людзей апусцілі- 
ся рукі...

— Дык вось рэвалюцыя павінна ўсё праясніць,— уста-

віў слова Алесь,— Смецце знясе, а галоўную лінію па- 
кажа...

— He рэвалюцыя нам трэба,— не згадзіўся Васіль.— 
А новы, разумны, нават мудры, валявы цар.

— Так лічыш ты, Васіль, а народу ўжо надакучылі каз- 
кі пра добрага і мудрага цара, што адным узмахам навядзе 
лад, зробіць усіх шчаслівымі. Народу трэба не манархія, 
а рэспубліка. Вольная, дэмакратычная. Народу трэба зям- 
ля, школы, вышэйшыя навучальныя ўстановы, тэатры, 
кнігі...

— He, Алесь. Лічы мяне кім ці чым хочаш, але народу 
найперш трэба цвёрдая рука, дыктатар,— рашуча сказаў 
Васіль,— Хлопцы, што высока сядзяць і далёка глядзяць, 
кажуць: Расія на парозе не толькі выпрабаванняў, але, 
можа, і пагібелі. 3-за баламутаў. 3-за тых, хто рупна збірае 
шматстагоддзевае смецце. I не для таго, каб ачысціць хату, 
а каб кінуць яго ў твар гаспадару...

4

У гаспадаровай палавіне яшчэ гарэла святло, аднак 
Алесь не пайшоў туды, ціхенька падаўся ў свой пакойчык. 
Яму трэба было адпачыць, абдумаць усё, што сёння неча- 
кана нагаварыў Муха. Такі цяпер неспакойны ды гаманкі 
час, што і маўклівыя, і хітрыя не могуць, каб не пага- 
варыць.

Прызнацца, Алесь спадзяваўся, што яго пакіне нанач 
Васіль. Але той, як папілі кавы, не загаворваў пра начлег, 
і Алесь мусіў паспяшацца дадому. Васіль неяк мітусліва, 
стараючыся не пазіраць у вочы, памагаў апранацца, право- 
дзіў, знайшоў на вуліцы экіпажык, усадзіў яго і нават сам 
заплаціў наперад за праезд. Як кажуць, збыў з рук.

У дзверы пастукалі.
— Пожалуйста,— сказаў Алесь, вешаючы паліто. Наў- 

мысна сказаў па-руску: гаспадары былі рускія.
Зайшла ў пакой худая невысокая гаспадыня, а за ёю 

ўсунуўся тоўсты жандар у ботах, у шынялі, з шапкаю і з 
рудою папкаю ў руцэ.

— Честь нмею,— сказаў жандар і казырнуў.— Вы — 
Немкевнч Александр Нвановнч, уроженец деревнн Янко- 
внны Ошмянского уезда?

— Я,— адказаў Алесь, так і не павесіўшы паліто.
Жандар разгарнуў папку, дастаў невялікую белую па- 

— Вам предпнсывается в теченне трех суток оставнть 
Внльно,— сказаў жандар.— He оставнте — будете выдво- 
рены по месту жнтельства под конвоем. Вот, пожалуйста, 
прошу распнсаться о полученнн вышеуказанного пове- 
лення.

Паклаў на загорнутую папку паперку, падаў самапіску. 
Алесь амаль несвядома распісаўся, дзе яму паказалі тоў- 
стым, жоўтым ад тытуню і з брудным пазногцем пальцам. 
Жандар адарваў ніз паперкі з яго подпісам, а верхнюю 
палову з аддрукаваным на машынцы тэкстам аддаў яму.

— За што мяне выганяюць? — ціха запытаў Алесь. 
— He могу знать.
Казырнуў і падаўся з пакоя. Гаспадыня кінулася яго 

праводзіць.
Алесь сеў на старэнькую рыпучую канапку, паклаў па- 

літо на калені. Пасыпаліся на фарбаваную старую падлогу 
капейкі з кішэні, але ён не зважаў на іх. Так добра зача- 
піўся ў Вільні і — на табе: вон!

«Знайшлі мяне і тут...— падумаў.— Напраўду, як казаў 
Васіль, сапсаваў я сам сваю кар’еру... Паднадзорны!»

На шчасце, гаспадыня не зайшла сюды. I ён, распра- 
нуўшыся, патушыў святло, лёг і слухаў, як сёння, ужо ў 
безмарозную ноч, цурчыць на дварэ вада з даху. Розныя 
думкі мроіліся ў галаве. Адна страшнейшая за другую. 
Няўжо ўсё жыццё цяпер ён будзе пад назіркам, гнаны? 
Няўжо, як кажа мудры Муха, усё тое, што ён рабіў і хоча 
рабіць, марнае?

Заснуў, відаць, далёка за апоўнач. Але паспаў, мусіць, 
мала. Бо, здаецца, адразу прыбіўся сон. Нібы ён у шэрань, 
здаецца, уранні, стаіць за сваімі Янкавінамі каля Гаспа- 
дара-каменя. Распасцёртыя рукі і ногі прыкаваны тоўстым 
ланцугом, цела аголенае да пояса. Ён падымае галаву і ба- 
чыць: у шэрым паўзмроку, шырока раскінуўшы крылы, 
ляціць вялізны шэры ястраб. Імкнецца да яго. Вось апус- 
ціўся, абдаў ветрам і прыляпіўся на яго поясе, аж запусціў 
у жывот кіпцюры. Мільганула каля вачэй яго чорная глюга, 
заблішчэлі чамусьці жоўтыя вочы. Галава яго таксама была 
жоўтая, лысая, а карак мясісты, тоўсты. Прыгледзеўшыся, 
Алесь бачыць: ястраб зусім не шэры. I не ў пер’і. На ім — 
адзенне. I вельмі знаёмага колеру.

«Ды гэта ж Лядзяш!»
«Я! Я! Я! — зашыпеў ястраб.— Мяне паслалі з вялікай 

місіяй — дзяўбці тваю грудзіну і піць кроў».
Алесь і ў cue адчуваў, што гэта сон, дурны сон, але не 

мог прачнуцца, як і яшчэ болей не мог адагнаць ад сябе 
жудасны прывід.

«Ты саграшыў,— шыпеў ястраб.^- Ты крадзеш ад яго 
вялікасці агонь і даеш яго чэрні... Ты адшчапенец. Ты 
шмат гаворыш. He ўмееш маўчаць, адракацца сам ад сябе. 
Бо не слухаеш мудрых людзей. За гэта ты асуджаны на лю- 
тую смерць. I я ўволю нап’юся тваёй крыві».

I адхінуў галаву, а пасля дзеўбануў яму востраю кры- 
вою глюгаю ў левую грудзіну. Здаецца, пад самае сэрца.

Ад гэтага болю Алесь прачнуўся. Прывід знік, але сэрца 
яго — бадай, упершыню за жыццё — білася, нібы яму было 
цесна ў грудзіне, балела, а ўся скура на целе нібы сшэрхла. 
Штосьці дзіўна шумела ў вушах, аж не чуваць было плёс- 
кату веснавога дажджу за акном.

5

Вясна настойліва змагалася за сваю волю; ужо адзін за 
адным пацягнуліся мокрыя, змрочныя, сцюдзёныя дні.

Настрой у людзей такою часінаю панылы. Але ўсе заў- 
сёды чакаюць, што такое ліхое надвор’е не можа быць доў- 
га, мінецца праз тыдзень-другі, і настане цяпло. Дык усе 
чакалі яго, святло, і лепшыя змены ў жыцці, хоць ніхто 
добра і не ведаў, якія іменна змены могуць быць.

У адзін з такіх дзён Гарбацэвіч рашыў схадзіць на сваё 
поле. Праўда, спачатку ён хацеў рэзаць з Віцем дровы, што 
навазіў на новую зіму за апошні кароткі час, калі трымаўся 
шарпак, але не дазволіла жонка. Пачала папікаць: у гэткае 
надвор’е добры гаспадар сабаку на двор не выганяе, а ты 
прэш хваравітага сына. Ен аблаяў і сына, і жонку, што 
лезе не ў сваё, замінае, плюнуў і пайшоў паглядзець, як 
перазімавала жыта.

Напрадвесні кожнаму гаспадару карціць такі клопат. 
He прапала — будзеш з хлебам і да хлеба, сапрэла ці змерз- 
ла — будзеш ляскаць сам зубамі, будзе без вобмешкі і 
быдла.

Спачатку ішоў па тупкай вуліцы, тулячы твар ад калю- 
чага ветру і мокрага хляпістага снегу ў каўнер кажуха. 
Калі мінуў парослыя хвойнікам Могліцы, убачыў: з дарогі 
на абочыну пракладзены глыбокія сляды. Нехта, відаць, 
гэтаксама пайшоў на сваё поле. Запыніўся, зірнуў: так, на 
полі, на невялікай праталінцы, сядзіць чалавек і нібы ма- 
цае зямлю. Сусед, Ясь Нямкевіч.

«Ну і ўпраўны! — зазлаваў сам сабе Гарбацэвіч.— 
Я толькі яшчэ падумаў схадзіць на поле, а ён ужо тут!»

Рашыў: не трэба абмінаць суседа. Трэба і зірнуць якое 
ж у яго жыта, і заадно ісці далей па шляху замірэння, якое 
пачалося і вялося пасля той паездкі на Шубін, вясці яго, 
можа, да сваяцтва.

Збочыў і па глыбокіх слядах, па мяжы — налева быў 
Гарбацэвічаў шнур, а направа Нямкевічаў — пацягнуўся 
да суседа. За ўзбочынаю была вялікая лапіна чорнай зям- 
лі: на ёй зелянеліся прыцярушаныя белай наледдзю зялё- 
ненькія касмылікі жыта.

«Добрае ж! — пазайздросціў.— I не змерзла, і не 
сапрэла...»

Нямкевіч убачыў яго, падняўся, абчысціў рукі. Чакаў, 
усміхаўся: «Убачыў, што я пайшоў, дык і ты бегам за 
мною?!»

Падышоў. Парукаліся.
— Здароў.
— Здароў.
— Ну што? — усміхнуўся Нямкевіч.— He сядзіцца до- 

ма? I ў сцюжу такую?
— Ведама...
— Добра, дзякуй богу, перазімавала,— ужо сур’ёзна 

прамовіў Нямкевіч,— хоць я, прызнаюся, чакаў горшага. 
Усё ж увосень снег лёг не на зусім умерзлую зямлю. I мно- 
га яго было сёлета. Дык думаў: папрэе ў лагчынках жыта. 
Аж не, дзякуй богу.

Гарбацэвічаў кавал быў недалёка, за некалькі чужых 
шнуроў, але яны, не змаўляючыся, пайшлі і туды. He мог 
Гарбацэвіч вярнуцца дадому, не пабачыўшы жыта на сваім 
полі.

Выйшлі на праталінку — іх, праталінак, на полі было 
ўжо нямала. Прыселі: і тут зелянелася невысокае, увосень 
згрызенае каровамі жыта — праўда, дзе гусцей, а дзе 
радзей.

— Няроўна пасеяна...— нібы прысароміўся Гарбацэ- 
віч.— Відаць, тут хлопец сеяў.

— Такой бяды,— прамовіў Нямкевіч,— Надта ўве- 
даеш, ці гусцей, ці радзей трэба сеяць. Пасееш густа — 
жыта малое, колас дробны, пасееш рэдка — жыта вялікае, 
а колас сяроўна дробны і зерне малое. Мусіць, яшчэ і сорт 
жыта многа значыць...

Гарбацэвіч маўчаў.
Нямкевіч гэтаксама замаўчаў, напусціў лахматыя бро- 

вы на вочы, зірнуў раз-другі ўверх, заплюскаў вейкамі: 
на вочы ляпіўся мокры снег.

— Ці здаецца мне, слухай, ці і праўда недзе нешта 
пішчыць...— прамовіў.— Няўжо ўжо жаўранкі прыляцелі?

Паўзіраўся ў бела-шэрую, змяістую высь і Гарбацэвіч. 
Але ён нічога не пачуў і не бачыў. Нават калі і адхіліў ад 
вуха навушнік аблавухі.

— Можа, і здалося... He... Дальбуг, Пётрык, зірні: 
здаецца, цілінькае! — узрушыўся, як дзіця, Нямкевіч.— 
Няўжо прыляцелі ўжо! На снег!

Ён, Гарбацэвіч, па-ранейшаму нічога не чуў.
— Вунь! — Нямкевіч усё ж угледзеў маленькі цёмны 

камячок у небе.— Ну, усё. Канец зіме. Прыляцеў жаўра- 
нак — абагрэе поле песняю...— Закінуў галаву, паслу- 
хаў.— Любіць гэтая птушачка чалавека. Ці то пасеш ста- 
так, ці то арэш — а яна паблізу. Вісіць угары і пяе, каб ты 
не нудзіўся... Як высока ні ўзляціць, а сяроўна пра зямлю 
дбае...

«I праўда ж, душу цешыць...» — падумаў Гарбацэвіч.

Раздзел чацвёрты

1

Раней, калі Алесь мінаў лес і падыходзіў да Янкавін, 
дык набліжаўся да іх з усходу, са Стоўбцаў. Тады бачыў 
толькі Засценак. А сёння выйшаў з поўдня, са старога 
ніўнянскага бору, запыніўся на ўзгорку (гары, як тут ка- 
залі), на Пальку, дык убачыў з вышыні і Засценак, і Сяло, 
і Глінішча — адразу ўсе Янкавіны. Доўгія, лічы, у адну 
вуліцу. Цяпер сцішэлыя пад нізкім шэрым небам. Ды ў вя- 
чэрнім мораку.

Здаецца, і не адлучаўся адгэтуль, усё бачыў кожны 
дзень — шырокую аселіцу, сады і вулічныя дрэвы, драўля- 
ную, пафарбаваную ў зялёны колер і ад таго цемнаватую 
цяпер, знізу чатырохкутнюю і прысадзістую, чым вышэй, 
дык тым болей танчэйшую, з вострым верхам цэркаўку — 
самую высокую будыніну ў Янкавінах, а гэтаксама валасны 
будынак, пошту, школу, дзе ён вучыў дзяцей разам з Ка- 
цярынаю.

Бацькавай хаты не было відаць адсюль, з Палька: яна 
стаяла далёка злева, хавалася за ліпамі ды чужымі стрэ- 
хамі.

Адчуў: абманвае сам сябе. Акідвае позіркам усю вёску, 
але вочы найбольш запыняюцца на пасяродку — на высо- 
кім, накрытым бляхаю доме валаснога старшыні.

«Дурань! — аблаяў сам сябе.— Знайшоў, на што пазі- 
раць! На непрыяцеляў сваіх!»

Кляў сябе, адводзіў вочы, але ўсё роўна праз нейкі міг 
позірк знаходзіў знаёмы дах.

Як убачыў Янкавіны, дом Сяргеенкаў, дык нібы і ада- 
брала ногі. Спыніўся і замёр. Быццам і гэтага было ўжо 
даволі яго змардаванай душы — толькі зірнуць на ўсё род- 
нае, мілае. Бег бегма ён раней, калі ўпершыню пакінуў вёс- 
ку, паехаў вучыцца ў Нясвіж і, засумаваўшы па дому ды 
сябрах, па Кацярыне, вяртаўся ў вакацыі. Дык вось тады 
ляцеў да Янкавін! Пасля — у самой вёсцы — ішоў пама- 
леньку, каб усе бачылі: вось ён ідзе! У форме! Гарадскі! 
I колькі было ўцехі, калі аднойчы ў Засценку яго не пазна- 
лі, палічылі за нейкага начальніка і здымалі перад ім ву- 
шанкі! He толькі перад сапраўднымі службоўцамі, але і 
перад ім, сынам Яся Нямкевіча, кланяліся! Пазней саро- 
меўся за той выпадак. А цяпер, калі ўспомніў яго, дык і 
зусім стала прыкра.

Крапаў рэдзенькі дожджык. Вясновы. Але невясёлы, 
нудны.

Снег, глыбокі і белы, з нацярушанымі перамёрзлымі 
ігліцамі ды карою, ляжаў толькі тут, у зацененым лесе, 
а вунь на санцапёку — на аселіцы, на людскіх сядзібах — 
ужо сям-там чарнеліся вялікія лысіны зямлі. Праз які 
тыдзень будзе вялікая вада. А тут, на аселіцы, паўстане 
цэлае мора. Як і кожную вясну. За ўсе доўгія вякі.

Алесь, калі быў яшчэ настаўнікам на Віцебшчыне і меў 
вольны час у вакацыі, дык ездзіў у Вільню, шмат сядзеў у 
бібліятэках, корпаўся ў старых паперах. Вывучаў гісто- 
рыю, культуру краю, заадно шукаў і звесткі пра свае 
Янкавіны. Калі яны ўзніклі, не абсачыў. Але па многіх 
упамінках адчуваў: яны здаўна, з сівых часоў.

3 папер старых даведаўся: за доўгія вякі Янкавіны маг- 
лі не адзін раз знікнуць. Шмат разоў гарэлі. 1 ад маланак, 
і ад сваёй неасцярожнасці. Але найчасцей нішчылі іх вой- 
ны. Каб чаго добрага, а войнаў, заваёўнікаў Янкавіны зве- 
далі процьму.

Паліліся Янкавіны ў шматлікія руска-літоўскія, руска- 

польскія войны, а пазней — у вайну з Напалеонам. Хто 
ішоў на Маскву ці адкочваўся ад яе, гэты край быў на 
яго дарозе. У апошні час, што яшчэ на памяці многіх па- 
жылых людзей, акружаючы наваградскіх паўстанцаў1, вёс- 
ку спаліла царская армія.

Але Янкавіны не зніклі. Паўставалі, чапляліся за жыц- 
цё, як і ўсё жывое на зямлі. I былі не толькі ахвяраю. I ян- 
кавінцы, як пісалася ў старых паперах, як перадавалася з 
вуснаў у вусны ў вёсцы, памагалі запыняць мангола тата- 
раў, біць тэўтонаў у Грунвальдскай бітве 1410 года. Многія 
служылі ў войску Вялікага княства Літоўскага, дабіваліся 
шляхецтва (каторыя і па сённяшні дзень лічаць сябе тут 
шляхтаю, надта ў Засценку), а пазней, пасля падзелу Рэчы 
Паспалітай і адыходу ў 1793 годзе да Расіі, як і мае быць, 
служылі ў рускай арміі. Ваявалі з туркамі, з Напалеонам, 
на Каўказе, у Крымскай вайне. Нямала мужчын пагінула, 
праліло крыві за волю Балгарыі, а ўжо ў гэтым стагоддзі — 
у вайне з японцамі. Таму заўсёды і ў Янкавінах было 
шмат калек, сірот, удоў, заўсёды дзяўчат і кабет было 
больш, чым хлопцаў і мужчын.

Былі янкавінцы і «злачынцамі»: каторыя траплялі ў 
бунтаўшчыкі, паўстанцы супраць каралёў і цароў ці пама- 
галі паўстанцам, каторыя сыходзіліся ў разбойніцкія шай- 
кі, рабавалі багатых людзей і службоўцаў. Каго лавілі і ка- 
ралі, а хто ўцёк з вёскі. Каторыя па сваёй ахвоце пакідалі 
родны кут, ехалі ў свет шукаць лепшай долі. Дык цяпер 
янкавінцы параскідаліся па ўсім свеце. Шмат іх і ў Сібіры, 
і ў Канадзе, ЗША, Аргенціне, Францыі, Аўстраліі...

Янкавіны нязручныя для свету, а свет нязручны для іх. 
Яны, як і яшчэ каторыя тутэйшыя вёскі пры Налібацкай 
пушчы, чамусьці некалі ўвайшлі ў склад Ашмянскага па- 
вета Віленскай губерні, хоць тыя Ашмяны былі за светам. 
Хоча хто справіць які клопат у павеце — едзе ў Стоўбцы, 
са Стоўбцаў — у Баранавічы ці ў Мінск, а з Баранавіч ці з 
Мінска — у Ашмяны. Было б намнога лепш, каб іхнім па- 
ветам быў Новагародак: ён стаяў праз лес, праз вёрст двац- 
цаць напрасцяк. Таму, лічы, ні адна кабета ніколі не была 
ў павеце, і не кожны мужчына ездзіў туды, самае вялікае — 
за сваё жыццё адлучаліся калі-нікалі ў суседнія вёскі. 
Але ніхто, здаецца, не наракаў на сваю долю: ва ўсіх тутэй- 
шых людзей быў гэткі ж лёс.

1 Маюцца на ўвазе падзеі нацыяпальна-вызваленчага паўстання 
супраць царызму на Беларусі ў 1863—1864 гадах.

Перад мосцікам яго сустрэў знаёмы шэры слуп з пагну- 
таю таблічкаю.

«Янкавіны,— прашапталі самі губы.— 127 двароў, 
488 душ, 263 кабеты і 225 мужчын».

На мосціку запыніўся. Абапёрся грудзінай на парэнчу 
і зірнуў уніз, на ваду. Плыткую і неглыбокую. Здаецца, 
яна нібы завесялілася, імчалася і імчалася далей, паўз 
аселіцу да большай рэчкі, да Шуры, што цякла паўз Янка- 
він у Крычаты, а за тымі — у Пруды, да Усы, а пасля, злі- 
ваючыся з Усою, з Нёманам,— у свет вялікі.

Адчуваючы, што п’янее ад вады, спусціўся з мастка па 
абтаптаным, коўзкім беразе ўніз. Дыхнула пахам сырой 
зямлі і травы, мокрага камення. Рыбаю. I цяплом. Аж дзі- 
ва было: вакол снег, лёд, а вада дыхае ўжо цёплаю параю.

Пастаяў з хвіліну, пасля нагнуўся, зачарпнуў прыгар- 
шчы вады і са смакам выпіў. Адчуў: па целе цёплаю хва- 
ляю пракацілася здаровасць. Нібы родная зямля дала яму 
волатавай сілы.

2

Да акна, што выходзіла на двор і на хлеў, прыпала жа- 
ночая галава. Ды гэтая ж кабета — сястра, Кастуся! I тая 
пазнала, усміхнулася. Азірнулася, сказала нешта на хату, 
а потым пабегла сюды, да сянец.

У акно зірнулі лысаваты, здаецца, з яшчэ больш кал- 
матымі бровамі бацька, маці і сусед, Пётрык Гарбацэвіч. 
Алесь здзівіўся: раней сусед да іх не хадзіў. Яны надта 
не сварыліся, але надта і не ладзілі, бо, як кажуць, пра- 
шмыгнула мыш яшчэ некалі між іхнімі дзядамі, і не- 
прыязнь адных да адных цягнулася ўжо дзесяцігоддзямі.

— Алеська! — ужо тут, на ганку, усклікнула Кастуся, 
прыпала.— А мы пра цябе сёння гаварылі! Мама благі сон 
пра цябе сасніла.

Ён, адчуваючы ў горле даўкі камяк, з асцярогаю пагла- 
дзіў па яе худаватых плечуках, стараючыся не дакранацца 
горбіка. Хацеў сказаць шмат цёплага, сардэчнага і не мог. 
I не таму, што раптоўна ссушэла ў роце. 3-за іншага, што 
меў заўсёды да сястры.

— Ну, добры вечар табе, сястрыца,— прамовіў чамусь- 
ці гарэзна, пацалаваў Кастусю ў скронь.— Чаго ж ты пла- 
чаш? Бачыш: жывы і здаровы!

— Ды я з радасці...— прызналася яна, шчабятуха і хіт- 
рая лісіца, выцерла слёзы,— Хадзем у хату! Чаго ж мы 
тут топчамся!

3 хвіліну яны ўсе маўчалі, пазіралі адно на аднаго. Сён- 
ня і маці — а яна, сашчапіўшы рукі, стаяла каля гаспада- 
ра, пільна пазірала сюды — чамусьці не кідалася насу- 
страч. Можа, і таму, што ён быў ужо сталы, а можа, і саро- 
мелася чужых людзей. Толькі вось часта-часта заміргалі 
яе чорныя вейкі, памутнеў позірк некалі блакітных, a 
цяпер выцвілых на шэрасць вачэй і затрымцелі-затрымцелі 
ўжо бяскроўныя тонкія вусны.

— He чакалі? — усміхнуўся.— I кот не мыўся, а госць 
заявіўся!

— Які ж ты, сынок, госць! — прамовіла маці, хуценька 
падняла падол светлага фартуха, выцерла слёзы. Адвярну- 
лася і заплакала.

Ён аж разгубіўся. Зразумеў: маці маркоціцца па ім як 
па нейкім бяздольніку.

— Ото бабы! — усміхнуўся, глыбока хаваючы свае 
пачуцці, бацька.— Ці праводзяць, ці спатыкаюць — дык 
у слёзы ды ў слёзы!

Першы падышоў, падаў руку. Моцна паціснуў. I зір- 
нуў пільна. У вочы, у душу. Але чамусьці не вытрываў по- 
зірк, адышоў. Нібы зморшчыўся і прасунуў пад кажушок 
без рукавоў ды пад кужэльную, фарбаваную пад колер 
крушыны кашулю далонь, пацёр левую грудзіну.

Тады Алесь ступіў сам, падаў руку суседу, Гарбацэвічу, 
які быў у нявыдубленым белым кажуху, трымаў у руцэ 
старую авечую аблавушку.

— Добры вечар, пане Алесь,— лісліва адказаў той, 
згінаючыся перад ім, як перад нейкім начальнікам.

— Добры вечар, цётка.— Алесь нахіліў галаву перад 
Гарбацэвічаваю жонкаю.

Вікця — некалі вельмі файная, станістая, а цяпер ху- 
дая, зморшчаная ды амаль бяззубая кабета — гэтаксама 
павіталася. Як і маці, усхліпвала і братавая. Яна трымала 
на руках загорнутую ў дзяружку дачку — большае яе дзі- 
ця, сын, стаяў пры яе боку і чамусьці з насцярогаю пазіраў 
на нечаканага госця.

— Ну здароў, асілак! — Алесь падаў руку Ясіку.
Той, саромеючыся, гэтаксама падаў. Алесь пагладзіў 

яго па светлых валасах. Янку, як і ўсю гэтую зіму, у хаце 
ўвечар не ўбачыў.

— Вот вам і голуб! — усміхнуўся Пётрык і першы сеў 

на лаве пры тым акне, з якога яны нядаўна пазіралі на 
двор.— Гэта ж сёння, пане Аляксандра, цэлы дзень дзікі 
голуб у ваша акно біўся. Выйдзе хто з хаты — уцякае. 
Вернецца ў дом — той зноў да акна. Вот і напрарочыў 
госця...

Селі вакол стала і бацька, Вікця, Кастуся і Ядзя з дач- 
кою. Толькі маці засталася стаяць каля печы, выцірала 
фартухом твар. Яна, можа, ужо думала, што яго трэба па- 
карміць з дарогі.

Алесь скінуў з плячэй небагаты на пакункі свой ха- 
туль — зялёны паляўнічы пляцак, падсунуў пад лаву, пад 
якой былі склюд і сякера, пачаў распранацца, бянтэжачы- 
ся ад пільных позіркаў. I свае, і госці абгледжвалі, што ў 
тым пляцаку. I каб той быў больш пакоўны, як бывае ў тых, 
хто вяртаецца з удалых заробкаў, дык Алеся і цяпер, і паз- 
ней усе прымалі б з больпіай радасцю і павагай. I якраз 
у душы. Бо душа ёсць душа. Яе не абманеш. А ён, здагад- 
ваючыся пра гэта, адчуваў няёмкасць і сваю нягоднасць...

Калі здаволілі ахвоту на навіны, «абгледзелі і абмацалі» 
Алеся, Гарбацэвічы пайшлі дадому.

Бацька затупаў па хаце. Хоць Алесь не казаў, што яго 
выгналі з Вільні, але стары нешта прадчуваў.

— Садзіся, сынок, за стол,— сказала маці,— пераку- 
сіш крыху з дарогі.

— Дзякую, мама,— адказаў,— Я еў у Стоўбцах, у шын- 
ку «Порт-Артур».

— От не кажы так,— як пакрыўдзілася маці, тупаючы 
каля паліцы, дзе ляжаў хлеб.— Вярнуўся ў родную хату, 
дык няхай родная хата і прывеціць. Чым багаты, дык 
тым і рады...

Алесь, ужо моўчкі згаджаючыся з маці, развязаў хатуль 
і пачаў даставаць гасцінцы і падарункі — дзецям цукер- 
кі і пернікі, булачкі, кабетам — па хусцінцы, шпулькі ні- 
так, іголкі, гузікі, бацьку — цвікоў і яшчэ сякой-такой дра- 
бязы для гаспадаркі, Янаку, курцу,— папярос «Шуры- 
муры».

Кастуся, як толькі атрымала дарунак, адразу падскочы- 
ла да акна, скінула старую белую хустку і начапіла но- 
вую — чорную, з вялікімі чырвонымі кветкамі.

— Ну як, мама? — азірнулася і ўсміхнулася.
— Як цыганка,— адказала маці з усмешкаю, крышачы 

ўжо на кружку крамяны і прыемна пахкі качан кіслай 
канусты.

— Дзякую, братка,—сказала Кастуся, падскочыла, 
цмокнула яго ў шчаку, схапіла падарункі для братавай і 
дзяцей, пашыбавала туды, у белую хату.

— От каза! — з любасцю сказала маці.— Гэтак ужо 
чакала цябе!

Замаўчала, ён пастаяў крыху каля яе, адчуваючы, што 
трэба неяк прылашчыць добрую маці, але не здагадаўся, 
як гэта можна зрабіць, падаўся ў белую хату. Туды, дзе 
былі падлога, кафляны, з трох, светлых, бакоў стаяк, лож- 
кі, іхні — стары, цьмяна-зялёны — куфар і новая, светла- 
жоўтая, з яркімі ружовымі кветкамі Ядзіна шафа.

Усміхнуўся: стаіць каля стаяка, прымярае новую хуст- 
ку і Ядзя. Побач стаіць Кастуся, трымае свечку і маленеч- 
кае круглае люстэрачка.

Пачулі крокі, убачылі яго — абедзве сарамліва пырсну- 
лі смехам. А ён, махнуўшы рукою, каб не зважалі, скіра- 
ваў позірк на жаночыя цені, у кут: на зробленыя бацькам 
паліцы з кнігамі і яго рукапісамі.

Абмінуў круглы стол, засланы абрусам і з доўгім вузкім 
гладышыкам, у якім былі галінкі вярбы, падышоў да па- 
ліц. 3 замілаваннем зірнуў на рознакаляровыя вокладкі 
старых і новых кніг.

Падышла Кастуся.
— Тата, як ты паехаў, заходзіў сюды. Пастаіць, пагля- 

дзіць на кнігі і адыдзецца. Я раз запытала: можа, што хоча- 
це пачытаць? Хваціць, махнуў рукою, чытакоў і без мяне... 
А вот паперы твае, сказаў, трэба было б спаліць... А я ад- 
казала, калі змарнуеце такую вялікую Алесеву працу, 
утаплюся... I газэты рваць на цыгаркі не даю...

— Дзякую, сястра,— усміхнуўся, паціснуў яе за пля- 
чук.— Гэтым ты калі не выратавала мне жыццё, дык заха- 
вала мне радасць і надзею на шмат што... Мусіць, не толькі 
бацька злы на мяне за мае паводзіны? Але і ўсе ў вёсцы... 
Клянуць недзе, ганяць...

— He. Якраз усе добра гавораць пра цябе.
Алесь адчуй: лягчэе на душы. Нібы адтуль зваліўся 

нейкі камень. Нічога, мусіць, няма больш цяжкага за 
злосць і нянавісць землякоў і нічога, здаецца, няма больш 
шчаслівага за іх любоў і павагу!

— А Кацярына дык кожны дзень пыталася пра ця- 
бе...— прашаптала Кастуся.— Ці пішаш што? Ці пра яе 
ўспамінаеш? Калі вернешся?

Апала сэрца, заціхла. Устрапянулася. Адвёў позірк 
ад сястры і невідушча зірнуў у цёмнае ўжо акно. Ведаў: 
заўтра з раніцы ўсе з Янкавін — Кацярына гэтаксама — 
будуць знаць: ён вярнуўся дадому.

— Сказаць, пра што на днях нашы тата з мамаю паміж 
сабой гаварылі? — зноў зашаптала Кастуся.

— Ну, калі не сакрэт вялікі...— усміхнуўся.
— Пра нашага Янака. Хочуць яго сёлета ажаніць. 

I, ведаеш, з кім? 3 Анелькаю Гарбацэвіч.
— А ён?
— А ён мае вока на Зосю Мішукову.
— Ды тая ж Зося яшчэ дзіця! — здзівіўся,— У рэша- 

це спіць!
— У якім рэшаце! — пасміхнулася з яго Кастуся,— 

Ёй жа больш на год, чым мне...
- А ты - перастарка?
— Ну, і не маленькая! — адказала з годнасцю.— Мне 

сёлета ўжо семнаццаць было! Але Янак пра Анельку і слу- 
хаць не хоча. Кажа: яе не вазьму...

«Дык, можа, таму і бацькі з суседам ладзіць пачалі? — 
падумаў Алесь,— Можа, і хочуць парадніцца з ба- 
гатыром?»

Пачуліся цяжкія бацькавы крокі. Той падышоў сюды, 
зірнуў на іх.

— Што? — усміхнуўся.— Як магнэзам цягнуць гэтыя 
кнігі?

— Цягнуць...— усміхнуўся Алесь.
— Я вот не раз думаў: а трэба ж шмат розуму, каб іх 

напісаць...
Бацька гаварыў адно, але Алесь разумеў: старому не 

церпіцца даведацца пра іншае.
— Выгнала мяне, тата, паліцыя з Вільні...— Алесь не 

захацеў ні маніць, ні адцягваць гамонку.
— Я і ведаў, што гэтак будзе,— уздыхнуў бацька.— 

Толькі маўчаў, не хацеў запыняць. А Лядзяш пахвальваў'- 
ся: нічаво, найдзём і ў Вільні! Ото чалавек! Ото набрыдзь 
паганая! Хоць бы каго пахваліў, хоць бы за што парада- 
ваўся!

3

Гарбацэвіч раўняў гной у загарадцы маладой каровы. 
За восень і за зіму яна натаптала шмат подсцілу, натрусіла 
сена. Каля яслей — старой, цяпер нібы ўрослай у дол 

скрынкі — стала ўжо так высока, што Зязюля ўпіралася 
каркам у вышкі. Каля брамкі, наадварот, было нізка. Вось, 
ён, як на дварэ пацяплела, а ў хляве пачало адтаваць каля 
сцен, садраў гной каля яслей, перакінуў яго бліжэй да 
парога.

Разагнуўся, выцер рукавом фрэнча пот з лоба. Млеў, 
ныў карак — ведама, рабіў дагэтуль согінкам ды согінкам. 
Падняў са здзіўленнем галаву: паблізу зазумкала муха.

— Рана ж ты, халера, выпаўзла,— буркнуў, махнуў 
на яе, вялікую ды чорную, канцом сахарышча. Любіў па- 
гаманіць сам-насам. Калі б хто хацеў падслухаць, дык пры 
яго рабоце мог бы ўведаць усе яго сакрэты. Бо сам сабе 
расказваў, што мае, сам з сабою раіўся, што трэба рабіць.

Муха ўзвілася. Некуды ўгору. Пасярод загарадкі. I рап- 
тоўна завішчэла. Прыгледзеўся: муха трапіла ў густую 
шэрую павуціну між жэрдак. Павуцінне загайдалася, адзін 
краёк нават адарваўся ад вышак, павіс — і муха, трапечу- 
чыся, закалыхалася. I тут жа, выпаўзшы з вышак ды не 
ўцэліўшы на разгайданую павуціну, раптоўна паляцеў 
уніз і павіс каля яго грудзіны на танюсенькай павуцінцы 
вялікі шэры павук.

— Цьфу ты, злыдзень,— плюнуў на яго Гарбацэвіч. 
Адчуў: спусціўся павук — будзе нейкая навіна. Добра б, 
каб прыемная. Але якія цяпер прыемныя навіны?

Павук пакруціўся на тонкай павуцінцы, нібы хто там, 
уверсе, узяў тую павуцінку ў абедзве далоні і круціў яе, 
а пасля хутка пабраўся на ёй наверх. I так спрытна, нібы 
хто цягнуў яго ўгору.

— Увішны, каб ты здох,— здзівіўся ён, пазіраючы, як 
уміг павук апынуўся ўжо на павуціне, каля мухі. Тая, 
адчуўшы смерць, завішчэла яшчэ пісклявей.

«Зараз пачне смактаць з яе сокі...— падумаў.— I стане 
праз колькі дзён з яе труха... Хоць усе мы — мухі, на кож- 
нага з нас процьма павукоў. 3 усіх нас стане рана ці позна 
труха...»

Прыхінуў сахор да загарадкі і пайшоў у гумно.
Гумно — вялікае, з моцнага дрэва, яшчэ не з пачарне- 

лаю, як хлеў ці хата, а з жаўтаватаю саломаю — стаяла 
воддаль ад прыбудоў, што былі пад адным дахам. Адамк- 
нуў — а гумно было заўсёды, і ўдзень, і ўночы, замкнё- 
нае,— адчыніў адну палавінку дзвярэй і ступіў на ток, дзе 
злева, каля сцяны, стаяла сячкарня, а справа, у розных за- 
гарадках, ляжала сена, жытнёвая, ячная, аўсяная і грэцкая 
салома.

Парадавалася душа: усяго яшчэ шмат. He тольькі хо- 
піць быдлу да пашы, але яшчэ нямала і застанецца. Мог бы 
трымаць яшчэ адну-другую карову, каня.

Залез у загарадку з жытнёваю саломаю, наскуб спадні- 
зу старой, сточанай мышамі, яшчэ пазалеташняй. Занёс 
і раструсіў ахапак у загарадцы маладой каровы. Тады па- 
даўся да стойла старой каровы, намерваючыся і там пад- 
раўняць гной. I ўлетку, і ўзімку ён, лічы, увесь светлы 
дзень не стыкаўся ў хаце. Быў то ў полі, то ў лесе, то ў 
гумне ці ў хляве — пільнаваў, каб усюды быў лад. На ка- 
бет, на сына, а яшчэ больш на парабкаў малая надзея. Яны, 
свае, самае вялікае могуць пагаспадарыць толькі ў хаце — 
каля печы. Ці на гародзе. Вось і сёння, як толькі папалуд- 
наваў, дык і пацягнуўся ў хлеў. Ды цяпер, пацяплелаю 
і светлаю часінаю, і цяжка ўседзець у хаце. Млосна, цягне 
на сон. А ён не пан, каб спаць яшчэ і ўдзень.

«Трэба ўжо неяк і наймітаў апытваць...— падумаў.— 
He агледзішся, як зараз снег злезе, сеяць трэба будзе. Ва- 
лока зямлі, сенакос... Сам не ўправішся. 3 Янкавін нікога 
не ноймеш, Тыя гады некага з Чорных наймаў. Сёлета і з 
іх нікога не паклічаш. Усе сталыя паехалі на заробкі. Толь- 
кі ў Сцяпана хлопец, Пятрусь, дома. Але які з яго яшчэ 
работнік! Падшыванец. Дык трэба некага з Налібак ці з 
Прудоў наняць. Пагавару сёння-заўтра са Шлёмам, каб 
нараіў каго добрага. Той усё ведае...»

Ідучы па вузкім калідоры — дваім каровам ледзь раз- 
мінуцца — спіною адчуў: нехта пазірае ў хлеў. Мігам 
азірнуўся: прыхіліўшыся да вушака дзвярэй, стаяў невысо- 
кі, рабаціністы карчмароў сын, Фоля.

«Каб яны павылазілі, твае лупы,— без дай прычыны 
пакляў яго Гарбацэвіч,— Прэ ж цябе халера ў чужы хлеў! 
Падышоў, а сабака, каб ён здох, і не гаўкнуў нават. На 
ўсіх брэша, аж зямлю лапамі дзярэ, а на Шлёмаў не... Вот 
у людзей вочы! Самы злы сабака ад іх рахманы, як цяля!»

Гарбацэвіч век не любіў, калі нехта імкнуўся ўсунуць 
свой нос у яго хлеў, у кладоўку ці ў гумно. Баяўся чужых 
ліхіх вачэй, зляку. I ад дзеда, і ад бацькі запомніў: благія 
вочы шкодзяць і чалавеку, і быдлу, і гаспадарцы. Ці мар- 
нее ўсё ад іх, ці зусім гіне. Зводзіцца свая парода. А ў яго, 
дзякуй богу, завяліся, прыручыліся добрыя каровы (галян- 
дэркі, як тут казалі), свінні (вялікія белыя), коні (свае, 
янкавінскія, і латвійскія запражныя). ТІрыдбаў усё гэта ў 
хатаўскога пана, туды ж, на панскую стайню, каб не звесці 
пароду, вадзіў скрыжоўваць сваіх кароў і кабыл, купіў у 

пана і пачаў сеяць канюшыну. Ён першы з Янкавін стаў, 
як казалі, культурным гаспадаром, атрымаў на рукі папе- 
ру за ўзорную гаспадарку.

Завёўшы добрую пароду, ён і чужых вачэй баяўся, і на 
развод яе нікому не даваў. А людзі, каб на іх мор, паганыя: 
не толькі каторы сурочвае ліхім позіркам, але і падкідвае 
ў гаспадарку ўсякія нашаптаныя паскудствы. Колькі ён 
знаходзіў пры хляве ці і ў самім ім усякую пошасць — чу- 
жую шэрсць, сухіх жаб, здохлых птушак і катоў. Хоць што 
казаць! Калі сусед, Нямкевіч, некалі купіў на кірмашы ад 
занямонцаў чырвоную, як казалі, надта ж малочную каро- 
ву, дык і ён усяк варажыў, каб звесці ў суседа новую доб- 
рую пароду. Ды не звёў: не толькі Нямкевіч, але і яго 
сваякі развялі чырвоныя каровы. I добрыя каровы. Калі 
карова з пашы ідзе паперадзе статка — дойная, ззаду — 
не. Дык гэтыя чырвоныя ў сваіх статках вяртаюцца да- 
дому самыя першыя.

Гарбацэвіч патупаў з хлява.
— Дзяньдобвы, пане Гаўбацэвіч,— як і бацька, добра 

не вымаўляючы «р» і «л», першы павітаў яго Фоля. Гэты 
Фоля — сын хітрага чалавека, але сам не хітры. Бадай, 
такі ж няўдалы ў Шлёмы, як і ў яго Віця, залішне спакой- 
ны, даверлівы. He давучыўся ў ешыбоце — духоўнай семі- 
нарыі: выгналі за нешта. Трэцца цяпер пры бацьках, але 
адмаўляецца ісці па бацькавых сцежках. Кажуць, вершыкі 
піша, хоча рабіць тое ж, што і Нямкевічаў Алесь. Можа, 
і таму — абодва кемныя, вучоныя — сябруюць.

— Дзяньдобры,— буркнуў ён, выходзячы на двор, зір- 
нуў на старую і маладую каровы: яны стаялі каля плота, 
грэліся на сонцы!

— Гвадзенькія кавоўкі! — паварочваючыся за ім, па- 
хваліў Фоля.— Шэўсць ставая вунь ужо выкачавася, злі- 
нява. Шыі блішчаць.

«Соль табе ў вочы!» — адвярнуўся, плюнуў Гарбацэ- 
віч, а ўголас адказаў абыякава:

— От не бачыў ты тады добрых кароў, хлопец! Якія 
некалі ў Свістунова былі! Вот у каго парода была!

— He кажэце. I тата хваліць: вы добвы гаспадав,— 
як стары, пахваліў Фоля. Стаў побач. Нізкі, у стаптаных 
валёнках і ў новым чорным кажушку. Рыжы, нос дзюба- 
ты,— Усё ў вас у павадку. I хата, і хлеў, і поле.

— Бо мы ж, хлопец, з гэтага і жывём. Гэта вы з другога 
жывяце. Можна сказаць, лёгкі хлеб маеце...

— Дзе там лёгкі, пане Гаўбацэвіч,— уздыхнуў Фоля.— 
Сабачы!

— Але вы самі не сееце, не косіце, не жняце, словам, 
не лье з вас цурком пот на полі ці на лузе. He берацё на 
пуп...— кальнуў, як шылам, Гарбацэвіч. Каб бацьку яго, 
дык не выказаў бы так усё ў вочы, што думаў, а гэтаму пад- 
шыванцу ўсё выпаліў.— Лёгкі ваш занятак. Танна купіў — 
дорага прадаў! Вы тут самыя багатыя людзі. Золата дык 
золата ў вас! Ды і ўсе грошы ў вашых руках! Бо крамар, як 
камар: дзе сядзе, там і п’е.

— He, пане Гаўбацэвіч,— прамовіў той, не згаджаю- 
чыся.— Тата кажа: вы самы багаты ў Янкавінах.

— Мала што твой бацька кажа. Ён, можа, і табе, хло- 
пец, не хоча прызнацца, колькі чаго мае. Ён хітры. Ён не 
хваліцца — прыкідваецца жабраком. Павохкае — ды і вы- 
цягне з мужыцкай кішэні астатнюю капейку... Карчмарова 
вока і праз лахманы грыўну ўбачыць!

— He. Тата кажа: у нас няма золата. А вы, кажа, кулак, 
як кажуць рэвалюцыянеры ў Расеі.

— Які кулак? — здзівіўся Гарбацэвіч.
— Багатыр, як тут у нас гавораць. Мужыцкі пан.
— Які ж я пан, хлопец? Чалавек, як і ўсе тутэйшыя 

людзі. Толькі што маю больш за каторых на пару дзесяцін 
зямлі... Але ж я іх не ўкраў. За мазалі свае здабыў.

Той не адказаў. Толькі ўсміхнуўся. Гарбацэвічу стала 
няёмка, што апраўдваецца. Ён заўсёды асцерагаўся, калі 
яго хвалілі. Хваляць — значыць зайздросцяць і ненаві- 
дзяць. Дык і чакай бяды.

«Зрачэ, падшыванец»,— збаяўся Гарбацэвіч, бачачы, 
як Фоля зыркае на маладую карову. Пайшоў, павёў за са- 
бою нечаканага госця з двара.

— Ты так, хлопец, зайшоў ці па патрэбе якой? — за- 
пытаў.

— Гэта ж тата толькі што вярнуўся са Стоўбцаў, та- 
вавы ўсякія пвывёз,— адказаў той.— Дык казаў, каб вы 
зайшлі, тое-сёе ўзялі.

— Ды што ён прывёз?
— Ды тое-сёе,— адказаў той,— Лёк, селядцы, запалкі, 

газу...
— To добра,— прамовіў,— Скажы: іду.
Фоля пайшоў.
Гарбацэвіч запыніўся каля плота, што адгароджваў 

іхні двор ад быдлячага. Хацеў пачысціць у снезе лапці. 
Зірнуў вакол: сонца паўзе ўніз, скупее на цяпло і светлату; 
паветра халаднее. Шурхне. Значыць, будзе ўночы мароз. 
Вялікая адліга затрымліваецца, будзе пазней.

Выйшаў з сянец сын. Без кажушка і шапкі. Светлыя 
валасы рассыпаліся на бакі, аж зіхацяць на сонцы, прамо- 
віў здалёку:

— Тата, усе ідуць у краму. Мама кажа: ідзіце і вы, a то 
людзі разбяруць усё. Ці нам грошы дайце — мы сходзім.

— Мы, мы! Дурымы! — перакрывіў ён і аж затупаў са 
злосці нагамі. Раптоўна закіпеў, як вада ў гаршку.— 
Пэўне ж, запытаў Шлёмаў сын, дзе я. А вы адразу, пэўне ж, 
падаткнулі: у хляве! Шліцё чужога чалавека да быдла... 
He маглі самі задніцы свае з хаты вынесці, самі мне 
сказаць.

Віця, збіты з панталыку, шмыгнуў назад у хату.
«Колькі ні вучы, усё роўна дурныя! А ўжо і адно, і дру- 

гое жаніцца, замуж ісці хоча...»
У хату не заходзіў. Папрастаў да Шлёмы. Ідучы па 

двары, на якім ужо відаць былі з-пад зярністага снегу 
выкінутыя зімою з печы чорныя галавешкі, вуголле і по- 
пел, усё яшчэ сунуў ногі па снезе — чысціў падэшвы 
старых лапцей. Заўважыў: каля частаколін растаў снег, па- 
цёк, канечне, па доле вадою. Адтаў снег, сышоў вадою 
і каля слупоў: частаколіны і слупы награваліся за дзень ад 
сонца, дык і слязілі вакол сябе снег.

На макраватай — з лужынкамі — вуліцы пакруціў 
туды-сюды галавою: дзе што відаць ці чуваць? Ішлі сюды, 
у гэты канец, па аднаму і па двое-трое сталыя людзі — 
да Шлёмы. За Нямкевічавым шваграм, Грыгарцэвічам, 
таўкліся дзеці. 3 усяго Глінішча. Відаць, агледзелі малень- 
кую ручаінку, што ўжо спрабавала церабіць сабе дарогу з 
высокага поля на аселіцу. Дзеці пашыралі ёй шлях, капалі 
снег, ды, здаецца, тая ручаінка яшчэ гублялася ў снезе.

Насупраць Нямкевічавы сыны — сярэдняга росту 
Алесь і здаравіла Янка — чысцілі двор. Скідалі вялікімі 
драўлянымі лапатамі за плот, у гародчык, снег. Хочуць, 
каб на вялікдзень было ў двары суха. Каля іх цёрся пля- 
меннік Ясік.

Гарбацэвіч не запыніўся, толькі кіўнуў хлопцам гала- 
вою. Кіўнуў у адказ Алесь: «зяць», Янка, прыкінуўся: 
нічога не бачыць. Хоць, канечне ж, бачыў.

Алесь усміхаўся, нешта гаварыў брату — можа, і пра 
яго, Гарбацэвіча,— але той не пазіраў сюды.

«Саромеецца...— мільганула ў яго галаве,— Ужо ж не 
раз у іхняй хаце гаварылі, каб парадніцца... Няхай саро- 
меецца. Лепш зяць ціхманы, чым негадзівы...»

Шлёмавы будыніны стаялі перад развілкаю дарог — 

на Пруды і Налібакі. Будыніны былі амаль новыя, высокія, 
светлыя, з мноствам вялікіх акон. He такія, як у янкавін- 
цаў. У іх амаль ва ўсіх хатах было па аднаму-два невялікія 
акенцы: людзі тут лічылі марнатраўствам рабіць шмат ці 
вялікія вокны ды дзверы, стараліся чым найменш мець у 
хаце дзірак, каб мала выходзіла ў неба цяпла. Калі ж хто 
рабіў большыя вокны ці яшчэ адно, трэцяе, дык таго ўсе 
дружна абгаворвалі.

Раней у Шлёмы — надта ўвосень ці зімою — церлася 
шмат люду. Запыняліся па дарозе прыезджыя, заходзілі 
свае, за грошы, за збожжа ці ў доўг бралі гарэлку, селядзец, 
садзіліся ў піўным пакоі за сталы, пілі, перабіваючы адзін 
аднаго, гаманілі, уведвалі навіны, чужыя беды ды радасці, 
расказвалі свае і мяняліся на вачах — трацілі маўклівасць, 
хмурнасць ды зацятасць, смяяліся, весяліліся, з нейкаю 
незвычайнаю ўвагаю ды з болем слухалі Шлёмавага музы- 
канта, скрыпача Лейбу, плакалі, а часамі біліся і тады- 
сяды, бывала, забівалі каго і насмерць. Нехта меў адгэтуль 
дарогу на ложак ці на могілкі, нехта — у турму. Моцную 
ўладу мела над людзьмі гарэлка, а разам з гарэлкаю моц- 
ную ўладу над Янкавінамі меў і Шлёма. Недарэмна некалі, 
здаецца, яшчэ ў тым стагоддзі, у адным з рускіх часопісаў 
быў аднойчы такі малюнак з подпісам «Белоруссня». На 
малюнку была карчма, на яе ганку стаяў распаўнелы карч- 
мар, а ля ганка ледзь не поўзаў на карачках п’яны худы і 
абарваны селянін у лапцях, спяваючы: «Без музыкі, без 
дуды ногі водзяць не туды».

Цяпер, як надышоў пост, карчма пацішэла: тутэйшыя 
людзі перасталі прыходзіць сюды па вечарах і ў святы, 
папрыліпалі, як мухі пад восень, да сваіх хат, чакаючы 
вялікадня. Збіраліся ў каго на вячоркі і баялі ўсякія гісто- 
рыі, легенды. Толькі сёй-той забягаў да Шлёмы ўпотай.

Цяпер у Шлёмы запыняюцца толькі праезджыя. Па- 
ставяць у стадоле каня, а самі паядуць, пап’юць чаю з сама- 
вара і, калі трэба, пераспяць у гасцінным пакоі. Кажуць, 
ім, праезджым, Шлёма і цяпер, у вялікі пост, прадае ўпотай 
гарэлку. Але не дазваляе піць яе ў карчме.

Калі Гарбацэвіч падыходзіў ужо да гэтай будыніны, 
пачуў ззаду звонкія шаламкі. Азірнуўся: па вуліцы неслася 
тройка сіва-белых, у чорныя яблыкі, коней. Сярэдні конь — 
над ім была чырвоная дуга, шаламкі — бег, горда падняў- 
шы галаву, а два бакавыя пазварочвалі галовы набок. Са- 
ступіў дарогу: ехаў хатаўскі пан Свістуноў, сын таго 

Свістунова, у якога ён некалі парабкаваў. Зняў шапку, 
сагнуўся.

Бачыў: ні барадаты фурман — ён сядзеў у перадку на 
коленцах,— ні пан і яго жонка нават не зірнулі. Паглядзе- 
лі, можа, як на нізкія, крытыя саломаю хаты янкавінцаў 
ці як на дрэва. Пранесліся сані як віхор, мільганулі і ўраз 
схаваліся за Могліцамі — за маладым хвойнікам на ўз- 
горку. Ён толькі паспеў заўважыць: Свістуноў — амаль 
яго аднагодак — зусім схуднеў. Востры твар, тонкі нос. 
Кажуць, хворы на сухоты. Колькі ні лячыўся за мяжою, 
не памагае. А яго нашмат маладзейшая жонка ўсё яшчэ 
не старэе, маладая, свежая. Як царэўна вунь у бабровым 
футры і ў пышнай рыжай шапцы.

Як ні меў крыўду, а на гэтага Свістунова не зазлаваў 
за такую няўвагу і пагарду: ён жа некалі вазіў яго на па- 
гулянкі да паненак у суседнія маёнткі, колькі цягаў п’яна- 
га, аднойчы выратаваў нават ад вернай смерці. Хто ён, каб 
злаваць ці крыўдаваць? Ён чорны людзін, а Свістуноў пан! 
Хоць і той Свістуноў, і гэты не трымаюць цяпер яго ў сваіх 
руках, не могуць пусціць па свеце з торбаю, ён сам сабе 
гаспадар, але ўсё роўна бярэ душу нейкі страх перад імі, 
як і перад вялікім ці малым начальствам. Як кажуць, дух 
простага вясковага чалавека забіты вякамі і заўсёды вод- 
даль ад дому ці перад чужымі ён чуе страх пад нагамі. 
А што пра панаву няўвагу, дык ведама, чаго ён злуе. Як 
плялі, стары Свістуноў кахаўся з Вікцяю, сваёю пакаёў- 
каю, прыдбаў нават Віцю і Анельку, а перад смерцю наказ- 
ваў ім вялікую долю грошай. Але гэты пан, сын, нічога не 
даў і слухаць не любіў, калі хто і ў жарт напамінаў пра 
бацькаў наказ. Ды і не мог ён нічога даць. Прагуляў усё, 
сам жыў у даўгах. Ён, Гарбацэвіч, ніколі і не дабіваўся 
тых грошай. Але ўсё роўна быў ненавісны.

«Паехаў у Налібакі...— падумаў.— Да пана Невядом- 
скага... Кажуць жа, той кахаецца з яго жонкаю... Той ма- 
лады яшчэ, здаровы, лятае да маладых кабет: яго жонка 
старая, хворая, злая, як і Свістуноў...»

Разгублены, Гарбацэвіч усунуўся ў краму, што была 
збоку шынка. У ёй, у цесным пакойчыку, было ўжо проць- 
ма людзей. I найбольш з Засценка. Тыя, канечне, першыя 
ўбачылі, што вяртаецца па стаўбцоўскай дарозе з таварам 
Шлёма і адразу ж рушылі за ім услед. Ды яны мелі сякія- 
такія грошы. Уперадзе, каля адгародкі, стаяла Алена Драз- 
довіч, за ёю — скалазубы Уладак Дземідовіч, за ім — Чор- 
ныя, Мішук, за Мішуком прыстроілася замужняя дачка, 

Галена. Каля яе стаяла і, пасміхоўваючыся, нешта шаптала 
ёй вясковая распусніца бяздзетная Марыся Драздовіч. Яна, 
як і Алена, прыйшла нявесткаю да Драздовічаў з Брыні- 
чава. Але з Аленаю не ладзіла. Цяпер, калі Аленін муж, 
Вінцук, быў у заробках, дык Марыся, бойкая, сварлівая, 
кажуць, як хоча здзекуецца з пакорлівай Алены і яе дзя- 
цей. Яна не зважае на свайго крыклівага, але няўдалага 
мужа, колькі хацела і хоча гуляе з чужымі мужчынамі — 
вароты ў Драздовіча ніколі не высыхаюць ад гліны. У гэтую 
хвіліну, можа, шаптала што-небудзь Галене Грыгарцэвіч 
пра Вінцука: Галена і Вінцук, казалі, кахаліся і маладымі, 
і пасля таго, як завялі і свае сем’і,— свёкру гэтаксама да- 
волі часта вымазвалі вароты. Збродлівая кошка збродлівую 
кошку за вярсту чуе!

За гэтымі маладымі пагляднымі кабетамі стаяў стары 
Нямкевіч. Апошні. Павітаўшыся, Гарбацэвіч запыніўся 
за ім.

— Ну сто, Крывы, пакланяўся пану? — высунуўся 
з гурту і выскаліў белыя зубы Пятро Вайтковіч.

— Пакланяўся,— адказаў.— А табе што, зайздросна?
— Ну і любіс ты лізаць панам задніцы! А з простага 

цалавека дык здзекуесся... Ну сто лыпаес вацыма, як под- 
мазку з’еўсы?

— Які ест, такі ест,— буркнуў у адказ. Будзе яшчэ 
апраўдвацца перад Чорным!

«Ну, пачакай-пачакай! — падумаў са злосцю пра Пя- 
тра.— Прыйдзеш жа пазычыць нешта ці каня папрасіць, 
дык так табе я ўсё і дам! Трасцу!» Пакаяўся, што зайшоў 
сюды. Ускочыў, як Янкель у касцёл! Трэба было ісці адразу 
ў Шлёмавы пакоі.

— Чуў? — павярнуўся да яго сусед, Нямкевіч.— На- 
шай Ядзі брата ў Амэрыцы забілі...

— He, не чуў,— паківаў галавою.— Добры быў хлопец.
— Добры ці не добры — звялі, сусед, з-за сквапнас- 

ці...— уздыхнуў Нямкевіч.— А бедныя мае сватэ і ведаць 
не будуць, дзе сынава магіла. Ён жа з маім Гіполем разам 
паехаў...

Усе прыціхлі: усіх глыбока кранула гэтая непрыемная 
вестка. Яшчэ адзін — каторы ўжо — чалавек з Янкавін не 
вернецца дадому са свету. А ў Нямкевічавых сватоў гэты 
хлопец быў адзін сын. Значыць, у Янкавінах звядзецца 
яшчэ адно прозвішча — Лукашэвіч. Бо астатнія дзеці ў 
тых — дзяўчаты. Заціхлі цяпер і сакатухі Галена ды Ма- 
рыся. Яны, канечне, ведалі ўжо пра гібель Лукашэвічавага 

сына, перажывалі, пасля крыху забыліся. Цяпер зноў 
засмуціліся.

У цішыні рыпнулі дзверы, і з бакоўкі магутны Шлёмаў 
парабак, аднавокі Арон, укаціў за адгародку-прылавак 
ужо адчыненую бочку з селядцамі. За ім, несучы чарпак, 
увайшоў невысокі рыжы гаспадар, усміхнуўся.

— Добры вечар усім! — пакланіўся, здаецца, кожнаму 
зазіраючы ў вочы.

Дастаў з кішэні доўгага чорнага фартуха звязку клю- 
чоў, адамкнуў велікаваты замок на дзверцах і расхінуў 
іх у бакі, узяў на кручкі: на сцяне, на паліцах паказаўся 
яго звыклы тавар. Хораша складзеныя кіпкі цыгарэт, 
карабкоў з запалкамі, бутэлечкі з адэкалонам і духамі. 
Пасля спаднізу, з-пад прылаўка, падняў і паставіў на драў- 
ляную перагародку жалезную вагу з дзвюма — па абодва 
бакі — жалезнымі чорнымі талеркамі.

— Ох, сёння і селядцы! Ох, сёння і лёк! — зацмокаў 
Шлёма, паціраючы рукі.— Аж сліну гоніць, аж язык ад 
смаку ўцякае ў с — ку! Ды толькі мала прывёз — адну бо- 
чачку. I тую ледзь дастаў. Ледзь выпрасіў у сваіх знаёмых. 
I не за дарэмна. Падмазаў добра. Усё ж даражэе цяпер. He 
дакупіцца...

I праўда, у краме водарна і смачна запахла селядцамі — 
соллю, воцатам, перцам і размяклым лаўровым лістом. 
Мусіць, ва ўсіх у гэтую хвіліну наплыло ў рот сліны, усе 
глынулі яе.

— He селядцы, а парасяты! — усё хваліўся Шлёма.
— Ці не думаес ты, Слёма, зноў падвысіць цану на лёк 

і селядцы? — абарваў яго Пятро.— Надта с ты заспяваў! 
Як салавей!

— От бачыце, вы не верыце, што нічога няма нідзе, што 
я гэта, лічы, з-пад зямлі выпараў...— завойкаў Шлёма ў 
адказ.— Вам што! Абы есці! Вам усё роўна, што я калеў 
усю дарогу, выпрошваў, пераплаціў! Вы толькі сваю боль- 
ку чуеце: не цэніце, што пра вас нехта клапоціцца, вам 
спрыяе...— павярнуўся да першага пакупніка ў калейцы,— 
Дык што вам, пані Алена?

— Ды хунты тры селядцоў і во збаночак лёку,— адка- 
зала тая, ставячы на перагародку стары, з патрэсканаю 
лускою збанок. Ва ўсіх тутэйшых збанкі, гліняныя міскі 
і лыжкі былі работы блізкіх івянецкіх майстроў.

— Калі ласачка, пані Алена, калі ласачка,— заміту- 
сіўся Шлёма, вялікім відэльцам на тры доўгія зубы ўзяў 
зверху ў бочцы некалькі ладных, сапраўды тлустых селяд- 

цоў, строс з іх лёк, паклаў на вагу, на другую талерку па- 
ставіў пузаценькую гірку, даклаў яшчэ пару селядцоў.— 
Вот вам і тры хунцікі, пані Алена. Ешце на здароўе з кар- 
тофелькаю! He селядцы, а паляндвіца! Пальцы лізаць бу- 
дзеце!

— Нешта ж надта мала селядцоў на тры хунты,— ска- 
заў Міхайла Супраневіч,— Мусіць, ты круціш, Шлёма. 
Надта нейкія хітрыя твае вагі.

— Ой, што вы кажаце, пане Міхайла! Хіба я кру- 
цель? — завойкаў Шлёма, свідруючы Чорнага маленькімі 
бегатлівымі вочкамі.— Можа, хто з крамнікаў і хітрун, 
а я не! Я самы чэсны з усіх крамнікаў. Я ніколі нікога не 
абманваю. Я лепш сваё папушчу, чым на чужое паганюся. 
Бо ведаю, якія вы тут багацеі...

— Ты не шашоль, як шашаль! — перапыніў яго Мі- 
хайла, дастаў з-пад кажуха невялікі чорны бязмен, па- 
штурхаўся да прылаўка.— Давай пераважым. На мае 
вагі.

— Нашто важыць? — развёў рукі Шлёма,— Нашто 
чалавеку не верыць? Ды каму? Мне! Калі на тое пайшло, 
хай маё прападае.

Міхайла, праціснуўшыся ўперад, начапіў на кручок 
бязмена селядцы за хвасты — той, што дабавіў Шлёма, 
гэтаксама — падняў за вяровачку бязмен угору.

— Глядзі на свае бельмы,— тыцнуў яму ледзь не пад 
нос селядцы, пасля азірнуўся,— глядзіце ўсе, колькі тут! 
Хіба тры хунты?

— Які ў вас бязмен, пане Міхайла! — заскакаў, то 
хаваючыся за яго, то вызіраючы, Шлёма.— Ілжэ на чым 
свет стаіць. У мяне добрыя вагі. Нямецкія.

— Дабаў, дабаў селядзец! — павярнуўся да яго Мі- 
хайла, змусіў начапіць яшчэ адну рыбіну.— Во цяпер, 
бачыш, тры хунты!

— Кепскі твой бязмен! — паныла прамовіў Шлёма.— 
Нешта ты змудраваў у ім. Ці на булаве яго паўхунта бруду 
накарэла.

— He, Шлёма,— сказаў Міхайла.— Просты наш бяз- 
мен, не такі хітры, як твае нямецкія вагі, але справядлівы.

— He я вас, а вы мяне рабуеце...— застагнаў Шлёма, 
нагнуўся, нешта падкруціў у сваіх вагах, адчапіў селядцы 
з Міхайлавага бязмена, паклаў іх на талерку, зноў падкру- 
ціў.— Я да вас з дабром, а вы да мяне са злом... Грэх здзе- 
кавацца з беднага чалавека...— і пачаў наліваць чарпаком 
лёк у Аленін збанок.

— Колькі цяпер тваё гэтае пойла? — запытаў Міхайла, 
не адыходзячыся ад перагародкі.

— Гляк — пяць капеек...
— Той жа раз прадаваў за чатыры! — усклікнуў Мі- 

хайла.
— Той жа раз лягчэй дастаў, а гэты раз, казаў жа, 

ледзьве-ледзьве знайшоў...
— Ну і драла!
— Вот бачыце, вот бачыце, якія вы! — паскардзіўся 

Шлёма,— ніякай падзякі за дабро! Да вас з дабром, а вы 
са злом.

— А гадоў пяць, таўчы яго камары, гляк лёку быў уся- 
го тры капейкі...— уставіў сваё слова «кніжнік» Сцяпан 
Супраневіч.— Шкло да лямпы — пяць капеек. А цяпер 
шкло шэсць капеек.

— Што ж рабіць,— паскардзіўся Шлёма, беручы ад 
Алены грошы,— усё даражэе...

— Каму гора, а каму і нажытак...— буркнуў Міхайла 
і пасунуўся са сваім бязменам на сваё месца ў калейку.

— Арон,— Шлёма павярнуўся да свайго аднавокага 
парабка, што прысланіўся да сцяны і маўкліва назіраў 
за ўсім,— ідзі скажы, хай сюды ідзе Фоля. Ды варушыся 
ты, падла! Гультаіна! — мусіць, злосць ела Шлёму, і ён 
выліваў яе на сваім дужым, але паслухмяным парабку.

Прыйшоў Фоля. Здаецца, з неахвотаю, кіслы. Хмурыў 
лоб, сунуў на вочы рыжыя бровы.

Шлёма выйшаў з-за перагародкі.
— Пане Гарбацэвіч,— паклікаў,— хадзем да мяне, 

маю да вас інтэрас. Я там вам усё дам.
— Пётрык,— стаў на дарозе Сцяпан. Загаварыў pax- 

Mana: — Пазыч з паўрубля. Зусім збіўся з капейкі... Ад- 
раблю ўвесну.

— Што ў мяне — банк? — схмурыўся ён. Быў злы на 
Пятра, дык меў нянавісць і на ўсіх Чорных,— Якую і меў 
капейку, дык аддаў летась усю за зямлю Свістунову. Цяпер 
сам голы, як бізун.

— Пане Шлёма,— пачціва загаварыў пасля да крам- 
ніка Сцяпан Супраневіч,— можа, далі б нам у доўг. Адро- 
бім ці аддадзім гатоўкаю.

— Шлёма памажы, а вы дык...— паскардзіўся той і 
павярнуўся да сына,— Дай. Толькі запішы, хто будзе 
браць у доўг...

Гарбацэвіч паціснуўся да Шлёмы. Выйшаў за ім на 
гаспадарову невялікую кухню, дзе грувасцілася на палову 

пакоя вялікая, даўно беленая ўжо печ. Ля печы стаяла 
хмурная, заўсёды нібы санлівая Бэйля, абапёршыся на 
качаргу. За сталом сядзела маладзенькая файная Шлёмава 
дачка, Сора. Кажуць, вельмі ўлюбчывая. Гаварылі, кру- 
цілася летась з Уладакам Дземідовічам, не зважаючы на 
свае законы. Так гэта ці не, але Шлёма быў звёз яе з дому 
ў Івянец да сваіх сваякоў. Цяпер вось вярнулася дадому.

— Бачыце, пане Гарбацэвіч, які цяпер люд,— паскар- 
дзіўся яму Шлёма.— Злы і нядобры.

— Гэтыя Чорныя век такія...— падтакнуў яму Гарба- 
цэвіч.— Думаеце, да мяне яны лепшыя? Каб сумелі, дык 
у лыжцы вады ўтапілі б, усю маю гаспадарку расцягнулі б! 
Косткаю яна стаіць ім у горле...— паддобрываўся, бо ведаў, 
што размова будзе пра наймітаў і трэба Шлёмава добрая 
парада.— Самі гультае, п’яніцы, балбатуны, а жыць хочуць 
па-панску... Скажы што насуперак ім, не саступі — спа- 
ляць.

— Спаляць, пане Гарбацэвіч. Мне ўжо колькі разоў, 
як не пазычу яму што, крычаў Пятро: спалю!

— Гэта адпетыя зладзеі і забойцы, пане Шлёма. Ім, 
прыблудам, і рука не дрыгане, каб звесці са свету чалавека.

I замоўк: агледзеў, што ў цёмным кутку кухні сядзіць 
пажылы мужчына — чорны-чорны, як цыган. Пакланіў- 
ся яму.

Незнаёмы кіўнуў галавою. I не надта прыязна.
— Гэта стрыечны брат мой, пане Гарбацэвіч,— па- 

знаёміў Шлёма,— Эля. 3 Мінска. У госці прыехаў. На 
свята наша. На Пурым...— паказаў рукою на яшчэ адны 
дзверы. У белую хату.— Хадзем сюды, пане. Пагешэфтуем 
троху. Бэйля зараз усё вам прыгатуе, што трэба. Панясе 
Сора Сяргеенку, папу, паштавіку, урадніку дадому, дык і 
вам па давозе падасць...

— Я і сам, пане Шлёма, занясу. Нязломак.
Шлёма адчыніў філянговыя дзверы і прапусціў яго ў 

белую хату — вялікі, але не зусім утульны ды чысты па- 
кой. Справа грувасціўся старадаўні запылены камод, на 
ім стаялі масянджовыя падсвечнікі, медны пацямнелы 
самавар, у самім камодзе былі талеркі, чаркі. Пасярэдзіне 
пакоя вісеў на жалезным круку, прывінчаным да бэлькі, 
бронзавы сямісвечнік. Ён надаваў гэтай сялянскай хаце 
нейкую панскую пышнасць.

Фарбаваныя белыя сцены былі голыя. Толькі злева, 
над старым, з абабітымі рагамі куфрам, ад усходу, вісела 
вялікая карціна — мізрах, як чуў ужо Гарбацэвіч. Тут 

Шлёма, як бачыў, маліўся тры разы на дзень. Аднойчы, 
як Гарбацэвіч першы раз зайшоў сюды, Шлёма сам рас- 
казаў: на гэтай карціне намаляваны далёкі адгэтуль горад 
з дзівоснымі дамамі і вежамі, з руінамі замка. Унізе кар- 
ціны было напісана на старой яўрэйскай мове: «Ніколі 
цябе не забуду, Іерусалім». Уверсе карціны нібы віселі ў 
паветры два крылатыя львы. У пярэдніх лапах у іх быў 
невялікі ліст паперы, на якім залатымі літарамі былі напі- 
саны дзесяць наказаў.

Яшчэ лявей — цагляны стаяк, спальня. Шлёма вынес 
адтуль зэдлік, паставіў каля стаяка.

— Сядайце, пане Гарбацэвіч,— прамовіў,— Я пастаю, 
а вы садзецеся. Вы самы паважаны ў мяне чалавек.

«Каб ты жыў, як ты праўду кажаш! — падумаў Гар- 
бацэвіч.— У цябе праўды, як у жабрака грошай. Пер’ем 
сцелеш, а спаць мулка».

— Можа, пан чарачку возьме? Я маю...— усміхнуў- 
ся той.

— He трэба, пане Шлёма. Пост жа цяпер. Ды я ніколі 
не меў прагнення да гэтай атруты.

— Пан малайчына, набожны. Хоць вас і абгаворваюць 
у вёсцы ўсякія шылахвосты і галякі, але вы талковы чала- 
век, талковы гаспадар. 0, каб усе такія былі! Дык і мне зу- 
сім іншы гандаль быў. Бо які мне цяпер гандаль? Самі 
бачыце. Вёска малая, людзі асцярожныя, аглядлівыя, ста- 
раюцца жыць усім сваім, без лішніх трат, без прысмакаў. 
Тут жа ні адна баба ні парфумы, ні духоў не купіць. He 
кожны мужчына цыгарэты возьме, смаляць свой горкі 
самасад. Майму сыну ў Налібаках лепш. Там мястэчка, 
там больш багатыя і культурныя людзі. Там большы ган- 
даль...— уздыхнуў,— Я самы бедны з тутэйшых крамні- 
каў. Каб яшчэ цяпер ахвотней бралі гарэлку, дык і я меў 
бы, канечне, большы нажытак.

— Але ж дзяцей павывучвалі, пане Шлёма,— пра- 
мовіў Гарбацэвіч,— У вёсцы мала хто далажыў да навукі, 
а вы і сыноў, дачку адукавалі...

— 3 астатняга вучыў. У даўгах увесь... Бачыце: я такі 
бедны, што нават і камісіянера не маю.

«А сыны і дачка з залатымі зубамі!»
— Адно, чым магу пахваліцца, дык гэта тое, што шмат 

заўсёды навін ведаю...— Шлёма стаў каля стаяка, прыклаў 
да яго невялікія, белыя, з тонкімі пальцамі рукі.— Езджу 
часта ўсюды, дык і бачу, чую многа. I сёння пачуў: хутка 
вайна будзе.

153



— Ды каторы час ужо людзі пра гэта балабоняць,— 
спакойна адказаў Гарбацэвіч.

— Каторы-то каторы! — таямніча прамовіў Шлёма.— 
Але я цяпер ведаю, калі іменна яна пачнецца!

— Калі ж?
— Хіба можна мне распускаць такія чуткі? Ляпнеце 

каму — дык мяне пасадзяць як панікёра ці правакатара.
— Скажыце, пане Шлёма. Мы з вамі ж добра, па лаго- 

дзе жывём...
— Кажу ж, пане Гарбацэвіч, то сакрэт велькі... Можна 

сказаць, дзяржаўная тайна. Можа, нават таго цар наш не 
ведае...

— Хіба я каму скажу, пане Шлёма! — склаў, як у клят- 
ве, рукі Гарбацэвіч,— Хай язык мне адсохне, мова адымец- 
ца, калі скажу каму што. Вы ж знаеце: я не люблю лішне 
лапатаць языком, як Чорныя.

— Надта ж сакрэт гэта вялікі, кажу,— заінтрыгоўваў, 
заманьваў Шлёма.— He тое што пасадзяць, а можа, нават 
і павесяць, калі пушчу першы чутку і гэта па людзях пой- 
дзе... Але ж я ад вас ніколі не таіўся, па дружбе з вамі жыў. 
I вы са мною заўсюды хаўрусавалі.

— Праўда, пане Шлёма. He бойцеся — кажэце.
— To надта важная навіна, пане. Надта для вас. А самі 

ведаеце, што значыць, калі загадзя ўсё ведаеш. Гэта як раз- 
ведка для арміі. А разведка для арміі — гэта і вушы, і вочы. 
Выйграе часамі той, у каго лепшая разведка...

— Я ж аддзячу...— па-свойму зразумеў Шлёмаву ка- 
зань,— He бойцеся.

— Я бедны чалавек, дык для мяне і кожная навіна — 
тавар, заробак. Дык от пяць рублёў з вас, пане Гарбацэвіч.

Ён здзівіўся, відаць, вырачыў вочы: за што такія 
грошы?!

— Важная навіна, пане Гарбацэвіч,— запэўніў Шлё- 
ма.— Пашкадуеце пяць рублёў — страціце ўсё. А вы ж, 
відаць, добрую капейку сабралі!

— Якія там грошы, пане Шлёма! — прамовіў Гарба- 
цэвіч, задумваючыся, а ці не наганяе туманоў часамі гэтая 
старая ліса? Можа, хоча выпытаць, колькі ў яго грошай, 
дзе схаваны, а потым падашле злодзея? Хітры ж і вёрткі 
злыдзень. Ён сам колькі разоў прыпільноўваў: уночы ўся- 
кія людзі да яго прыязджаюць і заходзяць, і сам Шлёма 
са сваім Аронам нешта на сваіх санях некуды загорнутае 
возіць. I яшчэ, казалі, Шлёма мае хаўрус з паліцыяю.

— He кажыце, пане Гарбацэвіч, добрую капейку 
маеце...

— Ды не!
— Ну, а ўсё ж, колькі сабралі? He бойцеся, я ж нікому 

не скажу.
— Ды колькі там сабраў! Трошку!
— Каб трошку было, дык гэтак цяпер не пабялелі б! — 

усміхнуўся Шлёма,— Але такой бяды. Ваша ест ваша. 
Толькі вот можаце, кажу, усё страціць. Попусту, марна. 
За адзін дзень. У вайну ж усё знікае, даражэе, а грошы 
абясцэньваюцца. Ды могуць і чужыя грошы пайсці.

— Рубель хоць вазьміце за сакрэт, пане Шлёма.
— Што вы, пане! Такая навіна!
— Ну, два,— здаўся Гарбацэвіч, шкадуючы і гэтыя 

грошы.
— He. Калі і спушчу, дык толькі рубель.
— Ну, тры... Змілуйцеся, пане Шлёма.
— Спажываеце вы маю дабрату, пане Гарбацэвіч,— 

уздыхнуў Шлёма.— Тры дык тры. Але больш ні капейкі 
не спушчу. I цяпер давайце. Яно так найлепш — з рук у 
рукі.

— А можа, яшчэ хоць з рубель збавілі б?
— Не-не,— замахаў Шлёма рукою,— альбо тры рублі, 

альбо я маўчу. Як вады ў рот набяру. Страціце ўсё — дык 
тады самі сябе за локаць кусайце...

«Каб ты выдах, вымаганец! Таргуецца, як за душу!» — 
пакляў Гарбацэвіч крамніка, хоць і сам заўсёды стараўся 
ашукаць таго. Устаў, падумаў, рашыўся: трэба даць тры 
рублі. Раптам страціш задарма ўсе грошы. Калі Шлёма 
перасцерагае, дык нешта знае. Адвярнуўся, расшпіліў 
рэмень, адсунуў верхнія штаны і з падвязанага да паясні- 
цы споднікаў капшука дастаў грошы. Падаў. Шлёма хап- 
нуў, засунуў у кішэню.

— Дык вот, пане Гарбацэвіч. Вайна пачнецца сёлета. 
Улетку.

Сказаў, як цвік убіў у Гарбацэвічава сэрца.
— Калі ўлетку? — здзівіўся ён.
— У які іменна дзень — не ведаю. Можа, і пасярэдзіне 

лета...— чамусьці вельмі спакойна гаварыў гаспадар.
— Што вы кажаце! — паківаў галавою Гарбацэвіч. 

«Вот табе і павук! Вот табе і навіна!»
— Толькі вы маўчыце. Нікому пра гэта не гаварыце. 

А самі не спіце ў шапку, рабіце тое, што трэба.
— А што ж рабіць, пане Шлёма? — разгублена запы- 

таў Гарбацэвіч.



— Пускайце назапашаныя грошы ў ход. Лес, зямлю 
купляйце ці што залатое. Тое не прападзе...

— Ой-ёй-ёй! — зацмокаў Гарбацэвіч,— Каб трасца на 
іх, на гэтых цароў! Чаго яны не падзеляць!

— Пане Гарбацэвіч, вы ж такі набожны, верны ўраду 
чалавек...— усміхнуўся Шлёма.— А тут... Я вам яшчэ 
больш скажу. За вайною, можа, будзе яшчэ і бура. I вялі- 
кая. Ураган. Ён, можа, не толькі з гнілымі карэннямі дуб 
паваліць. Ён, можа, і ўсе вялікія дрэвы паваляе... Ён і вас 
зачэпіць. Бо вы ж у Янкавінах самы багаты чалавек...

Гарбацэвіч зусім ужо разгубіўся.
— Мяняйце грошы на золата, пане Гарбацэвіч. Золата 

ніколі не прападзе. Самі ведаеце: хто золата мае, той і перад 
каралём шапкі не здымае!

— А можа, не будзе вайны?..— прамовіў Гарбацэвіч, 
ужо шкадуючы, што паспяшаўся, усунуў таму тры рублі.

— Вы мне не верыце? Думаеце, я вас дарма пало- 
хаю? — усміхнуўся той.— Пажывяце — успомніце маё 
слова. Хіба я вам некалі не казаў, што 1905-ты будзе? Ка- 
заў. Я многа ведаю, хоць і тут жыву. Знаю нават тое, што 
ў Пецярбургу, у царовай спальні, робіцца. Я ўсе наперад 
законы ды ўказы знаю, што яшчэ збіраюцца выйсці... Каб 
я гэтага не ведаў, дык даўно ўжо прапаў і не выжыў бы! 
Я ж кажу, навіны для мяне — той жа тавар, заробак. 
Я толькі па дружбе сёння мала з вас узяў.

«I так чорт ведае за што садраў тры рублі! — падумаў 
Гарбацэвіч.— Аграбіў сярод дня! Дзе ні ступіш, што ні 
зробіш — усё за грошы. Абы які хаўрус — дык і абдзярэ, 
што не агледзішся. Вот яшчэ ж трэба гаварыць і пра па- 
рабка...»

— Раз сёння, пане Шлёма, вы мне, а я вам добра зра- 
білі, дык парайце мне добрых работнікаў,— сказаў уголас, 
спадзеючыся за тыя тры рублі заадно апытаць і наймітаў,— 
3 Прудоў, з Пільніцы ці з Рудні.

«Дурны, як варона, а хітры, як ліс!» — здаецца, паду- 
маў пра яго Шлёма.

— Ведаю, чаму не,— адказаў уголас.— I добрых хлоп- 
цаў знаю. Спрытных, працавітых. Але фатыга, пане, за 
фатыгу. Яшчэ тры рублі...

— Дык я ж заплаціў вам ужо!
— Тое за адно, а гэта ж прашу за другое...— усміхнуў- 

ся той.
«Вот выцяганец, каб цябе халера ўдушыла! — пакляў 

у думках Гарбацэвіч — Драла! Злодзей! Ашуканец!»

— Нешта тата доўга ў Шлёмы...— сказала Анелька, 
раз за разам пазіраючы ў акно.

— Відаць, нейкі важны гешэфт маюць,— адказала 
маці. Яна сядзела на столачку пры камінку і мыла ў вя- 
лікім гаршку бульбу. Каб неўзабаве паставіць яе варыць 
на пліце. З’ядуць потым з лёкам — нальюць яго ў міску і 
будуць мачаць бульбу. Смак! А тады зап’юць наварам з лі- 
пы. Па пяць-шэсць кубкаў. Як і заўсёды пасля салёнага.

— Ужо і вялікдзень скора...— уздыхнула маці.— Але 
наўрад ці абсохне сёлета да яго. Будзе мокра. Трэба напо- 
мніць бацьку, каб мелу ў Шлёмы купіў. Паразбіраюць 
людзі — дык застанецца хата наша нябеленая.

Зірнулі ў дворнае акно: каля яго мільгануўся гаспадар. 
Але не завярнуў у хату, пашыбаваў да хлява, хоць яны 
ўжо самі загналі ў загарадкі каровы. Ды так пасільгаў, 
як з шыбеніцы сарваўся.

Анелька, куляючыся з боку на бок, як качка, падалася 
на двор. Маці і сын з акна бачылі: толькі рыпнулі дзверы 
ў сенцах, гаспадар адхіліўся ад сцяны, азірнуўся, хто 
ідзе? Убачыў Анельку, пачакаў яе і аддаў ёй у рукі скру- 
так, чужы, канечне ж, Шлёмаў збанок. Пэўне, з лёкам. 
Сам пайшоў у гумно — відаць, па сена. Анелька падалася 
за ім. Вось схаваліся абое ў гумне. He выскачыла — зна- 
чыць, яе бацька не выгнаў. Вытурыў бы пад злосць жонку 
і Віцю.

— I чаму ён сам не прынёс у хату? — здзівіўся Віця.
— Відаць, і напраўду яму блага,— сказала маці, пай- 

шла да камінка мыць далей бульбу.— Стары ён ужо, спра- 
цаваны. Ды, відаць, і сёння патраціўся...

— На тое ж і грошы, каб імі плаціць.
— Будзеш, сынок, некалі сам гаспадаром, дык і сам 

будзеш ведаць, як даецца і цэніцца свая праца...— засту- 
палася сёння за мужа гаспадыня.— Ды яшчэ такі ў бацькі 
і характар. А характар не перайначыш.

— Мама...— памуляўся Віця, стаў непадалёку.
— Ну што, сын? — падняла галаву. Матчыным сэрцам 

адчула: той хоча сказаць ёй нейкую сваю тайну. Бацьку 
ніколі не скажа. Між імі, мужчынамі, здаецца, ніколі не 
было і няма шчырай, даверлівай ды спакойнай размовы, 
як бывае між бацькам і сынам у іншых сем’ях. Бо Пётрык 
ніколі не выяўляе да Віці ласкі. Век сярдзіты, век толькі 
крычыць.

— Янак Нямкевічаў да Зосі Мішуковай ходзіць...— 
прамовіў з жальбою.— Абое ўжо да Чорных не паказваюц- 
ца. Кажуць усе, недзе ўпотай спатыкаюцца...

— Што ж, — ціха прамовіла.— Добрая пара. Адно да 
аднаго.

Замаўчаў. На бледны твар яго лёг цень, а пасля заяві- 
лася і пакута.

Яна ўсё зразумела жаночаю душою. Віцю кінулася ў 
вочы Зося. I не дзіва. Віця, хоць і чуллівы, мяккі, неспрак- 
тыкаваны нават да работы і жыцця, але чуйны да красы. 
Ён можа гадзінамі любавацца і красою летняга неба, кве- 
так, травы, любіць музыку. Дык вось і Зосіна краса зава- 
біла, запаланіла яго. Зірнула пільна, пашкадавала сына. 
Ведама: гэтае каханне прынясе яму нямала пакут. Бо 
каханне кожнаму прыносіць клопаты, але Віцю прыйдзец- 
ца паспытаць усяго горшага ўдвая. Зноў нагнула галаву, 
пачала выбіраць з вялікага гаршка неабіраную бульбу і 
накладаць яе ў невялікі гаршчочак. Зразумела, чаго так 
хвалюецца сын: казаў жа Пётрык, нагледзеў у Прудах 
дзяўчыну з добрым пасагам, думае пасля вялікадня па- 
слаць да яе сватоў.

— Падкладай, сын, у пліце,— ціха прамовіла.
I пакуль сын падпальваў, наліла ў гаршчок вады, па- 

ставіла на пліту. Наліла вады і яшчэ ў адзін гаршчок — 
для ліповага навару. Заўважыла: па сынавай шчацэ са 
светлымі валаскамі плыве буйная слязіна.

— Вельмі Зося ўпадабалася? — ціха запытала.
Сын кіўнуў са згодаю галавою, выцер расянасць на 

шчацэ далонню.
— Дык чаму тады не ходзіш да яе?
— Яна ж... Я не...
— He хоча з табою хадзіць?
— He. Я... Яна ж такая смелая, бойкая... I з Янкам во 

ходзіць...
— Дык што ж я табе памагу? — прамовіла са спачу- 

ваннем.— Я ж не павяду цябе за руку да яе і Янака ад яе 
не адганю. Сам ужо асмельвайся. Ты ж хлопец. I не мала- 
дзенькі ўжо.

— Мама, пагаварыце яшчэ з татам, каб паслаў пасля 
вялікадня да Зосі сватоў,— папрасіў. Усхліпнуў.— A то 
Янак першы пашле і забярэ яе.

— Пагаварыў бы з бацькам сам.
— Я баюся...— стаў каля камінка, апусціў рукі.

«Божа! — паківала галавою.— Што ж гэта ў нас за 
сям’я: сын баіцца пагаварыць з бацькам!»

— Думаеш, калі я скажу, дык лепей будзе? — прамо- 
віла ўголас.— Ён жа, чуў сам, у Прудах табе дзяўчыну 
з добрым пасагам нагледзеў. А бацькава воля — закон.

— Я яе бачыў адзін раз. Я яе не хачу...— нечакана 
з рашучасцю сказаў Віця.— Альбо Зося, альбо ніхто!

— Добрае вока ты, сын, маеш: Зося — спрытная, па- 
глядная дзяўчына,— сказала яна.— Але паслухай ты мяне, 
маці. Я ведаю ўжо тое, чаго ты яшчэ не ведаеш. Занадта 
файная гэтая Зося... Возьмеш яе, але ці ўтрымаеш? Усе ж 
хлопцы і маладыя мужчыны, як мухі да мёду, да яе ліпнуць 
будуць. У каго надта харошая жонка, той заўсёды шмат 
клопатаў і бяды мае. Сам жа ведаеш, якая яе старэйшая 
сястра Галена. Мала і трымалася свайго Аляксандры, 
з другім гуляла, з Вінцуком Драздовічам... Дык згарыш, 
сын, без пары. Ссохнеш. Ці адыдзешся ад дому, ці спаць 
ляжаш, а адно ў галаве будзе: а можа, жонка ўжо дзе з дру- 
гім гуляе?

Маўчаў. Нічога не казаў.
— Мала, сынок, ест дзе шчаслівых сем’яў, дзе жонка 

надта файная...— уздыхнула маці.— He сама гаспадыня 
скруціцца, дык яе сяроўна спакусяць. Краса жаночая, 
сын, вялікі божы дар, але яна ж і чортава спакуса...

— Я другую не хачу...— паўтарыў Віця.
— Што ж, прасі бацьку, каб згадзіўся,— уздыхнула 

маці.— Хоць, кажу, не па табе гэтая Зося. Ты надта ж спа- 
койны, добры. Ты сталы хлопец ужо, а цябе яшчэ кожнае 
дзіця папіхае. He ўмееш ты ні абараніцца, ні за каго засту- 
піцца. Абы што — дык адразу ў слёзы...

5

Да Нямкевічаў нечакана прыйшоў Фоля.
Зачыніў за сабою дзверы, ледзь не збіў агонь з лучыны 

на камінку і разгублена запыніўся за парогам: у хаце былі 
якраз усе — бацькі, Янка, Кастуся, Ядзя з дзецьмі, Алесь.

Павітаўся.
— Чаго ж ты стаў, хлопец, як бежанец які? — усміх- 

нулася гаспадыня. Яна ўжо аблівала цёплаю вадою, што 
ўвесь дзень стаяла ў чыгуне ў печы, складзеную ў мядніцу 
пасуду. Яны толькі што павячэралі,— Заходзь, садзіся.

— Я ненадоўга,— засаромеўся той,— Я да пана Аляк- 
сандры.

— Якія ж мы паны, хлопец? — адказала маці,— Гэта- 
кія простыя людзі, як і ўсе ў вёсцы. I Алесь наш не пан.

Алесь, усміхаючыся, падняўся са столка. Ён даўно 
ўжо адчуваў: гэты спакойны, разумны юнак горнецца да 
яго, але нібы бянтэжыцца. А можа, і не бянтэжыцца. Можа, 
не ведае, як сказаць пра тое, што ў яго на душы. А што ён 
носіць нешта нялёгкае, нават пакутлівае на душы,— гэта 
добра было відаць. Нават па тым, што ён ужо, у свае мала- 
дыя гады, амаль злысеў.

— Распранайся, Фоля,— запрасіў Алесь. А калі той 
скінуў вушанку і кажушок, узяў вопратку і павесіў на 
цвік пры парозе,— Хадзем у тую хату.— I, ужо ідучы ту- 
ды, паскардзіўся: — Нешта не заходзіш ты да нас апошнім 
часам. Я ўжо сам думаў зайсці да цябе на днях.

— Бацька не пускае...— прызнаўся той.
Зайшлі ў белую хату.
— Садзіся, а я запалю свечку,— сказаў Алесь.
— He, не,— загаварыў той,— He паліце.
— Чаму? — здзівіўся Алесь.— Сустрэча наша павінна 

быць сакрэтная?
— Я не ведаю, ці казаць...— Фоля быў усё яшчэ раз- 

гублены,— Але скажу. Як я ішоў да вас, дык убачыў: каля 
вашых акон стаіць чалавек. Падслухоўваў, што вы гава- 
рылі... Пачуў мяне — выбег з двара.

— Што ты кажаш? — здзівіўся Алесь, падышоў да 
акна, угледзеўся.— He пазнаў хто?

— Добра не пазнаў. Але здаецца, Дзяжко... Толькі 
вы не кажэце...

— Ну што ты! — Алесь вярнуўся, сеў паблізу Фолі 
каля стала,— Значыць, і гэтая сволач па-ранейшаму со- 
чыць за мною!

Сядзелі ў паўзмроку. Толькі скупа падалі сюды вод- 
светы ад лучыны з чорнай хаты.

— Нешта ты невясёлы, Фоля,— заўважыў Алесь,— 
Пакутуеш, што выключылі з ешыбота?

— Ды няма чаго весяліцца,— апусціў галаву Фоля.— 
Каб весяліцца, трэба ехаць жыць у горад ці жыць бескла- 
потна. А жыць ці жыць марна, няма ніякай ахвоты...

— Ну, Фоля! — здзівіўся Алесь.— He чакаў я ад цябе 
такога. Малады, здаровы, а так заныў! Я старэйшы, на 
чацвёрты дзесятак падаўся, нашмат больш палучыў па 
карку, але так не падаю духам. Я хачу жыць. I лічу: жыц- 
цё, хоць нялёгкае, але дарагое... Нават у турме, куды некалі 
пайду, думаю жыць...

Фоля зірнуў яму ў вочы, здаецца, вельмі глыбока ўгле- 
дзеўся ў душу і нават нібы супакоіўся. Хоць Алесь адчуў: 
сёння той рашыўся нешта расказаць яму вельмі важнае.

— Калі верыш мне, дык давай пагаворым пра твае 
пакуты...— ён першы пайшоў насустрач шчырасці.— 
Я ўжо крыху біты, дык, можа, што і параю...

Фоля хуценька дастаў з унутранай кішэні пінжака 
загорнуты папалавіне сшытак. Падаў.

— Пан Аляксандра... вот... ну, тут мае вершы... Пагля- 
дзіце...

— Па-першае, і я, і мае бацькі колькі ўжо табе кажам: 
ніякія мы не паны. Дык называй мяне проста: Алесь, альбо 
Алесь Іванавіч,— усміхнуўся ён.— Па-другое, я, брат, не 
вельмі вялікі дарадца па паэзіі. Я вершаў не пісаў і не пішу. 
Але я магу паслаць іх у Вільню. Няхай іх там паглядзяць, 
ацэняць.

— He. Пачытайце спачатку вы, калі ласка,— папрасіў 
Фоля.— Я хачу пачуць іменна ваша слова.

— Чаму не, пачытаю,— згадзіўся Алесь,— Тым больш 
што і ты, і я абодва няўдачнікі, нешчаслівыя. Я трапіў у 
няміласць да Мікалая Другога, ты — да сваіх...

— He толькі трапіў...— уздыхнуў Фоля,— I мяне хут- 
ка будуць судзіць. Свае, як вы кажаце.

— За што? — здзівіўся Алесь. Тут жа і спахапіўся.— 
Выбачай, калі задаю лішнія пытанні.

— Вось за гэта мяне якраз і будуць судзіць: за лішнія 
пытанні...— той апусціў галаву.— Але я вам усё раскажу. 
Усю праўду. Хоць мне расказваць гэтага няможна... Я не 
хацеў ісці вучыцца ў ешыбот. Але тата настояў: ідзі, вучы- 
ся, будзь настаўнікам. Калі тутэйшыя дзецюкі не вучац- 
ца, дык яны неразумныя, ім няма каму добра параіць. Але 
каб вы, пане Аляксандра, ведалі, як «лёгка» там вучыцца. 
Пакута — кожны дзень вучыць на памяць талмуд. Ён, па- 
першае, на старой нашай мове, па-другое, тэкст, што напі- 
саны дзве тысячы гадоў назад, грувасткі, блытаны. Ды 
яшчэ столькі ў ім каментарыяў...— прыклаў далоні да 
вушэй, паківаў галавою.— А каментатары спрачаюцца 
адзін з адным, спасылаюцца то на аднаго, то на другога 
прарока і на іхнія працы, і каб разабрацца ў адным раздзе- 
ле, дык трэба чытаць шмат тамоў... А чым больш чытаеш, 
дык тым больш заблытваешся... Рош-гашыва, галава ешы- 
бота, сам даваў кожны дзень новы раздзел для чытання. 
Кожны чацвер сам правяраў, як мы запомнілі той раздзел. 
Гаварылі пра кожны абзац. Вялі дыскусіі. Па раздзеле, па 

каментарыях, па тым, як трэба жыць... I чым я болей чытаў, 
слухаў павучанні, тым больш здзіўляўся, задумваўся: 
а чаму мудры і справядлівы Бог выбраў у любімы, мудры 
і святы толькі адзін народ? Ці справядліва гэта, калі ў 
бацькі шмат сыноў, а ён аддае душу і сэрца толькі аднаму?! 
Чаму любімы сын павінен панаваць, быць багаты, адука- 
ваны, а ўсе астатнія, нічым не горшыя, мусяць парабка- 
ваць?

Алесь не перапыняў, слухаў споведзь маладога чала- 
века.

— Сам я, пане... Аляксандр Іванавіч, і на гэтыя, і на 
іншыя пытанні не мог адказаць. Тады асмеліўся запытац- 
ца пра ўсё, што не давала спакою, у рош-гашывы. Сказаў 
яму — а ён аж збялеў! «Маўчаць! — закрычаў.— Адумай- 
ся, нікчэмнік, і не задавай болей такіх пытанняў, не май 
сумнення ў тым, што святое! Скіроўвай свой розум на ін- 
шае, на тое, чаму мы цябе вучым! Дык і будзеш любімы ў 
бога, багаты, мудры, уладар, хоць ніколі і нікому гэтага 
няможна паказваць...» Адным словам, супраць мяне на- 
строілі ўсіх ешыботнікаў, судзілі і прысудзілі малкес, 
бізуны. Біў сам машгіях, інспектар, раменнай дзягай. А по- 
тым, як ведаеце, зусім выгналі...

— За новыя пытанні?
— Яшчэ і за іншае...— ніжэй апусціў галаву Фоля,— 

За дзяўчыну... Нехта данёс, што я знаюся з тамтутэйшай 
дзяўчынай, што магу «змяшаць кроў»...

— Ёсць, на жаль, вось такія недарэчныя забароны і 
забабоны...— уздыхнуў Алесь.

— А ці настане, Аляксандр Іванавіч, той час, калі ўсе 
паразумеюцца, будуць жыць у міры, згодзе, роўнасці, бра- 
тэрстве? — запытаў Фоля, падняў галаву.— Калі нішто: 
ні рэлігія, ні нацыянальнасць, ні светапогляд, ні мовы — 
не будуць замінаць!

— Можа, і настане, Фоля. Але трэба ўсім ісці туды 
шчыра, сумленна, без кропелькі маны, крывадушнасці, 
без фанабэрыстага адчування сваёй перавагі, без карыслі- 
вых мэт...

— Тады доўга яшчэ трэба чакаць той залатой часіны...
— Ты гэтага хочаш, я хачу — значыць, ужо такая ідэя 

жыве...
— Аляксандр Іванавіч, вы баіцеся суда, турмы ці 

не? — трывожна запытаў Фоля.
— He вельмі баюся, але і не радуюся, што туды 

траплю...

— А я вельмі баюся...— прызнаўся малады госць.— 
Ды што мне рабіць? Пакаяцца? Прыкінуцца паслухмяным? 
Уцячы ў свет?

— He ведаю, што табе і параіць, Фоля,— развёў рукамі 
Алесь,— Адно адчуваю, і перад табою паўстаў жыццёвы 
выбар... А выбар, мусіць, трэба зрабіць найперш самому.

— Ці можна прыходзіць да вас і раіцца? Ці вы ўжо 
маеце да мяне перасцярогу пасля таго, што я вам сёння 
расказаў?

— He, Фоля,— усміхнуўся Алесь,— Я табе веру, рады. 
Мне прыемна, што ты шчыры. He магу ж я з-за аднаго 
таго рош-гашывы кепска пра ўсіх думаць. Ва ўсіх ёсць 
шчырыя, сумленныя, ёсць і хціўцы, крывадушнікі, фана- 
бэрыкі, цемрашалы... Пачакай,— схамянуўся, адгарнуў 
сшытак, спрабуючы ўбачыць у змроку напісанае.— А як 
ты пішаш? Калі па-свойму, дык я не прачытаю.

— Я прынёс вам беларускія вершы.
— Ну і Фоля! — здзівіўся Алесь.— Ашаламіў ты мяне 

сёння!
— Вось чаму я да вас іменна і прыйшоў,— той усміх- 

нуўся, зірнуў на яго з надзеяю.— Вы адзіны тут, хто можа 
мне памагчы. Я ведаю старую нашу мову, але... Яе ведаюць 
тут добра толькі рабін ды настаўнікі. А астатнія, лічы, 
ужо не знаюць. I тата, і мама не разумеюць. Самі ж бачыце 
і чуеце, яны гавораць так, як і ўсе тут, у Янкавінах. Дык я 
падумаў: а чаму мне не пісаць вершы так, як і наш Змітрок 
Бядуля? Яго ж добра тут прымаюць!

— Што ж я магу параіць і тут табе, Фоля?! — паціснуў 
плячыма Алесь.— Пішы пра тое і на той мове, якую больш 
любіш, на якой можаш лепш сказаць, што думаеш. А мовы, 
па-мойму, усе прыгожыя. Бо яны — дар божы, вялікі фай- 
ны букет з самых розных кветак.

— Я люблю паэзію. Пушкіна, Лермантава, Цютчава, 
Фета, Багушэвіча, Купалу, Коласа, Багдановіча. Я хацеў 
бы вучыцца, вывучаць мовы і літаратуры, сам пісаць. Але 
тата ў горад мяне не пусціць. Кажа: не хацеў вучыцца на 
настаўніка, дык ідзі па маіх слядах. Я стары, скора памру, 
дык будзеш трымаць маю крамку. А каб вы, пане Аляксан- 
дра, ведалі, як я не хачу быць крамнікам! Гандляваць, 
усякімі хітрыкамі вырываць капейкі. А не будзеш выры- 
ваць, абманваць — пойдзеш з торбаю па свеце...

— Яно так...— уздыхнуў Алесь.— Гэта закон уласнас- 
ці. Думай пра сябе, а не пра іншага. Абманвай, абірай, 
занявольвай як можаш. Такі Свістуноў, Невядомскі, Гар- 

бацэвіч, твой бацька і любы іншы ўласнік... Ад іх адноль- 
кава пакутліва гаруюць усе бедныя людзі...

— Але вы можаце спачуваць беднаму, ганіць багатага, 
дабівацца справядлівасці. Я — не,— сказаў Фоля.— Бага- 
тыя баяцца, каб не аслабела іх моц. Жабацінскі, адзін з на- 
шых правадыроў, сказаў: «Хто з нас прызнае класавую 
барацьбу, той — нацыянальны здраднік». Таму нават тата 
забараняе скардзіцца на багатага. КаЖа: усе мы — бедныя, 
але павінны імкнуцца пабагацець. Але ж гэта не так, не 
ўсе бедныя. Ёсць нават і мільянеры. Дык як жыць з маною? 
Ці не ўцячы, пане Аляксандра, у горад, да рэвалюцыяне- 
раў — сумленных людзей?

— Глядзі сам, Фоля. Кожны ж, відаць, павінен най- 
перш сам выбраць сабе дарогу ў жыццё.

— А вы будзеце зноў п’ескі ставіць, хор ладзіць, вер- 
шыкі чытаць?

— Можа, і буду. Хай пост скончыцца. Ды ўлады дазво- 
ляць, людзі гэтага захочуць...

— Можа, вы і мяне ў свой гурток узялі б? — падняўся 
Фоля.— Я, можа, таму і вершы йісаць пачаў, што ўсё тое 
ваша мне ў душу запала...

— Калі ласка, Фоля,— падняўся і Алесь.— Давай ра- 
зам будзем усё рабіць. Hi ад сумеснай работы, ні ад сяброў- 
ства я не адмаўляюся. Абы мы былі шчырыя, верылі, па- 
магалі адно аднаму.

6

— От, разводзіце толькі сырасць у хаце...— з незада- 
вальненнем сказаў Мішук, каторую ўжо хвіліну назіраючы, 
як старэйшая дачка, Галена, прысела і трэ рукамі камякі 
мелу, мяшае яго ў вялікай мядніцы з вадою. Вось падышла 
Зося, пачала ліць у мядніцу са збанка свежае малако.

Дочкі прамаўчалі; гаспадыня, тоўстая, як капа, усё 
яшчэ прыгожая кабеціна, пе змаўчала, гэтаксама накіну- 
лася на буркатлівага мужа:

— Па-твойму, няхай і на вялікдзень будзе ў хаце чор- 
на, як у пуні?

Мішук — тонкі, худы мужчына — не саступіў. Павёў 
тонкім носам, шморгнуў вусамі:

— Вам абы ваду ліць...
Яны, старыя Мішукі, усё жыццё вось так: Мішук кры- 

чыць на жонку, Мішучыха — на яго. Ніхто нікому не са- 
ступае.

— Вы не сварыліся б, тата, а лепш дубэльты даста- 
лі б,— прамовіла Зося,— дык мы заадно і вокны памылі б.

— Нагрэлася надта! — забурчэў Мішук, пайшоў да пе- 
чы, выкаціў чапялою з пода гарачы вуголь, прыпаліў цы- 
гарку. Пыхнуў дымам.— Яшчэ і стары снег ляжыць, і но- 
вы можа нападаць.

— Няўстойлівая сёлета вясна,— сказала старэйшая 
дачка, Галена, каб, мусіць, звесці на ініпае гутарку,— To 
сонца, то хмурнасць. To мароз, то дождж...

Мішук змаўчаў; ён быў з тых мужчын, што не любяць 
амаль усёй жаночай работы. Ен ведаў: трэба кабеце зва- 
рыць есці, спячы хлеб, заслаць ложкі і падмесці ў хаце, 
памыць бялізну, замяшаць едзіва свінням і курам. Гэта 
спрадвеку жаночая работа. Але не мог цярпець, калі жонка 
ці дочкі праз дзень-другі мылі ўсё ў хаце, часта мазалі 
мелам стаяк і печ, часцей, чым трэба, мылі бялізну ці мы- 
ліся самі — разводзілі сырасць у хаце, як лічыў. Хоць 
пасля, калі свяжэла, харайіэла ў хаце, калі спаў чысты і ў 
чыстай пасцелі, бачыў, што так і трэба, але ўсё роўна век 
грызся з жонкаю, пасля са старэйшаю дачкою, а цяпер 
з Зосяю, што тыя без пары згнояць хату.

— Ідзі ў хлеў ці ў гумно, рабі сваё,— сказала яму ця- 
пер жонка.— He лезь да бабскай работы. Мы ж да цябе не 
чапляемся, калі ты што сваё робіш з сякераю ці з сахаром. 
Хоць каб не дыміў у хаце, дык напалавіну чысцей было б.

— Хваціць? — запытала Зося ў Галены.
— Лі, лі,— адказала тая,— Больш млека — менш мел 

потым будзе брацца за плечы,— і, паварочваючы галаву ў 
белай касынцы да бацькі, усміхнулася: — Сёлета, тата, 
мусова трэба хату пабяліць, прыбраць...

Зося — гэтаксама ў белай касынцы, завязанай на паты- 
ліцы, у старой белай блузцы з кароткімі рукавамі і ў спад- 
ніцы, босая — з насцярогаю зірнула на сястру: у той на 
свежых поўных вуснах блукала гарэзная ўсмешка, а ў 
файных вялікіх чорных вачах паблісквалі вясёлыя агень- 
чыкі.

— А што ж сёлета за мус такі? — нібы перакрывіў 
Мішук.

— Тоіцеся ўсё...— хітра зірнула, нібы пакрыўдзілася 
Галена,— I ад усёй вёскі, і ад мяне, дачкі... Ведама ж, я 
ўжо не ваша, у чужой сям’і жыву... Дык можна мне ўжо 
і не гаварыць...

I Мішук, i Мішучыха, знерухомеўшы, са здзіўленнем 
зірнулі на старэйшую дачку: якія сакрэты? А яна перавяла 
хітры позірк на Зосю — у той раптоўна зачырванелася 
вуха. I пайшла-пайшла чырвань па твары.

Зося падхапілася, бы яе ткнулі іголкаю, зірнула безда- 
паможна на маці, не вытрывала позірку той, панесла ў 
парог, да паліцы, пусты збанок.

— Чаго вы гэтак абое на мяне пазіраеце? — усміхну- 
лася Галена, далоньмі абцерла з рук крапінкі мелу.— 
Як і не ведаеце нічога...

Мішук змаўчаў; даўно ўжо на Галену, замужнюю дач- 
ку, маці дваіх дзяцей, не гаманіў. Гаманіць на яе ёсць ка- 
му — мужу, свёкрам. Падвучваў некалі, калі быў яшчэ 
дома яе Аляксандра, гаманіць на яе, жонку,— калі пайшоў 
па вёсцы погалас, што Галена ўпотай любіцца з Вінцуком 
Драздовічам, калі сватам пачалі мазаць уночы вароты 
глінаю.

— Ды кажы ўжо, што ты ведаеш і што мы табе не га- 
ворым...— азвалася Мішучыха, запыніўшыся каля печы.

Галена ўстала, лёгка, пагойдваючыся, іграючы клубамі, 
падышла да маці, нагнулася, сунула рукі ў бадню з цёплаю 
вадою і, усміхаючыся, абмылася. Потым усё з усмешкаю 
зірнула на Зосю — тая, збянтэжаная, як абмерла каля 
паліцы, хмурна пазірала на яе, напусціўшы на вялікія 
вочы чорныя броўкі. А тады паказала язык, паляпала па 
ім пальцам — брашы, сястрычка, брашы.

— Усе ў вёсцы кажуць, што вяселле ў вас сёлета бу- 
дзе...

I бацька, і маці мігам зірнулі на Зосю. Тая сцялася 
пад іхнімі позіркамі, яшчэ гусцей пачырванела. Здаецца, 
дакраніся да яе шчок — пырснуць, як саспелы памідор.

— От брэша брэхні, а вы слухаеце...— урэшце Зося 
апамяталася. Нікому не пазіраючы ў вочы, апаласкала 
збанок і сівую ваду з яго выліла ў мядніцу. У ёй ужо муць 
і бель пакрыху асядалі на дно, наверсе выстойвалася пра- 
зрыстая вада.

— He брашу, сястрычка,— адказала тая.— Ужо ка- 
торы час у вёсцы кажуць, што ты ходзіш з хлопцам.

— Казалі-гаварылі, ходзіць Базыль да Марылі! — 
незалюбіла Зося.— А ты выслухоўваеш і разносіш плёткі.

— He, міленькая. Без агню дыму не бывае.
— Я такі і здагадвалася, што да нашай паненкі ўжо 

кавалер ходзіць,— разгублена прамовіла Мішучыха.— 
Усю ж зіму на Сяло бегала. I цяпер абы вечар — дык і 

шмыг з хаты... Пад вакном стаяла раз з некім, бубніла... 
— I добры хлопец ходзіць,— паважна сказала Галена. 
— Хто ж? — зацікавілася маці.
— Ды сваяк мой,— усміхнулася Галена,— Янак Ням- 

кевічаў. Кажуць, другі год ужо адно з аднаго вачэй не 
зводзяць. А сёлета ўжо і любяцца як галубы.

— Дурная! — абазвала Зося, не змогшы больш нічога 
крыўдлівага сказаць сястры. Адчула боязь: усё, яе тайны 
ўжо больш няма. Выходзіць, у вёсцы ўжо ведаюць, што 
яны спатыкаюцца з Янкам. I бацька, і маці ўжо знаць бу- 
дуць. Расказала ж! Ціпун ёй на язык!

Hi Мішук, ні Мішучыха нічога кепскага на Янку не 
сказалі: і бацьку яго паважалі, і пра самога яго блага не 
думалі. Нават часта хвалілі, гаворачы між сабою: і праца- 
віты, і спрытны, і разумны хлопец.

— He слухайце яе...— лічы, усклікнула Зося, пазіраю- 
чы ўжо на маўклівых, разгубленых маці і бацьку.— Ілжэ 
яна, кепікі строіць. А на Сяло я так хадзіла... Вышываць... 
3 дзяўчатамі пагаварыць...

— Ведаем,— усміхнулася Галена,— чаго не спіцца і ў 
хаце не сядзіцца!

— Яшчэ матчынае млека на губах не абсохла, а ўжо 
юр у галаве...— незадаволена прамовіў Мішук, патаптаўся 
і пайшоў у парог. Па кажух.— Зарана ж, аднак, надта...

— Яна лжэ...— перабіла бацьку крыкам Зося. Усхліп- 
нула,— Складае складанцы, а вы...

Мішук нічога не адказаў. Пасунуўся з хаты. Можа, і ў 
хлеў ці ў гумно — да сваёй работы. I заадно, канечне, па- 
думаць пра гэтую навіну. Гэта яны, бацькі, лічылі: Зося 
яшчэ зусім маладая, мала думалі пра яе замужжа, а яна 
вылюдзела раптоўна, што і не агледзеліся.

— He складаю я ніякія складанцы,— ужо без жартаў 
прамовіла Галена,— Што праўда — тое праўда. А праўды, 
як і агню, не схаваеш. I нашто хаваць? Янак — хлопец 
добры. I калі бярэ, дык гэта толькі радасць нам павінна 
быць. Хто б з вёскі не хацеў бы парадніцца з Нямкевічамі!

I потым, калі пачалі ўжо мазаць мелам хату,— Галена 
і Зося столь, а маці ўслед за імі сцяну,— гаварылі. Галена 
з маткаю. Зося маўчала. Думала. Трымала адною рукою 
глыбокую гліняную міску з разведзеным мелам, другой 
тыцкала ў яе квач са свіной шэрсці, шоргала іх па задым- 
ленай і прапыленай столі і разважала. Пра Янку, пра сябе.

«Ведаюць ужо ўсе, што ён ходзіць да мяне...— дума- 
ла,— Можа, няхай бы я гэты час не паказвалася на Сяле, 

яму на вочы. I не было б яшчэ ніякіх плётак... Але як было 
не паказацца, калі гэтак нешта цягнула выйсці з хаты... 
Ді :к і выйшла ўсё як у сне».

Дзіва адно: як сыходзяцца хлопец і дзяўчына?! Некалі, 
калі былі зусім малыя, яна не толькі не бачыла яго, але, 
здаецца, і не ведала, піто ён ёсць на свеце. Ён рос у сваіх 
Глінішчах, яна — каля Сяла. Выпадкова, можа, і спаты- 
каліся — на вячорках, на чыім вяселлі,— але адно на 
аднаго не зважалі, не запомнілі. Пасля, калі падрасла ў 
падлетка, ёй падабаўся серадольшы сын Сцяпана Супра- 
невіча, які ўжо жанаты і цяпер у заробках. А як пайшла 
ў школу, дык ёй прыпаў да яе дзіцячага сэрца малады 
настаўнік — высокі, светлы, з блакітнымі вачыма. Ён вель- 
мі хораша іграў на гармоніку, спяваў. Але ён пабыў мала, 
гады з два ці тры. Пасля на яго месца заступіла Кацярына 
Сяргеенка, а ўслед за ёю заявіўся і Алесь Нямкевіч.

Ішлі гады, яна ішла ў юнацтва, а нешта светлае і далі- 
катнае пра таго настаўніка заставалася ў яе душы, пры- 
емна хвалявала і часта скіроўвала на прыемныя мары пра 
каханне.

А з Янкам завязалася ўсё пазалетась, калі яны, Мішу- 
кі, Грыгарцэвічы, Нямкевічы — іх палоскі на полі былі 
нобач — жалі жыта.

Лета тое было спякотнае, грымотнае — сонца смаліла 
неміласэрна, аж вяла зеляніна і бялела зямля, і часта, 
найбольш з маленькіх сівых хмарак, бушавалі навальніцы. 
Тады забіла перуном дваіх янкавінцаў: маці Сцяпана Чор- 
нага (яна ў адну з навальніц не пабегла з поля, а схавала- 
ся ў мэндлік, дык туды і ўцэліў пярун) і малодшага сына 
Драздовіча (яго пярун забіў на возе са снапамі).

У адзін з сухіх дзён Зося жала з маці. Галена, ужо за- 
мужняя, насунуўшы на вочы хустку, гнула спіну на свёк- 
равым полі. Спіна ў Зосі ныла — хоць работа жняі была 
для яе звычная ўжо. аднак сагнуцца-разагнуцца тысячы 
разоў, парэзаць сярпом без адпачынку, папячыся на сон- 
цы — якая ні будзь здаровая, звыклая, усё роўна зморыш- 
ся. Дык яна і натамілася, чакала, калі нарэжа сноп, каб 
звязаць яго і, калі ён будзе дзесяты, пачаць ставіць мэндлік. 
Вось тады, калі ставіла мэндлік, носячы з поля снапы, што 
ляжалі, як авечкі, і хітравала — выраўнівала спіну, адпа- 
чывала, кідала іюзіркі на вялікае жытнёвае поле: хто з 
янкавінцаў колькі нажаў. Ганарылася, што яна з маці на- 
жала столькі ж, колькі і Галена са свекрывёю ці Нямкевічы 
ўтраіх — маці, Кастуся і Янка. Лічы, пароўну ва ўсіх 

мэндлікаў. Пазіраючы на светлавалосага, босага Явку, 
здзіўлялася: хлопец, а жне. I жне добра.

Як зноў жала, дык пачула крык. I яна, і ўсе кабеть на 
полі паднялі галовы: крычала на сваім полі Кастуся. Т'ды 
ўжо бегла Галена — суседка і заадно сваячка Нямкевп аў: 
яе муж, Аляксандра, быў родным пляменнікам Нямке- 
вічу.

— Бяжым і мы,- сказала маці,— нешта ж блаіа з 
Анцяю,

Калі яны прыбеглі, дык убачылі: на ржышчы ляжыць 
дагары Нямкевічыха — доўгая і белая. Ля яе на колевцах 
стаялі Кастуся і Янак. Кастуся галасіла.

— Мамачка, родненькая! — лямантавала яна,— Што ж 
з табою?

— Гэта ад сонца памрачэнне найшло...— сказала пры- 
ціхламу гурту кабет Галена.— Трэба даць цётцы Анці 
вады і занесці яе ў цень. Халодны кампрэс на лоб пала- 
жыць. Бяжы, Янка, па ваду,— закамандавала, апусцілася 
каля пажылой кабеты, прыклала галаву да грудзіны і па- 
слухала.— Сэрца, дзякуй богу, б’ецца...

Янка падхапіўся, пабег дадому — не ў хату, а да неда- 
лёкай дзікай грушы на сваім полі, дзе ўсе блізкія жнеі 
паставілі свае збанкі з вадою ў цені. Прынёс, падаў Галене. 
Тая набрала ў рот вады, апырскала Анцін твар, лінула 
вады той на губы. Вада не трапіла ў рот, пацякла па худой 
маршчыністай шыі.

— Давайце ж, бабы, занясём яе ў цень пад грушу...
Але Янка, апамятаўшыся ўжо, не даў, падняў сам маці 

на рукі і лёгка панёс. Як маленькую. Яны, кабеты, рушылі 
следам. Цяпер ужо загаманілі. Хто — што.

— Можа, і сонца, а можа, і сэрца.
— Век у рабоце і ў рабоце...
— У яе ж век малакроўе і малакроўе...
— А глядзіце, бабы, які ўжо дужы яе меншы сын!
— Спраўны хлопец!
Зося, ідучы ўслед, зірнула на Янку: і праўда, высокі, 

шырокі ў плячах. I пасля, калі Янка данёс маці да грушы, 
паклаў у цень, калі кабеты пачалі то падкладаць свае фар- 
тухі Анці пад галаву, то мачыць у вадзе хусткі і класці той 
на лоб, Зося пазірала на Янку — засяроджанага, з апу- 
шчанымі светла-рыжымі бровамі, з цёмным шчаціннем пад 
носам і на падбародку.

«Як ён любіць маці! — падумала.— Ен, мусіць, цяпер 
надта пакутуе?»

Ён неяк адчуў гэты позірк і перавёў вочы на яе. I зір- 
нуў так, нібы ўбачыў яе ўпершыню: абгледзеў і белую 
касынку на галаве, і яе твар, і невысокія яшчэ грудзі, 
аголеныя да плячэй, загарэлыя, з белымі крапінамі — ад 
ржышча — рукі, босыя ногі. Яна аж сцялася ад гэтага 
позірку, адчула: ён ужо не дзяціны — хлапечы. Збянтэжы- 
лася, схавалася за спіны.

I пасля, калі жала зноў, калі Анця паляжала крыху 
пад грушаю і зноў вярнулася на поле, яна не-не дый кі- 
дала позірк на Нямкевічава поле, на Янку, і ён, здаец- 
ца, часта пазіраў сюды, на яе, бянтэжачы яе і трыво- 
жачы.

Пасля гэтага дня адчула: Янка чагосьці пачаў пазіраць 
на яе незвычайна — пільна, учэпіста. Аж яе сэрца заміра- 
ла. Ёй было брыдка, яна і сама баялася яго гэткіх позіркаў, 
і асцерагалася, што пачнуць абы-што гаварыць людзі. Але 
дзіва: на вячорках ці забавах, пры выпадковых сустрэчах 
пазірае пільна, а не загаворыць, не зачэпіць. 3 кожным 
годам хлопцы ўсё больш і больш ліплі да яе, нібы толькі 
яна адна была дзяўчына ў Янкавінах — жартавалі, спра- 
бавалі абдымаць,— а ён не. I яна пачала баяцца яго: нешта 
ён носіць у душы на яе няладнае. Уцякала, хавалася, каб 
не трапіць яму на вочы. I дзіва: болып думала пра яго, ха- 
цела бачыцца і зноў адчуваць тыя магічныя позіркі. Можа, 
і яшчэ б доўга маўчалі, баяліся б адно аднаго, каб ён гэтак 
нядаўна не пасмялеў, сілаю не затрымаў яе, калі вярталіся 
ад Чорных. А як пацалаваў тады першы раз — пацалаваў 
без яе згоды,— дык усю ноч не спала. Адчула: любіць яе. 
Таму і пазіраў так дагэтуль, маўчаў. Збаялася, хадзіла 
з тыдзень як чужая. Праўда, цяпер ужо спіць. He баіцца 
ні яго, ні сустрзч. Чакае іх з нецярпеннем...

— Зося! паклікала яе раз-другі Галена,— Ты што? 
He бачыш: і сама абліваешся, і ток мелам зліла? Паменей 
мачай.

Схамянулася. Задумалася і не заўважыла, што мар- 
нуе мел.

«Сёння ж падакляравала, што вышываную хустачку 
яму дам...— зноў думкі клікалі на сваё,— Прыгатавала, 
схавала пад сенніком. Хоць бы толькі мама ці Юзя не агле- 
дзелі...»

Пазней, калі маці выйшла на двор, да Зосі загаварыла 
Галена:

— Ці не злуеш ты на мяне, Зоська?
— Маеш жа доўгі язык! — адказала.

— Ходзіш-такі з ім? — усміхнулася тая.— He маняць 
людзі?

— А вот не скажу!
— Дурненькая! — Галена лагодна зірнула на яе, апус- 

ціла, відаць, здранцвелыя рукі,— He злуй! Я ж хачу, каб 
табе як найлепей было. Сама ты ні тату, ні маме ніколі не 
скажаш, каго любіш, за каго замуж выйсці хочаш. Па сабе 
ведаю. Бо нейкая дурная брыдкасць вочы і душу выядае. 
А я цяпер магу сказаць. За цябе. Хай ведаюць старыя, ра- 
яцца, хай не будуць табе ворагамі...

«I праўда,— падумала Зося.— Можа, яно так будзе і 
лепей».

Усміхнулася ў адказ. I Галена лагодна ўсміхнулася. 
Файная яна. Высакаватая, поўненькая, з пышнымі грудзь- 
мі. Чарнявая. Як цыганка. Усе кажуць: Зося па ёй пайшла. 
Толькі яшчэ танейшая і не такая чарнявая.

— Хоць я табе, сястра, праўду горкую скажу: няма 
вялікага шчасця замужам...— уздыхнула Галена.— Работа 
і работа, клопаты, трывогі. Зусім не тое, як думаеш пра 
замуж дзяўчынаю. Але ж,— і ўсміхнулася,— і без замуж- 
жа няможна. I людзі засмяюць, і сама грызці душу сваю 
будзеш... А ён табе надта да вока прыпаў?

Зося збянтэжылася. Апусціла позірк на міску з квачом.
— Ну, прызнайся. Я ж нікому не скажу.
— А табе? — усміхнулася.
— Наравіцца,— прызналася Галена.— Ён, відаць, хло- 

пец добры, ласкавы, гарачы. Ён па Гіполю пайшоў. А Ядзя 
кажа: Гіполь гарачы...

— От кажаш! — сорам хлынуў да Зосі.— Я не пра тое 
пыталася...

— Гэта не абы-што, сястра,— уздыхнула Галена,— 
Усё трэба адно да аднаго... Думаеш, мне лёгка, што мой 
Аляксандра халодны? Яго не зачапі — ён цябе і тыдзень, 
і месяц не зачэпіць. He прылашчыцца, не прыгорнецца, 
ніколі не пацалуе. Спаць ляжам — адвернецца і храпе... 
He тое, што Вінцук...— усміхнулася, і нейкая цёплая, 
лагодная хваля пайшла па яе твары, і твар яе засвяціўся 
чароўнай жаночай красою.— Той штодзень гарыць як 
агонь і цябе агнём паліць...

«Якая яна распусніца! — падумала Зося.— He дзіва, 
што свёкру вароты глінаю мазалі...»

— He пазірай на мяне так, сястра,— горка ўсміхнулася 
Галена, ужо сама ў зодуме круцячы квач у меле.— Цяпер 
ты мяне сяроўна не поймеш. Вот калі станеш кабетаю, Ta- 

ды сама ва ўсім разбярэшся. He зусім праўду сказала мама: 
не самае важнае для чалавека — зямля... Ест і яшчэ нешта 
важнае... Каханне гэтаксама. Без яго жыць цяжка. Пусты 
ты колас. Камень. He будзеш любіць мужа — другога па- 
любіш... Бо мусіш некага любіць... Ды не буду тлуміць 
табе галавы. Толькі адно параю табе...— не пазірала ў 
вочы, убок,— Толькі не паддавайся да шлюбу! Бо потым, 
калі і возьме цябе, усё жыццё папікаць будзе: ага, падда- 
лася дзяўчынаю мне, дык, можа, паддавалася дзяўчынаю 
і некаму... Яны, мужчыны, дурныя. Няхай ён даўжэй па- 
церпіць, папакутуе — потым ох які ласкавы, гарачы 
будзе...

— От гаворыш! — адвярнулася Зося, злезла са столка, 
пайшла да мядніцы. Браць мел.— Абы-што!

— Вучу цябе, сястрычка...— прамовіла тая наўзда- 
гон.— У жыцці ўсё ведаць трэба. Сама ўсяго адразу не 
ўведаеш, дык можаш памыліцца. Дык і слухай старэйшых. 
Пажывеш, навучышся і сама, і ад людзей і салодкаму, і гор- 
каму — другіх, маладзейшых, вучыць будзеш.

7

Увечар, калі ўжо Галена пабегла дадому, да свёкраў, 
калі ў хаце каторыя сцены — найбліжэй да печы — і столь 
амаль высахлі, бялеліся чысцінёй, а тая сцяна, што мазалі 
найпазней, цьмяна яшчз шарэла, пахла сырасцю, Зося 
памагла маці ўхадзіцца па гаспадарцы, памылася і пера- 
апранулася.

Ніяк сёння не магла дачакацца цемнаты. Здаецца, за- 
надта доўга заходзіла сёння сонца, што вызірнула і выясні- 
ла неба толькі пасля поўдня, занадта доўга трымалася 
на дварэ светлата. 1 хоць сёння было клопатна, шмат ра- 
боты ў хаце, надзіва рана ўхадзіліся, а пасля вярнуліся ў 
ў хату бацька ды маці.

. Маці адразу ж скеміла, што яна навастрылася ісці на 
Сяло. Спачатку сачыла за ёю, як яна то садзілася, то пад- 
хоплівалася, ішла да куфра і глядзелася ў маленькае лю- 
стэрка, зазірала ў вулічнае акно.

— Ох, няўседна! — забурчала маці,— Натамілася ж, 
ляж, адпачні.

— Я не стамілася,— адказала Зося,— Мне трэба сха- 
дзіць на Сяло.

— Кавалер там чакаць будзе?

— Пажартавала Галена, а вы вот верыце, думаеце абы- 
што...— адказала.— Схаджу да Волькі, нітак чырвоных 
пазычу.

— Папрасі ў жабрака хлеба...— чагосьці злавала ма- 
ці.— Пойдзе да Чорных у пазыкі!

Сёння бацька маўчаў. Сядзеў пры стале і маўкліва ку- 
рыў. Ці напрацаваўся, ці яго гэтак збянтэжыла Галеніна 
вестка, што іхняя Зося мае ўжо кавалера.

— Сыходнія тыдні вялікага поста, самая жалоба, дык 
трэба кінуць гэтае вышыванне, гэтыя гульбішчы,— сказа- 
ла маці, дастаючы з печы гаршчок з астаткамі палуднёвай 
варанай капусты.

— Як пачнецца скора ў полі работа — дык самі па 
сабе прападуць тыя гульбішчы, як вы кажаце.

— Вам і ўвесну ды ўлетку ўпынку няма...
Выйшла Зося з хаты, калі павячэралі, калі бацька за- 

паліў на камінку лучыну, а маці, стогнучы, здаецца, ледзь 
носячы свой вялікі жывот, пачала парадкаваць пасуду.

Вымкнуўшыся на цёмную ўжо вуліцу, супынілася, 
агледзелася: ці не ідзе следам бацька ці маці? Ці не сунец- 
ца хто з Сяла ці з Глінішча? Дзякуй богу, ціха.

Янкавіны зноў, як і пазаўчора, учора, наважыліся 
спаць. Але не ўсе. Ёй вось не да сну. Азірнулася на хату: 
праз не завешанае сёння фіранкаю акно ўбачыла: маці і 
бацька сышліся і стаяць каля печы. Здаецца, гамоняць. 
Ціха, сііакойна, разважна. Можа, і нра яе.

Няхай гавораць. Яна пайшла. Па шарсткаватай — 
пасля дзённага прыгрэву і цяперашняга марозіку — вулі- 
цы. Аж да Будніка — да павароткі на хутар, на сценку. 
Парадавалася: каля Буднікавай студні — высокага рыпу- 
чага жураўля — нікога няма. Звычайна тут раяенька ці 
позна ўвечар сыходзяцца і стаяць гаспадыні. Прыйдуць 
па ваду, пабяруць вёдры, але не могуць разысціся, пакуль 
не перакажуць усе навіны ці каго не абгавораць.

3 павароткі звярнула на сценку, са сценкі — да свайго 
гумна. Як і раней, зрабіла вялікі круг, каб трапіць да сваёй 
сядзібы. Трэба. Угледзелася: тут Янка ўжо ці яшчэ няма? 
Здаецца, няма. I што гэта з ім здарылася? Тыя разы першы 
прыходзіў, казаў, што шмат чакаў.

Падышла да дзвярэй, што цяпер, на зіму, замкнёныя 
з сярэдзіны гумна. Яны адчыняюцца толькі летам — укі- 
даць сена. Ля шула дзвярэй варухнуўся цень. Ён, Янка! 
Ужо тут!

— Во аж калі...— прамовіў з крыўдаю,— Я ўжо, лічы, 
скалеў чакаючы.



— Выйсці раней не магла,— адказала, падыходзячы.
Падышла зусім блізка. Абняў. Яна паслухмяна прыпа- 

ла да яго грудзіны. Дала вусны — адчула яго халодныя, 
уладныя губы. 1 сёння не калючы. Штодзень цяпер го- 
ліцца.

Ад пацалунка закружылася галава. Аслаблі ногі. Пай- 
шла-пабегла цяплынь па целе.

«Праўду казала Галена,— падумала,— пацалункі — 
агонь... Аж палымнее кроў...»

— Дык даўно ўжо чакаеш? — адарвалася, прашаптала.
He адказаў. Зноў пачаў шукаць губамі яе вусны.
— Пачакай,— папрасіла,— дай перадыхнуць. Надта ж 

закружылася галава.
— I ў мяне,— праш^птаў.— Як у п’янага.
— I чаму гэта так? — здзівілася.
— А бог яго ведае...— прызнаўся.
— Ва ўсіх так кружыцца ці толькі ў нас адных?
— А хто ж яго ведае...
— Ты ж, відаць, цалаваўся, дык ведаеш!
— Уга! Hi з кім я не цалаваўся! — сказаў і ўспомніў: 

маніць, цалаваўся аднойчы. 3 братаваю, Ядзяю. На сене. 
He было больш грэшнага, але цалаваўся. Утаіў гэты свой 
грэх. He асмеліўся прызнацца.

Стаялі абняўшыся. Памаўчалі.
— Раскажы што,— абазвалася.
- Што?
— Ну, што цікавае.
— Я нічога цікавага не ведаю.
— Дык раскажы тады што нецікавае...
- Што?
— Ну, што ты рабіў сёння?
— Работа звыклая...— адказаў.— Парадкавалі ў хляве 

і ў гумне. А ты? Памазалі хату?
— Памазалі. Дзякуй богу, мел добры трапіўся. Белень- 

кі. Павінна быць у хаце светла.
— Прыйду калі, зірну,— пажартаваў, ведаючы, што 

яна вельмі ж баіцца, каб ён не зайшоў у хату.
— Цяпер ужо не зойдзеш...— адказала для яго неча- 

кана.
— Чаму?
— Нашы ўжо ведаюць, што мы з табою ходзім.
— Адкуль? — здзівіўся.
— Галена наша сёння сказала.

— Ну і што? — запытаў з хваляваннем.— Крычалі 
на цябе?

— He,— адказала.— Але і мама, і тата неяк спахмур- 
нелі...

— Можа, не хочуць, каб іменна я да цябе хадзіў?
— He. Такога яны не гаварылі.
— Ну што ж. Ведаюць, дык і добра.
— Добра то добра, а мне цяпер няпроста і з хаты вый- 

сці. Ведаюць жа, куды і чаго пайшла...
— Ну і няхай! — мацней прытуліў.— Усё роўна рана 

ці позна трэба прызнавацца.
— Ваш Алесь з Кацярынаю не памірыўся? — нечака- 

на для самой сябе запытала яна пра старонняе.
— Здаецца, не.
— Нейкі ён дзівак,— прамовіла.— Кажуць, і дзень, 

і вечар увесь у хаце сядзіць. Чытае, піша нешта. А Каця- 
рына, можа, і наўмысна гэтыя дні па вуліцы і ўдзень, і ўве- 
чар шпацыруе, можа, хоча яго спаткаць. Сустрэла ўчора 
мяне каля Буднікавай студні. Запыніла. Разгаварыліся. 
Дык, ведаеш, што яна мне сказала? Кажа: выходзь замуж 
толькі па каханні. Ніколі не ідзі за нялюбага. Я вот, кажа, 
некалі не зрабіла так, памылілася, дык цяпер пакутую...

— 1 Алесь наш, здаецца, пакутуе...
— Вот дзе чалавек! — пазайздросціла.— Разумны, 

культурны! Відаць, многа-многа ўсяго ведае.
— Многа.
— Толькі ж надта ён спакойны і ціхі. Зусім не ганар- 

лівы, як Гарбук ці Дзежка, просты.
Прамаўчаў. Што ён мог сказаць кепскага пра брата?
— Карова ваша ацялілася? — запытала яна.
— Ага.
Пагаварылі пра вясковыя навіны. Зноў пачалі цала- 

вацца.
— Зоська,— прашаптаў, ціснучы колькі хапала сіл.— 

Я прышлю пасля вялікадня сватоў. Добра?
— Рана ж яшчэ. Колькі мы там хадзілі разам.
— Хіба я цябе не ведаю ці ты мяне не ведаеш?
— Ну, сяроўна...
— Дык прыедуць другія. Нашы каторыя ці з Налібак. 

Альбо з Дзераўной.
— Я за нікога чужога не пайду.
— А калі багаты які прыедзе?
— I за багатага не пайду.
— А за мяне?

— Пайду, калі мяне любіць будзеш. Як ніколі-ніколі 
не крыкнеш на мяне, рукі не падымеш. Калі век увесь 
Зоськаю, як цяпер, будзеш называць.

— I не крыкну, і рукі не падыму,— падакляраваў.— 
Я пагавару са сваімі, каб адразу пасля вялікадня прыслалі 
сватоў да вас...

— Але ж тата добрага пасагу мне не дасць,— ціха 
сказала,— Самае вялікае — дзве дзесяціны зямлі.

— Я не пра пасаг, Зоська, думаю. А пра цябе.
Спадабалася ёй. Аддана прыпала, надоўга дала вусны. 

Цалаваліся датуль, пакуль не задыхнуліся ў пацалунку.
— Будзем жывыя — усё нажывём...— сказаў.
— А пра Анельку Гарбацэвічаву бацька твой нічога 

больш не гаворыць? — запытала. Ён расказаў ёй ужо ра- 
ней пра тую гутарку, што адбылася некалі на Шубіне між 
бацькам і суседам Гарбацэвічам.

— He. А вашы пра Віцю нічога не гаварылі?
— Не,— адказала,— а хоць бы і гаварылі, думалі што, 

але я за яго ніколі не пайду. Можа, і неблагі ён хлопец, ціхі, 
спакойны, мухі не зачэпіць, але ж недарэка. Кажуць, ён 
не то баба, не то мужчына.

— Як уломіць бацьку і прыпіле сватоў, дык вашы, 
можа, і пагоняцца на яго зямлю?

— Можа, і пагоняцца. Але я не паганюся... Ніколі!!!
— Ну, глядзі...
— Гляджу... Сам ты, можа, на Анельчын пасаг паго- 

нішся! А яна ў пасаг не дзве дзесяціны прынясе. Можа, 
і тры разы на дзве...

— Я-то не паганюся! Я толькі цябе адну хачу ўзяць,— 
сказаў. I гэтак запальчыва, ад усёй душы, як ніколі яшчэ 
ні ў чым не кляўся.

Зося адчула гэта, паклала даверліва галаву на яго пля- 
чук і мела вялікую асалоду ад яго гэтых слоў, плывучы 
паволі думкамі ў нейкі новы, таямнічы свет. Свет новага — 
замужняга — жыцця.

— А як мы з табою, Янка, жыць будзем? — прашап- 
тала.

— Добра.
— Як — добра? Ты скажы.
— Будзем рана ўставаць, ісці на работу, рабіць цэлы 

дзень,— гаварыў, заадно і абдумваючы тое новае жыццё,— 
Увечар спаць разам ляжам...

— Балабон! — ажывілася, затуліла яму рот далонню,— 
Грэшнік!

Адарваў яе далонь. Усміхнуўся.
— Чаму? — пагарэзнічаў.— На тое ж усе і жэняцца. 

Каб працаваць, жыць разам, каб дзеці пайшлі...
Перастань! — закамандавала.— Нс гавары абы-іпто.

— А я не абы-што гавару...— смялеў.— Спачатку ў 
нас будзе хлопчык, а іютым дзяўчынка.

— Дурны! — зноў хацела затуліць яму рот далонню. 
Але ён не даўся. Павалтузіліся. Узгарачаныя, зноў замёрлі 
Ў пацалунку.

— Няўжо некалі і нашы бацькі гэтак во, як мы, спаты- 
каліся ўпотай? — адхіліўшыся ў стоме, здзівілася Зося.— 
Няўжо яны адно аднаму такое гаварылі?

— Можа, і так.
— А мне здаецца, што не. У нас першых усё гэта так. 

Ва ўсіх або зусім гэтага не было, або было іначай.
— А ты ж не хацела гэтага, уцякала...
— Маўчы! — прамовіла.— Нічога ты не ведаеш...
— Скажы.
— He. Некалі хіба.
— Цяпер скажы.
— Не-не. I не прасі.
— А калі ўсё ж добра папрашу?
— Дурны! — зразумела яго намёк, тыцнула ў грудзі- 

ну.— Калі будзеш такое гаварыць, дык не буду выходзіць.
— He буду,— наспяшаўся заспакоіць.— А ці прынесла 

ты тое, што падакляравала?
— Прынесла,— адказала і дастала з кішэні кажушка 

згорнутую белую вышываную хустачку. На ёй былі вышы- 
ты тры знакі: «3» + «Я».

Узяў. Адчуў: хустачка пахне духамі. Цеплынёю аблі- 
лося сэрца: Зося ўжо напраўду толькі яго. Такая ў Янка- 
віяах сіірадвеку завядзёнка: калі дзяўчына дае хлопцу 
вышытую ёй самой хустачку, д.зе вышывае першую літару 
свайго імя і імя хлопца,— дык яна аддае заадно яму і сваю 
душу, сваё сэрца. Яна пасля гэтага ўжо яго.

— Дзякую,— прашаптаў.— Буду век яе берагчы.
— He кляніся. Можа, яшчэ зменіін на файнейшую, 

даражэйшую...
— He. Ніколі,— абняў, пацалаваў. — Мы з табою, 

Зоська, самыя шчаслівыя будзем!

— Ну, вот бачыш, як нам добра...— шаптаў Уладак 
Веры.

1 сёння яны былі ў цёмнай, пахкай ільном восеці, ка- 
халіся.

Сёння Вера была ўжо зусім іншая, чым у тыя вечары, 
сёння яна не плакала і не ўпарцілася, не прымала яго спа- 
койна і пакорліва, а адзывалася на ўсе яго рухі, гарэла і 
яго паліла агнём.

— О божачка! — шаптала, раз-пораз цалуючы яго ў 
вусны і ў шчокі.— Як я цябе люблю! Я твая. Чуеш, толькі 
твая.

— Чую, чую,— адказаў ён,— Бачыш, які я хлопец!
Яна моўчкі, гарэзна пляскала яго далонню па баку. 

А ён ад гэтага яшчэ больш гарэзаваў, шпурляў яе, здаец- 
ца, у полымя ласак і пяшчоты. Вера стагнала, гарнулася 
да яго, хацела зусім быць яго.

Пасля яны доўга ляжалі побач. У мінулы раз нават і 
заснулі адно каля аднаго. I сёння іх ледзь не агарнуў сон.

Як толькі адчула, што зліпаюцца вочы, Вера падхапі- 
лася. Села на калені.

— Уладачак,— узяла далоньмі яго галаву, прымусіла 
яго падняцца, прысесці гэтаксама на каленях.— Ты не 
насмяешся? He кінеш мяне?

— He,— прамовіў. Ляніва і нехаця, трывожачыся, 
што Вера ўжо не на жарт прыліпла да яго. Прапусціў пару 
вечароў, не прыйшоў на спатканне, дык яна назаўтра сама 
ўдзень яго шукала.

— Калі ж ты падманеш, я... Утаплюся!
— Чаго ж я буду кідаць цябе? — усміхнуўся.— Ты ж 

такая мякенькая!
— Бачыш! — пакрыўдзілася.— Пацяшаешся з мяне!
- He.
— Уладак...— прашаптала. Але тут жа і змаўчала. Ад 

хвалявання.
— Ну што?
— А калі ты ў сваты прыедзеш? Пасля вялікадня ці 

ўвосень?
«Во халера! — жахнуўся.— Ці не ўскочыў я ў вір? 

Прыстае як смала...»
— Можа, увосень...
— А чаму не пасля вялікадня?
— Ну...— замяўся. Зрабіў паўзу. Доўгую-доўгую. Аб- 

думваў, як выкруціцца,— Яшчэ ж трэба з бацькамі пага- 
варыць, падшыкавацца...

— А можа, ты і не думаеш мяне браць?
— От скажаш!
— Я сама вінаватая...— нечакана аслабла, апусцілася 

душою.— He трэба было ўсё гэта да шлюбу...
— Вот дурніца! — незалюбіў. Падумаў: «Нічога, му- 

сіць, няма страшней за бабскія споведзі ды слёзы...»
— Дык не праўда, Уладачак? — прыпала.— Ты ж ка- 

хаў і кахаць мяне будзеш?
— Хіба не бачыш? — хіхікнуў.
— Я не пра тое,— ціха прамовіла,— Я пра тое, што 

ў цябе на душы. Ты ж цяпер мне і ласкавага слова не ка- 
жаш...

«Ну і Чорная! — здзівіўся.— За жывое, за душу тую ж 
бярэ...»

— 1 на душы тое,— заспакоіў.— Ці ты думаеш: я ка- 
менны ўжо нейкі?! Як той Гаспадар-камень? Калі мала 
гавару, дык ужо зчужэў, ці што? He. Што было, тое і маю.

— Родненькі! — Вера абхапіла за шыю рукамі, асыпа- 
ла яго пацалункамі.— Дык ведай: я за табою і ў агонь, і ў 
ваду, і на край свету пайду...— пакорпалася ў кішэні 
кажушка, дастала штосьці белае.— На...

— Што гэта? — нібы здзівіўся. Узяў у руку. Хустач- 
ка.— Нашто?

— Як нашто? — здзівілася і яна.— Хіба не ведаеш? 
Гэта знак такі, памяць, што я ўжо твая, а ты мой...

— А...— прамовіў расцягваючы, нехаця сунуў хустач- 
ку сабе ў кішэню, думаючы, што цяпер будзе шмат марокі. 
Трэба ж будзе хаваць яе і ад бацькоў, і ад меншых брата 
і сястры.

«Вар’ятка! — падумаў.— Вот і адчапіся ад такой!»

Раздзел пяты

1

— Дык вы ў адчаі, што вам не дазволілі быць у Віль- 
ні? — запытаў Казлоў, папраўляючы на плячах кажух. 
Быў пасля нядаўняй хваробы зусім худы, бела-жоўты, 
а вусы і бародка-клінок усохліся ды ссівелі.

— Калі не ў адчаі, дык дужа засмучаны,— адказаў 
Алесь.— Адхілілі ад іііколы, адагналі ад газеты — зусім 
загпалі ў кут... Здаецца, самае цяжкае на свеце тое, 
што не можаш нічога рабіць, асуджаны на тулянне і гі- 
бенне.

— Мабыць, так,— згадзіўся Собалішын кватарант.— 
Я ўжо колькі гадоў пакутую ад гэтага. Але добра, што вы 
не зайздросціце такім шчасліўцам, як ваш былы сябрук 
Муха. Такія, як ён, звычайныя прыстасаванцы альбо ка- 
рытнікі. У іх наволі сэрца пераўтвараецца ў камень, зні- 
каюць пачуцці, шчырасць і сумленне, а замест іх, як асот, 
буяе разлік. Дзеля свайго дабрабыту ён пойдзе на ўсё, пра- 
дасць любыя святыні, бацьку і маці. Праўда, іх вельмі нс 
распазнаеш, бо яны ўмеюць маскавацца, нрыкідвацца. 
3 кансерватарам ён будзе кансерватар, з лібераламі — 
ліберал, з вамі, нацыянальна свядомай інтэлігенцыяй, мо- 
жа загульваць як ваш аднадумец... Так?

— Так,— прамовіў Алесь..
— А тое, што гэты Муха супраць нас, бальшавікоў, 

дык гэта зусім невыпадкова,— сказаў Казлоў,— нутром 
адчувае, што мы, каб прыйшлі да ўлады, пазбавілі б яго 
лусты і спакою... Як і ўсіх сытых і задаволеных... Так 
што вы, Аляксандр Іванавіч, зусім няблага прапагандавалі 
нашы ідэі. Можа, пакуль што нават н«?свядома.

— Сказаць шчыра, Юры Васільевіч, я сапраўды спа- 
слаўся на вашыя погляды падсвядома,— прызнаўся 
Алесь,— Мне імнануе, што вы за бедных і гаротных, але...

— Гаварыце-гаварыце, калі ласка! Давайце разважаць, 
спрачацца! — падахвоціў яго Казлоў, бачачы яго замінку.

— Канечне, бедным і гаротным трэба не толькі спачу- 
ваць, але трэба і дбаць пра іх. Калі яны ўбачаць, што ёсць 
той, хто клапоціцца пра іх, канечне, пойдуць за ім. Тым 
больш, калі іх павядуць еупраць уладных, багатых, сытых 
і задаволеных, a то і проста ўдачлівых.

— Дык што тут кепскага? — здзівіўся Казлоў,— На 
ўсім гэтым трымаецца спрадвечны закон барацьбы пры- 
гнечаных супраць прыгнятальнікаў!

— Я думаў пра гэта, Юры Васільевіч,— прамовіў 
Алесь.— Але калі пачаў глыбей разважаць пра гэта, дык 
прыйшоў да адной цяжкай высновы.

— Цікава-цікава! — загарэўся Казлоў.— I што вас гэ- 
так тут напалохала?

— Па-першае, калі абяздоленыя, няўдачнікі, а з імі і 
ўсякае «дно» пойдуць на тых, хто мае поспех і багацце, дык 

яны пойдуць не толькі супраць жменькі эксплуататараў. 
Заадно яны пойдуць і супраць таго, як дасягаецца поспех, 
як робіцца багацце, а гэта значыць, што яны падарвуць 
моц дзяржавы...

— Якой дзяржавы? — здаецца, гнеўна ўсклікнуў Каз- 
лоў.—Дзяржавы цара? Паноў? Чыноўнікаў-хапугаў?

— У прынцыпе супраць дзяржавы...
— Не,— ужо (нібы паблажліва) усміхнуўся Казлоў,— 

Супраць дзяржавы яны не пойдуць. Яны ўтвораць сваю 
дзяржаву. Рабочых і сялян. A то нават болей — сусветны 
Саюз працоўных.

— Усё гэта, Юры Васільевіч, гучыць хораша,— усміх- 
нуўся і Алесь,— Але калі паразважаць, дык узнікае шмат 
сумненняў і пытанняў.

— Ну, напрыклад...— падахвоціў той.
— Давайце, як вы кажаце, гаварыць шчыра,— прамо- 

віў Алесь.— Канечне, сярод рабочага і сялянскага люду 
нямала адукаваных, разумных, гаспадарлівых. Яны могуць 
як след разгарнуцца ў адной, нават у некалькіх вёсках, 
на адным і нават на некалькіх заводах ці фабрыках, але ці 
ёсць гарантыя, што яны здолеюць як след трымаць дзяр- 
жаву? Для гэтага ж трэба агромністыя вопыт, веды і 
ўменне!

— Ясна,— сказаў Казлоў.— Калі рабочы і сялянскі 
люд разбярэцца, правільна выбера тую партыю, што будзе 
за яго, паспрыяе ёй зрабіць рэвалюцыю, дык усё пойдзе як 
след. Да слова, у нас, у бальшавікоў, шмат высокаадука- 
ваных таварышаў — эканамістаў, юрыстаў, філосафаў, 
якія, як вы кажаце, засвоілі не толькі расійскі, але і сусвет- 
ны вопыт, маюць сваю навуковую тэорыю і, як вы бачылі 
па 1905—1907 гадах, разумеюць народныя інтарэсы і мо- 
гуць весці за сабой люд. Праўда, пакуль што не адолелі 
царскую сілу, але... Наперадзе, паверце, новае сутык- 
ненне...

— Можа,— згадзіўся Алесь,— Але мае сумненні і пы- 
танні ўсё роўна застаюцца...

— Якія?
— Калі партыі, найперш ваша, Юры Васільевіч, не 

за эвалюцыю, а толькі за рэвалюцыю, дык чаго тут больш: 
памагчы люду альбо на яго ўздыме, рыўку прыйсці да 
ўлады?

— Ну-ну! Цікава-цікава!
— 1 яшчэ. А што будзе, калі кіруючае ядро вашай ці 

іншай партыі дарвецца да руля? Ці не кінецца яно хапаць 

усё найперш сабе? Ці не будзем мы мець новых хцівых і 
жорсткіх уладных, што, каб засцерагчыся, каб утрымаць 
захоплены пірог, пойдуць на любое, у тым ліку і на насілле 
ды злачынствы?

— Інпіыя партыі, можа, і дакоцяцца да такога, Аляк- 
сандр Іванавіч,— сказаў Казлоў.— Наша — не. Ніколі. 
I нідзе.

— А дзе гарантыя?
— У нашых святых ідэалах, у верным служэнні народу.
— Але ж, Юры Васільевіч, гісторыя паказвае: адно — 

на словах, іншае — на справе. Скажам, у час рэвалюцый 
і пасля іх у Францыі. Спачатку абвяшчаліся святыя ідэа- 
лы, а пасля літаральна лютавала насілле. Многія ўчараш- 
нія рэвалюцыянеры на вачах станавіліся рэакцыянерамі, 
душыцелямі сваіх жа ідэй і лозунгаў.

— Калі б перамаглі мы, то такога не было б... Так 
што,— усміхнуўся,— верце нам, а не іншым. Нават і эсэ- 
рам ды меншавікам, што паблізу нас.

— У мяне яіпчэ ёсць сумненні і пытанні, Юры ВаСіль- 
евіч...

— Гаварыце,— пасміхнуўся той,— Паспрабуем тое- 
сёе развеяць, а на тое-сёе адказаць.

— Мне здаецца, вы і іншыя партыі глядзіце на люд, 
на яго ўладкаванне толькі з аднаго боку. Найперш вы ду- 
маеце пра рэвалюцыю, пра ўладу, пра маёмасць. Усё гэта 
зразумела. Але ж не меней важна і іншае. Скажам, чалаве- 
чая душа, яго пачуцці, духоўны свет. А калі гаварыць не 
толькі пра аднаго чалавека, а пра ўвесь народ, дык гэта — 
нацыянальная справа... Здаецца, вы калі не грэбуеце ёю, 
дык недаацэньваеце яе. Нібы яна пабочная дробязь, a то 
і лішняя, на што можна махнуць рукой...

— Хто-хто, а вы, Аляксандр Іванавіч, добра ведаеце, 
што такое інтэрнацыяналізм працоўных усяго свету.

— Але ж, Юры Васільевіч,— не здаваўся і Алесь,— 
і ў працоўных ёсць свая Радзіма, гісторыя, мова і культура, 
свае традыцыі і звычкі... Што — не трэба з усім гэтым не- 
адрыўным ад кожнага народа не лічыцца? Альбо выхалош- 
чваць ад яго?

— Моцны сучок вы, Аляксандр Іванавіч!
— Я гавару пра тое, што асабіста мне не пабочнае і не 

дробязь, а дарагое.
— У вас, Аляксандр Іванавіч, душа нацыянальнага 

дэмакрата. He болей.
— А што — гэтага мала?

— Мала.
— Чаму??
— Гэта спрыяльная глеба для нацыянальнай буржуа- 

зіі. Абапіраючыся, як вы кажаце, на тое, што вы называеце 
Радзімай, верай і культурай, яна не толькі ўтрымае, але 
яшчэ болей умацуе сваю маёмасць, свой капітал, а заадно 
яшчэ болей будзе драць скуру з працоўнага люду, не даю- 
чы яму падняцца і заявіць пра свае правы.

— Дык што — па-вашаму, Радзіма, вера, культура не 
трэба рабочым і сялянам? Зусім не важна, дзе яны жывуць, 
на якой мове гавораць, гэта значыць выяўляюць сваю ду- 
хоўнасць?

— Чаму не, трэба. Але мы лічым, што, да слова, вашаму 
люду не так важна, дзе ён будзе жыць: у Паўночна-Заход- 
нім краі альбо ў Беларусі, гаварыць на рускай альбо на 
беларускай мове. Нашмат важней іншае. Каб ён быў воль- 
ны, ахаваны законам, меў любімую работу, кавалак хлеба, 
жыллё, не баяўся заўтрашняга дня, быў упэўнены ў буду- 
чыні сваіх дзяцей. Каб, нарэшце, быў роўны з усімі.

— Але ж трэба бедных падымаць да ўзроўню багатых, 
а не багатых апускаць да ўзроўню жабракоў. Гэта да нічога 
добрага не давядзе. Наадварот, усіх абядніць. Люд. Дзяр- 
жаву. Дык ці трэба так рызыкаваць? А па-другое, не ўсе 
ж захочуць жыць толькі дзеля жывата, хтосьці захоча 
жыць і дзеля душы. Скажам, зажадае мець сваю Бацькаў- 
шчыну, дзяржаўнасць, гаварыць на роднай мове, спяваць 
любімыя песні, насіць сваё адзенне, спраўляць свае абра- 
ды. He ўсе ж згодзяцца на нейкую адну мадэль мовы і 
культуры. Нрыгожая кветка ружа, але не меней прыгожыя 
і півоні, вяргіні альбо настуркі...

— Ваша вышэйшая мэта — самаазначэнне Бела- 
русі? — усміхнуўся Казлоў, папраўляючы кнот у лямпе.

— Калі не вышэйшая, дык адна з іх, Юры Васільевіч,— 
адказаў Алесь, перажываючы, што тое, што дарагое яму, 
зусім абыякавае Казлову, увогуле разумнаму і спагаднаму 
чалавеку. Цяжка нават зразумець, чаго ў яго болып: веры, 
адданасці сваёй ідэі альбо абмежаванай упартасці?

— Каб вы не думалі, што наша партыя зусім абыяка- 
вая да нацыянальнага пытання, я дам вам адну работу 
аднаго з нашых лідэраў,— прамовіў Казлоў, падняўся, 
падышоў да печы, пакорпаўся там і неўзабаве падаў яму 
лісткі.— Вось вам тое, што сам атрымаў толькі на днях. 
«Крытычныя заметкі па нацыянальнаму пытанню». Тут 
вы сустрэнеце цёплыя словы пра нацыянальнае. Толькі не 

за рэакцыйнае, а за дэмакратычнае. Прачытайце. Тады 
яшчэ пагаворым пра гэта.

Алссь з хваляваннем узяў згорнутыя лісткі, іпто, ві- 
даць, шмат дзе і ў шмат якіх руках пабывалі ўжо. Яны 
былі для яго першаю падпольнаю марксісцкаю літара- 
турай.

— Баіцёся трымаць у руках такое? — пажартаваў 
Казлоў.

— Бойся ці не бойся, ужо ўсё роўна я — зламыснік...— 
прамовіў Алесь.— Але затое, можа, болыіі увазнаю вашу 
пазіцыю.

— Прызнаюся, Аляксандр Іванавіч: жыць не буду, 
калі не перавяду вас у нашу веру! Мне здаецца, вы можаце 
падняцца вышэй за нацыянальнага дэмакрата. Тым болып 
іпто, здаецца, у нашай партыі мала выхадцаў з сялян. He 
паўплываю — вы можаце апынуцца сярод эсэраў... He да- 
рэмна ж вы сёння хацелі пахіснуць падмурак пад нашымі 
ідэямі...

— Калі падмурак трывалы, дык і ён, і будыніна на ім 
будуць стаяць надзейна...

— Сялянскі філосаф!
Алесь змаўчаў, толькі ўсміхнуўся. Маўляў, што — 

вы думалі: мы — прастачкі?!
— Можа б, вы, людзі, гарбаты выпілі б? — скарыстаў- 

шы перапынак у іхняй размове, сказала Собаліха.— Хай 
адпачнуць вашы галовы. Божа мой, божа, колькі ў іх чаго 
разумнага! I як яны толькі трываюць!

— Позна ўжо, цётка Франя,— Алесь падняўся.— 
Я пайду дадому, а вы Юрыя Васільевіча папаіце цёплень- 
кім.

— Кашляюць ды кашляюць яны, Алеська,— пахітала 
галавою Собаліха, з крэктам падымаючыся і ідучы да пе- 
чы, дзе стаяў саганок з гарбатаю, што яны пілі ўжо раней, 
увечары,— He паправіўся ён яшчэ. Я дык не пускаю на 
двор: не ідзіце, кажу, на холад, бо цяпер сама скразнякі, 
самы благі вецер на лёгкія. Але не слухаюцца, ідуць, ка- 
жуць: цяжка ўседзець у хаце...

— Цётка Франя як маці мяне шануе...— падыхо- 
дзячы з брашурамі да Алеся, усміхнуўся Казлоў.— Каб 
не яна, дык я ўжо, мусіць, аддаў бы некаму душу, найшоў 
бы на суд божы... Хоць мінецца холад, стане цёпла — 
акрыяю. Толькі, як кажуць, да мая дажыць бы!

184



2

Калі на некалькі дзён запар расшчадрылася сонца, 
Янкавіны ажылі.

Алесь Нямкевіч гэтаксама быў, як і ўсе, узбуджаны 
вясною. Але ён спажываў вольны ад работы ў полі час, 
лічы, не выходзіў з хаты. Засеў за свае запісы — за слоў- 
нікі.

У адзін з такіх дзён Алеся нечакана запрасілі ў Налі- 
бакі да былога калегі, Лямбовіча. Гэта запрашэнне — па- 
перку ў заклееным блакітным канверце — прывёз Улада- 
каў бацька, стараста, які быў там па сваіх клопатах. Алесь 
здзівіўся, што пра яго яшч.э ўспомнілі, але паслухаў, па- 
ехаў.

У іірыпуіпчанскія Налібакі (праўда, пішуць усюды На- 
лібокі, Налібоцкая пуіпча, а тутэйшыя людзі ўпарта гаво- 
раць: Налібакі, Налібацкая пушча) ён падаўся пасля сня- 
дання.

У тутэйшых прыівянецкіх паўднёва-заходніх мясцінах 
было шмат невялікіх вёсак, хутароў, але былі і два вялікія 
мястэчкі: Налібакі і Дзераўная. Янкавіны былі якраз па- 
між імі — па стаўбцоўска-кляцішчанскай дарозе.

За вякі склалася так, што Янкавіны заўсёды цягну- 
ліся да Налібак. Можа, і таму, што янкавінцы некалі былі 
прыгонныя налібацкага нана, былі з налібачанамі ў адной 
касцельнай парафіі, хадзілі туды ў касцёл і хавалі на на- 
лібацкіх могілках сваіх нябожчьжаў (праўда, цяпер, пры 
праваслаўі, мусілі завесці пры вёсцы свае могілкі), можа, 
яшчэ і таму, што ў Налібаках доўгі час была іхняя тутэй- 
шая ўлада — гміна, воласць, паліцэйскі стан. Спрадвеку 
янкавінцы хадзілі ў Налібакі і ў заробкі — да пана, аран- 
датараў ці заможных гаспадароў, на жалезную фабрыку і 
тамтутэйшых яўрэяў, якія падпісвалі з уладамі кантракты 
і «вялі распрацоўку тутэйшых багаццяў». Янкавінцы па- 
магалі ім абмяраць пушчу, секчы лесасекі, паляваць на 
ласёў, дзікоў, коз, лавіць у Кромані рыбу, рэзаць пушчан- 
скі лес, і ўсё іэта дабро сплаўлялі па Нёмане ў Коўна, 
з Коўна — за мяжу, «аж у прусы».

Яшчэ гадоў пяцьдзесят таму назад людзі амаль усіх 
тутэйшых мястэчак, вёсак і хутароў былі некалькі стагод- 
дзяў католікі, пільнаваліся «польскіх» свят, бралі шлюб 
і хрысцілі дзяцей у касцёле, мелі польскія імёны і лічылі 
сябс палякамі, хоць па-гюльску не гаварылі і, лічы, не ўме- 
лі гаварыць. Каталіцкая вера, мусіць, пачала пускаць тут 

свае першыя карэньчыкі пасля Крэўскай уніі, а першы 
касцёл у тутэйшым баку — у Дзераўной — заявіўся ў 
1590 годзе. 3 янкавінцаў некалі толькі адяы Чорныя, ійто 
прыйшлі сюды з-за Нёмана, былі праваслаўныя, спраўлялі 
«рускія» святы і давалі дзецям «рускія» імёны.

А цяпер Янкавіны — усе праваслаўныя, «рускія». 
Сталі з таго часу, калі адбылося паўстанне 1863—1864 га- 
доў, і царскі ўрад, перамогшы, начаў не толькі ў самой 
Польшчы, але і тут душыць «дух польскі», паставіў у 
Янкавінах цэркаўку, спадзеючыся выціснуць каталіцызм 
праваслаўем, прывіць «дух царскі». Як тады казалі, што 
не дарабіў штык, павінен дарабіць дзяк. Вось тады ўсе 
ўстановы з Налібак пераехалі ў Янкавіны; на службу ў 
тутэйшыя мясціны — у земскія ўстановы, воласці, у па- 
ліцыю — прысылаліся толькі праваслаўныя, выхадцы 
з пазамагілёўскіх губерняў.

Дзераўная і Налібакі адстоялі касцёлы, засталіся като- 
лікамі; янкавінцы здаліся — пад прымусам бойкага папа 
і валаснога старшыні пачалі спраўляць толькі праваслаў- 
ныя святы, хадзілі толькі ў сваю цзркаўку, і іх людзі з ту- 
тэйіпых вёсак пачалі называць «смагалямі» і «кацапамі».

Налібакі, хоць з іх і з’ехалі ўсе ўстановы і зачынілася 
жалезная фабрыка, не заняпалі. Былі па-ранейшаму буй- 
ныя, двароў за дзвесце, з касцёлам, маёнткам пана Невя- 
домскага, са школаю, з лясніцтвам, лесапільняю, карчмою, 
кірмашом, бальніцаю, аптэкаю. Са шляхтаю. Як і ў Дзераў- 
ной, так і ў Налібаках было нямала заможных, паважаных, 
ганарлівых гаспадароў, «старой» шляхты, і парадніцца 
з імі для ўсіх навакольных вёсак быў вялікі гонар.

Прыехаўшы ў Налібакі, Алесь прыпыніў каня каля 
абламанага школьнага плота, завязаў лейцы за трухлявае 
іпула. I тут, у Налібаках, блакітнелі азёрцы вады. Вёска, 
здаецца, стаяла на астравах. Сям-там на ўзгорках, на сан- 
цапёку, між вады, чарнелася зямля. Толькі Алесь кінуў 
каню сена, як наблізу, у суседнім гаспадарс.кім садзе, свіс- 
нуў шпак. I не маркотна, здаецца, а весела, бадзёрыста.

Алесь аж устрапянуўся: сядзіць спявак на мокрай га- 
ліне яблыні і абуджае наваколле песняю! Малайчына! 
Яшчэ ж і корму амаль нідзе няма ніякага, апрача сметні- 
каў, а во не маркоціцца, вітае вясну і цяпло! Пахла адта- 
лаю зямлёю — ад плота, дзе ўзвышаліся чорна-жоўтыя 
намяклыя груды, іпто летась увосень нарыў крот. Там жа, 
каля плота, між іпэрай гнілой травы сям-там бледна зеля- 
неліся асобныя парасткі — лопуху і хрэну.

У школцы — даўгаватай, на дзве палавіны, накрытай 
старою дранкаю, з двума комінамі будыніне — чуўся вясё- 
лы, гуртавы дзяціны шум. Ад яго аж забілася Алесева 
настаўніцкае сэрца! Як ён даўно ўжо не чуў яго!

Спадзяваўся: вось-вось выбежыць на высокі каменны, 
а зверху выкладзены плітамі ганак Лямбовіч, схопіць у 
абдымкі. Але таго не было. Няўжо не бачыць?

I ток на верандзе, і падлога ў калідоры былі мокрыя — 
ведама, такая хлёпанка на дварэ. Цёпла дыхаў стаяк, хоць 
сюды, на калідор, выходзіла яго зусім крыху — краёк 
з дзверцамі, бо ўсё астатняе было ў класным пакоі. Між 
тыльным бокам стаяка і атынкаванаю глінаю сцяною ля- 
жалі, сохнучы, бярозавыя дровы.

Алесь адчыніў дзверы класнага пакоя — дзеці-падлет- 
кі пабеглі да сваіх сталоў, паселі, угнуліся, пасля той-сёй 
не вытрываў, азірнуўся. Мурзатыя ад крэйды. У суконных 
чорных фрэнчыках і даматканых портках, у лапцях. Са 
сталымі не па гадах позіркамі.

— Дзень добры, налібачане! — павітаў, не пераходзячы 
парога.

— Здраўствуйця,— азірнуўшыся, усе адказалі ня- 
стройным хорам. Адно за адным пачалі падымацца.

— Дзе ж ваш настаўнік? — запытаў.
— Яго Анця паклікала...— адказаў высокі хлапчук 

з апошняй лаўкі.
Многіх хлапчукоў і дзяўчатак Алесь пазнаў. Па баць- 

ках. Налібацкіх людзей ведаў няблага. I яго тут зналі.
Сказаў, каб дзеці садзіліся, а сам падаўся з калідора. 

Калі ішоў да другой палавіны, да настаўніцкага пакоя, 
угінаўся пад вокнамі: каб Лямбовіч не ўбачыў.

У гэтай, другой верандзе было суха і чыста. За парогам 
ляжала сухая ануча — кавал самаробнай дзяругі. У кутку 
с.таяў цабэрчык з пасечанаю бульбаю, свіное вядро. Лям- 
бовіч абжыўся ўжо, трымае і карову, ііадсвінаку, і курэй, 
і ўсё гэта, як і раней, даглядае школьная прыбіральшчыца. 
Робіць за дзяржаўную плату і сваю і не сваю работу.

Пастукаў.
— Заходзьце,— пачуўся мяккі жаночы голас.
Зайшоў.
У невялікай, адгароджанай дошкамі і паклеенай сіне- 

белымі шпалерамі кухні было цемнавата, бо сёння і на 
дварэ гусцілася шэрань і вокны былі зацягнуты фіранкамі. 
Ля невялікай печы стаяла маладая кабета і крышыла абі- 
раную бульбу ў гаршчок, дзе былі відаць кавалкі свініны.

Гаспадарыла Анця Жаўнерчык, замужняя кабета гадоў 
дваццаці пяці. I ў паўзмроку было відаць: шчокі яе све- 
жыя, ружаватыя. Можа, і ад печы, у якой дагараў, ату- 
хаў жар.

За сталом, што стаяў справа, пад абразікам, сядзеў ён, 
Лямбовіч. У белай, расшпіленай на грудзіне кашулі. Дык 
відаць яго поўная, з падволічам шыя, белы крыжык на 
ланцужку. I Лямбовіч пунсовы. А цяпер яшчэ ў яго вузка- 
ватых вачах застыў сполах. Трымаў на відэльцы надкусаны 
дранік — з яго, жсўценькага, печанага, канечне ж, на алеі, 
капаў на стол, на белы льняны настольнік цёплы тлушч.

— Дзед! — усклікнуў Лямбовіч, называючы яго па 
семінарскай мянушцы. Падхапіўся.

— Стары ўжо, не адракаюся! — усміхнуўся Алесь.— 
А ты спачатку думаў: інспектар?

Агледзеў гаспадара: ён, невысокі, быў як гарбуз. Поў- 
ны і на твары, і з вялікім жыватом.

— Здароў, Коце! — здушыў Лямбовіч яго ў абдым- 
ках,— Здароў, злачынец!

— Здароў, Кот! — заляпаў яго па мяккай спіне Алесь, 
гэтаксама называючы па семінарскай мянушцы.— He 
вучыш дзяцей, гультай, а ласуешся дранікамі!

— Дзеці нідзе не дзенуцца! — адказаў той,— Абы было 
сала!

Таўсцюк, але здаровы, што мядзведзь. Так цісне, што і 
дыхнуць няма чым. I яшчэ Алесь здзівіўся: той адлучыўся 
на колькі хвілін з урока, але во босы, у тапачках!

— Але ж і худы ты, братка,— здзівіўся Лямбовіч, ад- 
пускаючы з абдымкаў.— Адна скура ды косці! Во што зна- 
чыць апала!

— Абы былі косці, мяса нарасце...— усміхнуўся Алесь, 
ківаючы галавою Анці.

— Садзіся, Коце, расказвай віленскія навіны, удыхні ў 
мой сумны побыт які новы струменьчык...— сказаў Лям- 
бовіч, сеў на зэдліку і запрасіў рукою яго садзіцца.— A то 
я зачах тут зусім!

— Яно відаць...— паківаў галавою Алесь.— 3-за шчок 
і вушэй не відно!

Сказаць шчыра, ён не здзівіўся, што Лямбовіч за апош- 
нюю зіму яшчэ паправіўся. Бо ведаў: той любіць добра 
паесці, паспаць, амаль нічога не чытае і, маючы спакойны 
характар, ні за што ніколі не хвалюецца. Разумны, жар- 
таўлівы, але гультай з гультаёў. Яго інтарэсы далей пляш- 
кі гарэлкі, файнай кабеты і палявання ды рыбацтва не 

сягалі. Уся ягб жыццёвая філасофія, пазіцыя была ў яго 
любімым выслоўі: «Абы было сала, астатняе ўсё будзе!» 
Ён змоладу, яшчэ не атрымаўшы ні ў чым пакут, асалоды, 
ужо расчараваўся ва ўсім; нешта яшчэ крыху жадаў, але 
ілюзій даўно не меў ніякіх. Ён, праўда, часамі скардзіўся, 
што хоча шмат чаго цудоўнага, але жорсткае, беднае жыц- 
цё душыць яго. Што ён ні ўкусіць, адразу ж да таго ўжо не 
чуе смаку.

— Анцечка,— павярнуўся Лямбовіч да сваёй прыбі- 
ралыпчыцы.— Можа, скумекала б, даражэнькая, дзе пля- 
шачку?

— А дзеці? — здзівіўся Алесь,— Ты ж яшчэ, відаць, 
павінен адзін урок даць!

— Абы сала, коце,— махнуў той рукою,— а дзеці бу- 
дуць. Хто хоча вучыцца, той і сам навучыцца, а хто не хоча, 
дык таго не навучыш!

— Ясна...— прамовіў Алесь.— Які ты быў, такі і за- 
стаўся! Сала, па-твойму, даражэй за ўсё! Дык не перабівай 
смаку, ласуйся дранікамі, а я давай пайду да дзяцей. Хоць 
адзін урок правяду! Хоць адвяду душу!

- А ты лічыш: чалавек асуджаны на работу? — па- 
здзекаваўся Лямбовіч.— Кім? Дзеля чаго? Дзеля справяд- 
лівасці? Высакароднасці? Хто ж даручыў мне такое? Ка- 
жуць, бога няма, але чаму яго наказы застаюцца? Я лічу: 
справядлівасць, высакароднасць — не прызванне, праца — 
не абавязак...

— Што там у цябе зараз павінна быць па раскладзе? — 
звёў гутарку на іншае Алесь.

— Родное слово...— нехаця адказаў Лямбовіч.— Дык, 
па-першае, ці варта табе зноў псаваць настрой? А па-дру- 
гое, хіба табе гэтыя бараны яшчэ ў печані не сядзяць? Дур- 
ні, брат, дурні! Свавольнікі адпетыя... Анцечка, ідзі, коце, 
адпусці іх дадому. Скажы: у мяне зуб забалеў.

— Ну і працаўнік на ніве асветы! — паківаў галавою 
Алесь.

— А! — махнуў той рукою.— Каму трэба гэтая асвета? 
Які з яе толк? Мужык наш тупы да навукі, як калун. Яго 
занятак — плуг, каса, сякера...

— Ну, брат, і думкі! — зноў паківаў галавою Алесь,— 
3 імі мы век не выведзем народ з цемры, непісьменнасці, 
не паможам яму народам, людзьмі назвацца!

— А! — і той зноў махнуў рукою.— Праўда ёсць праў- 
да. Ніколі не ўздымецца, не стане на ногі, не раскрасуецца 
духоўна гэты наш «народ»! Быць яму век у цемнаце, бед- 
насці, пакоры і ў рабскай рабоце...



Анця, як толькі дакрышыла бульбу, накрыла гаршчок 
патэльняю, паставіла яго ў печ, сама ўзяла ў парозе ка- 
жушок, накінула на гладкія плечы і, зашумеўшы доўгаю 
спадніцаю, падалася на двор.

«Жыве як мядзведзь у бярлозе».
— Ну, як мая новая старожка? — запытаў Лямбовіч. 

Невялікія, лічы, заплытыя яго рудыя вочы заззялі, вялікі 
нос раздзьмуўся. Глыбокія залысіны пачырванелі.

— Кабета як кабета. Файная.
— Спраўная, коце, і гарачая як агонь! — прыплюшчыў 

вока Лямбовіч, пагладзіў сябе па грудзіне.— Хоць не са 
сваёй кішэні даю тры рублі на месяц, але ёсць за што даць... 
Муж у Амерыцы каторы час, сама маладая, я халасцяк 
цяпер...

— Распуснік!
— А што рабіць тут, у глушы? Хоць гэта хай будзе за 

радасць!
Зашумелі, загаманілі на дварэ дзеці: недзе, мусіць, 

з радасцю пабеглі дадому. Да вады.
— А ты са сваёю Кацярынай не паладзіў?
— Не,— апусціў галаву Алесь,— У яе сваё, у мя- 

не сваё.
— Ну і дурань! — сказаў Лямбовіч.— He дзьміся, a 

спажывай, пакуль можна спажываць. Яна цяпер сама 
пагорнецца да цябе. Адчувае, што вінаватая, дык захоча 
падлагодзіцца. Я ж іх, баб, ведаю...

Сеў на свайго канька. Пагаварыць пра кабет, гарэлку, 
паляванне — любімая тэма для Лямбовіча. Астатняе яго 
мала што цікавіла.

— Ды баба — зямля...— сказаў яшчэ Лямбовіч.— 
А чапаная зямля, коце, плуга патрабуе і патрабуе...

— Ну, што тут у вас, у Налібаках, змянілася? — пера- 
вёў на іншае размову Алесь,— Ёсць якое абнаўленне?

— Якое тут табе абнаўленне! — зморшчыўся той,— 
Што было, тое і ёсць. I што змяніцца можа? Ды што трэба? 
Усё,— махнуў рукою,— дрэнь, абман, лухта, бруд! I як 
падумаць добра, дык жыццё — недарэчная рэч! Ды я не 
думаю надта пра гэта. Ды і ні пра што не думаю. Ад думак 
можна зайсці ў тупік, звар’яцець... Абы было сала, а астат- 
няе ўсё... Нашто пакутаваць? Добраахвотна? Жыві як жы- 
вецца! Хто сам шмат, без дай прычыны думае, хто дакарае 
сябе, той атручвае сабе жыццё. I хто мітусіцца шмат, га- 
рыць без пары. На свеце, канечне, шмат дарог, але ўсе 
яны вядуць да магілы...

190



«Вось і пагавары з гэткім барсуком! — падумаў Алесь, 
здзіўляючыся, як мог раней шмат гаварыць з Лямбовічам, 
спрачацца, клікаць таго да спачування. I не толіжі да спа- 
чування, але і да нейкай работы,— А ён жа яшчэ малады! 
ПІто з ім будзе пад старасць?»

— Слухай, як тут жыве Невядомскі? — зноў перавёў 
гамонку на іншае Алесь, адчуваючы, што не бачыліся з гас- 
падаром болып трох месяцаў, а пагаварыць няма пра што. 
3 Васілём Мухам было пра што. Бо той, калі не думаў пра 
тое, пра што думаў Алесь, дык хоць меў далёкія помыслы 
пра самога сябе, ясна і дакладна ацэньваў тое, што робіцца 
ў Расіі і ў тутэйшым краі, з улікам новых умоў выбіраў 
сабе новую дарогу. Яго ж, Лямбовіча, нічым не зварушыш.

— Як жыве?! — здзівіўся той,— А і чорт яго не бярэ! 
Налюе, балюе, за ўсімі спрытнымі тутэйшымі кабетамі 
бегае. У яго райскае жыццё! He трэба, як нам, зарабляць 
на кавалак хлеба... Ён...

— Ты пісаў, што ён кліча мяне да сябе...— перапыніў 
яго Алесь.— He ведаеш чаго?

— Чаму не, знаю,— адказаў той,— Хоча запрасіць 
цябе ў свой маёнтак. Настаўнікам. I з большаю, чым у мяне, 
платаю.

— У якую школу? — здзівіўся Алесь.
— У прыватную. Хоча пачаць вучыць тутэйпіых дзя- 

цей па-польску.
— Дзеля чаго?

У свеце, кажа, наспяваюць вялікія змены. Можа, 
хутка будзе новы лёс і ў Польшчы. Дык вось ён, па 
парадзе сваіх сяброў-паноў, хоча выхаваць‘тутэйшае ма- 
ладое пакаленне ў патрэбным яму духу. На ўсякі выпадак. 
А вось спатрэбіцца. А вось і тут зноў ён будзе ва ўладзе... 
А па-другое, ён лічыў і лічыць, піто нашы землі — гэта 
спрадвеку іхнія землі...

— Што ты кажаія?! — не паверыў Алесь,— Пан гуля- 
ка стаў палітык!

— Які з яго палітык, не ведаю. Але з новаю сілаю па- 
чаў верыць у адраджэнне Полыпчы. Кажа, хутка і Аўстра- 
Венгрыя, і ІІрусія, і царская Расія змушаны будуць даць ім 
волю, каб самім не мець вялікіх непрыемнасцей... Рухне, 
лічы, стопяцідзесяцігадовае рабства для яго і яго адна- 
крэвічаў... Дваццатае стагоддзе — стагоддзе імкнення за- 
няволеных народаў да волі... А ў яго там, на радзіме, 
рыхтуюцца выбуховыя падзеі...

— А чаму іменна мяне ён запрапіае? — запытаў Алесь.

— Ты вольны казак, добра ведаеш польскую мову, 
продкі твае былі католікі...— усміхнуўся Лямбовіч,— Дык 
чаму і не знюхацца?

— Я цябе папрашу,— прамовіў Алесь, лічы, з маль- 
бою,— перадай яму: я не магу згадзіцца... Скажы, што я 
захварэў... А цяпер, каб не трапляць яму на вочы, я паня- 
суся дадому. Бывай!

— Пачакай, гульнём, пабуслуем крыху...— той аж пад- 
хапіўся і схапіў за локаць,— Колькі таго жыцця!

— Не-не! — адмовіўся Алесь,— Мне трэба даваць 
драла з вашых Налібак! I чым хутчэй!

3

Вясна дужэла, набірала моцы. Снегу на полі ўжо не 
было; зямля чарнела і рабела; вада з пагоркаў сцякла ў 
лагчыны. Надта ж шмат яе было на аселіцы. Лічы, мора. 
У ветранае надвор’е па ёй аж беглі хвалі. У ціхія сонечныя 
хвіліны, што зрэдзь надараліся сярод шэрых, мокрых дзён, 
вада на аселіцы мірна блакітнела, паволі сцякала ў Шуру. 
Шура, разліўшыся, затапіла ў Засценку не толькі пры- 
рэчныя надзелы і грады, але падышла і да падвалін хлявоў 
і гумнаў. Балазе ў Засценку ўсе гаспадары ставілі хаты, 
прыбудовы на высокіх каменных падмурках.

Калі хто пазіраў на Янкавіны збоку ці здалёку, дык 
яны былі абкружаныя вадою ды маўклівым лесам, паны- 
лыя, ціхія. Аднак гэта было ўжо не так. Янкавіны ўжо 
зусім абудзіліся, прыйшлі ў рух пасля доўгай зімы. Калі 
хто выходзіў з хаты, дык бачыў: павесялелі людзі, ажы- 
віліся. Беляць сцены, столь і печы з плітамі, стаякі, дзя- 
руць рыдлёўкамі гліняныя такі, шаруюць падлогу, мыюць 
бялізну, амаль усе пааддзіралі ўжо ад акон дубэльты — 
ва ўсіх у думках блізкі вялікдзень. Кожны як пра новую 
вялікую радасць у сваім жыцці думае пра свята, гульбі- 
шчы, вяселлі, пра тое, што хутка выганяць быдла на пашу 
ды пачынаць веснавую работу ў полі.

Сёння, у сераду, прыбіралі хату і Нямкевічы — Анця, 
Кастуся, Ядзя. А мужчыны, каб не замінаць кабетам, 
выйшлі ў гумно. Рэзалі сечку. На шмат дзён наперад: у 
суботу будзе ж благавешчанне, адно з самых вялікіх 
«двунадесятя» — дванаццаці — праваслаўных свят, а ў 
нядзелю — вербніца. Меў стары Нямкевіч на ўвазе і тое, 
што ў нядзелю пачнецца каталіцкі вялікдзень. Хоць яго

ў Янкавінах не святкавалі, але стараліся на яго не праца- 
ваць. Каб не мазоліць вочы і не гневаць каталіцкія Налі- 
бакі: з імі, як казалася ўжо, Янкавіны мелі цесную повязь, 
гарнуліся да іх, як ні да адной з тутэйшых вёсак.

Старая, агораная яшчэ дзедам сячкарня стаяла пасярод 
току; Алесь круціў ручку з аднаго боку, Янка — з іншага. 
Бацька падаваў у скрынку, у нажы мешанку — сена, са- 
лому, канюшыну. Мешанка ішла ў зубчастыя валы вы- 
сокім гарбом, уціскалася ў валах у тугі пласт — і тады 
яе спрытна чыкалі вострыя нажы. Сечка пырскалася, па- 
дала на адкосы жолаб і паўзла па ім долу. Мігам, здаецца, 
нападвала яе і мігам расла з яе горка, упіралася ў нажы. 
Тады яны запыняліся. Янка адгортваў сечку ад нажоў, 
браў яе ў абярэмак і адносіў у катушок, што быў пры 
самых дзвярах. Там ужо была ладная горка сечкі.

Алесь адпачываў і пазіраў на бацьку: той у гэты міг, 
калі не трэба было падаваць у карытца, пералазіў праз 
застаронак, ішоў па сена, салому, канюшыну, перакідаў сю- 
ды на ток, пасля ператрасаў. I ўвесь час упіраў языком пад 
верхнюю губу, выпінаў пад ёю нібы гулу. Значыць, думаў.

Думаў ён усе гэтыя дні. Быў ціхі, маркотны. Нават, 
здаецца, панылы. Можа, віною гэтаму быў і ён, Алесь. He 
так, праўда, ён сам, як яго расказ пра тое, што ён пачуў у 
Налібаках: у некаторых гаспадароў, што не змаглі вярнуць 
доўг, пазямельны банк адабраў зямлю.

— Рабаўнік гэты банк...— прамовіў бацька.— Я спа- 
чатку быў загарэўся звязацца з ім, а цяпер баюся... Усу- 
нешся ў багну — не выскачыш... Усе абманшчыкі! I Ста- 
лыпін-нябожчык, і... На словах усе за мужыка, а на самай 
справе гатовы садраць з яго астатнія порткі. Языкачосы! 
Брахуны!

— Ясь! — здзівілася, паўшчувала маці, якая была 
тады ў хаце.— Дзеці ж малыя ў хаце...

— Дык цярпення ж не хапае...— як апраўдаўся бацька. 
Сядзеў за сталом і не ведаў, дзе дзець вочы.— I ў тым, 
і ў гэтым веку ўсё гавораць і гавораць, спачуваюць вяско- 
ваму чалавеку, дакляруюць кавалак зямлі, а як дойдзе 
да якога дзела, дык хвігу пад нос гэтаму дурному мужыку! 
А як ім, дык усё дай! I ў войска ідзі, біся за іх, каб вас ха- 
лера ўдушыла!

— Вось і вы, тата, загневаліся...— усміхнуўся Алесь, 
седзячы пры стале насупраць бацькі.— Праўда, яшчэ глу- 
ха, ціха, але ўжо свядома. Бо бачыце несправядлівасць. 
Сацыяльную. А каб вы яшчэ, як і я, адчулі несправядлі- 

васць і іншую, дык... Ды каб усе вясковыя гэта адчулі... 
Былі б, былі б мы вольныя людзі, роўныя сярод роўных!

Бацька нічога не адказаў: напусціў на вочы калматыя 
бровы, зморшчыў высокі лоб.

— Які ўжо з мяне бунтаўшчык! — неўзабаве адказаў, 
паціраючы далонню стомлены твар.— Хваціць, што ты бун- 
туеш! Я кажу пра тое, пра што душа баліць... Рэформа, 
рэформа ўсе крычаць! Новае, лепшае ўсё будзе! А дзе ж 
яно, тое лепшае? На словах? Словы мне не трэба, я іх уся- 
кіх — горкіх, салодкіх, як мёд,— гэтулькі наслухаўся за 
свой век, што злосць ужо ад іх бярэ! Меней ужо трэба гэтых 
слоў, абяцанак, а болып дзела. Трэба ж ужо хоць крыху 
даць люду палёгку! Мы ўсё ж людзі, а не цяглавое быдла! 
Хоць добры гаспадар быдла лепш глядзіць, чым сябе... 
Паны гэтыя!.. Каб на панскую хітрасць ды не мужыцкая 
мудрасць, то даўно прапалі б!

— Вы гаворыце, тата, горкую праўду...— сказаў Алесь.
— Каб яшчэ мне ад гэтай праўды лягчэй было, дык 

і добра было б...— прамовіў бацька і выйшаў на двор. Вось 
і задумлівы ўсе гэтыя дні, ціхі ды панылы. Страціў, відаць, 
усякую надзею на тое, каб прыдбаць яшчэ зямлю, зрабіць 
Гіполя, Янку і Кастусю гаспадарамі.

Нешта так і пацягнула Алеся высунуцца з гумна на дво- 
рышча: у ім — а гумно было з хлявом пад адною страхою — 
было мокра, гразка. Адтала леташняя,перамяшаная свін- 
нямі хлёпанка. Сухое дзірваністае дворышча было з таго 
боку гумна — кудою пад’язджалі да шырокіх дзвярэй з 
калясьмі, дзе ўлетку сушылі сена. Выйшаў і замёр: над 
іхнімі старымі раскідзістымі яблынямі ляцелі дзве птуш- 
кі. Вялікія, чорна-белыя, з нібы палінялымі чырвонымі 
дзюбамі і, здаецца, ратуючыся ад холаду, падкручвалі 
пад сябе, да пер’я і пуху, лапы.

— Буслы! — як дзіця ўзрадаваўся Алесь.
Выйшлі з гумна і бацька, Янка. Гэтаксама задралі 

галовы, пазіралі ў засмужанае, з няяркім, схаваным за 
шэрымі хмарамі сонцам неба. Буслы мільгнулі над гум- 
ном — пераляцелі іхні двор. Відаць, паляцелі за Шлёму, 
да высокай ліпы, дзе было старое гняздо. На тую ліпу, 
што была воддаль ад вёскі, яны, хлопцы, некалі гуртам 
завалаклі старую барану. Хацелі, каб буслы, што з ахвотаю 
жылі ў Янкавінах, гнездаваліся далей ад вёскі, каб не 
насілі блізка ад хат усякага гадаўя ці галавешак з агнём. 
Праўда, ІПлёма, як заявіўся тут, хацеў раскідаць буслянку, 
бо тое, чаго баялася вёска, было над яго прыбудовамі.

Але разбураць гняздо яму не дазволілі: усе лічылі, гэта 
будзе вялікі грэх, і бог можа злосна пакараць вёску за 
такую крыўду святых птушак. Усе ў Янкавінах спрадвеку 
казалі: буслы — божыя, прарочыя птушкі. Як толькі нека- 
лі Янкавіны меліся гарэць, дык заўсёды перад гэтым буслы 
пакідалі свае гнёзды, вёску, пераляталі ў Крычаты. А калі 
буслы ў вёсцы — значыць, спі спакойна...

— Усё, вясна зіму пераламала...— задуменна прамо- 
віў бацька.— Хоць кажуць: калі вясна раней звяставаня, 
дык яшчэ многа марозу будзе. А другія кажуць: на звяста- 
ваня мароз — гуркі добрыя будуць. Мокрае звяставаня — 
на грыбное лета. Звяставаня без ластавак — халодная 
вясна.

— Дык што? — запытаў Алесь,— Па сёлетніх прыкме- 
тах будзе халодная вясна, позна сеяць людзі пачнуць?

— Хто ж яго ведае,— адказаў бацька.— Прыкметы 
гэтыя, як ты кажаш, не заўсюды і праўдзяць. I неба, бы- 
вас, дакляруе адно, а дзеіць зусім не тое... Але ж звяста- 
ваня, кажуць,— добрыя весткі. Навін, чутак сёлета то 
процьма, а вот ці добрыя яны ці не, дык яшчэ сказаць 
цяжка...

Вярнуліся ў гумно, зноў пачалі рэзаць сечку. Янка 
маўчаў. Увесь час, здаецца, пра непіта думаў. Можа, і пра 
сваю Зосю. Як толькі вечарэе, дык і ідзе да яе. Жаніх, 
сталы ўжо хлопец. Бацьку трэба чухаць галаву, як зрабіць 
цяпер, увесну, ці ўвосень вяселле, як трымаць у злагадзе 
яшчэ адну сям’ю ў хаце. Ёсць, канечне, пра што думаць 
старому. На добры толк яму, Алесю, трэба было ўжо доб- 
ра памагаць бацькам. А ён... сам сядзіць усё яшчэ на іхнім 
карку... Сорамна. Трэба шукаць нейкай працы. Калі не ў 
школе, дык дзе ў воласці, лясніцтве ці на пошце. Абы не 
есці дарма бацькоўскі хлеб, даць у хату якую капейку. 
А па вечарах, як надумаўся, адкрые сваю, прыватную 
школку. Будзе тутэйшых дзяцей вучыць беларускай гра- 
маце. Колькі ні прыйдзе — столькіх будзе і вучыць. А вось 
тое семя хоць некалі ды ўзыдзе, дасць плод.

Пазней, у перадышку, бацька не пайшоў у загарадку 
па сена ды салому, а абапёрся грудзінай аб сячкарню.

— А што...— здаецца, уголас прадоўжыў свае думкі.— 
Калі кліча пан Невядомскі ў сваю школу, дык ідзі. Пакуль 
усё ўсталюецца, дык заробіш на які акрывак.

— Можа, і ўсё за грошы купляецца, тата, але не ўсё за 
грошы прадаецца...— аддыхваючыся, ціха прамовіў Алесь.

Бацька, бадай, не зразумеў яго слоў. Ці зразумеў, ды 
ўразіўся, разгубіўся.



— А чаму, тата, мне самому прыватную школу не 
адчыніць?

— А хто ж табе, хлопец, дазволіць такую школу адчы- 
ніць? — горка ўсміхнуўся бацька, кіўнуў галавою,— Хто 
ў яе пойдзе? Ды нашто яна?

— Вось і вы, бачыце, не разумееце...— адказаў 
Алесь.— А я хачу, каб маладыя ўсё зразумелі. Будуць ву- 
чыцца — зразумеюць...

— Шалёная ў цябе галава, хлопец! Вот што я табе 
скажу! — кашлянуў бацька,— Зноў лезеш на ражон! 
Сам!!! У Святой кнізе напісана: разумны бачыць бяду і 
хаваецца, ціха жыве, а той, што без вялікага розуму, ідзе 
наперад, трапляе ў бяду ці палучае па карку. Гонар для 
чалавека, там пішацца, у час адысці ад бяды, бо ўсякі ду- 
раньтолькі запалісты. Ну, пазалетась-летась усюды лез, не 
асцерагаўся, бо быў малады. А цяпер?! ІІравучаны, пабіты! 
Але зноў за сваё!

— Відаць, доля ў мяне такая, тата,—уздыхнуў 
Алесь,— Мне баліць тое, што іншым не баліць... Адмысло- 
вая мая хвароба, адмысловы мой боль...

— Ды ведаю, што ты хочаш сказаць...— зноў закаш- 
ляўся бацька.— Але і я, стары, цёмны, табе скажу: не 
было таго і не будзе! Бо ні ад прадзеда, ні ад дзеда, ні 
ад бацькі, ні з кпіг, урэшце, я не чуў, каб было тут тое, 
што ты хочаш... I мова наша ніколі, кажуць, панскаю 
не была. Толькі мужыцкая.

— А вы хто, тата? — нечакана запытаў Алесь.
— Як хто? — здзівіўся бацька.
— Ну, як чалавек?
— Чалавек і ест. Тутэйшы.
— Але ж у чалавека павінны быць і род, імя...
— Вот не сяроўна хто...
— А можа, і не ўсё роўна! I чарвяк жыве. Нараджаец- 

ца, робіць і робіць, як самі ведаеце, шмат карыснага для 
зямлі. Але ён не ведае ні сваёй радзімы, ні свайго імя, 
ні таго, хто ён. Ён — чарвяк!!! Ён вегетуе!!! Значыць, 
усяго толькі заяўляецца на свет, расце, жыццёва дзейні- 
чае і знікае... Але ж гэтага для чалавека мала! Чалавек — 
самая разумная на свеце істота! Чалавек жыве не толькі 
работаю, не толькі хлебам надзённым. Яму і яшчэ нешта 
трэба. 1 вялікае. Яму душа трэба!

Бацька замаўчаў. Відаць, ашаламіў яго Алесь, збіў 
думкі, растрывожыў душу.

— А калі чалавек адчуе, што ён чалавек, а не толькі 

быдла ці мужык, дык ён і захоча ўсяго чалавечага. А за- 
хацеўшы, усё сваё найперш палічыць за чалавечае...

— Ох, сын! — уздыхнуў бацька, прыпадняўся і пату- 
паў у загарадку.

4

Пасля вячэры Алесь запаліў свечку і сеў за стол у бе- 
лай хаце, разгарнуў знаёмую сінюю папку. У ёй былі словы 
да слоўніка сінонімаў і блізказначных слоў. Ён усе гэтыя 
вечары сядзеў над імі, дайшоў вось правіць, рэдагаваць 
да слоў на літару «у».

Але, як і часта дагэтуль здаралася, напрацаваўшыся, 
і стаміўся, і страціў ахвоту. Нават больш — пачаў думаць, 
што яго гэтая праца марная, нікому не патрэбная. Ды каму 
яна можа прыдацца, калі нават свае, родныя абыякавыя 
да яе? I не толькі раўнадушныя. Але яшчэ нават і папі- 
каюць за гэты занятак.

Ён баяўся такога настрою. Пасля яго заўсёды прыхо- 
дзілі адчай, апатыя, а часамі і не хацелася нават жыць. 
Нейкі ўнутраны голас дакараў: чаго ты, небарака, жывеш, 
мітусішся, пакутуеш сам і змушаеш пакутаваць іншых? 
Усё, што ні робіш, нібы мітусня, памылкі, a то і дробязі, 
нікчэмнасць, лухта. Трэба жыць і працаваць зусім іна- 
чай — шырока, паўнакроўна, светла, на радасць, надзею і 
ўцеху людзям! I ён гадаў, думаў: а як жыць іначай, патрэб- 
ней? Трывожыў-растрывожваў свой розум, сваю душу і не 
мог знайсці адказу, бо не мог перамагчы свой боль, свае 
надзеі і памкненні. Відаць, сам лёс напрарочыў яму такую 
нялёгкую долю. Можа, і нейкую новую сізіфаву працу, 
сізіфаў клопат — знясільваючы, марны.

Жыццё расчароўвала яго, даводзіла да падзення ці 
апошняга кроку, жыццё і вяртала яму сілы, веру, цярплі- 
васць і працавітасць. I ён жыў, каціў, як той Сізіф, свой 
цяжкі камень на высачэзную гару. Але цяпер, сёння, 
Алесю было яшчэ цяжка, і ён рашыў выйсці з хаты, паблу- 
каць па начных Янкавінах, пастарацца калі не супакоіцца, 
дык хоць знайсці нейкую маленечкую ўпэўненасць. Рух, 
пешая хада часамі добра спрыяюць на гэта.

Апрануўся і выйшаў з хаты. На дварэ пасля перад- 
вечаровай яснасці быў марозік. Гэта добра. Значыць, будзе 
сцягвацца вада і паволі сушэць зямля. На вялікдзень, 
дасць бог, можа, і не будзе хлёпанкі.

Пайшоў па вуліцы. Сам таго не адчуваючы, паспяшаў- 
ся да дома Сяргеенкаў. Міжволі хацелася зірнуць хоць на 
знаёмы плот, дрэвы, вокны.

Калі наблізіўся, падняў галаву, павёў туды вачыма. 
Адчуў: раптоўна займае дух. У пачатку плота, каля тоў- 
стай ліпы, здаецца, зачарнелася чалавечая постаць. Пай- 
шоў як не сваімі нагамі. Хто гэта? Высакаваты, ва ўсім 
цёмным. Здушыла дыханне: ці не кабета? Ці не Кацярына? 
Яна ж носіць чорнае футра, бабровую шапку. Вясковыя 
кабеты шапкі не начэпяць. Ды ў іх і няма тых шапак.

Постаць закраталася. Можа, і заасцерагалася яго, неча- 
канага начнога хадака. Што рабіць? Можа, павярнуцца 
і закрочыць назад?

Падышоў. Яна, Кацярына. Нешта вось таксама выгнала 
яе з цёплай хаты на халодны двор. Цяпер не дасі драпака. 
Позна. Сам лёс звёў іх. Ён не бачыў у цемені яе твару, 
але адчуваў: апушчаныя рукі ў пальчатках сашчэмленыя. 
Яны, рукі, ціснулі, мялі адна адну.

— Добры вечар...— прамовіў хвалюючыся. Да хваля- 
вання прымяшаўся яшчэ і сорам. Сядзеў увесь апошні 
час дома, як барсук у нары, не хацеў сустрэцца з ёю. Нават 
на запіску не пазважаў.

Яна не адказала. Расчапіла рукі, выцягнула адну — 
да яго плечука. Пасля раптоўна прыпала да грудзіны. 
Адчуў знаёмы пах духоў, футра і шапкі. Лёгка, як незнаё- 
мага ці сяброўку, пацалавала яго тры разы ў шчаку. Была 
і чужая, і зусім блізкая...

— Нзвннн...— ціха прашаптала. Апусцілася. Каб 
стаць, здаецца, на калені,— Нзвннн, Сашенька. Я очень 
дурная, плохая. Совсем протявное созданне...

— Што ты! — збянтэжыўся ён, зусім гэтага не чакаў- 
шы, падхапіў пад пахі і падняў яе, тонкую, лёгкую.

Яна абняла яго за шыю, уткнулася яму ў твар. Адчуў 
на шчацэ яе цёплыя слёзы.

— He трэба...— папрасіў. Адчуў: усю ранейшую 
злосць, крыўду на яе як рукою зняло ў адзін гэты міг.

— Ты простншь меня? Простншь? — адхілілася, ста- 
раючыся ўбачыць яго вочы.

— Я...— мармытаў, не знаходзячы патрэбных слоў.— 
Разумееш... Мне вельмі... Але... Я...

— Мой хорошнй...— пацалавала. У губы. Ужо іначай, 
чым раней. Некалі толькі адказвала на пацалункі, а цяпер 
пацалавала парывіста, моцна, з любоўю. I ён адказаў цёп- 
ла. Нібы ў падзяку яна загаварыла па-янкавінску: — Ты 

самы харошы. Ты самы добры. Я твая. Чуеш, я была і 
буду толькі твая. Я не зразумела ў свой час тваіх думак, 
пачуццяў, тваёй справы. Я зграшыла, здрадзіла табе, 
паслухаўшы бацьку. Але я пакутую, чакаю цябе... А ты... 
Дакарай, гань, набі, калі хочаш, мяне, такую няверную! 
Ведаю: табе цяжка, вельмі цяжка!

Ён і не ведаў, і не мог што сказаць. Бо яна не давала 
і слова ярамовіць. Цалавала і сама гаварыла.

— Я адчувала: ты выйдзеш. Прыйдзеш сюды. He можа 
быць, каб ты ахаладнеў да мяне.

— Прабач,— прамовіў,— я не мог прыйсці... Бо лі- 
чыў...

— Ведаю, ведаю...— пераныніла.— Ты лічыій, што між 
намі ўсё ўжо скончана, што мы ўжо зусім чужыя людзі.

— А ты думаеш іначай?
Іначай... Я думаю: нічога не скончана. Усё сама 

пачацца можа.
Алесь прамаўчаў. Здзівіўся: што яна надумала?
— Ты, Алеська, пачакай яшчэ месяц-другі,— папрасі- 

ла,— скончыцца вучоба ў школе, я разлічуся, развядуся 
з Арнольдам... Хочаш, я развядуся з ім? Буду твая самая- 
самая верная жонка!

Зноў змаўчаў.
— Я зусім не люблю яго. Ён зусім мне чужы... Я не 

магу з ім жыць...
— Вёска асудзіць мяне, Кацярына. За тое, што я раз- 

бурыў сям’ю. Ды і бацькі твае ніколі не прымуць мяне.
— Што — вёска! Што — мае бацькі! Мы з’едзем адгэ- 

туль. Нават калі цябе сашлюць у Сібір, я згодна ехаць за 
табою. Толькі ты згадзіся, пакліч. Я зусім, Алеська, спа- 
кутавалася за гэтыя дні. Хоць бы дзе паказаўся! Колькі 
разоў сама збіралася зайсці да вас! Скажы: ты ж адчуваў, 
што нехта пра цябе думае? Адчуваў, што палаюць пічокі?

— Адчуваў.
— Бо не мог не адчуваць, Алеська. He мог сваім чулым 

сэрцам не адчуць боль майго сэрца! — тулілася, шукала 
яго вуснаў. I ён здаўся. На хвіліну замерлі ў пацалунку.— 
Дык уцячом адгэтуль? Нават да твайго суда!

— Хіба я табе пара, Кацярына? — быў задаволены, 
але разам з тым і разгублены,— Я ж гол як сакол. Я магу 
паабяцаць табе толькі нягоды, нястачы, ліхія прыгоды, 
пакуты. Бо я нешчаслівы, няўдачлівы ў жыцці чалавек...

— А я хачу быць з табою іюбач,— не збаялася.— 
А пражыць — неяк пражывем. Мы ж абое маладыя, здаро- 

выя. Дык як ты? He разлюбіў мяне яшчэ? Можаш паклі- 
каць? Кіўнуць хоць пальцам?

— Скажу шчыра, Кацярына: не ведаю. Каб адбыўся 
хоць мой суд, каб я ведаў пра свой далейшы лёс, дык... 
He ведаю, што табе адказаць...

— Ты гаворыш ад імя розуму, а ты сказаў бы ад імя 
сэрца, пачуцця,— папікнула.— Няўжо тваё сэрца не хоча 
адчуваць маё сэрца?

Прамаўчаў.
— Прабач за настойлівасць,— прашаптала.— Няўжо 

мы цяпер не можам быць шчаслівыя?

Кацярына прачнулася позна.
Расплюшчыла вочы — на дварэ светлы, сонечны дзень. 

Можа, бярэцца і пад полудзень ужо. Але не гэта яе адра- 
зу ж здзівіла — іншае: упершыню за апошні час яна спала 
так моцна, не трызніла — а сны дагэтуль сніліся, лічы, 
кожную ноч. Як і ўразіла, што яна сёння пасля моцнага 
сну нібы нейкая новая. Маладая, спакойная, лёгкая, шчас- 
лівая і ахвочая да жыцця. Павярнулася, легла на тое, 
цяпер ужо халаднаватае, месца, дзе да раніцы ляжаў 
Алесь.

Варухнулася нешта сарамлівае на душы: ці тою платаю 
купіла сабе гэтую абнову? Здрадзіла ж свайму мужу, 
Арнольду!

Але адчуванне віны было неглыбокае. Хіба яна здрадзі- 
ла? Калі яна каму і здрадзіла, дык толькі Алесю. Тады, 
калі яго звольнілі з работы, а яна хуценька, як і раіў баць- 
ка, пайшла замуж за новага прыезджага кастаўніка, якога 
зусім не кахала. Дык чаго цяпер каяцца, пакутаваць? 
Яна належыць таму, каго кахае. Тым больш што ён дара- 
ваў ёй усё, гэтаксама кахае, як і кахаў.

Супакоіўшыся, Кацярына з асалодаю выцягнулася 
пад цёплаю коўдраю, адчуваючы бадзёрасць. 3 прыемнас- 
цю ўявіла: цяпер часта будуць сустракацца, гарэць у ад- 
ным агні, раскажуць адно аднаму пра свае няшчасці, 
пакуты і цяпер ужо ніколі не разлучацца. Ён лёгка пайшоў 
за ёю і яшчэ пойдзе, калі і куды яна толькі захоча...

Рыпнулі дзверы. Цікнула сюды пакаёўка Стася — 
пажылая тоўстая кабеціна з роду Емельяновічаў, нейкая 
далёкая радня Нямкевічам. Паглядзела: ці спіць яна? 
Пасля зайшла, хітра стуліла вузкія вусны, не зводзячы 
позірку з яе адзення, што ляжала разбэрсанае на крэсле.

— Нешта сёння пані Кацярына надта разаспалася! — 
усміхнулася.

— Нешта сёння добра спалася,— Кацярына нацягнула 
коўдру на голы смуглы плячук, схавала і яго, і шыю.

— Уночы падсыпала сняжку, дык на дварэ надта свет- 
ла, бела і чыста. I, здаецца,— нібы з асцярогаю, а на самай 
справе, здаецца, з хітрасцю панізіла голас,— нехта хадзіў 
перад раніцаю на вашым двары....

— Што вы кажаце? — «спалохалася» Кацярына.
— Праўда, не скажу, што шмат натаптаў. Мусіць, 

пастаяў на ганку, паслухаў ці і патурзаў за клямку. Як вы 
моцна спалі і не адчынілі, дык павалокся дадому. Сляды 
роўненькія,як шнурочак.

— Ой-ёй-ёй! — паківала Кацярына галавою «ад 
страху».

— Вы вот пацяшаецеся з мяне, старой а нехта, можа, 
і ведаў, што вы адна дома, дык і прыходзіў ці абкрасці, 
ці напалохаць.

— I хто ж гэта мог быць? Можа, Арнольд?
— Хто ж яго ведае? А можа, які і кавалер. На вас тут 

усе кавалеры пазіраюць, як каты на кілбасу. Бо вы надта ж 
харошая. Дык вот я і падумала: больш я вас адну не пакі- 
ну. He дай бог што якое — дык тады ваша мама і тата мяне 
з’ядуць! — Перажагналася. — He дай божа!

— He бойцеся,— усміхнулася Кацярына.— Пакідайце 
смела мяне і адну. Ніхто мяне не зачэпіць. Нікому я не 
трэба. Бачыце, муж сышоў ад мяне, такой добрай жонкі, 
і не вяртаецца.

— He кажэце. Іменна да вас прыходзілі і доўга стаялі, 
калі яшчэ і снег не ішоў... Каб у снег прыходзілі, дык два 
рады слядоў было б — і сюды, і адгэтуль. А так адзін рад...

«Падглядзела хітрая лісіца ці толькі здагадваецца? — 
падумала сама сабе Кацярына.— Бо і ўчора ж не хацела 
ісці дадому, ледзьве я яе адправіла. I чаму такая цікаў- 
насць? Няўжо таму, што сама ніколі замужам не была, век 
жыве пакаёўкаю ў багатых людзей?»

— Няма на вас, пані Кацярына, старасці! — здзівіла- 
ся Стася, прытуляючыся да яшчэ цёплага, мусіць, стая- 
ка.— Маладзенькая і харошая. Вот і цяпер як лялечка. 
Як царэўна.

— Соль вам у вочы, цётка, як тут кажуць,— сказала 
Кацярына.— Якая ж яшчэ павінна быць у мяне старасць? 
Мне яшчэ ж толькі дваццаць пяць гадоў! Я яшчэ, лічы, не 
жыла, нічога не бачыла, а вы...

— Надта ж маладая вы сёння! — прамовіла Стася.— 
Відаць, у вас на сэрцы лёгка. Калі ў чалавека на сэрцы 
лёгка, дык ён тады молада выглядзе і вясёлы.

«Лёгка, цётка, лёгка»,— падумала Кацярына і ўсміх- 
нулася тою загадкаваю жаночаю ўсмешкаю, што, аднак, 
пра ўсё гаворыць іншай кабеце.

Пазней, калі паднялася і нацягнула на сябе халат, доўга 
стаяла каля трумо з вялікім люстэркам і выглядалася. 
I праўда ж, зніклі маршчынкі на лобе і ля вачэй, сышоў 
з твару ц('нь, вялікія вочы паглыбелі, ажывіліся жыццём, 
радасцю. На целе адчувалася і слабасць, і моц, яно, здаец- 
ца, уваскрасілася.

Увесь дзень Кацярына адчувала: сёння яна іншая. Спа- 
койная, але ўражлівая: рукі мацней адчувалі цяпло стаяка 
ці холад стала, акон, твар пяшчотней адчуваў паветра, 
вочы — святло, і ўсё вакол Янкавін — панылы лес, воль- 
ная пасля расталага новага снегу зямля, азёры блакітнай 
вады на аселіцы — здавалася адноўленае, свежае, нібы 
нанава ўбачанае, быццам нехта ўсемагутны ва ўсё гэта 
ўдыхнуў чароўнае хараство. На бледнаватых шчоках зай- 
граў гарэзны чырванец, скура на іх зрабілася мяккая і 
чыстая, гладкая. Вочы ззялі, у куточках вуснаў увесь 
дзень не знікала патаемная шчаслівая ўсмешка.

Кацярына не магла ні хадзіць па двары, ні ўседзець 
у хаце. Спрабавала чытаць, але ні «Новая кннга. Запяскм 
об ужасах полового безумня Паряжа», ці «Мяр половых 
страстей. Картнна половой жязня женіцнны н мужчнны. 
Брачные я безбрачные наслаждення», ні «Санін» Арцыба- 
шава і «Ключы шчасця» Вярбіцкай сёння яе не прывабілі. 
Наадварот, адбівалі ахвоту ад чытання. Яна як узяла, так 
і гэтак хуценька збавілася ад дзвюх першых кніжак — 
запхнула іх далей ад сваіх і чужых вачэй, саромеючыся, 
што нядаўна паслухала нясвіжскай сяброўкі і ўзяла ад 
яе чытаць гэтыя кнігі. «Што ты! — зацікаўлівала тая.— 
Вось тут дык каханне!»

...Бацькі вярнуліся, калі пачынала ўжо шарэць, ха- 
ладнець.

Кацярына накінула на плечы цёплы пуховы шалік, 
выбегла на двор спатыкаць; маці — яшчэ не старая, гадоў 
пад сорак пяць, файная (Кацярына ўдалася ў яе), толькі 
запаўнаватая ўжо — якраз злезла з калёс і выбірала з абля- 
моўкі кажушка саломінкі.

— Мамачка! — падбегла да яе Кацярына, абняла,— 
Як я чакала цябе!

— Ціха ты! ІІаваліш у гразь! — выпрасталася, пра- 
мовіла лагодна. Пасля са здзіўленнем зірнула ў вочы,— 
Ды што гэта з табою сёння? Тыя дні хадзіла як цень, а сён- 
ня цвіцеш проста? Можа, Арнольд вярнуўся?

— He, мама,— адказала, зусім не смуткуючы па мужу- 
ўцекачу.— Благавешчанне ж, мама! Вось-вось і вялік- 
дзень! Вясна! Цяпло! Зеляніна!

— Весной все молодые женіцнны сходят с ума...— топ- 
чучыся каля хамута, пажартаваў бацька. Быў на добрым 
падпітку. Значыць, вясёлы.— Марац же, как здесь го- 
ворят!

— Тата! — не з крыўдаю, а з лёгкім папрокам паўшчу- 
вала Кацярына.— Як вам не сорамна такое гаварыць 
свайму дзіцяці!

— Што ты хочаш, дачка, ад п’янага чалавека! — ска- 
зала маці, ужо беручы з калёс клуначак.

Маці не проста так гаварыла. Бацька яшчэ і цяпер 
быў памаўзлівец. Калі да яго ў воласць заходзіла вабная 
маладзіца, дык не выгіускаў непашчыпаную. 3 пападдзёю 
некалі падгульваў — маці з тою некалькі гадоў не гава- 
рыла, не хадзіла ў папоўскі дом. Словам, нічога добрага 
за бацькам — чалавекам і легкадумным, і заадно жорсткім 
ды разбэшчаным — не ўбачыла, кінуўіпы дзеля яго ка- 
лісьці родны дом, сваякоў, добры пасаг, без роздуму аддаў- 
шы яму сваю маладосць, шчырасць, пяшчоту. Цяпер маці, 
можа, і каялася, што некалі звязала свой лёс з гэткім пахат- 
лівым і зусім не разумным ды смелым чалавекам, як ёй 
калісьці здавалася, але было ўжо ўсё згублена, і яна паціху 
старылася ў гэтай глушы, ужо не ўяўляючы лепшага 
жыцця. Яна ўжо ніколі, здаецца, і не ўспамінала свой 
горад, бацькаў вялікі дом, радню, тэатр, бал, піяніна. Яна 
цяпер усё больш і больш цягнулася да вясковых кабет, 
гаманіла з імі пра тутэйшыя навіны, пра тое, што калі час 
сеяць, садзіць ці збіраць. Яна нават ужо выдатна навучы- 
лася гаварыць па-тутэйшаму.

Маці стамілася за гасцяванне і за дарогу, дык як толькі 
зайшла ў хату і распранулася, хацела прылегчы. Але Ка- 
цярыне хацелася папрытульвацца да пяшчотнай і добрай 
маці, дык яна не дала той заснуць, змусіла яе ўсё раска- 
заць — пра гаспадароў, парадзіху і дзіця, пра госці. I па- 
куль маці расказвала пра сваіх сяброў, дзе яны былі ў 
адведках, настунілі прыцемкі. А ўвечар, як толькі запалілі 
лямпу, а бацька сеў піць любімы свой чай, прыйшлі госці. 
Тутэйшыя, пастаянныя. Поп з пападдзёю і дочкамі, пісар 

Дзяжко, начальнік пошты Гарбуковіч, ураднік Петухоў. 
Усе бацькавы прыяцелі, напарнікі па выпіўках, картах. 
Тая кампанія, што трымала ў сваіх руках усю воласць.

— Прынёс жа вас чорт! — відаць, як і думаў папраўдзе, 
так і сказаў гасцям размяклы гаспадар. Ён ужо, седзячы 
каля стала з самаварам, піў ці не пяты кубак чаю,— Я са 
ма думаў легчы ды...

— Адкладзіце ўжо, Юры Апанасавіч, справы на заў- 
тра,— мякенька ўсміхнуўся пісар Дзяжко, малады фран- 
таваты халасцяк (Дзяжко, Гарбуковіч, Петухоў — усе 
былі халасцякамі, амаль аднаго веку — пад трыццаць).

— Ад кахання, друг мой, нідзе няма спакою: ні ў кас- 
цёле, ні на дзеле, ні на пасцелі! — дапіваючы чай, адка- 
заў бацька. Ён заўсёды з усімі быў смелы і грубаваты, 
хоць іншым вялікай смеласці, жартаў нс дазваляў. У злосці 
і таму ж Дзяжко ды Гарбуковічу (пра простых вяскоўцаў 
няма чаго і гаварыць) мог заляпіць і аплявуху.— I адклад 
тут не ідзе на лад.

— Юры! — паўшчувала гаспадыня. Злезшы з ложка, 
абувала пакаёвыя цёплыя валёнкі.— Пасаромейся дзяўчат 
і нас, кабет.

— Гэтыя дзяўчаткі болей за нас усё ведаюць, Ганна 
Пятроўна...

Невысокая, поўненькая, у маці, «булачка», як гаварыў 
Уладак Дземідовіч, Маша хітра ўсміхнулася; доўтая і ху- 
дая Валя пагардліва падціснула тонкія бяскроўныя вусны. 
Яна, Валя, была строгая, цнатлівая, канечне ж, і ў свае 
сталыя гады яшчэ ніколі і не цалавалася з хлопцам. 3-за 
яе, кажуць, non і паіў Дзяжко, Гарбуковіча, Петухова, 
спадзеючыся выпхнуць старэйшую дачку за каторага, але 
тыя, надта Дзяжко і Петухоў, спраўна жлукцілі папоў- 
скую гарэлку, але на папоўскі кручок не траплялі.

Госці распрануліся, паселі; гаспадыня сама прыбрала 
са стала медны самавар і панесла яго на кухню. Каб, можа, 
Стася зноў нагрэла яго — для гасцей. Вярнулася.

Петухоў — нізкарослы таўсцяк — сёння быў без мун- 
дзіра, дык, здаецца, быў іншы чалавек, хлапчапя; непа- 
варотлівы, гэтаксама поўны Дзяжко старанна вычэсваў 
патыліцу, збіраў там доўгія, рэдкія русявыя пасмы валасоў 

і хаваў імі бледную лысіну; тонкі і худы, як пападзянка 
Валя, рабаціністы Гарбуковіч, наадварот, доўга драў гра- 
беньчыкам густую рыжую чупрыну, што, лічы, хавала лоб, 
абвісала за вушы бакенбардамі.

— He падобен сам на сябе, Ерафей Іларыёнавіч,— 

паківаў галавой гаспадар, пазіраючы на Петухова. Любіў 
жартаваць. I сёння свае кепікі пачаў з Петухова.— У мун- 
дзіры мужчына, без мундзіра падшыванец. Ніякай салід- 
насці. Відаць, без мундзіра Маша і Валя не зважаюць на 
цябе, мой друг...

Пад вачыма ў Петухова былі цёмныя ўпадзіны, шчокі 
азызлыя. Ад гарэлкі. I, відаць, ад недасыпання ў апош- 
нія дні.

— Мундзір — форменнае, аднастайнае адзенне, але 
кожнага ўпрыгожвае,— уставіў сваё слова айцец Феадор.— 
I рослага ды сталага чалавека, і салапяку...

— He на кафтане честь, а под кафтаном! — адказаў 
Петухоў, здаецца, умела абараняючыся.

— Честь добра, да сьесть нельзя...— не змаўчала, па- 
цягнула Петухова з нябёс на зямлю Кацярына.— Паліцыя 
ў гэтае стагоддзе «выдатна» беражэ свой «гонар»!

— Гэта ўжо не жарт, Кацярына Юр’еўна,— незалю- 
біў Петухоў.— Гэта ўжо абраза, знявага! I не толькі палі- 
цыі. Але і ўсёй нашай улады.

— Ды ведаем, што-што, а калечыць людзей вы ўмееце...
— Кацярына Юр’еўна! — затузаўся той, пакрыўджа- 

ны за гонар свайго мундзіра.— Я прашу не зневажаць 
сумленную службу маіх калег. Яны шчыра і сумленна 
ратуюць Айчыну ад зламысных бунтароў. Некаторая 
жорсткасць ад абставін...

— «Некаторая»! — перакрывіла Кацярына.— Ды гэ- 
тая жорсткасць будзе чорнаю плямаю ў гісторыі Расіі. 
Яна, гэтая жорсткасць, мінае ўжо ўсе межы. Народ жыве 
пад дуламі вінтовак, пад казацкімі бізунамі...

— Раней так вы не гаварылі...
— Бо яе разумела шмат. Ці подленька маўчала, нібы 

не бачачы тое, што перад вачыма...
— А цяпер усё ўбачылі? Зразумелі?
— Убачыла! Зразумела! — задзірыста адказала Каця- 

рына.— Расія наша захлынаецца ад маны, двурушша, на- 
сілля, разбэшчанасці...

— Гэта не вашы словы, Кацярына Юр’еўна. Гэтую бяз- 
глуздзіцу вам убіў у галаву Аляксандр Нямкевіч, адшча- 
пенец і закляты вораг. Вы зноў, відаць, падпалі пад яго 
шкодны ўплыў.

— Падпала...— гарэзна адказала яна, адчуваючы, што 
сёння будзе ўжо рашуча бараніць Алеся. He дазволіць 
зневажаць яго, як дазваляла раней.— I магу галаву пала- 
жыць на калодку: ніякі ён не адшчапенец. Ён болей лю- 

біць, паважае Айчыну, яе народы, чым вы... Вы гледзіцё 
і на свой родны, і на тутэйшы просты народ як на быдла, 
цяглавых валоў, трымаеце яго ў страху, цешыцеся сваёй 
уладаю, злоўжываеце ёю як можаце, а Нямкевіч робіць для 
народа ўсё толькі высакароднае...

Петухоў нервова сціснуў тонкія рашучыя вусны; на 
поўных шчоках захадзілі злосныя жаўлакі і выступілі чыр- 
воныя пляміны; невысокі лоб пакрыўся потам.

— Дык ён, бунтар, зламыснік,— герой? А я, той, хто 
даваў прысягу цару на вернасць, хто ўсімі сіламі беражэ 
яго Айчыну? Злыдзень?

— А вы думаеце, што люд вас за вочы іначай заве? 
Любіць? Паважае? Цэніць? — запытала Кацярына.— Па- 
мыляецеся.

— Люд! Народ! Народны! — перакрывіў дачку Сяр- 
геенка.— Усе цяпер навучыліся гаварыць красамоўна і 
пышна! I жук, і жаба! Усе не абы пра што думаюць, а пра 
народ! Я разумею, што хоча сказаць Ерафей Іларыёнавіч, 
калі гаворыць пра сваю верную службу цару, Айчыне. 
Хіба можна раўняць «рэвалюцыянера» Аляксандра Ням- 
кевіча і Ерафея Іларыёнавіча? Ерафей Іларыёнавіч са- 
праўды слуга Айчыны, яе вялікім інтарэсам. Пакуль тут 
ён, я, айцец Феадор — можна жыць спакойна. Усё будзе 
наша: зямля і тое, што ў зямлі і на зямлі: паветра, дух, 
людзі. У нас будзе засланка ад Захаду. Калі ж падымуць 
галовы і не дай бог прыйдуць да ўлады Нямкевічы, дык...— 
паківаў у небяспецы галавою,— Яшчэ трэба падумаць, 
ці будзе тады нам тут месца, трэба пагадаць, якое тут 
будзе паветра, дух які?

— Выганіць нас Нямкевіч, Юры Апанасавіч,— успых- 
нуў Петухоў,— ці падамне...

— Цяпер, канечне, мода лаяць цароў,— Сяргеенка 
яшчэ не замоўк,— Аднак цары не дурныя былі, калі 
землі і багацце збіралі да сумы, калі адмыслова пра пасады 
тут думалі, аддаючы найперіп нам перавагу, прывівалі 
надзейны дух...

— I вы думаеце, тата, стагоддзямі вам, айцу Феадору, 
Петухову, мне і нашым дзецям ды ўнукам трэба быць 
тут толькі з такою місіяю?

— Стагоддзямі...— адказаў той.
— Дык чаму тады Афрыка ненавідзіць каланізатараў: 

англічан, французаў, немцаў, партугальцаў і іншых, што 
стагоддзямі ўжо рабуюць яе багацце, душаць яе дух? 
Няўжо вам ніколі не зачапілі ні розуму, ні сэрца прызнан- 

206



ні свядомых нашых людзей: імператар наш — «душагуб», 
«турэмшчык над народамі»?!

— Дзяўчынка! — надзіва цвяроза разважаў п’яны 
бацька.— Што ты кеміш у палітыцы! У вялікай палітыцы! 
Ты разважаеш, як твой любімец Нямкевіч... «Душагубка», 
«турма народаў»... Усё гэта выдумкі «свядомых» баль- 
шавікоў. Яны — нашы ворагі. Яны хочуць аслабіць краіну, 
зрабіць з яе для сябе вотчыну, дык і туманяць людзям 
галовы, дакляруюць ім рай на зямлі, загульваюць з нацыя- 
нальнымі меншасцямі, абяцаючы ім усім волю, роўнасць... 
Краіна павінна быць адзіная і непадзельная! Магутная! 
Сярод славян! У свеце! А на астатняе ўсё напляваць... 
На ўсякіх Нямкевічаў і ім спачуваючых...

— Які вы эгаіст, шавініст, тата! — паківала галавою 
Кацярына.— Hi кроплі ў вас яяма велікадушнасці. Зда- 
ровы, дужы, моцны павінен найперш спачуваць слабому 
і хвораму.

— Глупства! — абсек яе бацька.— Дужы павінен кі- 
раваць, а слабы падпарадкоўвацца. I дурань вялікі будзе 
той дужы, хто пачне дзяліцца сваёй уладаю ды магутнас- 
цю. Цяпер такая эпоха, што без сілы ты ніхто!

— Цяжка вам, тата, будзе цяпер з такімі думкамі...— 
паспачувала Кацярына.— Цяпер новы час. Цяпер пачы- 
наецца не толькі новае стагоддзе — эпоха радыё, сама- 
лётаў, электрычнасці,— але і новая эпоха цягі ўсіх народаў 
свету да вызвалення ад усякіх петляў. Усе хочуць адчы- 
ніць у сваім пакоі хоць фортачку, дыхнуць свежым па- 
ветрам...

— Заварушылася, быдла! — сціснуў кулакі Петухоў, 
гаварыў, нібы перцам сыпаў,— Мала, мала іх душылі! He 
вырвалі разам з дрэўкам і карэнне!

Дзяжко і Гарбуковіч, абодва з Янкавін, маўчалі, як 
панабіралі ў рот вады. Звычайна Дзяжко быў гаваркі, лю- 
біў жартачкі, пацешкі і з імі жыў, рабіў дабро і зло; Гар- 
буковіч быў ціхманы, сам сабе суддзя і дарадца, сарамлівы. 
Але сарамлівасць не замінала яму быць даносчыкам. I гэта 
ён употай адкрыў віленскі ліст Сямёна да Алеся Нямке- 
віча, прачытаў, перапісаў і занёс копію Петухову. Той па- 
казаў яе Сяргеенку.

— Які вы, аднак, страшны, пане Петухоў! — здзіві- 
лася гаспадыня. Яна, як і пападдзя, стаяла каля цёплага 
стаяка, грэла спіну,— Нецярпімы, злы і крыважэрны!

— Мяне злуюць, Ганна Пятроўна, 1905 год, Дума, дэ- 
макратыя...— пацішэў, апраўдаўся Петухоў.— Далі волю 

бунтарам, нарадзілі беспарадкі... Свабода слова, свабода 
друку! He давядзе гэта да дабра. Стагоддзі трэба былі, каб 
выбіць з памяці ўсякіх Нямкевічаў іхняе імя, а цяпер яны, 
асмялеўшы ад свабод, нічога і нікога не баючыся, гаво- 
раць пра сябе! Яны ж мігам зноў насеюць шкоднага на- 
сення!

— Вось бы вам, Ерафей Іларыёнавіч, сядзець на цар- 
скім троне,— падкусіла Кацярына.— Дык бы вы запхнулі 
ўсіх у мяшок, дык вы не толькі Казлова, Нямкевіча, але і 
ўсіх бы сумленных людзей усёй вялікай Расіі патапілі б 
у крыві...

— Пачакайце, Кацярына Юр’еўна, пачакайце! — па- 
страшыў Петухоў.— Плакаць яшчэ будзеце вы ад новых 
змен, ад гэтых Нямкевічаў!

— Баіцёся? — парадавалася Кацярына,— Канечне, 
баіцёся. За тое, ійто натварылі. А мяне не палохайце. Я не 
баюся. Я нічога, можа, добрага не зрабіла яшчэ, але і 
подласці, здзекаў, злачыннасці, жорсткасці не мела... Дык 
і не баюся новай Расіі, тутэйшага люду... I я рада, што ра- 
зумею Аляксандра Нямкевіча, якога вы заўсёды за інша- 
мыснасць ненавідзелі, тапілі... Гадамі сачылі за ім, плят- 
карылі, шкрэблі на яго даносы, пакуль не звольнілі з 
работы. Таму і баіцеся яго.

Усе змаўчалі; ніхто не мог сказаць ёй супраць: яе сло- 
вы былі праўдзівыя.

— Непуцёвы інтэлігент...— уздыхнуў мажны, з ма- 
ленькімі вочкамі і мясістым носам айцец Феадор.— Гарэл- 
кі п’е мала, у карты не гуляе, да кабет не ходзіць, да пры- 
стойнай кампаніі не імкнецца. Ці з мужыкамі ўсякія 
багамерзкія і антыдзяржаўныя размовы вядзе, ці чытае, 
п’е атруту з урэдных пісаній... Наслухаўся ўсялякіх Гер- 
цэнаў, Каліноўскіх, Горкіх, Ленінаў! «Воля!» «Чалавек — 
гучыць горда!» Бяда — калі чалавек смелы, не пакорлівы, 
не лагодны, не ціхі ды не рахманы, не баіцца бога! Бяда, 
калі чалавек лічыць, што яму ўсё дазволена! Людзі сталі 
злыя, гнеўныя. He зважаюць, што гнеў ці сам рух гневу 
ёсць падзенне для чалавека. Людзі сталі гордыя. I слухаць 
не хочуць, што прыйдзе гордасць, прыйдзе і пасаромленне. 
Гордасць вядзе да пагібелі, пыха — да падзення.

— Цяпер, айцец Феадор, эпоха вызвалення чалавека. 
Ад ланцугоў царквы, забабонаў, тыраніі...

— Спакойны, ціхі адказ, Кацярына Юр’еўна, адхіляе 
гнеў, а зневажальнае слова павялічвае ярасць... А ваша 
гэтая «новая» эпоха, вы, цяперашнія «новыя», вызваляю- 

чыся ад «забабонаў», не слухаеце парад, не прымаеце 
выкрывання, дык і не станеце мудрыя, наробіце смуты, 
бяды, падарвеце ўсе асновы самадзяржаўя. Успыльчывыя 
толькі ўзбуджаюць разлад, а цярплівыя суцішаюць сваркі, 
звады... Шчаслівыя ніколі не будзеце. Бо хто не беражэ 
вусны свае і язык свой, той не беражэ ад бед душу сваю... 
А прыстойная кампанія...

— Маўчалі б, айцец Феадор, пра прыстойную кампа- 
нію! — не саступіла і папу сёння Кацярына.— Хто — мы 
прыстойная кампанія? Чалавеканенавіснікі, карцёжнікі, 
п’яніцы, плеткары, адарваныя ад народа людзі!

Феадор з маркотаю ды са здзіўленнем паківаў вялікаю 
галавою з доўгімі густымі русявымі валасамі. Ён быў у 
гэтай кампаніі самы старэйшы, шмат пакруціўся ў свой 
час ля ўсякага начальства, як аблупленых ведаў усіх сваіх 
гэтых кампаньёнаў. Характар яго вызначыць было і не так 
лёгка. У ім была і разважнасць, і памяркоўнасць, і ўвага. 
А разам з тым было і шмат раўнадушша, іроніі, здзеку з 
усяго, святога таксама. Часамі здавалася: ён не non, а яры 
бязбожнік.

— I вы, айцец Феадор, думайце...— сказаў Петухоў.— 
Бо можа закалыхацца грунт і пад вамі. Цяпер, самі ведае- 
це, трасуць рэвалюцыянеры за бараду і бога! Хочуць свет 
перайначыць без яго. А з д’яблам, са змеем.

— Без бога нічога не будзе...— сказаў той.— Без бога 
ўсё само па сабе разбурыцца. Калі нячысты спакусіць, 
дык нячысты і загубіць.

— I на Нямкевічаў гэтых насылайце анафему,— на- 
ступаў Петухоў.— Што мы, а што і вы павінны ўсмірыць!

— Вось дзе героі! — сказаў Сяргеенка, паказаў рукою 
на Дзяжко і Гарбуковіча.— Калі вы хочаце ўбачыць душу 
сапраўднага, адукаванага, шчырага і адданага мясцовага 
інтэлігента, дык зірніце ў іхнія блакітныя вочы — і вы 
ўбачыце яе...

— Яшчэ б! Яны ж і ад мовы сваёй, і ад культуры, і 
ад імён ды прозвішчаў сваіх сапраўдных адракліся...— 
дадала Кацярына са здзекам.— I ў іхніх славутых блакіт- 
ных вачах якраз тое, што і хочацца бачыць: накорлівасць, 
падхалімства перад дужымі, здзек з безабаронных. I яшчэ 
ў гэтых вачах процьма гарэлкі.

— Ты, дачка, яшчэ раз скажу: больш перажываеш за 
Нямкевіча, чым сам Нямкевіч! — паківаў галавою баць- 
ка.— Ты нібы і не Сяргеенкава. Быццам чужая нам... А па- 
ны Дзяжко і Гарбуковіч самі паскідалі лапці, шарачковыя 

світкі, абуліся і апрануліся як сапраўдныя інтэлігенты, 
пайшлі на сумленную службу, адракліся ад кваснага вяско- 
вага патрыятызму! 1 хіба ім горш цяпер? Што добрыя 
пасады маюць? ПІто з намі ў адной кампаніі?

— Ды што казаць! — абазваўся Дзяжко.— Нямкеві- 
чавы званы даўно ўжо адзвінелі... Гэтага не бачаць толькі 
Нямкевіч ды во Кацярына Юр’еўна.

— Чула? — прыгнуў галаву бацька.— Вось дзе голас 
сапраўдных сыноў, мудрых людзей!

— Толькі мне здаецца, што люд глядзіць на сваіх «сы- 
ноў», як на вырадкаў...

— Бо мужыкі нам зайздросцяць,— зноў азваўся 
Дзяжко. — Што мы, як кажа пан Сяргеенка, скінулі лапці 
ды світкі, носім боты ды сюртукі, што не аром і не косім...

— Дык вы «ўзвысіліся» над «мужыкамі»? — пасміх- 
нулася Кацярына. I, бачачы, што Дзяжко запнуўся, здзе- 
кавалася далей: — Няўжо вы не адчуваеце: вы ж смеш- 
ныя?! Па-правінцыйнаму фанабэрыстыя, недарэчныя! Каб 
вы былі сапраўдныя інтэлігенты, дык вы не ганарыліся б 
сваім «узвышэннем», а дбалі б пра іншае. Усюды ж, і тут, 
і там у нас, у Расіі, ненавідзяць гэткіх «узвышэнцаў» з 
мужыкоў... Вы бярыце прыклад з Казлова ды Чарнова. 
Вось дзе інтэлігенты!

— Адзін палітычны злачынец, а другі п’яніца! — 
хмыкнуў Петухоў.

— Затое абодва сумленныя інтэлігенты,— адказала 
Кацярына.— Вось кім павінны ганарыцца!

— Нейкі юр сёння напаў на Кацярыну Юр’еўну...— 
жартам паспрабаваў выкруціцца з няёмкага стану Дзяж- 
ко,— Нікому слова не дае сказаць. Вясна на дварэ, трэба 
пра каханне гаварыць, а яна — пра палітыку!

— Я вот, панове, слухаю яе,— кіўнула на дачку гас- 
падыня,— і думаю: а праўду ж яна кажа. 3 адной жа плоці 
мы, людзі, а памірыцца ніяк не можам. Той вялікі, той 
«нікчэмны»! Той разумны, той «дурны»! Той павінен быць 
толькі панам, а гэты — парабкам! Нашто ж так дзяліць 
людзей? Усе ж людзі перад богам роўныя. I на Нямкевіча 
вы дарэмна нагаворваеце. Ен жа вельмі сціплы, шчыры 
і, як кажа Кацярына, болып пра людзей дбае, чым пра 
сябе. Ды, як відаць, цяжка жыць добраму чалавеку...

— Так, так,— падтрымала і пападдзя.— 3 усіх Нямке- 
вічаў Аляксандр самы талковы. I не толькі з Нямкевічаў, 
але і з усёй вёскі. Аж дзіва, чаму нашы мужчыны гэтак 
яго неўзлюбілі?! Калі ты добра да чалавека адносішся, 

дык і ён ласкавы да цябе. Цкуеш яго бесперастанку — 
дык рана-позна агрызнецца...

— Вось так, хлопцы! — нечакана памякчэў, паківаў 
галавою Сяргеенка.— He вы, а Аляксандр Нямкевіч — 
любімец нашых кабет. He вы, а ён заваяваў жаночыя сэрцы.

— He мы, другі, не зрабілі сваёй місіі, а люд ёй не 
зусім паддаўся. Устоялі олухі...— уздыхнуў айцец Феадор, 
перасеў з канапы да стала, заклікаючы гэтым жэстам 
адысці ад такой цяжкай сёння размовы (а яны, такія за- 
дзірыстыя спрэчкі, у апошні час пачалі ўзнікаць усё час- 
цей, бо, хочаш ці не хочаш, трэба было гаварыць сваю 
думку пра новыя падзеі) і пачаць гульню ў карты,— Толькі 
вось дзіва дзіўнае: «Зачем мечутся народы я племена 
замышляют тіцетное?» Нашто? Чаму?

Усе замаўчалі.
Айцец Феадор нечакана павярнуўся, зірнуў у акно. Ху- 

ценька схаваў калоду карт у кішэню.
— Усё, панове! Гульня адмяняецца! — прамовіў,— 

Сатана прэцца!
Праз хвіліну ў хату ў звыклым шыняльку, у ботах і ў 

фуражцы зайшоў Лядзяш.
Размова пры ім павялася спакойная, рахманая. Ды і 

кароткая. Бо раптам усе пачалі ўспамінаць, што ў іх яшчэ 
шмат клопатаў, і разыходзіцца.



Частка другая. ТУРМА

Стогне і ў цемрадзі ночы злавеснай народ наш 
Вобмацкам долі шукае.

Мікола Гусоускі

Чем же вмноваты людн, понявшне боль 
страждуіцнх прежде вх самнх н указавшне 
нм не только ее, но н путь к выходу?

Аляксандр Герцэн

Раздзел першы

1

За гуменцам Сцяпана Супраневіча, на яшчэ не зусім 
тупкім грудзе, палала полымя. Гарэла ламачча, на днях 
падгрэбленыя на панадворку і выпетраныя, падсохлыя 
ўжо на сонцы і ветры трэскі ды смецце, рыззё.

Языкі агню ўзвіваліся, здаецца, вышэй гумна, былі 
відаць, канечне ж, на ўсю вёску, а тут высвечвалі вымеце- 
нае, з купкамі старой зеленаватай травы загуменне, хлоп- 
цаў і дзяўчат, што стаялі вакол цяпла, адганялі цемру — 
яна гусцілася паблізу шчыльнаю сцяною, стараючыся 
глынуць і гэтае, не дзённае, а зробленае людзьмі святло, 
ды апякалася, адступала. Вакол агню парылася, сушэла 
зямля, кругамі шарэў, сох пясок.

Сёння ў Янкавінах палілі зіму, збіраліся гукаць вясну.
Кацярына заўсёды чакала гэтую часіну, што прыносіла 

нешта таямнічае, мабыць, язычніцкае і заадно дакляроў- 
вала нейкае абнаўленне ў свеце, на душы. Недарэмна ж 
людзі кажуць: як і з якім настроем благавешчанне сустрэ- 
неш і правядзеш, такі будзеш і ўвесь год. Hi Дзяжко, Гар- 
буковіч, ні Петухоў сюды, да «муЖыкоў», не пайшлі, 
засталіся гуляць у карты, а яна з пападзянкамі прыйшла. 
Стаяла цяпер з імі і Кастусяю Нямкевіч і цяпер любіла 
няшчасную, але добрую душой дзяўчыну, як сястру. Не- 
падалёку іх стаялі Зося Мішук, стрыечныя сёстры Волька 
і Верка Чорныя — усе сяброўкі, асобна, воддаль ад усіх, 
трымалася яшчэ адна жаночая кампанія: дзяўчаты-шлях- 
цянкі з Засценка. Каля дзяўчат таўкліся вясёлыя цяпер 
хлопцы, дзеці.

Вось прыйшоў Уладак Дземідовіч. Валок пад пахаю 

пляскаты шэры сяннік. Хлопцы расступіліся, далі дарогу.
— Кідай, Уладак, і сяннік у агонь! — пакпіў Янка 

Нямкевіч.— Згарыць і ён, затое згараць і ўсе шляхецкія 
блохі!

Усе зарагаталі. Усім абы дай зачэпку — выбухнуць 
смехам.

— Ты не пільнуй мае сеннікі, свае папалі! — агрыз- 
нуўся той, апусціў сяннік долу, учапіўся за распораты 
верх, разадраў ніткі, а пасля пачаў вытрасаць у агонь са- 
лому — суцэльны пласт.

— Ну і збіў! — зноў падкалоў Янка.— Відаць, варо- 
чаўся, круціўся па начах!

Зноў усе засмяяліся, падкінулі па слову, па два.
Уладак агрызаўся, але няўдала.
Агонь накрыўся пластам, папоўз у бакі; пацямнела. 

Салома затрашчала.
— Во трашчаць блохі! — паківаў галавою Пятрусь 

Чорны.
Уладак не стрываў — заехаў таму поўху, збіў шапку. 

Пакуль Пятрусь сабраўся падымаць яе, дык Уладак падбіў 
яе нагою ў агонь. Той выхапіў сваю аблавушку, абдым- 
леную ўжо. Зноў усе зарагаталі, ужо з Петруся. Уладак 
хлябнуў яшчэ раз-другі па ім сенніком. У нос ударыў 
сухі пыл.

— Фу! — зафыркалі абедзве пападзянкі.
— He пылі, Уладак,— сказала Маша.— Адыдзіся і доб- 

ра вытрасі свой сяннік.
Уладак выскаліўся, паказаў свае буйныя пярэднія зубы, 

але Машы нічога не сказаў.
— Ды ў агонь яго трэба...— Пятрусь вярнуўся, уха- 

піўся за край сенніка і пацягнуў да полымя,— Ён прасмер- 
дзеў увесь. Шляхецкімі духамі.

— Я табе спалю! — Уладак ірвануў сяннік, скруціў 
і ўзяў пад паху,— Сваё налі, багацей гэткі.

Кацярына смяялася разам з усімі: яна прывыкла ўжо 
да гэткіх жартаў. Каму, можа, яны і не падабаліся. А яна 
заўсёды здзіўлялася, што тутэйшыя старыя і маладыя, 
як ім ні цяжка, умеюць жартаваць, кпіць з сябе і іншых. 
I іншыя весялілі, і самі супакойваліся, праганялі нудоту.

Яна слухала, як далей кідалі адзін аднаму рэплікі мала- 
дыя, валтузіліся, усміхаліся, і думкі яе зноў вярнуліся да 
Алеся. Няхай бы і ён быў сёння тут, з усімі, пасмяяўся. 
Але ён апошні час, пасля звальнення са службы, нібы 
саромеецца выходзіць з хаты. Сустракаюцца яны толькі 

ўвечар. Хоць цяпер, можа, гэтаксама думае пра яе. Відаць, 
не можа апомніцца, уражаны, што яна завабіла ў свой 
дом. Можа, і асуджае, лічыць яе гулякаю. Спаткаліся, па- 
цалаваліся — і ў пасцель. Нават не пагаварылі, не раска- 
залі адно аднаму, як жылі дагэтуль. Ну і няхай! Як 
выйшла, так і добра! Будзе яшчэ час, пагавораць. Цяпер 
яны будуць толькі разам, будуць сустракацца кожны 
дзень. Ён ужо будзе яе. Толькі яе. Яна нікому яго не 
аддасць. I сама нікога іншага не хоча і мець не будзе. 
Можа, тут яны ўжо больш і не будуць — на вачах у лю- 
дзей. Збяруцца і сапраўды паедуць куды ў іншае месца. 
Каб жыць і працаваць разам, каб ніхто ім не замінаў.

Кацярына, нават не адчуваючы, мацней прыціскала 
да сябе Кастусіну руку, нібы то была не яе, а Алесева, 
а Кастуся, мабыць, пра ўсё здагадваючыся, зазірала з пя- 
шчотаю ў вочы і ўсміхалася аддана, радасна, цеплячыся яе 
і Алесевай тайнай ды радуючыся, што яны зноў пала- 
дзілі.

Хлопцы пачалі паказваць свой спрыт — скакаць праз 
агонь. А ён зноў быў высокі, шаматкі: угарэлася Улада- 
кава салома. Павіліся, паплылі ў дрыготкім паветры яе 
чорныя агаркі. Вось разагнаўся, гойснуў праз вогнішча 
Янка Нямкевіч. Агонь лізнуў яго ногі, спіну, але не паспеў 
зачапіць: Янка мігам прысеў аж за агнём, мігам падха- 
піўся і адбегся.

Вось разагнаўся Уладак — ў кажушку, у ботах. Зату- 
паў,як мядзведзь, адпіхнуўся каля агню і гэтаксама пера- 
скочыў. За ім панёсся яго сусед, Антон Емельяновіч, 
стрыечны брат Янакавай братавай, Ядзі, але ён адпіхнуўся 
занадта далёка ад агню, дык не перагойснуў, шуснуў у 
полымя, узбіў ахапак гарачых чырвоных іскраў.

Усе выбухнулі рогатам.
— Няўмека!
— He быў бы шляхцюк!
Пад гул Уладак Дземідовіч падхапіў пад пахі Віцю 

Гарбацэвіча. Той дагэтуль стаяў воддаль ад агню, горбіўся, 
не асмельваючыся скокнуць праз агонь, але зайздросцячы 
тым, хто гэтак спрытна перасільгвае.

— Скачы! — закамандаваў Уладак, папхнуў да агню. 
Віця спалохаўся, аж вырачыў вочы, упіраўся, вырываўся, 
але цяжка было яму, хірляваму, вырвацца ад такога бугая. 
Усе зноў засмяяліся — з Віцевага сполаху. Здаецца, ні ў 
адной з бліжэйшых вёсак так не пакеплівалі з сына бага- 
тага чалавека, як у Янкавінах з Віці.

Г тут неспадзявана для ўсіх з таго гурту, дзе стаялі 
засцянковыя шляхцянкі, выскачыла Анелька Гарбацэвіч. 
Куляючыся на бакі, як качка, дабегла да хлопцаў і запус- 
ціла пазногці ва Уладакаў твар.

Той адразу ж адпусціў Віцю, са злосцю піхнуў Анельку. 
Яна павалілася долу.

— Чаго ты дзярэшся, каб цябе ястраб задраў! — як 
апраўдваўся Уладак, лэпаючы далонню па твары, што, ві- 
даць, засмылеў ад ранак.

— А не здзекуйся! — падняўшыся, прамовіла Анель- 
ка. Натапырылася, як курыца-квахтуха перад катом. 
«Кураня», Віця, стаяў безабаронны, бездапаможны і аса- 
ромлены.— Папрывыкалі...

— Малайчына, Анелька! — прамовіла Кацярына,— 
Ніколі не думала, піто яна такая храбрая. He брат яе, 
а яна брата аберагае.

Уладак, як пабіты сабака, пасунуўся ад агню. У паў- 
змрок.

— Кыш, кураняты! — накінуўся на малых дзяцей, што 
стаялі за сталымі цэлаю плоймаю.— Кыш на седала!

Тыя пырхнулі, як вераб’і, у цемень.
— Скалазубы! Скалазубы! — загукалі з цемры.
Уладак улёг за імі. Каб дагнаць хоць каго, хоць на кім 

выліць свой сорам і сваю злосць. Заўсёды ж нехта ёсць у 
вёсцы, хто любіць дзяцей і хто здзекуецца з іх, слабых і 
шчырых. Уладак — хлопец жорсткі і бессардэчны, пудзіла 
і пагроза для дзяцей.

— Якая дзікасць! — скрывілася Валя-пападзянка.
— Што ёсць, тое ёсць,— прамовіла Кацярына.
— I ўвогуле гэтыя гулі варварскія...— хмыкнула Валя.
— Народу, Валечка, трэба забавы,— зноў адказала 

ёй Кацярына.— I ён весяліцца, як можа. I не горш, чым 
мы, адукаваныя. Бо ў нас бывае яшчэ большае, адукаванае, 
хамства...

Валя з крыўдаю змаўчала. Надзьмулася. Сястра яе, 
Маша, хіхікнула. I зноў ды зноў зіркала на Янку Нямке- 
віча. Але той не паварочваў сюды галавы. Часта кідаў 
позірк на Зосю Мішук. I тая, як бачыла Кацярына, адказ- 
вала закаханымі позіркамі.

Загуў Уладак. Усе абярнуліся: Уладак з-пад гумна Чор- 
ных пёр перад сабою некага пераапранутага — пад Дзеда 
Мароза. Той быў у валёнках, вывернутым белым кажуху, 
з вусамі і з барадою з доўгай мяккай кудзелі, у зімовай, 
з кавалкамі белай ваты, шапцы. На твары былі прычэпле- 

ныя шырокія калматыя, з пакулля, бровы і вялікі, ці не з 
рэдзькі, нос. Дзед Мароз трымаў у руках доўгую жардзіну, 
а да жардзіны была прывязана няўклюдная лялька-кабе- 
та — напхнуты саломаю ці сенам мех, на мяху было старое, 
без дна вядро, на вядры вугалем былі намаляваныя вялікія 
вочы, нос, шырокі рот. Замест рук — голле. Гэта была 
«Зіма».

— Замарожу! — кінуўся Дзед Мароз да ўсіх, тыцнуў 
«Зімою» дзяўчат-шляхцянак.— Паабмарожваю насы і 
шчокі! — махнуў па доле лялькаю. Нехта быў з мужчын. 
Можа, хто і з Чорных. Міхайла ці Пятро.

Дзяўчаты завішчэлі, кінуліся прэч. Дзед Мароз — за 
імі. He дагнаўшы, павярнуўся і прыстаў да іншых — да 
гурту, дзе была Зося, а пасля і да гурту, дзе стаяла Каця- 
рына. I яны, смеючыся, адбегліся.

Дзед Мароз уволю папабегаў за ўсімі, пакуль не зама- 
рыў дзяўчат і не здаўся сам, а пасля закрычаў:

— Прасеце, каб я спаліў зіму! Каб не памарозіў!
— Просім, просім! — загалёкала Зося-весялуха.
— He ўсе просяць! — паскардзіўся Дзед Мароз.— Ка- 

торыя яшчэ не хочуць цяпла, вялікадня, вяселляў! Ра- 
боты ў полі!

Тады ўсе закрычалі. Хорам.
— Вось цяпер бачу: усе гоніце зіму,— сказаў Дзед 

Мароз, запыняючыся каля вогнішча.— Цяпер станавецеся 
ўсе ў круг вакол цяпла і клічце вясну.

Моладзь паслухала. Абступіла з усіх бакоў агонь, узя- 
лася за рукі.

— Пачынайце! — закамандаваў Дзед Мароз. ІЦічаў 
першы:

Ой, выйдзем мы на горку 
Ды паклічам бога 
Адамкнуць зямліцу, 
Выпусціць расіцу.

— Ну, усе разам...
Тады заспявала Зося. Прыгожым меладычным гола- 

сам. За ёю падхапілі ўсе.

Вол бушуе — вясну чуе, 
Вол бушуе — вясну чуе, 
Воран крача — сыру хоча.

Воран крача — сыру хоча, 
Воран крача — сыру хоча, 
Дзеўка плача — замуж хоча.

He бушуй, воле,— пойдзеш у поле 
Ды і ў полі наарэшся!

He плач, дзеўка, пойдзеш замуж, 
He плач, дзеўка, пойдзеш замуж 
Дый замужам нажывешся!

Наараўся вол, улёгся. 
Воран крача, сыру з’еўшы. 
Дзеўка плача, сына меўшы.

— Надта ж невясёлая песня,— сказаў Дзед Мароз, 
адзін тупаючы каля агню, пасярод круга.— Давайце ве- 
сялейшую!

— А якая, Дзед Мароз, можа быць вясёлая песня? — 
запытала Зося. Зноў завяла першая:

Вол бушуе — вясну чуе, 
Дзеўка плача — замуж хоча. 
He бушуй, воле, наарэшся, 
He плач, дзеўка,— нажывешся: 
Пойдзеш замуж за жаўнера. 
Жаўнер будзе ваяваці, 
А ты будзеш жабраваці.

«Не дай бог, калі будзе вайна! — падумала Кацяры- 
на.— На яе ж могуць забраць і Алеся...»

Загуў Янка Нямкевіч. He зусім смела ды ўмела, але тут 
жа ўсе падхапілі, заспявалі на ўсё наваколле.

— Ах ты, вясна, ты красна, 
А што ж ты нам прынясла? 
— На зямельку травіцу, 
На травіцу расіцу, 
На лясочак лісточак, 
На дзяўчатак вяночак, 
На дзяўчатак красотку, 
На хлопчыкаў сухотку.

— Ну што, Валя? — нагнулася, шапнула Кацярына 
суседцы злева. Валі-пападзянцы.— Дзікасць? Ці сімваліч- 
насць, мудрасць ды натуральнае хараство? Шчырасць, не- 
пасрэднасць?

Тая нічога не адказала. Толькі ўсміхнулася. 3 пасаром- 
ленасцю.

Зноў заспявала Зося. Файна, урачыста.
Блаславі, божа, зіму замыкаці, 
Зіму замыкаці, вясну загукаці, 
Дай, божа, на жытачка род, 
На статачак плод, 
Людзям на здароўе.

«Дай божа! — падумала Кацярына, сёння, як ніколі, 
адчуваючы еднасць з гэтымі янкавінскімі сялянскімі хлоп- 
цамі і дзяўчатамі.— Дай божа ўсім вам шчасця!»

— Гары, ліхая зіма! — сказаў Дзед Мароз і кінуў у 
агонь ляльку.— Прэч лютая і халодная!

2

Відаць, кожны гаспадар найбольш і найлепш думае, 
калі ён адзін і працуе. I пра тое, што на свеце робіцца, і пра 
тое, што яму найбліжэй і наймацней баліць.

«Хоць бы было і сёлета ціха. Хутчэй бы вярталіся ўжо 
дадому Кірыла і Андрэй з заробкаў,— думаў Сцяпан Чор- 
ны, мяшаючы карове сечку ў цэбры.— Хай бы ўжо самі 
гаспадарылі, глядзелі б сваіх жонак і дзяцей, а я памёр бы 
ўжо... Зусім падбіўся, зусім жыць не хачу... Хоць, таўчы 
яго камары, і лягчэй, калі няма дома сыноў. Калі дома, 
дык у хаце калатня. He так задзіраюцца яны, браты, як 
іхнія жонкі. Нявесткі. Ненавідзяць адна адну, кожная 
хацела б другую выгнаць з хаты. Завядуцца — счэпліва- 
юцца, як певуны, і мужы. А без іх нявесткі злуюць, сва- 
рацца, не гавораць адна з адной, але бойкі, крыві ў хаце, 
дзякуй богу, няма».

Панёс цэбар з сечкаю ў цёмную загарадку, дзе стаяла 
высокая чырвоная карова. Худая. Побач у катушку, пад 
курыным седалам,— бычок.

«Як не шанцуе, дык не шанцуе, таўчы яго камары. 
Каб была цялушачка, дык, глядзі, праз год-другі яшчэ 
адна карова была б! Хоць пад старасць, можа, смятаны з 
тварагом з’еў бы».

Выходзячы з хлява, са скрухай зірнуў на самую пер- 
шую ад дзвярэй загарадку: тут яшчэ нядаўна стаяў іхні 
стары конь. Цяпер яго няма. Як звазіў на ім з Шубіна сабе 
і іншым за плату сена, дык той пакепаў пару дзён і паў.

«I што буду ўвесну рабіць? — зноў жахнуўся,— Як 
буду гной вазіць? Араць? Пазычыш каня — у такі хамут 
залезеш, што і не выцерабішся з яго. На ўсё лета. За жыта, 
за картофлю, што ўзяў у Гарбацэвіча, — адрабі, за каня — 
адрабі, дык... Ці мне, старому, адрабляць! Маладыя гаспа- 
дарылі б. Вот, таўчы яго камары, не шанцуе, дык не шан- 
цуе. У Гарбацэвіча і кароў, і коней вунь колькі — і ніякая 
трасца іх не бярэ. А тут... Праўду кажуць: багатаму чорт 
і дзяцей калыпіа».

Выйшаў з хлява.
Убачыў: ідзе ў двор чалавек. Ага, Алесь Нямкевіч.
— Добры вечар, дзядзька Сцяпан,— усміхнуўся Алесь. 

Вясёлы, здаецца, памаладзелы.
— Добры вечар, Алеська,— адказаў ён, не могучы зір- 

нуць шчыраму, неразлучнаму маладзейшаму сябру ў 
вочы. Той, кажуць, кахаецца з Кацярынаю Сяргеенкаваю: 
як толькі Алесь вярнуўся з Вільні, дык Сяргеенку выма- 
залі глінаю вароты. Але і ўчора, кажуць, Алесь і Кацярына 
сустракаліся. Дык вось неяк і няёмка пазіраць у вочы 
таму, хто падходжвае да замужняй кабеты.

Парукаліся. Сталі каля пахіленага плота.
— Няма, дзядзька, сапраўднай вясны.
— Ды чорт яго ведае, што робіцца! I на свеце, і з пры- 

родаю.
— Прачыталі газеты? — усміхнуўся Алесь.
— Чытаць-то начытаўся,— махнуў ён рукою,— Але 

хіба разбярэшся, што робіцца на свеце, у Пецярбурзе? He 
разбярэшся. Туманоў, таўчы яго камары, многа. Усе ж 
дакляруюць табе залатыя горы, а карысці ад іх даклярацый 
ні халеры...

— Перамелецца ўсё неўзабаве...
— Перамелецца, канечне,— згадзіўся Чорны,— Дык 

хадзем у хату, аддам газеты. Бо Міхайла і Пятро мае агле- 
дзелі, нросяць даць. А ім дай — дык, лічы, і прапала. 
Скураць.

— Чытайце самі і ім дайце,— сказаў Алесь,— Я шмат 
газет навёз. Хопіць нам, хопіць і вам. Я да вас па другім 
дзеле, дзядзька Сцяпан. Хачу, як і ўчора казаў, сваю школ- 
ку ў Янкавінах адчыніць. Адразу пасля вялікадня. Соба- 
ліха падмелася ўпусціць у хату. Дык вот збіраю вучняў. 
Павучу, калі днём, калі ўвечар. Хай умеюць чытаць, пісаць 
і па-свойму.

— Яно так, Алеська,— згадзіўся Сцяпан Чорны.— 
Дзела гэта добрае. Я сваіх унукаў трымаць не буду. Хай 
ідуць, хай дакладаюцца. Як вы кажаце, хоць трохі паву- 
чацца, пакуль пасвіць каровы. Але ж... Я вам цяпер не 
магу заплаціць... Ніяк... Каторы ўжо час няма хлеба. Кар- 
тофлі на насенне не хваціць...

— Я ж не гавару пра плату,— прамовіў Алесь.
— Мала што не гаворыце. Я ж ведаю: чалавеку за 

працу трэба плаціць. Хіба ўжо ўвосень заплацім...
— Я ні ад кога нічога не вымагаю, дзядзька. Аддасцё 

ўвосень — добра, не аддасцё — такой бяды. Абы дзеці ву- 
чыліся, не раслі невукамі... _



— Залатая ў вас душа, Алеська! — паківаў галавою 
Чорны.— Такіх людзей мала цяііер на свеце.

— Што пра гэта думаць,— сумеўся Алесь,— Іншае 
мне баліць: не ўсе хочуць пускаць дзяцей у маю школу. 
Нават і мае дзядзькі, Грыгарцэвічы і Касцюкевічы. Ды 
што пра дзядзькоў гаварыць? I бацька супраць, каб я адчы- 
няў іпколу. 1 ў Засценку мнуцца. To кажуць, пастае час 
ячмень, авёс сеяць, кароў пасвіць, то... Вот увосень ужо 
могуць пусціць... Баяцца, словам, маёй школы. Бо і Сяр- 
геенка, і Лядзяш адбіваюць, палохаюць.

— Люд наш асцярожны...— уздыхнуў Чорны,— Але 
калі надумаліся, Алеська, дык адчыняйце. Я сваіх унукаў 
прышлю. I браты мае сваіх дзяцей пусцяць. Навука не 
зашкодзіць. Навука ест навука. Мы ні Сяргеенку, ні Ле- 
дзяша баяцца не будзем. Бо нічым не ўскураюць яны нас.

— Ну то дзякуй, дзядзька,— пацёр рукі Алесь, зара- 
даваўся,— Пайду ў Засценак. Пастараюся і шляхцічоў 
уламаць. Уламлю тых, дык за імі ўсе сваіх дзяцсй пус- 
цяць...

Гарбацэвіч якраз сядзеў у хаце, падшываў хамут. Як 
зайшоў ён, Чорны, падняў галаву з рэдкімі, ускудлачаны- 
мі, злямчанымі русявымі валасамі, зірнуў праз акуляры, 
што віселі, лічы, на самым кончыку тоўстага носа. Акуляры 
былі зачэплены ніткамі за вушы. У адным вочку было 
трэснутае цьмянае шкло, у другім шкла зусім не мелася.

Гарбацэвіч тут жа апусціў галаву. Як і не заўважыў 
яго, гэткага госця.

Сцяпану такая ўвага была не ў навіну. Ён ведаў: ні ў 
Засценку шляхта, ні тут Гарбацэвіч не лічаць яго за чала- 
века. Ды яшчэ, можа, гаспадар быў і раззлаваны: у хаце, 
як ён чуў з двара, сварыліся. Праўда, як ён зайшоў, усе 
адразу ж змоўклі. Гаспадыня, Вікця, стаяла пры камінку, 
пры лучыне, і выцірала далонню слёзы на шчоках, дзеці, 
Віця і Анелька, сядзелі абапал стала насупленыя, як мала- 
дыя совы. Можа, і ад таго насупіліся, што іх не пусцілі ў 
вёску на гулянку. Бо ўсе цяпер, на сходніх днях вялікага 
посту, не пускаюць сваіх маладых на гулі, змушаюць 
больш, чым калі, маліцца, чытаць святыя кнігі.

— Добры вечар у хату! — павітаўся Сцяпан бадзёра.
— Добры вечар, — адказала Вікця, кіўнула яшчэ і га- 

лавою, падсунула пад хустку каля вушэй пасмы сівых 
валасоў, абцягнула ўверх і саму хустку. Гаварыла шапя- 

220



лявячы: не было пярэдніх зубоў. Казалі, іх яшчэ ў мала- 
досці павыбіваў злы муж.

— Садзіся, калі зайшоў,— буркнуў. Сцяпан паслухмя- 
на сеў. У парозе на лаве.

— Ой, макрэча! — уздыхнуў ён, пачынаючы гутарку 
здалёку.— I снег, і дождж на дварэ. А паслязаўтра ж 
вялікдзень.

Яму адказала Вікця. 3 ёю яны і гаманілі. I пра надвор’е, 
і пра вясковыя навіны, і пра вялікдзень, і пра перамены 
ў свеце.

— Хто ж ведае...— уздыхнуў Сцяпан.— Можа ж, і бу- 
дуць якія перамены...

— Многа ты хочаш! — абарваў яго Гарбацэвіч.
— Каб жа многа, пане Гарбацэвіч,— зноў уздыхнуў,— 

He многа. Хачу, каб Андрэй ды Кірыла мае вярнуліся, 
каб зямлі сваёй троху прыдбалі. Хоць каб на старасці хлеба 
ўволю паесці... 3 мякінай лёгка хадзіць, ды цяжка ногі 
цягаць.

— Зноў у пазыкі прыйшоў? — адразу зразумеў яго 
«заход» Гарбацэвіч, падняў узлахмачаную галаву.

— Ды хоць бы пуд які яшчэ жытняй мукі...— адказаў 
Сцяпан, а сам падумаў: «Загавару спачатку хоць пра 
пуд. Зачаплюся, дык папрашу, таўчы яго камары, і 
больш...» Сказаў: — Жыць весела, ды есці нечага...

— Надта ж скора вы таго паўмяшка ўходалі...
— Якое ж, пане Гарбацэвіч, «скора»! Мы таго паўмяш- 

ка елі больш чым два месяцы! I ашчаджалі! Але вялікая 
сям’я! Як кажуць, жывём: тры дні без хлеба, а два дні так!

— Усё роўна ясцё, як не ў сябе.
— Хлеб разы два спяклі. He больш. Пераварылі ўсё на 

зацірку. Адным словам, не за тое згалелі, што соладка пілі 
і смачна елі, а за тое, што ліхадзеі тоўстае горла мелі...

— I як ты думаеш аддаць? Ці думаеш: на тваім пяску 
ўсё сёлета парасце?

— Што аддадзім увосень, пане Гарбацэвіч, што адро- 
бім...

— Хто адробіць? Ты?
— Што я, што Пятрусь і нашы бабы...
— Якія работнікі з цябе і з твайго Петруся! — грэб- 

ліва махнуў той рукою.— А па-другое, няма і ў мяне ўжо 
лішняга жыта. Абы самому хваціла да новага хлеба. Мы не 
ядзім па гэтулькі, як вы. Ашчаджаем. Хлеб з лупінамі, 
з шаройкамі пячом. Вот бабы ўзгарэліся на вялікдзень бул- 
кі, сухарыкі спячы. А я не даю пшанічнай мукі. Бо яе



«Скупеча ты і жмінда несусветная! — падумаў Сця- 
пан.— I маеш усяго ўволю, і сам сабе ўсяго шкадуеш. 
Морыш сям’ю голадам».

— Яно ж ведама, пане Гарбацэвіч, і вам усё з неба не 
валіцца...— сказаў уголас.— Усё ж і вы з мазаля агоралі. 
Але вот пакрыху і выбіліся ў людзі, сталі на ногі. Пан ужо, 
лічы...— наўмысна паліслівіў, каб размякчыць яго злую 
чэрствую душу.— I хто, калі не вы, паможа нам? Толькі 
вы. Хай вам ужо бог за гэта дасць здароўя і сілы... Гэта ж 
вялікдзень ідзе, а мы не тое што булак, але і хлеба чорнага 
не маем, заціркі няма з чаго зварыць...

— He магу памагчы,— прамовіў Гарбацэвіч,— Кажу 
ж, няма.

— Дзеці апухаць з голаду пачынаюць...— жаласна 
прамовіў Сцяпан, пазіраючы ўжо больш на гаспадыню. 
Ведаў: у яе душа іншая, чым у мужа, добрая.— Жываты 
як бубны... Енчаць, душу грызуць: дай ды дай есці. Каб які 
хоць пуд мукі...

— Няма,— адрэзаў Гарбацэвіч.
Так ні з чым і пасунуўся Сцяпан з хаты. На душы 

было не тое што згрызотна, а смяртэльна пуста і прыкра. 
Жыць не хацелася. Кляў у думках сваё жыццё, Гарбацэ- 
віча. Ведаў жа: той мае. Але не дае. Змушае прасіць, кла- 
няцца, набівае большую цану.

Яно так і было. Як толькі Сцяпан выйшаў з хаты, Вікця 
сказала мужу:

— Грэх жа, Пётрык, гэтак здзекавацца з чалавека. 
Мы ж можам пазычыць. I не толькі пуд ці два...

— Пабяжы, вярні! Дай, калі такая добрая! — агрыз- 
нуўся той, зноў даючы волю свайму сварліваму характа- 
ру,— Чорнага ўгнявіў! Гэткага пана! Унадзіліся, як зайцы 
ў капусту!

— Бога пабойся, Пётрык. Ці забыўся, як сам некалі 
жадзён быў кавалачку хлеба?

— Хай не распускаюць языкі, як пугі! — адказаў са 
злосцю, маючы на ўвазе тыя крыўды і знявагі, што нядаўна 
меў ад братоў гэтага Чорнага ў Шлёмавай карчме.— 
Яны брэшуць на мяне, а я павінен ім у ногі кланяцца. Хай 
пагаладаюць, дык, можа, не такія языкатыя будуць! Дый 
калі пазычаць — вочы салаўіныя, аддаваць — савіныя!

— Нядобра так, Пётрык. Свае ж людзі...
— Сам ведаю, што добра, а што нядобра. He сунься са 

сваім курыным розумам абы-куды без патрэбы. He пан, 
прыйдзе і яшчэ, папросіць. Нідзе не дзенецца! Маё дабро, 

дык піто хачу, тое з ім і зраблю! Хачу пазычу, хачу — не!!! 
Ды на пазыкі знойдзецца ахвотнікаў... Паўвёскі просіць, 
каб пазычыў хоць пуд, хоць паўпуда...— і бубніў-бубніў 
сам сабе, распаляючыся: — Хай ведаюць, хай глядзяць як 
на чалавека, а не як на сабаку. Ты яму дай, выратуй ад 
смерці галоднай, а ён на цябе брэша, гаўкае, як на ваўка...

У хату Сцяпан Чорны вярнуўся позна.
За гэтыя дні нізкая хата пахарашэла. He пусцілі болып 

вячорнікаў, і нявесткі з дачкою памазалі столь, сцены, 
печ мелам, надралі рыдлёўкаю гліняны дол. Але на душы 
весялей не рабілася.

Жонка пільна зірнула на яго з печы. Каторы ўжо дзень 
ляжыць. Даядаюць яе сухоты — спадчынная іхняя хва- 
роба.

— He пазычыў? — ціха запытала.
— Не,— адказаў, скінуў і павесіў у парозе нявыдуб- 

лены, некалі белы, а цяпер ужо чорны, укарэлы кажух, 
сеў ііры стале на лаве.

От дзе чалавек! — застагнала жонка.— Hi душы, ні 
сэрца! Як каменны! Як той Гаспадар-камень!

Старэйшая нявестка, худая і хмурная, чорная, нібы 
цыганка, Аўдоля моўчкі стаяла ля палаючай печы, малод- 
шая, тоўсценькая, зграбная Ганя — каля стала, рэзала ў 
вялізную місу, лічы, мядніцу, кіслыя гуркі. У мядніцы з 
палову было старога салёнага расолу.

Нявесткі між сабою каторую пару ўжо не гаварылі. 
На тапчане, на ложку дурэлі, енчылі, пішчзлі ўнукі. Як ні- 
колі, сёння рвалі нервы.

— Ціха, таўчы вас камары! — крыкнуў на іх Сцяпан, 
хоць увогуле крычаў рэдка, а біць, лічы, ніколі не біў. 
Тыя — босыя, з бруднымі, аж чорнымі падэшвамі, чарна- 
мазыя, як цыганяты, заціхлі, паселі, пасміхоўваючыся і 
штурхаючы адзін аднаго локцямі, зноў пад’юшчваючыся 
да дураслівых гуляў. Тут жа і адчуў: дарэмна злуе на 
дзяцей. Хіба яны вінаватыя? Яны на тое і дзеці, каб дурэць, 
гуляць. Але як ён можа іх пацешыць, што даць для іхняга 
дзяцінства? Адно толькі яму па сіле — наплесці ім лапцей.

Вочы запыніліся на малодшай нявестцы. Яна ўжо абі- 
рала цыбулю, плюшчылася ад слёз. Нешта завысока пад- 
няўся яе жывот, нешта пад весну — пад бясхлебіцу — 
пачала яна надта правіцца.

«Няўжо грубая? — жахнуўся.— Але ад каго? Андрэя ж 

яе ўжо каля двух гадоў няма дома. Няўжо з вясковым якім 
падгуляла? Ці з нашым меншым? 3 Петрусём?»

Зірнуў на яго. Той воддаль сядзеў на лаве. Адвёў вочы.
«Можа, і з гэтым падшыванцам нагуляла. Пасміхоў- 

валіся ж абое раней, разам ды раза.м рабілі ўсё на двары, 
часта былі адны ў гумне... Алс ж смаркач яшчэ, васем- 
наццаці няма. А яна ж баба, пад трыццаць...»

Лінула цяплынь да твару. Галава забалела, як на ёй 
ячмень змалацілі. I гэтак заўсёды: расхвалюецца — ба- 
ліць галава.

Старэйшая нявестка дастала з печы чыгун з бульбаю, 
адцадзіла ваду і, трымаючы перад сабою, прынесла чыгун 
сюды і высыпала з яго бульбу проста на стол. Уверх узві- 
лася пара.

Зноў завішчэлі ўнукі, адпіхваючы адзін аднаго, імтану- 
ліся да стала, аблжіілі яго з усіх бакоў. Васьмёра бэйбусаў, 
будзь здароў едакоў. Пахапалі па самай вялікай бульбіне, 
адзіралі пазногцямі з яе луніну.

«Добрыя людзі сёння будуць есці селядцы, грыбны 
суп, аладачкі з макам і цукрам, белы кісель...— падумаў 
Сцяпан са скрухаю,— а тут, таўчы яго камары, штодня 
бульба, вада ды вада... I Шлёма, паганец, не даў напавер 
ужо селядцоў і лёку...»

Малодшая нявестка адгарнула пасярод стала бульбу, 
паставіла туды мядніцу з расолам, пасля прынесла і шпур- 
нула драўляныя лыжкі. Найбліжэй туды, дзе сядзела трое 
яе дзяцей, самыя меншыя тут.

— Матцы крыху адлі і падай,— сказаў малодшай ня- 
вестцы Сцяпан.

Таня паслухала, моўчкі сваёю лыжкаю зачарпнула з 
мядніцы расолу, наліла палову глінянай міскі, узяла пару 
бульбін і панесла да печы.

Селі каля стала і нявесткі, Пятрусь.
Тут жа ўнукі, сяк-так абабраўшы бульбіны, пачалі 

адзін перад адным чэрпаць з мядніцы і сёрбаць расол. 
Лілі ад мядніцы да сябе сцежачкі.

— He разлівайце! — злосна сёння сказаў Сцяпан,— 
Куды вас халера гоніць! Паменш бярыце, аглаеды! — па- 
дакараў, аднак і сам завіхаўся абіраць бульбу, ведаў, 
калі падрэмлеш, дык і не спатоліш голад. 3 восені і на па- 
чатку зімы ён надта не гнаўся за дзецьмі, думаў, няхай 
яны найперш пад’ядуць, але цяпер, пад весну, адчуў: 
трэба шанаваць сябе. Пад весну пачаў ён слабець. А сла- 
бець не трэба было: наперадзе шмат работы. I сваёй, і чу-

жой. Дык цяпер, калі на дне мядніцы неўзабаве засталося 
зусім мала расолу, нешта дурное пад’юшчыла яго. Ён 
непрыкметна ўзяў са стала крыху ліпкіх лупін, патрымаў 
пад сталом, а потым падняўся, нібы з-пад сябе ўзяў іх, 
з грэблівасцю скрывіўся, патрос, а пасля сказаў: «Фу!» — 
і шпурнуў скамечаныя лупіны на дно мядніцы.

— Цьфу! — шпурнула на стол лыжку старэйшая ня- 
вестка, Аўдоля.— Старыя, а што цэп дурныя! А яшчэ 
кніжкі чытаеце!

Паклалі лыжкі і Ганя, Пятрусь. За імі адсунуліся 
з неахвотаю ад мядніцы і ўнукі.

— Вам гідліва, а мне, старому, усё роўна! — усміх- 
нуўся ён, падсунуў да сябе мядніцу. Пачаў сёрбаць з яе. Ве- 
даў: недаядуць дзеці сёнпя, даядуць праз дзень. На вялік- 
дзрнь. Будуць разам са старэйшымі ў валачобніках, дык 
і ім перападзе ласункаў ад чужых людзей.

Высербаў усё, быў поўны жывот, але есці ўсё роўна 
хацелася. Падумаў: трэба схадзіць на вёску. Да Міхайлы 
ці Пятра. Можа, тыя якраз вячэраюць і заяросяць за 
стол. I сабраўся, пайшоў. Але не пажывіўся. Тыя павячэра- 
лі ўжо, і Пятро, усміхаючыся, сказаў яму: «А мы якраз, 
брацец, думалі да цябе ісці...»

3

Як свёкар пацягнуўся з хаты, Ганя пачала рабіць 
знакі Петрусю, каб ён выйшаў на двор.

Ён патупаўся-патупаўся, апрануўся і пад пільны ды, 
здаецца, зларадны позірк старэйшай нявесткі падаўся на 
двор. Да гумна. Праз колькі хвілін выскачыла за ім і Ганя.

Ен хацеў адчыніць дзверы — каб зайсці ў гумно. Як 
і раней. Але Ганя сёння не пайшла за ім, спыніла.

— Петрусёк! — прытулілася.— Што будзе? Паўнею ж 
не па днях, а па гадзінах! Бачыў, як бацька сёння 
назіраў! Як ні ўціскай жывот, усё роўна ён паўнее і паўнее. 
Скора во пад самы нос падапрэ.

Пятрусь маўчаў. Ды што ён, шкоднік, мог сказаць? 
Цяпер ён стараўвя як мага менш бачыцца з ёю. Як мог 
уцякаў з хаты, лічы, не стыкаўся дома. Але Ганя каторы 
ўжо дзень спрытна яго лавіла, скардзілася і плакала, 
разрываючы яму душу.

«Сама ж вінаватая...— падумаў.— Я ж першы не лез 
да яе. Я да яе ні з адной дзяўчынай не знаўся. Яна сама

першая падкацілася. Ды гэтак лоўка, што і я не агледзеў- 
ся, як прыліп да яе...»

— Ну, чаго ты маўчыш? — папікнула, усхліпнула.— 
Скажы ніто.

— A што я скажу? — разгублена запытаў у адказ.
— Каб жа я ведала такое, дык ніколі-ніколі цябе не 

падпусціла б! — заламала рукі,— Але ж я думала, што ты 
ўпільнуешся, не нашкодзіш...— I, ужо не саромеючыся яго, 
каялася, кляла сябе за тыя ночы, калі не магла спаць, 
чуючы, як ён варочаецца паблізу, як хацела нават пры 
свёкрах прыйсці ўночы да яго на тапчан, як загульвала 
з ім і як наўмысна аднойчы, калі ведала, што ён адзін 
у гумне, зайшла туды...

— О божачка! — пачала плакаць,— Другія бабы гу- 
ляюць з чужымі мужчынамі, з хлопцамі — і нічога... 
А гэта... Як я скора ўсім у вочы зірну? Свёкрам? Вёсцы? 
Што Андрэю, калі вернецца, скажу? Адна наша змяя пера- 
грызе мне нутро...

«А што я Андрэю скажу? — жахнуўся і ён.— Заб’е 
ён мяне, як муху... ды ў вёсцы ўсе зубы скаліць будуць...»

На ўсяночную ў царкву сабралася шмат людзей. Вы- 
сыпалі, лічы, усе з Янкавін, прыйшлі людзі і з Прудоў, 
Крычатоў, Рудні, Пільніцы, з хутароў — з усіх тутэйшых 
праваслаўных вёсак. Кожны — ці то стары, ці то малады, 
ці зусім падлетак — прынёс з сабою клуначак: выфарба- 
ваныя ў настоі ад лушпін з цыбулі яйкі, карабкі з соллю, 
хлеб. Каб усё гэта пасвянціць. I яшчэ кожны ўзяў з сабою 
бутэлечку. На свянцоную ваду. Хоць былі праваслаўныя, 
але шмат якія абрады спраўлялі як і католікі.

У царкве спачатку было вельмі холадна, стыла. Аж 
білі дрыжыкі. Пасля, калі паволі ўвагрэлі паветра, крыху 
пацяплела.

Янка заўсёды каля царквы ці ў царкве чуўся ніякавата. 
Ён не меў вялікай набожнасці, але і на бога абы-чаго не 
гаварыў, іпчыра верыў і асцерагаўся лішні раз успамі- 
наць яго імя. Царква змушала яго да пакоры, маўклі- 
васці і нейкай стоенай урачыстасці: і высозная столь, 
вялікія малюнкі на сценах, з якіх пазіралі строгія святыя, 
і пон за царскімі дзвярыма, і клірас з пеўчымі, свечкі. 
I яшчэ рэха, што кацілася па царкве, калі гаварыў non ці 
спяваў хор. Што ні кажы, у царкве мяняешся, думаеш 
не пра свой двор, а пра нешта, што і ўцяміць не можаш.

I сёння Янка ціха стаяў на мужчынскай палове сярод 
сталых мужчын і хлопцаў у кажухах, з падстрыжанымі 

патыліцамі, выгаленымі шчокамі і набіраўся таямнічасці 
ды ўрачыстасці і, лічы, не пазіраў на другую палавіну, 
дзе сярод кабет і дзяўчат стаяла Зося і зусім не пазірала 
ў яго бок. Як і не бачыла яго, аддавалася толькі маліт- 
вам, богу. Невядома, як яна, а ён, амаль не пазіраючы, 
усё ж вельмі добра бачыў яе.

Жыццё ішло сваёю калейкаю і ў царкве. Па-першае, 
наперадзе, перад царскімі дзвярыма, стаялі самыя шаноў- 
ныя людзі: Сяргеенка, Лядзяш, Чарноў, Дзяжко, Гарбу- 
ковіч, Гарбацэвіч, за імі — Дземідовічава радня, воддаль — 
іхняя, Янкава, а ўжо за імі стаялі Мішукі, за Мішукамі — 
Чорныя.

Адны стоена маўчалі, аддаючы сэрца богу, іншыя 
кашлялі, перамаўляліся, а дзеці нават і хіхікалі, штурха- 
ліся — па мужчынскай палове паходжваў раз ад разу дзяк 
і сыкаў на дзятву, ківаючы на папа,— каб таго больш 
слухалі. Дзяк быў родны брат старасты Дземідовіча.

Вось ён, невысокі, таўсматы, запыніўся за Янкам.
— Ціха вы, жэўжыкі! — сыкнуў на дзяцей,— Знайшлі 

дзе шаптацца і шчыпацца! Слухайце, ірады, бацюшку! 
Тут вам не вечарынка! — і, адыходзячы, зацягнуў ба- 
сам: — Крэ-сці-і-це-ся-я-я!

Усе пачыналі жагнацца. Дзяк Дземідовіч ішоў да цар- 
скіх дзвярэй і цягнуў: «Во Хрыста аблекоцеся!» I калі 
ён замаўкаў, зноў нешта на зразумелай і ў той жа час на 
зусім незразумелай старой царкоўнай мове гаварыў non, 
айцец Феадор, спяваў хор на клірасе ці падпяваў Дземі- 
довіч — і здавалася: душа цяпер ляціць некуды далёка і 
высока.

Неўзабаве non і дзяк памкнуліся праз усю царкву 
на выхад. Народ рассоўваўся, даваў дарогу.

На двары — пасля крэснага ходу вакол царквы — 
айцец Феадор падышоў да загадзя раскладзенага, а цяпер 
амаль патухлага вогнішча, памаліўся каля яго, каля цэбра 
з вадою, апусціў у яе крыж.

I ледзь адышоўся, як да вогнішча і цэбра хлынуў 
люд. Па святыя вугольчыкі, ваду.

Штурхаліся, сварыліся.
— Ды хваціць табе,— злаваў на некага Міхайла Чор- 

ны,- Зачэрпаў троху — адыходзься. Ты ж піць яе не бу- 
дзеш. Абы папырскаць троху было.

— Табе толькі адному трэба! — адказаў нехта з чужой 
вёскі.

— Ды не лезь ты, не тапчыся!

— Ой! — піскнула нейкая дзяўчына.
— Што? — загуў нейкі мужчына,— Укралі нешта?
Калі набралі ўсе вады, вугольчыкаў, дык палічылі: 

усяночная скончана. Усе павалілі дадому, несучы з сабою 
свянцонае, з чаго заўтра раніцай і пачнецца сытны сняда- 
нак.

4

Назаўтра раненька люд зноў пацягнуўся ў царкву. Лле 
яго ўжо было не столькі шмат, як учора, і ён быў не такі 
расхваляваны, урачысты — вясёлы. Прыйшлі толькі «вы- 
браныя» ад кожнай сям’і ці радні.

Поп і сёння чытаў малітвы. А пасля падаўся да 
амбона.

— Праваслаўныя! — падняўшыся, прамовіў.— Хрыс- 
тос уваскрэс!

— Ва ісціну ўваскрэс! — адказаў дзяк, а за ім сказалі 
хорам і веруючыя.

— Праваслаўныя! — выцягнуўшы белую руку, сказаў 
айцец Феадор.— I сёння гасподзь бог надказвае мне ска- 
заць вам гасподняе слова. I сёлета, дзеці мае, рабы бо- 
жыя, вялікдзень будзе ў смуце. Бо ў Расіі-матухне няма 
аднадумства, адной, моцнай веры і любові да веры, цара 
і айчыны. I сёлета шмат усякіх антыхрыстаў бунтуюць 
праваслаўны люд, хочуць, каб наша святая Русь раздзі- 
ралася ад людскіх страсцей. Рабы божыя маюць злосць на 
сваіх гаспод. 3-за сквапнасці на зямлю і вы, хрысціяне, 
траціце часамі развагу. А ў дадатак яшчэ той-сёй нацкоў- 
вае народы на народы, хоча адасаблення і аслаблення 
святой нашай Русі. У святым пісанні сказана, хрысціяне, 
што калі гасподзь бог працягвае руку з ласкаю, дык анты- 
хрыст з кавярзою. Дык не паддавайцеся на кавярзу анты- 
хрыста, яе майце злосці на брата свайго, не ідзіце за бун- 
таўшчыкамі ці за тымі, хто кліча вас да нявернасці, глуму 
над хрысціянскімі парадкамі, як не ідзіце і за тымі, што 
клічуць вас у другую, меней верную каталіцкую, веру...

Кацярына слухала і раз-пораз кідала позіркі на муж- 
чынскую палову: там побач з Янкам стаяў Алесь. Канечне, 
яму такія казані айца Феадора не надабаліся. Учора айцсц 
Феадор быў у іх, і яны з бацькам дамаўляліся, што поп 
сёння з амбона ў сваёй казані асудзіць Алеся. За яго 
старанне адчыніць у Янкавінах прыватную школу.

— Паганы, праваслаўныя, прыклад вам падае ваш ву- 
чаны зямляк, сын Яся Нямкевіча,— сапраўды загаварыў 
пра Алеся айцец Феадор,— ён самы вучаны з вас, але ён 
кепскі хрысціянін. Ён будзіць у вас непавагу да святыні, 
хоча адарваць вас ад сапраўднай веры. He пасылайце 
сваіх дзяцей у яго антыхрыставу школу. Яна нічому іх 
не навучыць. Пасее толькі зло...

Усе маўчалі. Слухалі. Гаварыць ужо будуць на двары.
«Пакутуе, бедны! — пашкадавала Кацярына Алеся, па- 

зіраючы, як ён бялее на твары.— А бацюшка наш стаў 
ужо не non, а палітык... Двурушна апаганьвае Алеся».

— Праваслаўныя! — сказаў айцец Феадор у заканчэн- 
не сваёй казані.— Сёння доўгі пост канчаецца, сёння вы 
можаце з’есці ўволю сытнага. Але залішне не давайце 
волі свайму апетыту. Помніце: вашы страўнікі адвыклі 
ад сытнага і могуць цяпер не вытрымаць сытнай ежы, 
і можа быць у вас заварот кішак... Як і ўвечары, на 
вечарынцы, не давайце волі сваёй злосці...

— Цаго баяцца! — парушыў маўчанне веруючых Пят- 
ро Чорны,— Калі няма ні мяса, ні сала...

— У каго няма, а ў каго і ест...— адказаў яму Мі- 
хайла.

— Дык той, моза, і не пасціў, увесь цас сытное еў...— 
адказаў Пятро.

Як выходзілі з царквы, Кацярына запынілася: чакала 
Алеся. Ён ішоў разам са Сцяпанам Чорным.

— He зважайце, Алеська, на гэткую казань,— гава- 
рыў той яму.— Які гэта non!..— але ўбачыў Кацярыну, 
асекся, адышоў.

Алесь ішоў ёй насустрач, усміхаўся. Але на душы ў яго 
было пагана. Яна ўжо добра магла разумець яго стан. 
Вывучыла.

— Хрыстос уваскрэс, Аляксандр Іванавіч! — прамові- 
ла яна важна. Дзеля людзей, дзеля Янкі, што ішоў за 
братам. I калі ён падышоў, працягнула рукі, паклала яму 
на плечукі, тры разы пацалавала яго ў вусны.

Бачыла: выйшаў з царквы бацька з Дзяжко і Гарбу- 
ковічам. Згледзеў яе, нахмурыўся. Але нічога не прамовіў, 
найшоў прэч. Затое маці зірнула са здзіўленнем і, здаецца, 
са спачуваннем.

— Прыходзь сёння да Собаліхі, нешта скажу вельмі 
важнае,— шапнула Алесю, а пасля гарэзна памкнулася да 
Янкі. Пахрыстосавацца.

Пацалаваліся. Але бедны збянтэжыўся, заазіраўся: ці 
не бачыць гэты пацалунак Зося?



...Дадому Алесь ішоў маўклівы. Маўчаў і Янка. Гавары- 
ла толькі Кастуся. Але яе, лічы, не падтрымлівалі і суседзі, 
Віця ды Анелька. Бо тыя ўвогуле былі негаваркія.

У хаце іх ужо чакалі. Вымытыя, убраныя па-святоч- 
наму. Вясёлыя. Бацька трымаў у руцэ старую святую 
кніжачку без вокладак, старыя акуляры з ніткамі замест 
дужак. Ён быў чалавек набожны, заўсёды на вялікдзень 
змушаў усіх памаліцца, а тады ўжо садзіцца за стол. Алесь 
ніколі не адмаўляўся, прымаў усё гэта як нейкую ўра- 
чыстую цырымонію. Адчуваў: добра, што людзі цяпер, пас- 
ля доўгага паста, адразу не накінуцца на сытную яду 
і пітво, а спачатку зробяць святы рытуал. I сёння бацька 
чытаў нейкую далёкую ад сённяшняга дня гісторыю, лі- 
чачы яе вельмі патрэбнай, святой, а яны, родныя, уклен- 
чыўшы, слухалі ці паўтаралі за ім.

Пазней, падняўшыся, бацька з усмешкаю акрапіў усіх 
вярбою. Святою вадою.

— Будзьце ўсе здаровыя, дужыя,— усміхаўся, — і 
шчаслівыя. Няхай збудзецца ўсё тое, пра што кожны 
думае.

Пасля падаўся ў хлеў акрапіць і быдла. А кабеты 
ў гэты час пачалі ставіць на стол прысмакі. Тушанае 
ўчора, а цяпер ужо астуджанае і парэзанае на скрылі сала 
ды мяса, бульбу, хлеб, гуркі, капусту, наліснікі, смятану, 
булкі, сухарыкі.

Калі вярнуўся стары з двара, усе селі за стол. Пачалі 
са свянцоных яек і солі. А пасля гаспадар, усміхаючыся, 
наліў усім па кроплі гарэлкі.

5

Першыя па ўсіх Янкавінах адышліся ад сталоў і выку- 
ліліся на двор дзеці. Трэба ж, каб усе ў вёсцы ўбачылі, 
хто што мае новае з адзення і абутку, трэба ж пабіцца 
ў біткі ды паспрабаваць сабраць набітых яек. Ды і хто, 
можа, пачастуе прысмакамі — булкаю, сухарыкам.

Сталыя патрошку выпілі, нетаропка пад’елі. Да полу- 
дня ўсе з іх будуць дома, пасля, калі ўполудзень ухо- 
дзяцца, разыдуцца адны да адных у госці. Радня да радні.

У дзяцей на аселіцы рэй вялі ўнукі, дзеці Чорных. 
Яны сабралі гурт з усіх Янкавін тут, дзе, як і заўсёды 
на вялікдзень, гуляюць у «чыжыка», у «немца», у «но- 
жык» ці з мячыкам.

Балазе пад вялікдзень пачалі ўжо добра несціся ку- 
ры — амаль усе прыйшлі з фарбаванымі яйкамі.

— Ну давайце біцца,— першы параіў пачаць збор яек 
унук Сцяпана Чорнага Язэп. За яго старэйшы быў Кастусь 
(той, які нёс з дзедам вязанку дроў з лесу, калі Алесь 
Нямкевіч вярнуўся дадому з Вільні, які ўражліва слухаў, 
здзіўляўся, як гэта можа стагнаць зямля). Але Кастусь 
быў ціхманы, і ім лёгка камандаваў малодшы брат,— 
Падстаўляйце!

Сам трымаў у руцэ чырвонае яйка, паказваў толькі 
вяршок — чамусьці не зусім гладкі.

— А ты пакажы, пакажы сваё яйка! — усумніўся Мі- 
шукоў Казік, Зосін брат. Ведаў: Чорныя, гэты Язэп най- 
перш,вялікія майстры на ўсякія круцельствы.

— Пакажы, пакажы! — агрызнуўся Язэп, насунуў на 
вочы брылёўку. Рухавы, дзёрзкі, як і стрыечны дзед, 
Пятро,— А не хочаш у казы! Давай, Казёл, падстаўляй 
яйка!

Казлом дражнілі Казіка.
Той падставіў. Язэп лузнуў у нос і спод — Казікава 

яйка пабілася. Той зморшчыўся, але нічога не зробіш, 
яйка трэба аддаваць. Аддаў.

— У цябе драўлянае яйка! — папікнуў.
— Драўлянае, драўлянае! — нацягнуў таму аж на нос 

брылёўку Язэп,— Сам ты, Казёл, драўляны! Давай яшчэ 
раз біцца.

Але Казік новага яйка з кішэні кароткіх, перашытых 
з бацькавых, портак не даставаў. Відаць, думаў біцца 
з некім другім.

Язэп пабіўся яшчэ з некалькімі — і ўсе яйкі пабіў. 
Выйграў ужо цэлую кішэню. Але пасля ўсе пачалі ўжо 
прыставаць, каб паказаў сваё яйка. He паказаў. Дык адмо- 
віліся з ім біцца.

Пагдышоў Юрась Дземідовіч — малодшы Уладакаў 
брат. Гэткі самы скалазубы — выпнутыя ўперад зубы ніяк 
не хавалі і вусны.

— Глядзіце, які чысценькі! — скрывіўся Язэп,— 
Шляхцючок!

На Юрасю быў новенькі чорны, прысланы дзядзькам 
з Амерыкі, касцюмчык, белая кашулька і новыя чорныя 
чаравікі. Астатнія такіх абновак не мелі. Калі хто што і 
меў, дык самае вялікае толькі ці кашульку, ці брылёўку, 
ці порткі.

Язэп піхнуў Юрася. Той упаў на яшчэ вільготную 

зямлю. Падхапіўся. Але не паспеў падняць брылёўкі. Язэп 
падбіў яе лапцем. Пагнаў па аселіцы. Гурт рушыў за ім. 
Юрась — у слёзы. Бег за іміх плакаў, а пасля завярнуўся, 
прыстрашыў:

— Я тату скажу' Ён вам дасць.
— Кажы, кажы! — не збаяўся Язэп.— Скора твайго 

тату патураць са старасты! Бо ён сабака!
— Сам ты сабака! — асмялеў здалёку Юрась,— Усе 

вы, Чорныя, галякі, зладзеі і бандзіты! Мужыкі! Гала- 
дранцы!

Язэп, нічога не гаворачы, улёг за ім. Юрась — ходу. 
Так уцякаў, што, здаецца, і ногі за галаву закідваў.

Упершыню Янка за апошнія гады зайшоў да Мішу- 
ковых у хату. Удзень. Зайшоў пасля полудня наўмысна: 
ён яшчэ дома ўбачыў, як пайшлі да старэйшай дачкі, 
Галены, Мішукі і малодшыя дзеці. Дык ведаў: цяпер 
Зося ў хаце адна.

Зося сустрэла яго са збянтэжаннем. Зірнула, як ён 
зачыніў дзверы і ступіў у хату — здаецца, усё яго мужчын- 
скае патаемнае, пагрознае ўбачыла ў яго вачах і замі- 
тусілася. He кінулася насустрач, як кідалася ўвечар, калі 
сустракаліся за бацькавым гумном.

— Хрыстос уваскрэс! — прамовіў ён. Усміхнуўся. Але 
і ў самога застукала сэрца, сціснула ў горле.

— Во ўпадабаў хрыстосавацца! — адказала. Канечне, 
бачыла, як ён сёння цалаваўся з Кацярынаю.

Ён, бянтэжачыся, пазіраў і цешыўся: файная сёння 
як ніколі. У белай доўгай сукенцы і чорных, куплёных 
туфлях, з доўгаю касою. Румяная, нібы з падфарбава- 
нымі вуснамі і бровамі. Падышоў.

— Трэба ж пахрыстосавацца...— усміхнуўся. Няёмка. 
I ад таго, што зайшоў сюды, і ад таго, што цяпер па-святоч- 
наму апрануты. У чорны суконны касцюм, у хромавыя — 
бацькавыя боты.

Прыгарнуў, пацалаваў. Яна ж адказала з неахвотаю, 
тут жа крутнулася, села на край ложка. Ён прымасціўся 
побач.

— Я ж казала: не ідзі ў хату! — папікнула,— Цяпер 
ужо ўсе ўбачаць. Як ужо бачылі і ў царкве, што ты ўсё 
пазіраў і пазіраў...

— А ты хіба бачыла? — здзівіўся.— Ты ж не падыма- 
ла і галавы.

— Бачыла!

— Дык няхай і ўсе бачаць! — адказаў,— Колькі ж таіц- 
ца будзем?

— Колькі трэба...
— На...— дастаў з кішэні, падаў жменю дарагіх, за- 

кручаных у паперкі цукерак, што купіў на днях употай 
у Шлёмавай лаўцы.— З’еш і не будзь такая злосная.

— Калі ж ты нядобры...— не ўлагодзілася вельмі, але 
цукеркі ўзяла,— He слухаеш...

— Ну, не злуй,— прытуліўся.— Што ж я зраблю, калі 
мяне сюды як магнэзам цягне?

— Увечар спаткаліся б. Там... за гумном.
— Далёка да вечара! Ды я ведаў: ты цяпер адна...
— Ну дык і што, калі адна? — зірнула з падазрэн- 

нем.— Дык ты наўмысна зайшоў?
— А як жа,— абняў. Пахіліў на горку падушак, на- 

крытых накідкаю, што яна вышывала на вячорках у Чор- 
ных усю зіму.

Выцерабілася. Ён зноў злавіў, пахіліў яе на падушкі. 
У валтузні і барацьбе ўзяў верх. Адчуў перад сабою яе гру- 
дзі, калені. Аж уздрыгнуўся. Цалаваў. У вусны і ў шчокі.

— Здурэў...— усміхнулася. Але болей не адштурхоў- 
вала.

— Даўно ўжо...— прашаптаў, пусціў у ход рукі. Пра- 
вёў далонню па каленях, па сцёгнах.

Яна ўстрапянулася, ірванулася. Нібы адчула: трапіла 
ў пастку. У небяспеку. Але не крычала, не прасілася.

Адплюшчыў вочы, што заплюшчыў чамусьці неяк нават 
і незаўважна для самога сябе. Зосіны вочы гэтаксама 
былі самкнутыя, шчокі яе нібы загарэліся, суха запа- 
лымнелі.

«Ці жывая? Чаму такая нерухомая?»
Затрымаў руку, не даў ёй гарэзнай волі. I тут жа 

Зося нібы апамяталася.
— Пусці...— прашаптала.
Узрадаваўся: жывая. He паслухаў. Зноў прыпаў да 

яе вуснаў, зноў даў волю сваёй руцэ. I ўжо болыпую, 
як раней.

— Яначак, міленькі, не трэба...— прамовіла зусім ці- 
ха.— Што хочаш, толькі не гэта... Прашу... Пашкадуй...

Ён маўчаў. Але дзёрзкія свае намеры запыніў. Бачыш 
жа, не згаджаецца. Ці баіцца, ці не верыць яму. Можа, і не 
кахае.

— Усё пасля шлюбу...— нібы супакоіла.
— А цяпер? — прашаптаў.

— Цяпер — не...
— He бойся. Я не... Я... Ну...
— Яначак, міленькі, родненькі...— прасілася,— Ну 

пусці.
Сабраў апошнія сілы, адпусціў яе. Лёг на спіну. Па- 

кутаваў. I ад таго, што не ўдаліся яго намеры, і таму, 
што рабілася сорамна. He мог зірнуць ёй у вочы. Які 
недарэчны быў яго прыход сюды!

— He злуй, Яначак,— паднялася і яна, прыхілілася.— 
Ты не думай абы-што. He. Так трэба... Я табе потым усё 
раскажу... Потым... А цяпер ідзём на двор, сядзем на лаўку. 
Няхай і бачаць нас разам людзі, няхай...

«Хлопец я ці не хлопец? — слухаючы яе, усё пакута- 
ваў.— Ці памяло, анучка?»

6

Жонка і дзеці ў нядзелю ці на вялікія святы любілі 
выйсці на вёску, пасядзець з кім і пагаманіць, а ён, Гарба- 
цэвіч, не меў вялікай звычкі хадзіць да людзей, попусту 
мянціць языком, любіў прылегчы і ўсмак паспаць. Узяць 
тое, чаго ніколі ўволю не меў.

Праўда, учора, а сёння найбольш доўга вагаўся: ці лег- 
чы паспаць, ці запрасіць у госці суседа з суседкаю? Pa- 
Heft жа, калі той з сынам на Шубіне памагаў накладаць 
сена, падымаць перакуленыя сані, дакляраваў, што паклі- 
ча, добра пачастуе. Але сёння ўрэшце наказаў сабе: не бу- 
дзе клікаць. I гарэлка, і сытнае яшчэ спатрэбяцца, няхай 
надалей будуць. Ды адных старых няёмка запрашаць, 
трэба заадно паклікаць і хлопцаў. Алеся ды Янку, ня- 
вестку Ядзю, дачку Кастусю. А гэта ўжо шмат людзей, 
вялікі гурт. Нямкевічы добра робяць, але добра і ядуць. 
Каб пачаставаць іх, трэба нямала паставіць на стол.

Паляжаў крыху, падумаў пра свае клопаты (неўзаба- 
ве араць, сеяць, а ён яшчэ толькі аднаго найміта апы- 
таў), а пасля і заснуў.

Але сёння адпачываў мала. Разбудзілі без пары. Тарма- 
сілі за плячо.

— Тата! — як прачнуўся, пачуў доччын голас,— Тата, 
уставайце!

— Ну што? — буркнуў.— Чаго?
Сеў на ложку, спусціў долу босыя ногі.
— Чорныя дзеляць зямлю!

Нахмурыўся, зірнуў на напалоханую Анельку: іпто яна 
пляце? Якую, чыю дзеляць зямлю? Як?

— Ды гавары ты толкам! — незалюбіў.
— Сабе забіраюць...— зноў няясна адказала тая. 3-пад 

хусткі ў яе выехалі валасы, твар успацеў — відаць, спя- 
шалася, бегла дадому аднекуль з вёскі і задыхалася.

— Кажу ж,— паўтарыў,— гавары да толку!
— Мераюць за аселіцаю наша поле і адмерваюць 

сабе...
Ен аж падскочыў. Нібыта ткнулі яго іголкаю. Як 

гэта: Чорныя пасягнулі на яго дабро? На яго зямлю? 
Самачынна? Спачатку не спалохаўся, толькі здзівіўся: 
як яны могуць адабраць ад яго зямлю? Хто ім такое да- 
зволіць? А пасля захваляваўся: там, за аселіцаю, най- 
лепшая яго зямля. I ва ўсёй вёсцы самая лепшая.

— Зладзюгі! — падскочыў з ложка.— Вандзюгі! — 
усунуў босыя ногі ў валёнкі, пабег па кажух.

— Тата, вы ж у сподніках! — прыпыніла Анелька.— 
Порткі адзеньце.

Вярнуўся да ложка. Па штаны, што ляжалі на біле 
ложка, пачаў усцягваць іх, але ніяк не мог трапіць нагамі 
ў калашыны.

— А Віця дзе? — запытаў.
— У вёсцы.
— Скажы, хай ідзе туды, на поле...
— Ён баіцца...
— Баіцца, баіцца! — перакрывіў,— Ото сын, ото гас- 

падар!..— Бяжы да Нямкевічаў, ім скажы, яшчэ каму 
скажы...

Як апрануўся, выбег з хаты. Калі прыхапіў каля 
хлява пакалак (ім мяшаў сечку ў цэбры) і шыбаваў праз 
яшчэ шэрую пасля снегу аселіцу да свайго поля, дык 
успомніў: не замкнуў хаты. Адчуў: і дачка не замкне. 
Бо яго дзеці бесталковыя. Але не запыняўся і не вяртаўся, 
шыбаваў да поля. Задыхваўся.

Мінуў аселіцу, малады хваёвы гуртавы лясок, што са- 
мачынна заняў лапіну груду за аселіцаю. Убачыў: на- 
праўду на яго полі таўкуцца мужчыны. Міхайла, Пятро 
Чорныя і іхнія сталейшыя сыны-падлеткі.

Пятро вось нагнуўся і пачаў забіваць у дол калок. 
Каменем. Згледзелі яго, паўставалі. За колькі крокаў 
бачыў: твары ва ўсіх чорныя, змрочныя, толькі вочы 
бліскаюць бялкамі. Пятро і Міхайла п’яныя. Дык дабра ад 
іх не чакай.

Зусім выбіўся з сіл, трусячы па мяккай зямлі, дзе 
ён летась садзіў бульбу. На галёшы мо па пуду на- 
бралася гразі.

Апошнія крокі ледзь ішоў.
— Якой трасцы вы тут топчацеся! — зазлаваў. Стаў 

за крокі тры, аддыхваўся.— У такі святы дзень!
— Святое і надумалі! — адказаў Нятро. Вочы яго аж 

гарэлі ад шалу.— Хваціц аднаму раскашавацца, а другому 
здыхац ад голаду! Бацыс, ён нават паўпуда мукі га- 
лодным дзецям пазыцыц не хоца!

«Відаць, схібіў! — падумаў Гарбацэвіч.— Трэба было 
пазычыць — дык не ўз’юшыліся б гэтак цяпер злыдні...»

— Вот бяром у цябе па дзесяціне! — сказаў Пятро.— 
Скацы ці не скацы, а бяром. Цатыры дзесяціны — 
на мяне, на яго,— кіўнуў на брата,— на Сцяпана і на 
Юзіка... Вот калэ... Адмералі... Зрушыш — на месцы па- 
кладзём...

— У цюрму засаджу! — закрычаў Гарбацэвіч.— У Сі- 
бір!

— Чаго ты разявіў рот, хоць з калёсамі ў яго за- 
язджай!

— Напалохаў! Выдраў лысаму валасэ! — глядзеў ваў- 
ком Пятро.

— Згнаю! — крыкнуў ён.
Гарбацэвіч бачыў: цяііер не згоніш сілаю. Саб’юць, 

скалечаць. He папраўляй на п’яным піапку, бо ў морду 
дасць! А тут не шапку папраўляць... Адчуў страх: а што, 
калі і папраўдзе забяруць гэтае поле, пасеюць што ці паса- 
дзяць? Паспрабуй абараніся ад такой плоймы. Але ж 
збойся, адсунься ты, дык адразу сядзе тры!

Убачыў: Чорныя зірнулі на вёску. Азірнуўся і ўсце- 
шыўся: спяшаюцца адтуль людзі.

— Сыдзіце з майго поля,— сказаў смялей і ступіў, піх- 
нуў нагою ўбіты ў зямлю кол.— Разявілі рот на чужое!

— He на тваё! — бліснуў маланкаю Міхайла.
— А на чыё ж? Што — ты мне гэтую зямлю пры- 

Дбаў?
— I ты не за сваё прыдбаў!
— А за чыё ж?
— За жонку... Пан нарабіў табе бесталковых бэйбу- 

саў і заплаціў зямлёю... А ты ўжо герой! Хай бы са*м 
стаў на ногі! Як мы!

Гарбацэвіч зморшчыўся: Міхайла балюча пасыпаў яму 
солі на незагойныя раны.

— He руш...— нібы і астыў, убачыўшы яго пакуту, 
нібы і не астываў Міхайла.

«Сяроўна ўжо...» — падумаў Гарбацэвіч і памкнуўся 
спіхнуць нагою пакалак.

— Сказана: не руш! — падскочыў Пятро, піхнуў яго 
ў плячук.— A то во,— павагаў на руцэ каменем,— ра- 
заб’ю нюхаўку!

— Паспрабуй! — прыгразіў Гарбацэвіч.— Згніеш у Сі- 
біры! — I, зусім асмялеўшы, дарэшты паваліў кол.

— Ах, ты так! — уз’юшыўся Пятро, кінуў камень і 
замахнуўся, пляснуў яму поўху. Ён, аглушаны, паля- 
цеў долу. Чуў: б’е той нагамі.

Падняўся. Стукнуў Пятра пакалкам па галаве. Той за- 
хістаўся.

— Заб’ю! — зашыпеў, кінуўся і пачаў душыць за шыю. 
Яны счапіліся, пачалі валтузіцца. Ён быў нізшы, але больш 
таўсматы, учэпісты. Збоку скакаў Міхайла, тоўк у бакі.

Валтузіліся, пакуль не дабеглі Нямкевічы. Сам Ясь 
і сыны.

Ясь стары, але мігам параскідаў іх.
— Ці не здурэлі вы, людзі! — не могучы аддыхацца, 

прысароміў,— Святы дзень, а вы бойкі заводзіце!
— Сам жа, Ясь, бачыш,— паскардзіўся Гарбацэвіч,— 

He я, а яны... На маё поле ўзлезлі, бойку завялі.
— А вы, старыя ўжо людзі, што робіце?! — пазіраючы 

на Чорных, паківаў галавою стары Нямкевіч.
— Калі ж цярпенне лопнула...— сказаў Пятро.— Вя- 

лікдзень, а ў нас ні хлеба, ні сала. Заціркі няма з цаго 
зварыць. Дык колькі ж гэта будзе, га?! У яго валока, а ў 
мяне дзве дзесяціны пясоцку!

— I я не багацей,— прамовіў Нямкевіч,— дык што, 
і мне сілаю забіраць у некага зямлю? Самаадумам? He. 
Так зямлі не возьмеш. Трэба чакаць закону. Каб па за- 
коне ўсё...

— Закон! — усхліпнуў Пятро.— Калі ж і ён не за нас!
Мацнуў рукою на лобе пад шапкаю: рука стала чырво- 

ная. Відаць, на галаве была рана ад Гарбацэвічавага 
пакалка. Неўзабаве па шчацэ яго пацёк струёк крыві.

Якраз у гэты час дапалі і кабеты — Міхайлава і Пят- 
рова жонкі, дочкі, Вікця з Анелькаю.

— Кроў! — заламала рукі Пятрова жонка, Франя.— 
Ой, забіў, ірад! — гэта ўжо на Гарбацэвіча.— Каб цябе 
пярун забіў! Каб цябе свінні лычамі варочалі! Каб ты 
дзень і ноч на сцяну дзёрся!

— Ціха ты! — сыкнуў на яе Ясь Нямкевіч.— Чаго 
крычыш? Жывы твой Пятро! А кроў яму дурную спус- 
цілі. Вот сабралася за доўгую зіму, за пост вялікі — дык 
і спусцілі... Сам вінаваты... Чаго лез на чужое?

Вікця і Анелька не кідаліся да Гарбацэвіча, не шка- 
давалі. Ці баяліся яго, ці саромеліся людзей. I гэта вельмі 
ўразіла сёння Гарбацэвіча.

«Як не муж, як не бацька я ім,— горка падумаў 
ён.— Бы чужаніца сяроўна...»

— Разыходзьцеся, людзі,— спакойна, але цвёрда ска- 
заў усім Ясь,— Ніякага ні дзіва, ні бяды тут няма. Вы- 
пілі крыху людзі — дык затуманіла ім розум гарэлка...

— He гарэлка, Ясь, вінаватая...— паспрабаваў ці агры- 
зацца, ці апраўдвацца Пятро.— He толькі гарэлка...

— Пайшлі, пайшлі дадому,— настояў Ясь, і Гарбацэ- 
віч паддаўся яго волі. За імі пакрочылі і кабеты. Чорныя 
засталіся яшчэ на полі, але і іх жонкі ды дочкі пачалі 
ўгаворваць ісці на Сяло.

— Божа мой, божа! — жахалася Нямкевічыха.— Па- 
дурэлі людзі! Адзін на аднаго пайшлі! 3 каламі! Дабро 
чужое адбіраць!

— Япічэ не тое будзе, мама...— прамовіў Алесь,— 
I ў горадзе, і ў вёсцы... Па ўсёй Расіі. He такая бойка 
будзе за зямлю!

— I заступіцца няма каму...— упершыню падала свой 
голас Вікця.— Пабегла да Сяргеенкі — не ідзе. Кажа: я 
святкую. Пабегла да Петухова — а ён схаваўся...

— Баяцца Чорных...— прамовіла Нямкевічыха.— A 
тыя пашалелі!

«Спаляць ці звядуць са свету мяне Чорныя...— ідучы 
разам з Нямкевічамі дадому, думаў Гарбацэвіч.— Адзін жа 
тут, без радні, без апоры... Цяпер-то іменна трэба радніцца 
з Нямкевічамі. Нямкевічы, калі што якое, абароняць. 
Калі папросяць і добры пасаг, дык трэба будзе даць. Усё ж 
зямля будзе за дачкою, а не за чортам лысым...»

I ён цяпер паклікаў Нямкевічаў дадому. I, на яго ра- 
дасць, маладыя, Алесь ды Янка, падзякавалі і не пайшлі, 
згадзіліся завітаць толькі старыя.

Па-сапраўднаму «дурную кроў» спусцілі ўжо ўвечар, 
на забаве.

Хлопцы «купілі» хату ў Сцяпана Чорнага, даўшы 
- яму бутэльку гарэлкі, апольчык сала і бохан хлеба, пры- 

вялі з Крычатоў музыканта, гарбаценькага баяніста Бліна. 
Сышлася, лічы, уся янкавінская моладзь, прысунуліся 
сталыя людзі.

Старыя — сярод іх сядзеў і падпіты, ружовы, здаецца, 
дабрадушны сёння Лядзяш — паселі на лавах, на тапча- 
нах, сачылі за ўсімі і шэптам абгаворвалі ўсіх; маладыя, 
хто ўмеў, танцавалі вальс, польку, падыспан, кракавяк, 
«Лявоніху», «Юрачку» ці спявалі, дурэлі, выходзілі на 
двор астудзіць плечы і пакрыху плялі павуціну змоў, дзе- 
лячыся на варожыя групкі, зласнелі для бойкі.

Праўда, спрабаваў задзірацца Пятро Чорны. Падыхо- 
дзіў то да аднаго, то да другога хлопца, прасіў: «Дай 
закурыць. Даўно не курыў, аж вушы паапухалі»,— хто 
не даваў, хто даваў, але з гэтага прыставання бойка не 
ўзнікала.

Збоку цяжка было і ўбачыць завадатараў. Бо яны самі 
не высоўваліся на вочы, падбухторвалі да бойкі спад- 
цішка, праз іншых. Таму і пільныя кабеты, і сталыя муж- 
чыны не бачылі: сёння сярод хлопцаў хоча «спусціць 
дурную кроў» Уладак Дземідовіч. Яго даўно ўжо брала 
цяга адпомсціць Янку Нямкевічу. За тое, што Янка набіў 
яго летась на вялікдзень, сёлета колькі разоў бухаў яго 
ў сцяну ў Сцяпанавых сенцах. I яшчэ прычынаю была 
Зося. Уладак не мог выцерпець, што да яе ходзіць Янка.

У разгар новай полькі, калі Янкавы два стрыечныя 
браты, Грыгарцэвіч і Касцюкевіч, скакалі, стукалі ботамі 
і страсалі грывы з твару, упацелі, незаўважна для ін- 
шых — за печчу — паслужнік Уладака Антон Емельяновіч 
распусціў на лапці абору, без лішніх цырымоній узяў за 
руку Верку Чорную, што ўвесь вечар не зводзіла вачэй з 
Уладака і аж млела ад шчасця, калі ён разы са два ўзяў 
яе ў танец і пайшоў у круг. Закруціўся, скокнуў колькі 
разоў, пакуль да яго не падкружыўся Кастусь Грыгар- 
цэвіч, а пасля нібы спатыкнуўся, упаў. I тут жа мігам 
падхапіўся, учапіўся Кастусю ў плечы.

— To што ногі топчаш? — закрычаў.
— Абору во парваў...— «заступіўся» за Антона Ула- 

дак.
Танцоры наляталі адны на адных, збіліся ў кучу. 

Кастусь толькі адштурхнуў Антона — бойка адразу ж за- 
кіпела. Тут як тут варожыя гурты счапіліся, пачалі дуба- 
сіць адзін аднаго кулакамі. У гэтую хвіліну Лядзяш 
падхапіўся з лаўкі і бокам-бокам вышмыгнуў з хаты. Бо 
ведаў: абзавецца цяпер хоць словам — дадуць па шапцы.

Уладак сачыў: дзе Янка? Ён трымаў пад пахаю груз 
ад бязмена з кароткаю, адламанаю ручкаю, дык цяпер 
чакаў той спрыяльнай хвіліны, калі можна будзе выхапіць 
груз і смалянуць па карку суперніка. Але і Янка, хоць вось 
трос беднага Антона, нібы вытрасаў з яго душу, не спускаў 
з яго вачэй. Ніяк не даваўся, каб можна было зайсці за 
спіну.

— Бі свалачэй! — ускочыў з лаўкі і Пятро Чорны, 
шыбнуў у гурт.

— Куды ты! Стары чалавек! — закрычала Франця, 
кідаючыся за ім.

I ўжо нікога не чуваць было: кабеты, дзяўчаты пад- 
нялі ў хаце такі лямант, піск, што хата, здаецца, аж трэс- 
лася. Уладак згледзеў: Кастусь Грыгарцэвіч пад нагамі. 
Дык тоўк-тоўк наскамі ботаў, зганяючы злосць і пад’юшч- 
ваючыся. I ў шале выпусціў на хвіліну з-пад увагі Янку. 
Той скарыстаў гэта адразу ж: абрушыў кулак на яго шыю.

Уладак адчуў: іпыя нібы хруснула, у галаве зазвінела. 
I тут ужо не трэба было таіцца, саступаць ворагу. Ён 
выхапіў з-за пазухі груз ад бязмена і рынуўся на ворага. 
Але Янка, убачыўшы гірку, нечакана так смалянуў яму 
нагою ііад жывот, што ён скурчыўся ад дзікага болю 
і ўжо не чуў: ці яго білі яшчэ, ці не білі. Здаецца, страціў 
прытомнасць.

— Забілі! — нібы камаровы піск, чуў Верчын лямант. 
Ужо калі адплюшчыў вочы, убачыў: у хаце няма дзер- 
буноў. Стаяў крык і піск на двары. Тут толькі кабеты, 
жонкі братоў Чорных, трымалі за рукі раскудлачанага і з 
расхрыстанай кашуляй Пятра, угаворвалі, каб ён не рваўся 
на двор, застаўся ў хаце.

— Што ж яны?! — не то скардзіўся, не то дураслі- 
віў той,— Цас пайшоў: дасі ў морду — біцца лезе!

— Дык чаго ты, стары чалавек, лезеш да маладых?
— Каб жа я каму калі піто якое, a то ж ніколі нікому 

ніцога ніякага...
— Напіўся! — панікалі кабеты.— Вочы засляпіў! Ру- 

кам волю даў!
— Напіўся! — пацяшаўся Пятро.— Што папіваў, папі- 

ваў, а што казлоў падзіраў, во так напіўся!
— Жывы! — узрадавалася Верка. Яна разам з сястрою 

стаяла на каленях каля яго.
— Ну сто, братка? — зачапіў Пятро.— Адна калоша 

поўная, а другую як завязаць?
Уладак падняўся. Выў як ватны. Убачыў: на лаве 

ляжыць Кастусь Грыгарцэвіч. На спіне. Доўгі-доўгі. Твар 
акрываўлены. Каля яго мітусіцца швагерка, Галена, Зосі- 
на сястра.

— Божачка мой, божачка! — плакала Галена.— I за 
што, за што гэтак збілі? Як нежывы во... Свята гэта ці чор- 
тава паталочышча?!

Адчуваючы віну (можа, якраз і ён расквасіў Кас- 
тусю нагамі нос), Уладак пасунуўся з хаты.

На дварэ не сціхаў лямант, трашчалі калы — ламалі 
чужыя платы, вырываючы частаколіны. Ад удараў часта- 
колін па спінах ішло рэха — нібы хто выбіваў аб плот мяхі.

Насцярожыўся: авось паблізу дзе сцеражэ яго Янка. 
Яшчэ ўдубасіць калом па галаве — і канцы. Шмыгнуў 
уздоўж плота — у свой капец вёскі. He глядзеў, дзе Антон 
Емельяновіч і іншыя дружбакі. Чэрці з імі. Дадуць ім — 
дык такой бяды. Учуў: нехта бяжыць за ім.

Кінуўся ўцякаць. Азіраўся: постаць гоніцца за ім. Ша- 
леў ад страху. Але пасля ўчуў: кліча яго жаночы голас. 
Пачакаў. Падбегла Вера Чорная.

— Чаго ты ўцякаеш? — запытала. Задыханая. Прыту- 
лілася.— Як з багны выскачыў сяроўна!

— Чаму! Чаму! — зазлаваў.— I не ўцякаю я. Бягу 
па прэнт!

— Уладачак, не звязвайся! Заб’юць!
— Я ім заб’ю! — прыстрашыў, перад Вераю паказаў 

сваю смеласць,— Я яго недзе прыпільную! За ўсё адплачу! 
Быць не можа...

— Я баюся...
— Чаго?
— Заб’юць яшчэ цябе...
— He заб'юць! — буркнуў. I зноў незалюбіў, што яна 

перажывае за яго, як сястра. А можа, яшчэ і больш чул- 
ліва,— Ну, хадзем. У восець.

- He.
— Ну чаго ты? Пасядзім хоць, — буркнуў, бо цяпер яму 

было не да яе. Пяклі боль, злосць і сорам. Усе, усе ж ба- 
чылі, як яго, шляхціца, стараставага сына, набілі.

— Уладак,— прашаптала, ужо ідучы,— Бяда.
— Якая?
— У мяне няма...
- Чаго?
— Ну, на кашулі... •
— Як гэта? — здзівіўся. Гэтага яшчэ не хапала!
— Ды, здаецца, я...— запнулася.— Ну, нібы грубая я...

— Ты што? — аж стаў, аж забіла яму дыханне. Што 
за дурны дзень сёння! Адны непрыемнасці! Адчуўся воў- 
кам у пастцы. Зазлаваў. Ужо на Веру. Разява!

— Я не вінаваты,— прамовіў.— He магло быць ад 
мяне.

— Уладачак! Пабойся бога! — узмалілася.
— Можа, ты яшчэ з кім гуляла?!
— Уладачак! — сказала ўсёю душою.— Што ты ка- 

жаш! Як у цябе язык на такое?.. Hi з кім, далібог жа. 
Толькі зтабою...— прыгарнулася,— Дык што рабіць?

— Адкуль я ведаю!
— Парай... Тваё ж гэта...
Маўчаў. Хацелася збегчы. I болып нікога не бачыць. 

Hi вёскі, ні сваёй радні, ні Веры. Збегчы ў які лес, на 
край свету.

— Можа, у Крычаты схадзі...— пасля адумаўся.— 
Там, кажуць, ест баба, што...

— А ты не хочаш?
- Што?
— Каб яно было...
Каб бачыла яго твар у цемені, дык згледзела б: ён 

вылупіў вочы. Па яблыку.
— Ты што? — аж задыхнуўся.— Ты што надумала?
— Ты ж казаў: возьмеш мяне. Дык няхай і будзе... 

Наша ж...
«Бачыш ты яе, як разрахавала ўсё!»
— А да бабы я баюся ісці...
— Баюся-баюся! — перакрывіў.— Мала што баішся. 

Трэба ісці. Бо яшчэ невядома, ці дазволіць мне бацька 
браць цябе...

— Як? — жахнулася.
— Вось так. Ён хоча, каб я браў багатую. Анельку 

Гарбацэвіч.
— Ты ж казаў: настоіш — і ўсё будзе па-твойму.
«Мала што казаў! Казаў, каб абдурыць цябе!»
— Настоіш! — прамовіў уголас.— Паспрабуй з маім 

бацькам настояць!
— А ты кляўся! Я ж паверыла табе.
Замаўчаў.
— Дык ты ашукваў? Скажы: ашукваў? — прыстала, 

трасянула за белую кашулю,— Ну? Дабіваўся толькі ўцехі, 
дурыў мяне?

— От прычапілася! — адкінуў яе рукі, адвярнуў твар. 
Закрыла твар далоньмі. Заплакала.

— О божачка! — забедавала. Рэзала яго гэтым плачам 
нібы сярпом па сэрцы.— Якая я дурніца! Самая дурная 
на свеце! Вось плата за маю веру! За мой грэх!

Ён маўчаў, не супакойваў, не дакляроўваў нічога. Яна 
ў роспачы кінулася прэч, да свайго дому. Ен не затрым- 
ліваў, не бег услед. Радаваўся, што ўцякла, збавіла яго ад 
згрызоты. Хоць гэтае збавенне было часовае, маласуця- 
шальнае: наперадзе былі яшчэ вялікія непрыемнасці. He 
тыя Чорныя людзі, каб дараваць яму такі грэх. Ды і бацька, 
калі даведаецца пра ўсё, усыпле дык усыпле.

...На гэты вялікдзень Алесь добра падгуляў. Дома, 
пасля дадаў яшчэ ў аднаго і другога дзядзькі. Адмаўляўся, 
але тыя змусілі пачаставацца. Грэх, казалі, не выпіць на 
вялікдзень, не прывітаць вясну, работу ў полі, цёплыя, 
вясёлыя ды жыццярадасныя дні.

Увечар, калі скончылася гасцяванне па хатах, муж- 
чыны пацягнуліся ў карчму. Хто хацеў тут яшчэ выпіць, 
хто ішоў, каб паслухаць і пагаварыць пра жыццё-быццё — 
здаўна Янкавіны сыходзіліся ў карчме нібы на нейкае 
сваё, вясковае веча. Тут можна было пачуць усе навіны, 
разумныя парады, строгія ацэнкі і прысуды, справіць свае 
клопаты і, канечне, падвесяліцца — пажартаваць, пакпіць, 
паспяваць песні, паслухаць музыку, паплакаць, даць нека 
му ці самому атрымаць па карку. Гаспадар карчмы, га- 
рэлка добра выяўлялі: хто што варты і як трэба з кожным 
паводзіцца.

Карчмар найбольш пакручваўся каля ганаровых лю- 
дзей. А іх сёння было нямала. За сталом, што быў блізка 
каля перагародкі, у куце, сядзелі Дзяжко, Гарбуковіч, 
Чарноў (быў з імі і Лядзяш, але калі ап’янелы Чарноў 
аблаяў яго пры ўсіх, дык знік адгэтуль). За другім сталом 
размясціліся браты Дземідовічы, Гарбацэвіч, Алесь, баць- 
ка з братамі.

Ззаду, пасярод залы, сядзеў Мішук з Емельяновічамі, 
а далей, пры самым парозе, уселіся Чорныя (Пятро, калі 
карчмар перастаў даваць напавер гарэлку, пашыбаваў 
услед за Ледзяшом у вёску, на танцы, думаючы там чым- 
небудзь пажывіцца).

За Алесевым сталом пілі мала — узялі па чарцы, пры- 
кусілі хлебам, скрылікам кілбасы і гурка ды гаманілі. 
Баяў байкі вясёлы сёння стараста, Дземідовіч; стары Ням- 
кевіч слухаў, зрэдзь устаўляючы і сваё паважнае слова; 
Гарбацэвіч, пачырванелы і, бадай, упершыню сёлета не 
нудны, не хмурны, зусім маўчаў, чуючыся са сваімі ша- 

ноўнымі ў вёсцы суседзямі як за сцяною. Здаецца, зусім 
не баяўся Чорных, што люта апякалі позіркамі яго спіну.

— Пры гэтай, як кажуць, сталыпінскай рэформе мож- 
на нажыцца, калі маепі крыху ў кішэні і ў галаве...— гава- 
рыў Дземідовіч.— Можа, і дарэмна мы баяліся зрывацца 
з месца, ісці на хутары. Хто не мае ніякага запасу, дык, 
канечне, прападзе там, а вось той, хто мае, не прападзе. 
Наадварот, пабагацее. Каб іншы які хітрун, дык не баяў- 
ся б, а мы, кажу, асцерагаемся ўзяць тос, што нам даюць...

Крутнуўшыся ад стала, дзе сядзелі Дзяжко і Гарбу- 
ковіч ды спаў ужо, апусціўшы галаву на рукі, Чарноў, 
ля іх нечакана паўстаў гаспадар — сёння таксама ў святоч- 
най кашулі, у камізэльцы, вясёлы.

— Вазьміце яшчэ па чарачцы, панове,— ласкава зага- 
варыў.— Сёння ж ваша свята, радасць. He сушыце гало- 
вы, а павесяліцеся. Гарэлачка ж весяліць душу.

— Ці не спаіць нас захацеў? — усміхнуўся Дземідовіч.
— Што вы, пане стараста! — той аж закрыўся рука- 

мі.— Хіба я маю такія паганыя намеры? Мне хочацца 
ўслужыць вам, каб вы адпачылі.

— Дзякуй табе, але мы больш піць не будзем,— 
рашуча сказаў Дземідовіч,— Бо атрута гэтая да дабра не 
давядзе.

— Гэй, Шлёма! — загукаў з далёкага стала Міхай- 
ла Чорны.— Нам нясі. Запішы і гэтую бутэльку на чор- 
ную кніжку. I селядзец яшчэ падай.

— Можа, паны хочуць паслухаць музыку? — нібы не 
чуючы Чорных, якія шмат п’юць, але не плоцяць, а толькі 
бяруць у пазыку, запытаў гаспадар.— Можа, жадаеце, 
каб вашу душу пацешыла скрыпка?

— Вось музыку паслухаем,— згадзіўся Дземідовіч,— 
А змеева зелле прыбяры з вачэй. Хопіць. Яно вяселіць, 
калі яго вып’еш у меру. А калі перабярэш, дык яно 
абсвіньвае цябе...

— Чуеш ты, злыдзень, ці не? — зноў закрычаў Міхай- 
ла, грукнуў кулаком па стале.— Нясі яшчэ бутэльку! 
He дасі — карчму тваю ўверх нагамі перавернем.

Гаспадар, прыгнуўшыся, пашыбаваў да Чорных, па- 
ставіў на іхні стол пляшку, кіўнуў дачцэ (яна стаяла 
пры дзвярах), каб падала сюды і селядзец ды паклі 
кала Лейбу.

Неўзабаве той, высокі, з густымі чорнымі валасамі, 
вусамі ды барадой, у чорным касцюме, нейкі сумны ды 
таямнічы, нібы дЭхМан, і выйшаў са скрыпкаю (яе, ад- 

краўшы ад сыпа, прадаў карчмару Гарбацэвіч). Прыклаў 
скрыпку да плечука, прыціснуў шчакою і пачаў вадзіць 
па струнах смыком. Па зале паплыла жаласная, нібы жа- 
лобны плач, музыка.

Усе гулякі замоўклі, з павагаю і ўзрушанасцю па- 
зіралі на скрыпача-чараўніка: той, заплюшчыўшы вочы, 
вадзіў і вадзіў смыком, змушаючы, здавалася б, мёртвае 
дрэва, струны і смык плакаць, а людскія душы — раз- 
вярэджвацца, адклікацца сэрцам на найтанчэйшыя музыч- 
ныя выявы. Нават не верылася, што гаспадароў парабак 
у гэтыя хвіліны такі боскі, недаступны, а сяляне-слуха- 
чы — гэткія чуйныя, падатлівыя да чараў гукаў, мелодыі, 
што бралі ў палон больш, чым словы.

Сыграўшы, Лейба схіліў галаву. У адказ яму гучна 
запляскалі. Нават Чарноў прачнуўся, зірнуў на ўсіх няў- 
цямна. 3 апошняга стала падняўся Сцяпан Чорны. 3 чар- 
каю гарэлкі.

— Выпі, братка,— сказаў падышоўшы. Падаў чарку.— 
Душу ж пераварочваеш. Чыстаю яе робіш.

Той памяркоўна ўсміхнуўся, узяў чарку і выпіў з яе 
адным махам. He закусіўшы, зноў зайграў. Ужо не жалоб- 
на, але і не зусім весела — неспакойна-адчужана і за- 
пытальна.

Сцяпан пастаяў з хвіліну, нібы памыліў вуснамі, а пас- 
ля заспяваў. I трапна, не зусім гучна, але прыемна:

Все сверстннкя мом давно уж на покое,
11 младшяе давно сошлн уж на покой, 
Зачем же я однн несу ярмо земное, 
Забытый каторжннк на каторге земной?

r He я лн нскупнл ценой страданнй многнх
Все, чем пред промыслом я быть внновным мог?
Нль только для меня свонх законов строгнх 
He властен отменнть злопамятлнвый Бог?1

Алесь шчыра запляскаў у ладкі. I за музыку, і за 
песню. He вельмі хочучы, запляскалі Чорнаму і ўсе астат- 
нія за яго сталом: ён, Чорны, нібы ўзвысіўся ў гэтую 
хвіліну над імі, што не мелі такога музычнага і песеннага 
дару.

Падхапіўся са свайго месца Чарноў; хістаючыся, пай- 
шоў да скрыпача і спевака.

— Дзякую,— патрос кожнаму руку. Пакорпаўся ў кі- 
шэнях, мусіць, шукаючы грошай. He знайшоўшы, махнуў

Верш П. Вяземскага.

рукою, абхапіў у абдымкі спачатку Сцяпана, пасля — 
скрыпача і кожнага пацалаваў у шчаку. Выціраючы пад 
вачыма слёзы, вярнуўся да свайго стала.

Расчулены скрыпач не іграў. Чакаў, хто што папросіць 
сыграць. Канечне, за плату. Але ніхто не паспеў нічога 
папрасіць: у залу ўбег расхрыстаны Лядзяш, трымаючы ў 
руках фуражку. Быў спалатнелы, аж белы. Запыніўся каля 
стала, дзе сядзеў Алесь, зірнуў на старога Нямкевіча 
і на старасту, Дземідовіча.

— Уйміце сваіх галаварэзаў! — загадаў. Гнеўна, стро- 
га.— Яны там усіх перарэжуць ці пераб’юць...— Шлёму, 
які нібы з-пад зямлі паўстаў побач, таксама загадаў: — Га- 
рэлкі! Фужэр!

I бацька, і Дземідовіч сумеліся: адчулі, што на танцах 
завяліся біцца іхнія сыны. Можа, па-маладому і не са- 
ступілі недзе адно аднаму, можа, і ўспыхнуў сыр-бор з-за 
дзяўчыны. Бадай, на кожны вялікдзень хлопцы — і не 
толькі хлопцы,— падпіўшы, б’юцца, кулакамі дабіваюцца 
сваёй праўды.

Бацька і Дземідовіч, а за імі астатнія пакорпаліся 
ў кішэнях суконных чорных фрэнчаў, дасталі капейкі (пла- 
ту за гарэлку і за музыку), паклалі на стол і пайшлі 
з карчмы.

— Панове,— выбег ім наперад гаспадар,— пасядзіце 
яшчэ, выпіце, паслухайце музыку, паспявайце... Усё абы- 
дзецца добра. Маладыя ж пеўнікі любяць падзяўбціся... 
Спусцяць дурную кроў — супакояцца...

Але мужчыны не паслухалі яго, усе гуртам падаліся, 
відаць, на вечарынку, каб уціхамірыць задзіракаў.

Тыя, што засталіся, сядзелі позна. Дзяжко і Гарбу- 
ковіч упіліся; Чарноў, аблакаціўшыся на стол, зноў за- 
снуў; Лядзяш, дадаўшы да фужэра яшчэ колькі чарак 
гарэлкі, як кажуць, акасеў і пачаў прыдзірацца да ўсіх. 
Чапляўся, падышоўшы, да Алеся (да яго падсеў Сцяпан 
Супраневіч), а пасля прыліп да Чорных, папікаючы іх за 
бязбожнасць. Слова за слова — і схапіліся загрудкі. Ля- 
дзяш і Міхайла. Відаць было: яны аднагодкі, але вёрткі, 
жылісты Чорны натаўчэ суперніка-таўстуна.

Сцяпан і Алесь кінуліся развесці запальчывых кры- 
куноў; бачачы, што могуць набіць уплывовага Ледзяша, 
а таксама памалаціць вокны, сталы ды лаўкі, гаспадар 
пачаў выправаджваць позніх гуляк дадому.

— Пане Дзяжко, пане Гарбуковіч,— пачаў ён упрош- 
ваць то аднаго, то другога,— будзіце пана Чарнова і вя- 

дзіце яго ў цёплую і мяккую пасцельку! Пане Аляк- 
сандра, пане Сцяпан, памажыце зайсці да свайго дому пану 
Ледзяшу.

— Ты што, вырыванец? — пачуўшы гэта, Лядзяш сха- 
піў карчмара за камізэльку,— Ты за каго мяне лічыш? 
За п’яніцу?!— Рвануў безабароннага гаспадара за камі- 
зэльку, аж запырскалі з яе гузікі.— He смей, нехрысць! 
Я афіцэр! Салдат яго вялікасці, Айчыны! Што захачу, 
тое і зраблю!

— Што вы, пане,— залепятаў той, не вырываючыся, 
а паслухмяна вытрымліваючы ўсе здзекі.— Хіба ж я слоў- 
ца кепскае сказаў на вас? Хіба не паважаю? Я хачу, каб 
пане Аляксандра і пане Сцяпан пайшлі разам з вамі, 
каб вас ніхто не зачапіў, каб вы здаровенькія і цэленькія 
былі, яшчэ многа паслужылі на карысць...

Лядзяш прыхінуў яго да сябе, няўцямна пазіраючы 
таму ў бегатлівыя вочы, а пасля, мусіць, зразумеў, што 
яму толькі што сказалі, задаволіўся.

— Ладна! — адштурхнуў ад сябе ахвяру,— Ты — жу- 
лік, але патрэбны чалавек. Нясі гарэлку. За свой кошт.

Алесь міргнуў гаспадару: не трэба больш нікому да- 
ваць пітва, бачыце, якія ўсе ап’янелыя. Той адказаў яму 
таксама падміргваннем: лепш даць, чым пашкадаваць. He 
дасі — перавернуць усё тут дагары нагамі, дасі — вып’юць, 
зусім ап’янеюць і стануць болей рахманыя, бязвольныя.

Сапраўды, пазней і Лядзяш, і Чорныя пацішэлі. Сця- 
пан павалок дадому братоў, а Алесю прыйшлося клапа- 
ціцца пра ненавіснага Ледзяша (Дзяжко, Гарбуковіч, каб 
не весці Ледзяша, неўзабаве шмыгнулі з карчмы).

Лядзяш, ацяжэлы, лічы, віснуў на Алесевым плячы і, 
як кажуць, ганяў гусей — хістаўся ў бакі, гроб нагамі 
зямлю, падаў. Каб кінуў яго, дык і не падняўся б, заснуў 
тут жа на дварэ.

Ішлі паблізу цёмных ужо платоў, часта абапіраючыся 
на іх. Адпачывалі з хвіліну, а пасля Алесь вёў Ледзяша 
далей. Усё бліжэй да Засценка.

— Куды ты мяне цягнеш? — нібы бараніўся, нібы бур- 
чэў бязвольны «ісцінны абаронца веры, цара і Айчыны»,— 
Ці не да Шуры? Ці не ўтапіць? — Спатыкаўся, падаў, 
і Алесь з цяжкасцю зноў ставіў яго на ногі, вёў.— Чаму 
не, Ледзяша можна ўжо і ўтапіць... Ледзяша, ісціннага 
патрыёта, можна праганяць як сабаку са службы, заганяць 
у гэты глухі кут... Але не, Лядзяш не прападзе. Ён дакажа, 
падатрэ ўсім нос... Мемуары...— Прамовіў, ледзь не ўсхліп- 

247



нуў.— Нідзе, ні ў Вільні, ні ў Пецярбурзе, не бяруць... 
Як і мае праекты дзяржаўнай перабудовы... He трэба 
ім. Ёсць, бачыце, большыя розумы, патрыёты, чым Ля- 
дзяш... Адпісачкі ўсякія з насмешачкамі мне даюць. На- 
смяюцца! На сваю галаву!

Лядзяш то тупаў, то бег нібы не сваімі нагамі, буб- 
ніў і бубніў і, мусіць, зусім не цяміў, хто і куды яго цяпер 
вядзе. Алесь жа цярпліва слухаў гэтыя п’яныя нараканні, 
д’яблаву споведзь, сам сабе не верачы ў тое, што чуе. 
Няўжо чалавек не адчувае, што займаецца лухтою?

— Убачаць! Ацэняць хутка Ледзяша! — не сціхаў 
той,— Калі прачытаюць маю цыдулку пра казнакрада 
Сяргеенку, пра п’яніцу айца Феадора, пра гультая Дзяж- 
ко і доўбню Гарбуковіча, фанабэрыстага хвалько Петухова 
ды зламысніка Нямкевіча... Калі даведаюцца, што я пачаў 
хадзіць па вёсках і збіраць старыя кнігі, рукапісы, да- 
кументы. Прыстрашу — аддаюць. Аддадуць — палю ўсё 
ўпотай... Пакідаю без памяці, гісторыі... Каб былі ніхто! 
Хай жывуць, каб толькі даваць мяса, малако, жыта, буль- 
бу, лён, садавіну і гародніну, рыбу, лес... З’едзена, вы- 
піта — і ўсё забыта...

«Божа! — жахнуўся Алесь.— Ці не ўтапіць мне са- 
праўды злыдня? Ці трэба ратаваць яго?»

— Я ўсё перайначу...— спавядаўся Лядзяш.— Даб’ю- 
ся, каб Янкавіны назвалі якімі Глупікамі, Налібакі — 
Сабачым Сялом, Дзераўную — Балотам, Рудню — Жабра- 
камі... З’ем гэтую школку, не дапушчу заразы... Бачыце, 
чаго захацеў! He! Лядзяш зробіць сваё... Убачаць! Ацэ- 
няць! Самому цару-бацьку напішу, калі не ўбачаць і не 
ацэняць! Цар зразумее, узнагародзіць свайго вернага сал- 
дата... Даруе за тое, за што са службы прагналі... Бо 
выкупіў віну... Цалкам выкупіў... Вернаю службаю!

Лядзяш пагаманіў яшчэ крыху, пакуль меў нейкія сілы. 
Пасля пачаў толькі мармытаць, зусім ацяжэў, што Алесь 
выбіўся з моцы, пакуль давалок яго дадому.

Іх сустрэла гаспадыня — невысокая, ціхая, інтэлігент- 
ная, састарэлая без пары бабулька. Яна, як відаць было, 
спаць яшчэ не клалася, чакала мужа-гуляку. У вялікіх яе 
вачах быў застылы сум, маркота.

Гаспадыня завойкала, застагнала, памагла, лічы, занес- 
ці абвялага мужа ў спальню, скінуць шынель і разуць. 
Лядзяш як сноп кульнуўся на ложак, падкурчыўшы ногі. 
Зірнуўшы на яго жоўтыя ступакі,' старэчыя маршчыны, 
Алесь не адчуў болей злосці, а толькі шкадаванне. Пажы- 

лы чалавек, але па сваёй дурноце шкодзіць і сабе, і лю- 
дзям.

— Дзякую, Алеська,— праводзячы яго на двор, сказа- 
ла гаспадыня.— Выбачайце. За клопаты, за... Я ведаю: мой 
стары псаваў і псуе вам кроў. Я колькі разоў гаварыла: 
куды ты і чаго лезеш? Маеш пенсію — жыві як чалавек, 
не грызіся з людзьмі, не зламыснічай. He слухае. Убіў сабе 
нешта ў галаву і па-свайму ўсё робіць... А ён жа з простай, 
лічы, сям’і. Бацька яго быў вайсковы лекар, добры, спа- 
гадны чалавек. I ён, гаспадар мой, змоладу быў, здаецца, 
неблагі. А потым, як стаў афіцэр, як падмянілі яго. 
Колькі я пагаравала, Алеська, за ім! Піў, гуляў, біўся... 
Прагналі са службы — думала: ну, адумаецца чалавек, па- 
людску жыць пачне. He. Яшчэ болей здурнеў... Самі ж 
ведаеце, як выслужыцца хоча... Зненавідзелі ўсе. 3-за яго 
на людзі выйсці не магу... Няма сілы людзям у вочы 
зірнуць...— Усхліпнула.— Іншы раз,няхай гасподзь даруе, 
прашу смерці... Ці яму, ці мне... Выбачайце, кажу, Алеська. 
На вечным судзе за ўсё адкажа... За вас таксама... За тое, 
што вам, можа, і жытачку сапсаваў...

Раздзел другі

1

Пасля вялікадня пачало цяплець. Павышэла, пачыс- 
цела неба, памацнеў вецер-скразняк, выдзімаючы холад 
і наганяючы цяпло. Каб хоць адна парная ноч — пырсну- 
ла б ужо зелянота. На зямлі, на дрэвах.

На трэці дзень вялікадня, увечар, Алесь сабраў дзяцей 
у Собалішыну хату (Казлоў якраз падаўся да сваіх сяброў 
у Івянец нібы святкаваць вялікдзень, а на самай справе 
пабыць на сходцы). Праўда, прыйшло толькі палову тых 
дзяцей, каго ён клікаў.

Цяпер вось яны сядзелі на лавах. Усе са стрыжанымі 
нажніцамі валасамі, з «паласатымі» галовамі.

Неўзабаве на двары пачуўся тупат. Алесь зірнуў у 
акно: ішоў дзяк-псаломшчык, Дземідовіч. He хітры, не 
вельмі паганы, але надакучлівы чалавек.

«Сам ідзе? Айцец Феадор падаслаў?»

Алесь сустрэў нечаканага госця пры парозе, падаў 
руку. Той зняў шапку, са здзіўленнем зірнуў на ўсіх. Быў 
падпіты. Калі б не ўзяў чарку, дык, відаць, не асмеліўся б 
тут паказацца. Алесь запрасіў садзіцца на сваё месца — 
на крэсла каля стала.

Дзеці прымоўклі: не вельмі ладзілі з дзякам. Той 
заўсёды вёў з імі вайну. To за папоўскі сад, то за паво- 
дзіны ў царкве.

— Дык сабралася, як мышэй! — пахітаў галавою Дзе- 
мідовіч.— А казалі, ніхто не пойдзе ў гэтую школу!

— Прыйшлі, як бачыце,— усміхнуўся Алесь.— Ду- 
маю, пазней і яшчэ болей прыйдзе...— А пасля, каб крыху 
падлагодзіцца, каб не насцярожваць госця, папрасіў: — 
Можа, пане Дземідовіч, скажаце што, як кажуць, на дарогу 
дзецям?

— Магу,— згадзіўся ўсцешаны госць.— Але толькі 
хрысціянскую казань.

— Калі ласка.
Госць устаў, прыгладзіў далонню русявыя валасы.
— Ну вот, вучаніке,— прамовіў напышліва.— Іванавіч 

хоча навучыць вас...— Запнуўся, падумаў і нечакана вы- 
паліў ні з таго ні з сяго: — Але ж вы дурныя, як цапэ!..

Усе моўчкі паўгіналі галовы. Можа, былі ўжо і не 
радыя, што прыйшлі сюды — пачне зараз Дземідовіч са- 
ромець ды папікаць. Алесь адчуў вялікую пагрозу ад 
такой дзякавай «педагогікі», але маўчаў. Абы не ўгнявіць 
таго, абы той не наплявузгаў абы-чаго папу. Хай пагугніць 
ды сыходзіць.

— Пагляджу вот, якія вы кемныя,— ажывіўся дзяк.— 
Загадаю вам загадку. Слухайце. Што такое: корч выкі- 
нуў, а яму панёс з сабою?

Усе маўчалі.
— Цапэ! Цапэ! — паківаў галавою «педагог».— Тады 

яшчэ дам задачку,— пацёр далонь аб далонь.— Вот. 
Нёс дзядзька за плячыма ў мяху капусту, у адной 
руцэ вёў казу, у другой — ваўка. Падышоў да рэчкі. Трэба 
пераправіцца на лодцы на той бок. А як пераправіцца? 
У лодку ж можна сесці толькі самому і яшчэ нешта 
толькі адно ўзяць. Каго?

— Казу,— падаў голас Язэп Чорны.
— Дурань! Як і ўсе Чорныя! — абсек яго Дземідо- 

віч.— Перавязе дзядзька казу — воўк капусты есці не бу- 
дзе,— падняў уверх закарэлы здаўна палец, прыплюшчыў 
шэрае вока.— Вернецца дзядзька, што цяпер возьме? За- 

бярэ капусту — каза з’есць яе, забярэ ваўка, кіне яго і 
паедзе па капусту — воўк з’есць казу... Ну...— пастукаў 
пальцам у скроні.— Хто адкажа? У каго галава не дур- 
ная?

Усе маўчалі. I Ясік, Алесеў пляменнік, і пляменнікі 
Грыгарцэвічы ды Касцюкевічы, і Мішуковы дзеці, і пля- 
меннік братавай Ядзі — адзін хлопчык, хто прыйшоў сюды 
з Засценка. Астатнія шляхцюкі-засцянкоўцы дзяцей сюды 
не пусцілі.

— Ну што, нябесныя олухі? — ззяў вачыма дзяк.— 
Ніхто не цяміць?

— Я,— нясмела падняў руку Кастусь Чорны,— 
Дзядзька завязе казу, потым прыедзе па капусту. Капусту 
кіне, забярэ з сабою казу. Казу пакіне, забярэ ваўка. 
Воўк жа капусту не з’есць. А тады вернецца і забярэ 
казу...

— Ах, каб на цябе халера! — здзівіўся дзяк, пляс- 
нуў рукамі.— Расшалопіў! I хто, Іванавіч! — па-змоўніцку 
павярнуўся, зірнуў на Алеся.— Чорны! Галадранец!

— Тады задача па арыфметыцы,— падняў зноў брудны 
палец угору дзяк.— Вот. Слухайце. Тры рублі рублямі, 
рубель пятакамі, рубель і пятак, тры капейкі па ка- 
пейцы і капейка так... Дык колькі гэта будзе?

Усе маўчалі.
Дзяк зноў паўтарыў сваю задачку.
— Баранэ! — пасля махнуў рукою.— He вучыць іх трэ- 

ба, Іванавіч, а дакладаць да работы. Праўду кажа Шлёма, 
мужыцкія галовы дурныя, не для навукі!

— Няпраўда, Пятровіч,— мякка не згадзіўся з ім 
Алесь,— I нашы, мужыцкія галовы здатныя для навукі. 
Калі будуць умовы, калі будуць добра вучыцца, дык і з іх,— 
кіўнуў на дзяцей,— могуць вялікія людзі быць. Вучоныя, 
пісьменнікі, артысты, генералы.

— 3 Чорных — генералы?! — ухмыльнуўся дзяк.— 
3 іх парабкі ўсе. Ды канакрады, бандзіты! Толькі адзін 
іхні дзед,— кіўнуў на Язэпа і Кастуся, Сцяпанавых 
унукаў,— не дурны. Але звар’яцеў ад чытання. Бо што ні 
кажэце, мужыцкія галовы не могуць мець вялікі розум...

— А я, Пятровіч, думаю іначай.
— Ну што ж,— усміхнуўся дзяк.— Можа, вы, Іванавіч, 

і зробіце з іх вучаных. Вучыце. Калі маеце ахвоту. А вы, 
баранэ,— павярнуўся да дзяцей,— шануйце бога і слова 
божае. Бо вам найперш з боскаю навукаю трэба жыць. Вот 
хто ты? — тыцнуў у грудзіну Язэпа.

— Язэп,— адказаў той.
— Дурань. Ты раб божы!
Алесь зморшчыўся. Пакутліва слухаў, як дзяк пачаў 

расказваць пра стварэнне свету, пра Адама і Еву, іхні грэх, 
пра патоп, пра Хрыста, яго пакуты, смерць і ўваскрэсанне. 
Пасля папырскаў святою вадою — з вярбы — хату, дзяцей, 
перажагнаўся і пасунуўся з хаты. Але паклікаў з сабою 
і Алеся.

— Іванавіч,— лісліва загаварыў у сенцах,— вот, лічы, 
на праступвйсць пайшоў дзеля вас! Бацьку вашага і вас 
самога паважаючы. Айцец Феадор казаў сёння: не ідзі, не 
бласлаўляй, бо праступна. А я пайшоў. Дык...

Алесь дастаў з кішэні рубель. Даў.
— Благадаран,— усміхнуўся.— Чалавек не быдла: га- 

рэлкі на ваду не мяняе...— сагнуўся ў паклоне дзяк. Шмыг- 
нуў з сянец.

— Цяпер ён, Алеська, будзе драць і драць з вас,— 
сказала з печы гаспадыня, старая Собаліха, калі ён вяр- 
нуўся ў хату.— 3 ім звязацца — самому як у бруд выка- 
чацца...

Алесь, усміхнуўшыся, падышоў да дзяцей. Стаў пася- 
род пакоя.

— Дзеці,— прамовіў з хваляваннем,— не апускайце 
галовы. Няхай вы і забыліся шмат, чаму вучыліся, няхай 
вы яшчэ шмат чаго і не ведаеце, але верце: і вы здоль- 
ныя да навукі. Няпраўда, што нехта іншы, «панскі», 
здолыіы, а вы, сялянскія дзеці, не! Няпраўда! Здольныя 
і мы да навукі ды культуры. Вы гэта рана ці позна самі 
ўбачыце. 3 месяц мы павучымся па некалькі гадзін веча- 
рам, а потым, як пойдзе работа ў полі, трэба будзе пасвіць 
каровы, будзем вучыцца і ў полі ці на пашы. Я не буду ні 
крычаць на вас, ні біць, ні ставіць у кут ці на калені. 
He. Я хачу, каб вы хадзілі сюды толькі па сваёй волі, каб 
вы самі ведалі: вы павінны ведаць і родную мову, культуру. 
Вот вам алоўкі, папера,— расшпіліў сумку і раздаў, што 
меў з ранейшых запасаў, што дала яму Кацярына.— 
А вучыцца мы будзем не па званку, а па вашым жаданні. 
Я не буду ні ставіць ацэнкі, ні строга правяраць дамашняе 
заданне. Але спачатку я вось што хачу ў вас запытаць. 
Як вы думаеце, хто мы з вамі? Як народ?

Усе маўчалі.
— He бойцеся,— усміхнуўся Алесь.— Гаварыце тое, 

што думаеце. Я не буду злавацца, караць.
— Мы рускія,— сказаў Язэп Чорны.

252



— Не,— запярэчыў Ядзін пляменнік.— Мы не рускія. 
Мы палякі...

— Не,— яму запярэчыў Язэп.— Мы не палякі. Мы ж 
не гаворым, як у Налібаках гаворыць пан Невядомскі.

— Але ж мы не гаворым, як тут гаворыць Сяргеенка 
і айцец Феадор,— стаяў на сваім Ядзін пляменнік.

— Ну-ну, дзеці, думайце,— усміхнуўся Алесь.— На 
пачатку ўжо дваццатага стагоддзя трэба ведаць, хто ты...

— Я ведаю, хто мы...- падняў руку Кастусь Чорны,— 
Мы ліцвіны.

— He, Кастусёк.
— Мы тутэйшыя...
— Але ж, Кастусёк, нідзе на свеце няма такой нацыі: 

тутэйшыя. Ёсць рускія, палякі, англічане, французы, нем- 
цы, украінцы, літоўцы, грузіны... Так, мы тутэйшыя. Але 
не без роду і племені. Ты, Кастусёк, беларус...

Усміхнуўся. Пазіраў на дзяцей: яны пазіралі на яго 
са здзіўленнем. 1м жа ніхто дагэтуль пра гэта не гаварыў. 
Калі хто і ўспамінаў гэтае слова, дык з сорамам ці з на- 
смешкаю.

— Я, дзеці, хачу навучыць вас пісаць і чытаць так, 
як гаварылі вашы дзяды, як гавораць цяпер вашы бацькі і 
як гаворыце вы,— сказаў Алесь.— Пазней вы даведаецеся, 
што я нічога не выдумляю... Навучыўшыся пісаць і чытаць, 
шмат чаго даведаўшыся, вы перастанеце саромецца, адчуеце 
сябе людзьмі сярод людзей. Хоць гэта не значыць, што 
пасля вы можаце ўжо і не паважаць іншых. He. Мы па- 
вінны заўсёды ўсіх паважаць, і тады ўсе нас будуць 
шанаваць... Некалі вялікі рускі пісьменнік Аляксандр Сяр- 
геевіч Пушкін пісаў: «Два чувства днвно блнзкн нам — 
в ннх обретает сердце пшцу — любовь к родному пепелн- 
шу, любовь к отеческнм гробам». Мы павінны прыслухац- 
ца да гэтых слоў і шанаваць памяць — гісторыю, продкаў, 
культуру. Чалавек без памяці — не чалавек, толькі нейкая 
паўразумная істота. Я раскажу вам на нашых уроках пра 
далёкіх прашчураў — крывічоў, дрыгавічоў, радзімічаў, 
пра гісторыю, культуру, пра гарады. А гарады тут стара- 
жытныя: Полацк з 862 года, Віцебск з 974-га, Тураў з 
980-га, Брэст з 1019-га, Мінск і Орша з 1067-га, Пінск з 
1097-га, Гродна з 1128-га, Гомель з 1142-га... На жаль, сён- 
ня часамі не толькі дзеці, але і сталыя адукаваныя дзядзькі 
ўсё да драбніц ведаюць пра нейкі далёкі астравок у акіяне, 
а вось пра гарады, што я назваў, не знаюць амаль нічога... 
Здзіўляемся, не верым, калі нехта скажа, што, да слова, По- 

лацкае княства з канца дзевятага стагоддзя было ў складзе 
Кіеўскай Русі, на пачатку адзінаццатага адасобілася, стала 
моцнаю суполкаю дзяржаўнага тыпу. Праз Полацк ішоў 
славуты шлях «з варагаў у грэкі», сам Полацк гандляваў з 
краінамі Усходу, з Паўднёвай Руссю, з блізкімі суседзямі, 
меў магутныя фінансы, узброеныя сілы, высокаразвітую 
архітэктуру, жывапіс, прыкладное мастацтва, пісьмен- 
насць...

Алесь зірнуў на дзяцей: тыя слухалі ўважліва, лічы, 
не міргаючы, пазіралі на яго. Яму хацелася заплакаць: 
здаецца, дзеці думалі, што ён расказвае ім не пра блізкі 
Полацк, а пра далёкі Марс.

— У 1044—1161 гадах быў пабудаваны славуты По- 
лацкі Сафійскі сабор, у 1152 —1161-х — Полацкая Спаса- 
Ефрасіньеўская царква, мясцовы таленавіты майстра Ла- 
зар Богша для асветніцы Ефрасінні Полацкай зрабіў 
славуты крыж — шэдэўр тагачаснага мастацтва. У 14 ста- 
годдзі — дарэчы, як кажуць, у гэтую эпоху заявілася 
назва Белая Русь у дачыненні да нашых зямель — ство- 
рана вядомае Друцкае Евангелле. Продкі мелі высокі 
ўзровень яшчэ ў ліцейнай справе, апрацоўцы металаў, 
ганчарным і сталярным рамястве, вырабе адзення, у юве- 
лірным мастацтве, мастацкай разьбе па касці, камені і дрэ- 
ве... Калі яны па пэўных прычынах у 13—14 стагоддзях 
злучыліся з Літвою, дык займелі ў новай дзяржаве, Вя- 
лікім княстве Літоўскім, добрую павагу. Першая сталіца 
яе была ў Новагародку, тагачасная беларуская мова 
стала афіцыйнай у Вялікім княстве Літоўскім', на ёй вяло- 
ся справаводства і судаводства, пісаліся статуты, граматы, 
сеймавыя пастановы, летапісы і хронікі, а таксама мастац- 
кія і царкоўныя творы...2 Былі вялікія бібліятэкі ў Полац- 
ку, Слуцку, Супраслі, Гродне, Новагародку, Брэсце, вы- 
датнае выяўленчае мастацтва, свецкія хоры і капэлы, 
аркестры... I як узлёт, як лебядзіная песня культуры 
таго часу — кнігі палачаніна Францішка Скарыны. Ён 
першы з усходніх славян у 1517 годзе пачаў кнігадрука- 
ванне, пры гэтым на роднай мове... Пасля былі яшчэ творы 
Гусоўскага, Полацкага, першы на Беларусі і на Украіне 
буквар Лаўрэнція Зізанія і яго ж слоўнік роднай мовы, 
кнігі Стэфана Зізанія, Буднага, Цяпінскага, Собаля... Вя- 

1 «Руская» (беларуская) мова абвешчана афіцыйнай мовай дзяр- 
жавы артыкулам Статута Вялікага княства Літоўскага 1588. БелСЭ. 
Кароткая энцыклапедыя, 1978, т. I. С. 168.

2 Там жа. С. 171.

лікае княства Літоўскае памагло запыніць нашэсце тэў- 
тонаў і татара-манголаў... Пазней, пасля злучэння Вялі- 
кага княства Літоўскага з Польшчай, наша культура па- 
чала занепадаць: у 1696 годзе Рэч Паспалітая забара- 
ніла ўжыванне беларускай мовы, і яна, гэтая забарона, 
на жаль, цягнулася аж да 1905 года... У 1772, 1793 і 1795 
гадах нашы землі ўвайшлі ў склад Расійскай імперыі...

Алесь схамянуўся. Адчуў: загаварыўся.
— Яшчэ мы, дзеці, будзем таксама вывучаць рускую 

мову і літаратуру, сувязі з нашай мовай і літаратурай, 
гісторыю, геаграфію і закон божы,— дадаў ён пазней.— 
Можа, яшчэ і тое-сёе з біялогіі?

2

У паштовым калідорчыку Алесь пачуў крык. Крычаў 
паштавік Гарбуковіч.

— Відзіш: я занят! — чуўся яго пісклявы голас.— 
He магу жа я аднаўрэменна іспалняць дзве работы!

Алесь зайшоў на пошту. Тут, у невялічкай прыёмнай, 
дзе былі толькі прыхінуты да пабеленай мелам сцяны стол, 
дзве старыя табурэткі, стаяла засцянкоўка Алена Драздо- 
віч. Трымала ў руцэ клуначак — здаецца, з паўдзесятка 
яек у старой хустцы.

Гарбуковіч, згледзеўшы гэткага непажаданага госця, 
як ён, Алесь, угнуў галаву — тырчала толькі з-за перага- 
родкі пасма яго рыжых валасоў.

Алесь павітаўся.
Гарбуковіч, не падымаючы галавы, буркнуў; Алена, 

невысокая, у доўгай шэрай спадніцы і кажушку, непры- 
гожая кабеціна, зірнула на яго нібы з нейкаю надзеяю: 
у яе глыбокіх зялёных вачах бліснула пільнасць.

— Вы маеце нейкі клопат, Алена? — запытаў Алесь.
Гарбуковіч маўчаў; Алена нібы засаромелася за свой 

клуначак і не ведала, што сказаць.
— У пана Гарбуковіча шмат работы,— пасля прамо- 

віла як вінаватая,— а я хацела папрасіць, каб яны пісьмо 
напісалі...

— Вінцуку? — запытаў Алесь.— У Амерыку?
Алена кіўнула галавою, зачырванелася: і не старая 

яшчэ, і шляхцянка, а ні чытаць, ні пісаць не ўмее. Са- 
ромелася вось, прасіла начальніка пошты, каб ён напісаў, 
а той не спяшаўся, наганяў сабе цану.

— Здаецца, ваш жа свёкар умее пісаць,— прамовіў 
Ллесь.

— Умее...— Алена хавала вочы.— Але ж ён зусім 
аслеп. Ды я хацела ад сябе напісаць...

— Ну што ж,— сказаў Алесь.— Давайце я напішу вам 
ліст. Калі верыце мне, канечне.

3 яе мужам, Вінцуком, ён калісьці сябраваў, а вось яе 
мала ведаў: яна прыйшла ў Драздовічаву сям’ю з чужой 
вёскі.

— Чаму мне не верыць вам, пане Аляксандра...— спа- 
хапілася яна, каб крый божа не падумалі пра яе кепскага.

Гарбуковіч моўчкі паклаў на перагародку паперу, кан- 
верт, буркнуў пра плату.

Алесь узяў складзеную надвая сінюю, у лінейку, папе- 
рыну — у левым кутку яе была намалявана нейкая царк- 
ва,— запрасіў Алену садзіцца, сам сеў, дастаў саманіску. 
Крышку засаромеўся: самапіска была падаравана яму на 
днях Кацярынаю. Дык, можа, яе, гэтую самапіску, і ведалі. 
Надта Гарбуковіч — пляткар і даносчык. Расказвае, нага- 
ворвае пра цябе некаму, сустрэнецца з табою, разгавары- 
ся — дык ён тут жа будзе пляткарыць табе пра іншага.

— Ну, з чаго пачнем? — усміхнуўся Алесь.
— Як і ўсе людзі...— адказала Алена, стараючыся па- 

ранейшаму не пазіраць у вочы. Сарамлівая, баязлівая была. 
Лічы, ніколі і не выходзіла на людзі.— Што жывыя і зда- 
ровыя, чаго і яму зычым...

— А можа, я папросту буду пісаць? — запытаў, а па- 
сля, бачачы яе здзіўленне, патлумачыў: — Ну так, як гаво- 
раць тут, у Янкавінах?

— Па мне, пане Аляксандра, пішыце як хочаце. Абы 
ён там прачытаў. Бо і ён жа не болыпы грамацей, як я...

— He прапусціт цэнзура,-- падаў тонкі, як у дзяўчын- 
кі, голас Гарбуковіч.— Можа вярнуцца пісьмо абратна.

— Мы ж не будзем пісаць пра ваенныя тайны...— ска- 
заў Алесь і начаў пісаць.

— Напішыце, пане Аляксандра, што дзеці, Янка і Фра- 
нак, здаровыя, дзякуй богу, добра мне памагаюць. А вот 
Ірка наша хварэе і хварэе. Бацька зусім слабы... Кажа, 
можа, і памру ўжо сёлета, не дачакаюся ні вясны, ні сына 
свайго, Вінцука... Ляжыць усю зіму. I яшчэ кажа, што чыр- 
воныя літары на небе бачыў. На вайну...— і ўжо далей нібы 
прасіла пісаць мужу, нібы скардзілася яму, Алесю,— Як 
свёкар быў здаровы, дужы, дык мне было лягчэй. Заступаў- 
ся за мяне. А цяпер жа, як злёг, не гаспадарыць, дык

яны...— заплюскала-заплюскала вейкамі, а пасля і ўсхліп- 
нула, на худыя рукі яе закапалі буйныя слёзы.— Дык яны, 
Марыся і Ясь, здзекуюцца і з мяне, і з дзяцей. Яны ж дзя- 
цей сваіх не маюць, дык і маіх не любяць. He ступі, не за- 
смейся, не...— канцом вузялка выцерла слёзы на шчацэ,— 
Надта ж ужо Марыся грызе мяне. А цяпер свёкру есці да- 
ваць не хоча. Раней, як прыйшла ў хату, дык падлагоджва- 
лася: тата ды тата ўсё казала, хочучы, каб на іх больш зямлі 
апісаў, а цяпер хоча, каб скарэй памёр... А калі памрэ свё- 
кар, дык жыцця мне ўжо не будзе. Буду парабчанкаю ў іх...

— Невясёлы ліст пойдзе аж у Амерыку...— амаль усё 
напісаўшы, што гаварыла Алена, пацмокаў Алесь.

— Я ж не выдумляю,— як апраўдалася Алена,— Каб 
Вінцук быў дома, дык такога не было б. Hi Ясь, ні Марыся 
перад ім гэтак не шалелі б. Дык і трэба напісаць, хай кі- 
дае тыя заработкі ды едзе дадому. Неяк жыць будзем...

«Каб быў дома твой Вінцук, дык пекла было б у майго 
дзядзькі...» — падумаў Алесь: Вінцук і хлопцам і мужчы- 
нам падходжваў да жонкі яго стрыечнага брата, Галены.

Напісаў ліст. Прачытаў.
— Ну вось аж у Амерыку, за акіян, няхай ляціць наша 

слова! — усміхнуўся Алесь.— А вы, Алена, не маркоцьце- 
ся ўжо гэтак. Нешта ж будзе. He прападзіцё.

— Дзякую, пане Аляксандра,— пачала кланяцца яму 
Алена,— вот ва.м за фатыгу,— пачала клуначак,— возьмі- 
це. I няхай вам бог дасць здароўечка за ваша добрае сэрца.

— He трэба. Што вы! — збянтэжыўся Алесь.— Нясіце 
яйкі дзецям.

Яна яшчэ доўга ўпрошвала ўзяць плату, але ён адмо- 
віўся наадрэз. Пайшла дадому, здаецца, аж павесялелая. 
Што расказала мужу сваё гора, што ёй паспачувалі.

— О цёмны народ! — азваўся, як толькі яна выйшла, 
Гарбуковіч.— I не старая яшчэ, пад сорак недзе, а ні чы- 
таць, ні пісаць не ўмее...

— Гэта не смех, а бяда наша! — адказаў Алесь. Стры- 
мана. Яны з Гарбуковічам, як і з Дзяжко, былі непрыяце- 
лі. Ды дагэтуль яны як маглі тапілі яго. Падаў лісты. 
У Вільню. Васілю і ў газету «Наша ніва», Васілевічу.— 
Заказнымі, калі ласка.

Гарбуковіч, не пазіраючы яму ў вочы, узяў лісты. Зір- 
нуў і тут жа вярнуў назад, паклаў на прылавак.

— He паложана,— прамовіў. Як і дагэтуль, як кажуць, 
корчыў з сябе інтэлігента, уплывовага чалавека. Пан — 
здорам боты вымазаў і скурку з’еў.

— Чаму? — здзівіўся Алесь.
— Паштовыя адпраўленні афармляюцца толькі на 

рускай мове,— адказаў той,— А вы парушаеце інструк- 
цыю.

— I вялікае вельмі злачынства раблю?
Гарбуковіч зразумеў здзек, змаўчаў.
— Няўжо вы такі чэрствы? — запытаў Алесь.— Ці 

так баіцёся кары?
— He. Я не люблю тое, што любіце вы,— раптоўна 

шчыра прызнаўся той,— Я саромлюся, што мой бацька — 
мужык, што я з вёскі. Мужыкі — караўцы. I ўсё наша Kapa- 
Bae, грубае...

— Вось якія мы! Самаеды! Самаадрачэнцы!
— А вы? — яхідна ўсміхнуўся Гарбуковіч,— Вы ра- 

ды, што вы з вёскі? Заўсёды і ўсюды хваліцеся, што з му- 
жыкоў? У горадзе? У лаўцы? У тэатры? У пажонднай кам- 
паніі?

Алесь сумеўся: было, што і ён саромеўся і ў Нясвіжы, 
і ў Вільні, што ён з вёскі, з сялян, як кажа гэты рыжы, не 
хацеў, каб надта бачылі, хто ён, ды пасміхоўваліся.

— Вось...— пазлараднічаў, нібы ўзрадаваўся той,— 
I вы не такі ўжо непахісны вясковец! Бо і ў вас недзе ўсё ж 
б’ецца жылка: мужыкі мы, не раўня некаму... I дарэмна 
вы адчынілі школку! Якая з яе карысць? Каму яна трэба? 
Яна толькі прынясе шкоду. Найперш вам. Калі хочаце, дык 
магу сказаць па сакрэце: Лядзяш напісаў ужо на вас у гу- 
берню данос...

«Ён, агідзіна, не толькі мае лісты ўпотай чытае, але і 
сваіх сяброў...» — з прыкрасцю падумаў Алесь. He ведаў, 
што і сказаць. He стрываў, абразіў са злосці і крыўды.

— Вырадак ты, пустазелле! — апаліў яійчэ, мусіць, і 
агнёвым позіркам.— Але перасцерагаю: я сам магу ставіц- 
ца да сябе, да сваіх пачуццяў і да сваёй душы з іроніяю, 
але разаб’ю рыла таму, хто ўздумае кпіць з мяне, з вёскі, 
з сялян. Я ўсякія хітрыя прыёмы ведаю. Са мною жарты 
кепскія. I забіць магу. Як муху! — гаварыў і бачыў, што 
Гарбуковіч аж палатнее ад страху,— Я ўжо траіх сёлета ў 
Стоўбцах і ў Вільні са свету звёў. Укакошыў — і рука 
не здрыганулася!

Гарбуковіч адступіўся, не мог, здаецца, ад перапалоху 
вымавіць і слова. Алесь павярнуўся і пайшоў з пошты. He 
ўтрываў, усміхнуўся: сам не разумеў, нашто так гарэзнічаў 
і палохаў гэтага Гарбуковіча. Каб прыйшлося біцца ці ба- 
рукацца, дык наўрад ці адолеў бы гэтага рыжага боўдзілу!

Ды яго, Ллеся, часта некалі і тут, у Янкавінах, і ў Нясвіжы 
дзеці і хлопцы білі, а ён не тое што ніколі нікога не біў, але 
нікому па-добраму і здачы не даў.

3

— Забудзься ты пра гэтага рыжага пса,— сказала Ка- 
цярына, тулячыся да яго плечука,— Ён не толькі даносчык, 
пляткар, баязлівец, але і самы сапраўдны дурань. Вось ба- 
чыш: ён збаяўся ўзяць ад цябе ліст, а ў Налібаках не збая- 
ліся, адправілі. Дык і хопіць пра яго. Хопіць і пра тваю 
школу. Ясна: ты ва ўсіх цяпер тут на языку. Людзі цябе 
хваляць, паважаюць! Але ты не ганарыся, не ўпівайся сла- 
ваю. Ты думай пра мяне, гавары мне добрыя словы...

Ляжалі ў пасцелі. У Собалішынай хаце. Уночы. Цяпер 
ужо стомленыя пасля кахання. I ўжо не саромеліся адно 
аднаго. Прывыклі за гэтыя дні — пасля Алесевага вяртан- 
ня з Вільні. Кацярына заплаціла Собалісе — і за хату, і за 
маўчанне,— і яны ўжо кожны вечар спатыкаліся тут.

— Чуеш? — тулілася, лашчылася, як кацяня, Каця- 
рына.— Кажы мне добрыя словы.

— А хіба яно ўсё не зразумела? — адгаворваўся ён.— 
Ці я табе ўжо не казаў?

— Што?
— ГІра тое, што ў мяне на сэрцы да цябе...
— Мала што відаць...— капрызіла.— Ты яшчэ і кажы. 

Ты можаш маўчаць са сваімі паперамі, з кнігамі, а са мною 
не маўчы. Скажы, як ты мяне кахаеш...

— Я не мастак на высакапарныя словы.
— Будзь ім! — загадвала.— Каб ты раней быў мастак 

і на словы, і на смеласць, дык я была б толькі твая...— узня- 
лася і ў цемені знайшла яго вусны, пацалавала. He саро- 
мелася, што ў яе неакрытыя шыя, грудзі.— Чуеш, дарагі?

— Чую.
— «Чую! Чую!» — перакрывіла,— Ці кахаеш?
— Канечне ж.
— Кажы як трэба! — зноў загадала,— Кахаеш?
— Крыху,— пажартаваў.
— А як крыху? — блазнавала,— Крыху «крыху» ці 

шмат «крыху»?
— Шмат.
— Ну, кажы! Кажы мне харошыя словы! Пра сваё ка- 

ханне...

— А хіба трэба пра гэта шмат гаварыць? Пра тое, што 
на душы? Ці не абясцэняцца тады гэтыя словы?

— He, не абясцэняцца! Яны заўсёды жаданыя для 
кабеты...— уздыхнула. Здаецца, гарэзна.— Эх вы, бульбя- 
нікі! Усё вы робіце моўчкі! I арацё, сееце, косіце, і кабету 
берацё, кахаеце... Самае вялікае, што можаце, дык гэта 
памармытаць сабе пад нос вясёлы матыў ды па галаве па- 
гладзіць.

— He важна, што ўсё робім моўчкі ці мармычучы сабе 
пад нос,— усміхнуўся Алесь,— важна, каб добра рабілі!

— Робіце, праўда, усё няблага...
Яна казала так, а ён думаў: усё ж яны розныя людзі. 

Ён спакойны, ураўнаважаны, а яна страсная, бойкая. Ёй, 
можа, трэба не такі, як ён, цяльпук. Ёй трэба чалавек такі, 
як і яна. Але яму добра ад яе пачуцця і жадання, што яна 
абрушыла ў апошні час на яго з вялікаю сілаю.

За гэты час, зрэшты, яны абое змяніліся. Кацярына 
пахудзела, займела сіняватыя кругі пад вачыма, а самі 
вочы паглыбелі, яшчэ пабольшалі, свяціліся цяплом і 
ласкаю. I ён выветраў, аж пацямнеў, і з яго вачэй, як бачыў 
часамі з люстэрка, пазірала лагоднасць, дабрыня. I ён на- 
дзіва спакайнеў, мудрэў і ў той жа час быў часамі бяздум- 
ны, як дзіця, усё больш трапляючы ў Кацярынін палон.

У вёсцы ўжо, канечне, ведалі пра іхняе каханне. Не- 
дарэмна ж у апошнія дні вымазвалі Сяргеенкавы вароты 
глінаю. Нейкі невядомы строгі суддзя не пашкадаваў нават 
і яго, Алеся. Ды ён не крыўдзіўся. Справядлівасць ёсць 
справядлівасць.

Яе словы, пацалункі зноў узбудзілі Алеся. Зноў яны 
запалымнелі, гарэлі ў агні.

— Сыночка хачу, сыночка...— рыбінаю білася ў яго 
абдымках Кацярына.— Такога ж, як ты! Яшчэ аднаго 
Алеську! Чуеш? Чуеш, Алеська?

Ён лагоднае, задаволенае мармытаў у адказ.
— Я спалю, вып’ю цябе! — шаптала.— Да канца. Ты 

будзеш толькі мой. Ты не зірнеш ні на адну жанчыну. Ты 
забудзешся пра кнігі і свае паперы, Пра сваю школу. Ба- 
рацьбу. Бо я табе пакажу тое, што ніхто табе такога не па- 
кажа. Бо я ўся твая. Усё аддаю табе. Чуеш?

— Чую...— шаптаў, адчуваючы, што сапраўды забірае 
яго ўсяго.

Пасля, калі, знясіленыя, ляжалі побач, Кацярына зноў 
загаварыла. Але ўжо іначай — не парывіста, натхнёна, 
а неяк сцішана і трывожна.

— Ты не баішся мяне такой, Алеська?
- He.
— I ты будзеш кахаць мяне такую?
— Буду.
— He надакучу я табе?
- He.
— Можа, і надакучу, Алеська,— прашаптала.— Мы 

ўсё ж розныя людзі. Я летуценніца, але баба. Эгаістка. 
I страшэнная. Я хачу мець мужа, сям’ю. Mae ідэалы не 
такія высокія і вялікія, як твае. Ты не толькі зямны чала- 
век. Ты... Табе бог даў адчуць місію: ты між небам і роднаю 
вёскаю. Я разумею гэта, спачуваю, але... Які я тут табе па- 
мочнік?! Амаль ніякі. Адно, што я магу рабіць, дык гэта 
не замінаць табе... Але ж не магу і не замінаць. Бо люблю 
цябе. Бо хачу, каб ты быў толькі мой! Я ведаю: табе са мною 
будзе цяжка... А пра яго не думай,— прамовіла, маючы 
на ўвазе свайго мужа,— я яго не кахаю. Што б ні здарыла- 
ся, жыць з ім я не буду. Мы зусім чужыя.

4

Зося і маці растрасалі гной у гародчыку. На грады. 
За апошнія дні рэзка пацяплела. Пала парнасць, зямля 

задыхала жыватворна — адскочыла маладая зялёненькая 
крапіва каля платоў, пырснулі пупышкі на дрэвах, на яб- 
лынях сям-там пупышкі ўжо далікатна заружавеліся, збі- 
раючыся неўзабаве распусціцца ў белыя кветкі.

— Сёння дзіўны мне сон прысніўся,— трасучы сахаром 
гной, сказала Зося.

— Які? — запытала маці. Яны размаўлялі на-жаноча- 
му даверліва. Як маці і сталая ўжо дачка.

— Сню: сяджу каля нашага кухоннага акна. Пазіраю 
ў двор. А там светла-светла. I вот прыляцелі два галубы. 
Селі на наш плот і вуркочуць. Вур-вур-вур... Аж калі пры- 
слухалася, дык яны гавораць па-чалавечаму. Як людзі. 
Адзін пазірае на мяне і кажа: «А гэта во Зося...» Другі 
кажа: «Гавары цішэй, a то яна пачуе». I далей, пра што яны 
гаварылі, я ўжо не чула...

— Дык я табе пэўне магу сказаць, дзеўка, пра што яны 
гаварылі...— усміхнулася маці.

Зося разагнулася, зірнула на маці. Тая, ужо босая, як і 
яна, дачка, трэсла гной рукамі і не то ўсміхалася, не то мор- 
шчылася ад перажывання.

— Адкуль вы ведаеце, мама, тое? — здзівілася Зося. 
Яна шчыра верыла: маці разгадвае сны так, як клубок нітак 
разматвае.

— А што ж тут не ведаць! — разагнулася і маці, рука- 
вом шэрай сукенкі выцерла лоб,— Галубэ — на сватэ...

— На якія сватэ?
— На самыя сапраўдныя,— адказала маці.— He сёння, 

дык заўтра чакай свата, маладога!
Кроў шугнула да Зосінага твару: будуць сваты! Да яе! 

Канечне ж, прыйдзе Янка! He раз ужо казаў: прыйду пасля 
вялікадня ў сваты з дзядзькам — хрышчоным бацькам!

— Радая нябось? — як пасароміла маці.— Як каліна 
зачырванелася, загарэлася!

— От кажаце вы, мама,— схамянулася, зноў узялася 
сахаром растрасаць загадзя наношаны сюды копчык гною 
і торфу.— Як я толькі пра гэта і думаю!

— Каб не думала, дык не сасніла б пра гэта...
— Можа, гэта і не на сватэ. Можа, госці якія будуць.
— На сватэ,— запэўніла маці.— I я некалі сніла галу- 

боў. Першы раз сасніла — пасватаўся Гарбацэвіч. Як другі 
раз — дык хлопец з Налібак. А як трэці раз сасніла, дык 
пасватаўся твой бацька. А хто, па-твойму, прыйдзе да цябе?

— Ніхто не прыйдзе,— паспешна адказала яна.— Ды 
я і не хачу яшчэ замуж.

— Няма яшчэ дзяўчыны на свеце, каб не хацела за- 
муж...— уздыхнула маці,— Гэта потым каюцца, што пай- 
шлі... Я вот, дзеўка, не ведаю: казаць табе ці не?

Зося насцярожылася. Адчула: нешта маці сапраўды 
ведае і недагаворвае. Бо і залішне сёння ўважлівая, гавар- 
лівая.

— Калі спадзяешся, дачка, што прыйдзе ў сваты Ян- 
ка Нямкевіч, дык надта не спадзявайся...

Кроў адхлынула ад Зосінага твару: чаму не прыйдзе? 
Няўжо яны, бацькі, супраць гэтакага добрага хлопца? 
Моўчкі трэсла гной і пакутавала — ад падазрэнняў і ня- 
добрай здагадкі.

— Думала не казаць, але скажу...— загаварыла зноў 
маці.— Гэта была я сёння ў Глінішчы, бачыла Галену. 
Дык ёй сказала свякроў, а свекрыві сказала Ядзя, што яны 
свайго Янку будуць сватаць да Гарбацэвічавай Анелькі...

Пацямнела ў Зосіных вачах. Няўжо Янка пойдзе да 
той качкі ў сваты? Няўжо як сляпое кацяня будзе слухацца 
бацькі? Няўжо кіне яе, Зосю? Няўжо не кахае, падманвае?

— Анелька ж — багатая нявеста, — сказала маці.— 

Дзесяцін сем ці восем прынясе ў пасаг. У нашай вёсцы ба- 
гацейшай за яе і няма.

Лютая злосць заварушылася ў Зосіным сэрцы на Анель- 
ку. He файная, не стройная, але вось багатая, дык пра яе 
болып думаюць, чым пра іншых. Дык і ёй іменна можа 
быць шчасце.

— Да Анелькі, чула я, і Дземідовіч хоча свайго Улада- 
ка пасватаць...— чуючы, што дачка маўчыць, відаць, паку- 
туе, сказала маці. Паразважыла са сваёй мудрасцю: — 
Анелька — неблагая дзяўчына. Працавітая, паслухмяная. 
Праўда, брыдкая. Hi стану, ні твару, ні хады. Але багатая. 
А калі багатая, дык... і першая нявеста на ўсю вёску! Так 
здавён, спакон вякоў, было.

«Што ж гэта? — хацелася запытаць не толькі ў маці, 
але і ва ўсяго свету Зосі. Але яна маўчала. Толькі крыча- 
ла нема яе душа.— Няўжо зямля, грошы даражэй людзям 
за сэрца, за душу?»

Маці, відаць, цяпер гэтаксама было не зусім лёгка. 3-за 
дачкі-красуні. Як-ніяк, а вось могуць абмінуць іх, даць 
ганьбу: хадзіў-хадзіў хлопец да іхняй дачкі, тлуміў ёй гала- 
ву, а як у сваты — дык да іншай. Што ж скажуць людзі? 
Будуць смяяцца з іх. Каб сватаўся Янка да Зосі, дык дума- 
лі б, аддаваць ці не аддаваць за яго дачку, а калі не сватаец- 
ца, абмінае, дык гэта — смех і плёткі, абгаворы для ўсёй 
вёскі.

Яна ж, Зося, думала іначай: яна, маладая, яшчэ не маг- 
ла так думаць.

«Не! — супакойвала яна сама сябе.— He пойдзе Янка 
да той качкі ў сваты. Ён жа сам казаў: хачу хадзіць толькі 
з табою. I ходзіць кожны дзень, і гэтак хораша лашчыць, 
добрыя словы гаворыць... Ён жа на вялікдзень...— успом- 
ніла тое, засаромелася.— А можа, няхай бы я не ўпарціла- 
ся? Тады б... Але не... Да шлюбу не...»

— Чуе, дачка, маё сэрца: паляціш хутка з дому! — 
не то супакойвала яе, не то шкадавала маці.— Гадавала- 
гадавала цябе, а дастанешся некаму. Мужу, свекрыві. А я 
з самымі меншымі застануся, зноў уся бабская работа будзе 
толькі на маіх руках...

Зося не адказала. Новыя думкі і трывогі апанавалі яе.

Сваты прыехалі праз колькі дзён. У суботу.
Пад самы вечар Зося падмяла двор, вуліцу каля свайго 

дома, пасыпала жоўтым пясочкам і вярнулася ў хату, каб 

прыбрацца і пайсці на Сяло. Цяпер, пацяплелаю парою, 
вёска ўжо доўга не спала. Моладзь збіралася на лаўцы па- 
блізу хаты Сцяпана Чорнага, спявала, жартавала, не дава- 
ла нікому рана заснуць. Ды і старыя людзі пачалі ўжо даў- 
жэй затрымлівацца на дварэ — корпацца ў градах, познім 
часам сядзець на прызбах.

Зося пераапранулася, як пачула вясёлы грук колаў па 
бруку.

Шыбнула да акна: хто едзе? Здзівілася: цемнаваты, а на 
самай справе, відаць, рыжы конь спыніўся каля іхняга 
плота, за ўжо зацемненым бэзавым кустом. На калёсах — 
два мужчыны.

— Мама, да нас людзі,— азірнуўшыся, перасцерагла 
маці. Тая яшчэ тапталася каля печы.

«Няўжо сваякі з Дзераўной? — падумала.— Але чаму 
так позна?»

Маці, выціраючы фартухом рукі, прытупала да акна. 
Стала за ёю.

— Сватэ, дачка,— прыклала маці рукі да грудзей,— 
Дуга вунь увабраная,

Зося анямела: сваты! I з нечаканага — з-пад Засцен- 
ка — боку. I праўда, у колцы на дузе — зялёная хваёвая 
галінка і белаватая папяровая кветка. Хто ж гэта?

— Дзежка! — здзівілася маці.— 3 Дземідовічам!
Дзяжко — у чорным галіфэ, у хромавых ботах і ў капе- 

люшы — прывязваў лейцы да шула, а яго сват, Дземідо- 
віч, гэтаксама ў галіфэ і ў ботах, у брылёўцы, нешта гава- 
рыў яму і смяяўся. Вось Дземідовіч узяў з-пад дзяружкі 
на калёсах клуначак і пайшоў сюды, у двор.

— А я во...— замітусілася маці,— Як стаяла ля печы, 
дык гэтак і стаю. Брудная... I бацька ж недзе дзеўся...

«I чаго гэты Дзежка прыпёрся? — здзівілася Зося.— 
Ён жа не хадзіў да мяне, ніколі нічога не гаварыў такога. 
Толькі зыркаў неяк спадылба, калі прыходзіла чаго ў во- 
ласць».

— Мама, я ўцякаю,— сказала.— Схаваюся!
— Куды ты? — як спалохалася маці, папраўляючы на 

галаве хустку.— А што ж я адна?..
Але Зося, ужо не слухаючы яе, шыбнула ў сенцы. У сен- 

цах хутчэй ката ўскочыла па драбіне наверх, на гарышча. 
I, не задумваючыся, нават усцягнула за сабою наверх 
драбіну.

Прыклала руку да грудзіны: гэтак білася-трапяталася 
сэрца. He на жарт спалохалася. Бач, Дзежка на яе замах- 

нуўся! Лысы, фанабэрысты, п’яніца! Што ён важны чала- 
век, валасны пісар, дык гэта ёй не ішло і не ехала.

У хаце госці сядзелі досыць доўга. Але колькі Зося ні 
прыціскала вуха долу, да зляжалай кастрыцы, як ні пры- 
слухоўвалася, нічога не пачула. Толькі ўчула, калі рыпнулі 
дзверы і нехта выйшаў з хаты.

— Зося! — пачуўся матчын голас.— Дзе ты там? Ідзі? 
Сама скажы то!

Маўчала. Як мыш пад венікам.
Потым з аблёгкаю пачула: пасунуліся з хаты і нечака- 

ныя госці. Моўчкі.
— Капызяцца яшчэ! — ужо на двары сказаў Дземі- 

довіч,— Красуня! Каралевіча чакаюць!
— Мужычка! Ніхто яе, апроч мужыкоў, не возьме! — 

адказаў Дзяжко.
Калі пачула, як ад’ехаліся, апусціла драбіну, злезла. 

Вярнулася ў хату.
Маці сядзела пры стале. Узбуджаная, паружавелая.
— Туляешся! — прамовіла з незадавальненнем,— Ты, 

маці, адказвай!
— А што вы сказалі? — падсела да яе Зося.
— Што ты аж прагнеш замуж...
— Ну, мама, скажэце...— папрасіла.
— Ну што я магла сказаць? Што ты маладая яшчэ, што 

рана яшчэ табе замуж. Малады, Дзежка, маўчаў, а Дземі- 
довіч хваліў яго, казаў: лепшага жаніха і не знойдзеце. 
Вучаны, пры службе добрай. Паняю за ім будзеш.

— Дзякую, мамачка,— цмокнула яе ў шчаку Зося.— 
Добра, што выправадзілі! Калі ён пан, дык няхай і едзе да 
якой пані!

— I ў Налібакі, і ў Пруды, і ў Дзераўную гойсаў па 
багатых дзяўчатах, але нідзе во гэткага пана не прынялі,— 
сказала маці.— Але будзе ўжо заўтра языкоў. Усе ж бу- 
дуць гаварыць пра гэтыя сватэ. Ды такой бяды... Дурны ж 
дык дурны гэты індык! Сядзіць, надзьмуўся, як не лопне, 
а тут скок яму на калені з печы наш кот. Дык Дзежка як 
скрывіцца, як марсяне з калень ката: «Прэч, псіна, з майго 
суконнага галіфэ, бо як дам носцыкам хромавага бота, дык 
і мужыцкія лапы задзярэш!»

«Янка сказаў: ніколі не пайду ў сваты да Анелькі,— 
падумала Зося, не зважаючы на Дзежкавы дурноты,— 
I я яму сёння скажу: і я толькі твая...»

5

Красавік з кожным днём цяплеў. Пастаялі дзве-тры 
парныя ночы — і наваколле — зямля, дрэвы — пырснулі 
далікатнаю зелянотаю. Сярод гэтай зеляноты сям-там пыш- 
неліся белыя вэлюмы: цвілі яблыні.

Янкавінцы і радаваліся, што пасля вялікадня гэтак 
дружна ды смела пайшлася вясна, і непакоіліся: калі, крый 
божа, мароз, дык не будзе сёлета садавіны.

Гарбацэвічы, усе ўзрушаныя, былі на двары. Сёння 
яны разам з суседзямі, Нямкевічамі, меліся, як казалі ў 
Янкавінах, запасваць статак. Змовіліся і нанялі разам па- 
стушка — унука Сцяпана Чорнага, Кастуся.

Першы ў хлеў пайшоў ён сам, гаспадар. Са свянцонаю 
вярбою. Адчыняў брамкі ў загарадках і выганяў быдла — 
каровы, авечкі. Лёгка махаў вярбою, мармытаў малітву. 
На двары, калі быдла стоўпілася, кінуў цсраз яго загадзя 
прыгатаваныя тры каменьчыкі, каб статак за ўсю пашу 
ваўкі не зачапілі, а пасля выцягнуў са страхі колькі сало- 
мін і абнёс быдла — каб тое не адбівалася ад свайго хлява 
і двара.

Потым, махаючы вярбою, пагнаў быдла на выган, куды 
меўся прыгнаць сваю карову і авечак сусед. Неўзабаве па- 
казаўся і той. I гэтаксама гнаў быдла з вярбою ў руках. 
Як і за ім, Гарбацэвічам, так і за суседам ішлі ўзбуджаныя 
жонка, дачка, нявестка з дзецьмі.

Каровы сышліся, пачалі хадзіць адна каля адной, кры- 
вячыся і настаўляючы рогі. Малодшая чорна-белая Гарба- 
цэвічава адразу ж саступіла суседавай чырвонай карове, 
саступіла і серадольшая, а вось старэйшая, шэра-белая 
Зязюля, счапілася. 1 яны, упёршыся рагамі ды лбамі, пача- 
лі дужацца. Суседава сапхнула. Значыць, стала ў гэтай ча- 
радзе глаўнісяю.

Каб тыя гады, дык Гарбацэвіч зазлаваў бы, што яго быд- 
ла зноў саступіла суседавай карове, а сёлета перажыў гэта 
досыць спакойна: сёлета яны памірыліся з суседам на вя- 
лікдзень і, падпіўшы, нават цалаваліся, дамовіліся, што 
звядуць разам сваіх дзяцей. Ды во нешта толькі сусед не 
прысылае сватоў! Няўжо брыкаецца Янка?

Яны, гаспадары, сышліся, паназіралі, як ходзяць адна 
каля адной каровы, абнюхваюцца і яшчэ не нагінаюць га- 
лоў да зямлі, бо, лічы, яшчэ няма той травы.

— Хай паходзяць, пратрасуцца. Увечар смачней з’я- 
дуць,— сказаў Нямкевіч.— А табе, пастушок, каб не спаў 

раніцай, не травіў чужога поля, не губляў быдла, на гасці- 
нец,— і даў паўрубля, а пасля гаспадыня падала яму клу- 
начак, дзе, відаць, былі хлеб, сала, яйкі.

— Я ўвечар ужо дам,— сказаў Гарбацэвіч, чакаючы, 
што Ясь зараз, можа, загаворыць пра сваты. Але той не за- 
гаварыў. Дык і разышліся без яснасці.

— He кажа ж нічога во...— ужо дома Гарбацэвіч па- 
скардзіўся Вікці на суседаву стрыманасць.

— А ты што хочаш? Каб адразу ўсё!..
— Адразу! Адразу! — перакрывіў,— Зараз араць, се- 

яць будзе, дык хіба да сватоў і да вяселля мне будзе?!
Анелька, прыгнечаная, маўчала. Яна ведала: Янка хо- 

дзіць да Зосі, на яе не зважае. Але старыя хочуць прымусам 
злучыць іх. Яна-то з вялікай радасцю пайшла б за Янку, 
бо ён вельмі падабаўся ёй, яна нават употай кахала яго, 
але цяпер гэтай бацькоўскай волі была не зусім радая. Ве- 
дала: Янка яе не кахае. Маўчаў і Віця. Але той, наадварот, 
усцешваўся. Ён хацеў бы, каб Янку звялі з яго сястрою, каб 
Зося засталася вольнаю. Адно, што яго насцярожыла і не 
давала спакою, гэта тое, што да Зосі пачалі ўжо і іншыя 
ездзіць у сваты.

— Вы, тата, можа, першага Віцю жанілі б,— сказала 
Анелька, каб паспачуваць брату і заадно аддаліць ад сябе 
трывожныя падзеі бацькавай задумы,— Ён жа і старэйшы, 
яшчэ адны рукі ў хату прывядзе, зямлі прынясе вам...

— А можа, і праўда, Пётрык, яна кажа,— седзячы 
каля стала, прамовіла Вікця.— Анелька ж яшчэ зусім ма- 
ладая. Ды няведама яшчэ, ці захоча яе Янка ўзяць...

— Захоча! He захоча! — незалюбіў ён,— Што бацька 
скажа, тое і будзе! А сама ж чула, што Ясь сказаў: парад- 
німся... Хлопца я калі захачу жаню, а вот дзеўку калі хо- 
чаш замуж не аддасі. Ды ў сваёй вёсцы, ды ў добрую 
сям’ю... Каб і ёй, і каб мне добра было. Аддадзім замуж яе, 
тады жэнім і яго.

Вікця замаўчала, ведала: спрачацца з мужам — ваду 
ў ступе таўчы. He перавернеш на сваё.

— А я не хачу той прудской...— нечакана смела сказаў 
Віця, міргаючы-міргаючы вейкамі.

— А каго ж ты хочаш? — сеўшы ля стала, запытаў 
бацька.— Купчыху? Гарадскую? Царэўну?

Віця не адказаў.
— Ён Зосю Мішукову хоча,— падказала дачка.
— Зосю-Барбосю! — перакрывіў Гарбацэвіч.— А мо- 

жа, Верку Чорную? Яшчэ ж багацейшая!

— Ён не з-за багацця яе хоча ўзяць...
— А з-за чаго ж? — рэзка запытаў Гарбацэвіч у дачкі. 
Анелька не ведала, як сказаць тое, пра што ду- 

мала.
— Ды не кіпі-сквірчы ты, як скварка на патэльні,— 

ціха папрасіла жонка.— Па-людску хоць раз з дзецьмі па- 
гавары.

— Hi пра якую Зосю і думаць не трэба! — закрычаў 
Гарбацэвіч.— Я ж сказаў: у Прудах добрую дзяўчыну на- 
гледзеў. Можа, дзесяцін і сем зямлі прынясе ў пасаг.

— Павешуся, але той не вазь,му! — асмялеў Віця.
— Вешайся! — не збаяўся бацька,— Будзе па-мойму, 

а не па-вашаму! — і пачаў як разважаць сам з сабою.— 
Ён Зосю возьме! Дзве дзесяціны! Бачыце, ён не думае, каб 
дабро сабраць, гаспадаром быць. Ён хоча толькі на баць- 
кавым дабры раскашавацца! Яму зямля не трэба! Яму кра- 
са трэба! Які толк з тваёй красы? Яна сёння ест, заўтра яе 
няма. А вот зямля была і будзе. Дык і трэба думаць най- 
перш пра яе. Каб і табе было, каб і тваім дзецям яшчэ болей 
засталося. Бо іначай жа ў трэцім ці ў чацвёртым калене 
ты сваю радню ў парабкі завядзеіп... Ды хіба тая, прудская 
дзеўка благая? Крывая? Сляпая? He. Дзеўка якраз круг- 
лая, гладкая, залаты зуб у роце... Пра яе,— зірнуў на 
Анельку,— няма чаго гаварыць. Яна дзяўчына. Яе трэба 
аддаць замуж. I без добрага пасагу не аддасі. А вот ты ж,— 
зірнуў на Віцю,— хлопец. За цябе ўжо трэба і добра ўзяць... 
Наша некалі возьмеш у свае рукі — дык мусіш яшчэ бага- 
цейшы стаць, чым я... А калі ты так не думаеш, дык які 
тады з цябе гаспадар?!

Маўчалі. Усе.
— He ўмееце вы па-гаспадарску думаць, дык буду я, 

пакуль жывы, гаспадаром у хаце! — сказаў цвёрда.— Што 
скажу, тое і будзе. Памру — тады як хочаце жывіце. Хоць 
і чорту лысаму аддайце маё дабро, што я па кропельцы 
ўвесь свой век збіраў, а самі ідзіце ў парабкі...

Зноў усе маўчалі. Гнятліва. Ён, хоць і задупіыў усіхнюю 
волю, аднак адчуваў: няма радасці. He разумеюць жа яго. 
Як ён вораг ім — і жонцы, і дзецям. He вытрываў, па- 
цягнуўся на двор. Падумаў: трэба было б перасыпаць 
частакол у гародчыку. Але цяпер жа няможна: яшчэ не 
сеялі. Кажуць жа, зерне ўваб’ецца ў зямлю і не выб’ецца 
і дажджу ўсё лета не будзе. Праклянуць тады людзі. Як 
летась клялі Чорных. Казалі, што з-за іх недзе, можа, і з 
месяц стаяла летась сухмень.

Гарбацэвіч не гаварыў ні з кім з родных да самага ве- 
чара. I да яго не загаворвалі. Дзеці гаманілі толькі з маці, 
хадзілі каля яе, як кураняты каля квактухі.

Ён пыніў работу ў хляве і ў гумне моўчкі, думаў, разва 
жаў сам з сабою. Увечар, калі павячэралі, сеў пры лучыне 
правіць конскую збрую. Бо ні хвіліны не мог быць без 
работы.

Вікця тапталася каля печы, дзеці шмыгнулі з хаты. 
На гулянку.

Але хвілін праз колькі дачка вярнулася. Нейкая ната- 
пыраная, напалоханая.

— Мама,— запынілася ў парозе, сашчапіла рукі.— 
У Віці абора... Ён пайшоў у гумно...

Ён раптоўна падняў галаву, зірнуў са здзіўленнем, нічо- 
га не разумеючы. Вікця аж адкінулася спіною назад, тры- 
маючы ў руках міску, і раптоўна пачала бялець-бялець. 
Хутка прыклала правую далонь пад грудзі.

— Чаго ты сядзіш? — выдыхнула, здаецца, з няна- 
вісцю пазіраючы на яго.— Бяжы! У гумно!

Цяпер і ён зразумеў: сукін сын, задумаў нешта нялад- 
нае. Падхапіўся, кінуў на табурэтку вобраць і памчаўся 
з хаты на двор. Там ужо было цёмна.

Дзверы ў гумно былі зашчэпленыя. Але не знадворку — 
не на замок, а з сярэдзіны.

— Віця! — крыкнуў.— Ты тут?
Следам прыбеглі і жонка з дачкою.
— Ну, што? — запытала Вікця.
— Во, замкнёныя...
— Віцечка! — ускрыкнула Вікця.— Ты тут, сынок?
Маўчанне,
— Скажы ж хоць слоўца, дзіцятка!
— Тут,— пачуўся слабы сынаў голас.
— А чаго ж ты там?
— Адчыняй і выходзь! — не чакаючы, што адкажа сын, 

закрычаў Гарбацэвіч.— Смаркач! Няўдаліца! Ёлупень!
— He выйду! — адказаў сын.—Калі будзеце сватаць 

да прудской, павешуся! He хачу ні жаніцца, ні жыць!
— А божачка! — ускрыкнула Вікця.— Што ж ты на- 

'думаў, сынок?
— Я яму зараз дам пятлю! — заскрыгатаў зубамі Гар- 

бацэвіч.— Ён яшчэ палохаць бацькоў будзе! Вешацца! Ах 
ты, шыбенік! — турзаў за клямку, а пасля дрыготкімі 
рукамі дастаў з кішэні складанчык, адчыніў і прасунуў 
лязо між палавінкамі дзвярэй, каб скінуць крук. Але 

той, цяжкі, было нялёгка прыпадняць вузенькім лязом.
— Сынок! Міленькі! Родненькі! — галасіла Вікця.— 

Адчыні! Выйдзі! Што ж ты, дурненькі, надумаў?! Што ж 
ты набраў у галаву?

— Хай тата будзе толькі адзін багаты! — пачуўся ад- 
чайны сынаў голас.— А я не хачу быць багаты! Я вешаюся! 
Ма...— і раптоўна замычэў. Заціх.

Гарбацэвіч напружыўся, скінуў крук. Той ляснуў аб 
вушак. Разяхліў дзверы. I ў цемені ўбачыў: ківаюцца над 
праходам ногі. Павесіўся! Самагубец!

— О! — толькі віснула Вікця і аб’ехала долу. Заляман- 
тавала дачка.

Ён жа, гаспадар, абхапіў ногі, прытрымаў і зусім ужо 
дрыготкімі пальцамі павёў па адзенні, дабраўся да шыі: 
і праўда, на ёй абора. Трэба разрэзаць яе! Але як? Ён не- 
высокага росту, не дастае вышэй сынавай галавы. Але няма 
чаго чакаць. Пачаў чыкаць нажом абору за Віцевым кар- 
кам. Можа, тыкаў лязом і ў шыю. Але не зважаў. Абы раз- 
рэзаць абору.

Чыкаў па аборы, здаецца, цэлую вечнасць. Урэшце раз- 
рэзаў, але не паспеў утрымаць сынава цела. Яно рухнула 
ўніз. На сячкарню. He здагадаўся стары дурань, каб стаў 
на яе, дык і дастаў да аборы.

3 сячкарні Віця скаціўся долу. Гарбацэвіч нагнуўся 
да яго, стукнуўся лобам аб кола. Абмацаў чамусьці сынаву 
шыю — на ёй пятлі не было. Але сын, здаецца, нежывы. 
Што рабіць? Трэба вынесці яго на двор. На свежае павет- 
ра. Ой, які дурны хлопец! Ой, што набраў у галаву! I хто б 
падумаў на яго такое!

Паспрабаваў падняць. Цяжкі. He па яго ўжо сіле. Узяў 
пад пахі, павярнуў галавою да дзвярэй і пацягнуў. Там, 
за імі, ляжала Вікця, галасіла Анелька. Бог ведае да каго 
кідацца: ці да сына, ці да жонкі?

— Бяжы па ваду! — загадаў дачцэ, адчуваючы нечака- 
на дзіўную разважлівасць.

Пабегла. I калі ён выцягнуў сына з гумна, паклаў каля 
маці, Анелька вярнулася. 3 вядром. Ён зачэрпнуў з вядра 
прыгаршчы вады, лінуў на сына, а пасля — на жонку.

Нершая апамяталася Вікця. Прыўзнялася, убачыла 
сына, што ляжаў нерухома побач, падпаўзла да яго, зага- 
ласіла:

— Сынок! Родненькі! Міленькі!
— Ды ціха ты! — асек Гарбацэвіч,— Нарабіла крыку 

на ўсю вёску! Панеслі ў хату.

Ён пад пахі, а яны, кабеты, за ногі панеслі Віцю ў дом. 
Паклалі ў кухні на лаве.

Віця быў з заплюшчанымі вачыма, белы-белы, як снег. 
Hi крывінкі на ім. Нават на шыі, што была падрапана скла- 
данчыкам, няма крыві.

Няўжо памёр? Няўжо смерць у хаце? I такая гвалтоў- 
ная! 3 сорамам, з ганьбаю на ўсю воласць!

— З’еў, з’еў дзіця, ірад! — залямантавала Вікця, ста- 
новячыся на калені каля сына.— За ненажэрнасць сваю 
загубіў! Сынок! Ці жывы ты? Адплюшч вочкі, Віцечка! 
Скажы слоўца! Нашто ж ты так пакараў нас?

Гарбацэвіч чуў недзе: топельнікам ці вісельнікам на 
хуткую часіну трэба падымаць і апускаць рукі, а гэтаксама 
старацца ўдыхнуць ім у рот са свайго рота. Дык ён пачаў 
падььмаць і апускаць сынавы рукі — а яны ўжо былі, зда- 
ецца, халодныя як лёд,— а пасля нагнуўся, разамкнуў 
губы, але, не могучы разамкнуць зубы, задыхаў.

— З’еў, з’еў без пары дзіця! — не пераставала дака- 
раць яго Вікця. Але ён маўчаў, не зважаў, стараўся даць 
Віцю нейкі ратунак.

I вось, здаецца, Віця ўздыхнуў, варухнуў галавою. Гар- 
бацэвіч запыніўся: пабегла-пабегла па сынавым белым 
твары жывая хваля, варухнулася ніжняя пашчэнка.

— Жывы! — радасна прашаптаў.
Вікця і Анелька перасталі лямантаваць, узняліся.
— Жывенькі! Сыночак! — усклікнула Вікця, пяшчот- 

на гладзіла Віцеў высокі лоб, белыя ўпалыя шчокі, шыю. 
Вось цяпер на параненай шыі паказалася кроў, што пачала 
набухаць у буйныя кроплі.

— Нашто, нашто адратавалі? — калі апамятаўся, пра- 
шаптаў Віця.— Сяроўна, сяроўна павешуся!

— Сыночак, што ты кажаш! Гэта ж такі грэх! — ца- 
лавала яго Вікця.— Няма ж большага граху і сораму, калі 
хто вешаецца! Усім жа нам ганьба на ўсё жыццё! Вялікая 
пляма на наш род!

— Сяроўна, сяроўна...— піаптаў аслабелы, нямоглы 
Віця.— Скрыпку забралі, Шлёму прадалі... Душу маю за- 
бралі, прадалі... Цяпер... увесь свет ад мяне забіраюць, пра- 
даюць... Сяроўна...

— He кажы так,— прасіла Вікця,— Праўся, станавіся 
на ногі, і мы ўсе разам упросім бацьку, каб ён не сватаў 
цябе да той прудской, каб дазволіў сватацца да той, да якой 
ты сам хочапі. Няхай прападзе, згіне тая зямля, няхай сінім 
агнём гараць тыя грошы! Хіба ж яны даражэйшыя за жыц- 

цё? Хіба бацька — звер? Вораг? Непрыяцель свайму дзіця- 
ці? Хіба ў яго каменнае сэрца, як у таго Гаспадара-каменя? 
Хіба пагоніць цябе з-за багацця без часу, без пары ў ма- 
гілу?!

— О, даў бог сыне ! — калі небяспека Віцевай гвалтоў- 
най смерці прайшла, уздыхнуў ГарбацЭвіч, сеў на табурэ- 
цік, адчуваючы, як у самога баліць, нібы вырываючыся з 
грудзей, сэрца, трасуцца рукі.— Няма ў мяне сына! Хіба 
гэта сын?! Хіба бацькава апора?

— Маўчы, Пётрык,— не баючыся, зноў асекла яго 
жонка.— Што ты пляцеш? Што гневіш бога? Дзякаваў бы, 
што дзіця жывое засталося! Век жыву, а не ведаю: што ты 
за чалавек?! Дзіця рукі на сябе накладае, а ты... Адна сля- 
за нагарнулася і тая назад вярнулася! Цахкае і цахкае, як 
воўк зубамі!

...Нямкевічы гэтыя дні таксама сварыліся. У іх хаце 
каторы ўжо дзень панавала непрыязь. Такога ў іх яшчэ ні- 
колі не было.

— А я кажу: нечага варажыць, калі пад носам ля- 
жыць! — вось і цяпер, седзячы каля стала, стукаў па стале 
кулаком гаспадар, Ясь,— Падахвоціўся Пётрык парадніц- 
ца з намі — дык трэба богу дзякаваць за гэта! Мала-веля 
сем дзесяцін у пасаг дасць! Гэта ж які кавал! Гэта ж ужо 
гаспадарка большая за нашу цяперашнюю!

— He хачу! — адмаўляўся Янка, стоячы ля камінка.— 
Hi зямлі яго, ні гаспадаркі!

— Бо дурань! — I са злосцю, і з горыччу, што сыны 
слухаюць яго ўсё менш і менш, не стрываў, крыкнуў баць- 
ка.— Самы дурны ёлуп і асталоп! Асёл! Бязмен! — Так 
раззлаваўся, што аж разгубіўся. Пасля, перамогшы злосць, 
паскардзіўся, развёўшы рукі: — Гэта ж само шчасце ў рукі 
ідзе, а ён нос адварочвае. Будзе зямля, будзе сенакос, лес 
свой, аддзелім, паставім хату — гаспадар будзеш! Чала- 
век!!! Дык не хоча! Давай яму красуню, хоць і голую! Ен 
сядзе, будзе любавацца на яе — і ў хаце, у хляве ды ў гумне 
ў яго ад гэтага любавання ўсяго поўна будзе!

Бацька быў з тых людзей, што любілі і ўмелі думаць, 
разважаць, абдумваць загадзя кожны свой крок і рабілі ўсё 
па задуме, ішлі да жаданага спакойна, без мітусні. Быва- 
ла, ён нешта значнае рабіў і спехам, па інтуіцыі, па нейкай 
важнай прычыне, дык тады, не маючы часу, раіўся з усімі, 
усіх слухаў і часамі, калі з ім не згаджаліся, разгубліваў- 
ся, нават крыўдаваў і злаваўся, асцерагаючыся, што яго 
не разумеюць, што не выйдзе так, як ён думае, будзе горш.

He толькі яму. Але і ўсёй сям’і. Вось і сёння ён быў выбі- 
ты з раўнавагі. I яшчэ таму, што адчуваў: што ні кажы, 
а ўсё ж ён цяпер не зусім мае рацыю, нечага хоча дабіцца 
гвалтам, супраць сынавай волі, і тое «нешта» калі не зла- 
чыннае, дык не зусім прыстойнае, чалавечае.

— Праўду ж, сынок, бацька кажа...— мякка ўставіла 
сваё слова маці, стоячы каля печы.— Паслухаў бы ты. Так 
ужо заведзена на свеце: дзеці павінны бацькоў слухаць! 
Бацькі ж дзецям ліха не зычаць.

— А калі ён ненавідзіць гэтую Анельку! — улезла ў га- 
монку Кастуся. Яна сядзела на лаве ля акна. Зірнула ча- 
мусьці не на бацькоў, а на Алеся, які сядзеў пры стале.— 
Калі ён любіць Зосю!

— Любіць! He любіць! — перакрывіў бацька.— Гэтыя 
бздыкі... гэты сверб... гэтая ўпартасць... Ад маладых гадоў! 
Ад дурноты!

— Гэта самае дарагое, тата, што мае чалавек...— ціха 
прамовіў Алесь,— Без гэтага ён тая ж жывёліна... Звялі — 
развялі... Зноў праз год звялі... Царква асуджае каханне без 
шлюбу, а народная мудрасць, народныя песні — шлюб без 
кахання...

— А ты маўчаў бы! — не выцерпеў, напаў і на яго сён- 
ня бацька. Здаецца, даўно ўжо хацеў напасці, ды шукаў 
толькі зачэпку.— Са сваёю навукаю! Са сваімі бздыкамі! 
3 Вільняю! Са школаю сваёю! I са сваёю любасцю...— уз- 
дыхнуў, а пасля паказаў пальцам: — Вунь сівыя валасэ на 
скронях, вучаны-правучаны, а вырабляеш, як і яны...— 
кіўнуў на малодшых, на Янку і Кастусю,— 3 замужняю 
сплёўся... Нашто? Дзяўчат хіба мала? 3-за цябе брыдка 
цяпер на вёску выйсці, людзям у вочы зірнуць! Дзеці дык 
дзеці ў Нямкевіча! Адно мудрэй выштукоўвае за другое! 
Во радасць мне на старасць! Во цешыце!

— Вы і Алеся не разумееце, тата...— заступілася Кас- 
туся...

— Што — не разумею?! — выгукнуў бацька, наліваю- 
чыся крывёю. Здаецца, ніколі такі злосны не быў. Нібы 
шалёная муха ўкусіла яго за вуха.— Што я — дурань? 
Вы ўсе разумныя, добра ўсё робіце, а я здурэў на старасць? 
Я смяшу людзей? — падхапіўся, скрывіўся ад болю,— 
Не-э! Я вас дабру вучу! Успомніце некалі гэта, за локаць 
сябе ўкусіце...— і выйшаў з хаты, са злосцю ляпнуў дзвя- 
рыма. He вытрывалі, распусціліся нервы і ў яго, спакойна- 
га, разважлівага ды памяркоўнага чалавека. Мусіць, кож- 
ны чалавек не можа ўзяць на сэрца, вытрымаць без меры 

думак, згрызот, бяды і гора, бо сэрца рана ці позна стамля- 
ецца, хутчэй і памалей ганяе жыватворную кроў, аслабляе, 
адбірае ад чалавека моц і трываласць.

6

Як і часта бывае, у Янкавіны ўвесну прыйшла смерць. 
Чалавек хварэў, марнеў, гібеў усю зіму, пазней, у цяпло, 
акрыяў і, здаецца, стаў на ногі, зноў зачапіўся за жыццё. 
Аж не. Тут, калі ён расслабіўся, паверыў у сваю моц, 
смерць падпільнавала яго ў ціхім закутку і гвалтоўна 
скасіла.

На першы погляд, гэтая смерць не павінна была вельмі 
ўзрушыць Янкавіны. Памёр не свой, не тутэйшы чалавек, 
а чужаніца. Дый той пражыў у вёсцы па выпадковай волі 
лёсу ўсяго некалькі месяцаў. Але гэтая смерць уразіла 
янкавінцаў: памёр усё ж малады чалавек, яму трэба было 
яшчэ жыць ды жыць, памёр чалавек шчыры, сумленны і, 
па-трэцяе, памёр чалавек адзінокі, як той выпадкам аца- 
лелы колас на жніўі. Адышоў ён ціха, непрыкметна. Уно- 
чы позна, як расказвала Собаліха, сядзеў за сталом, пісаў, 
пасля лёг у пасцель, але доўга не спаў. Потым урэшце за- 
снуў, спаў ціха, падняўся пазнавата, выйшаў на двор, па- 
мыўся і нечакана паміж васьмю з паловаю і дзевяццю га- 
дзінамі раніцы адчуў сябе кепска. Прылёг — і не ўстаў. 
Нават слова не сказаў. Відаць, раптоўна спынілася сэрца. 
«Лёгкая смерць у чалавека,— гаварылі ў Янкавінах.— 

Значыць, чалавек быў добры. Душа хутка, лёгка развітала- 
ся з целам».

Алеся смерць Казлова выбіла з раўнавагі. Хоць і мала 
яшчэ ведаў гэтага чалавека, хоць не зусім мог зразумець 
яго і цалкам згадзіцца з яго думкамі, з яго ідэямі, але меў 
ужо яго за добрага сябра. Лічыў: Сямён Васілевіч ды Каз- 
лоў і Чарноў на цяперашні час тыя людзі, з кім можа пага- 
варыць па шчырасці, хто заўсёды ўмее памагчы. I вось на 
табе, не стала гэтага высакароднага чалавека.

Алесь пастараўся, каб пахаваць добрага адзінокага ча- 
лавека пачэсна, даць нябожчыку прытулак на янкавінскай 
зямлі. Ён паклапаціўся, каб людзі (Міхайла і Пятро Чор- 
ныя) выкапалі магілу на грудку, каля адзінокай старой 
сасны — дрэва, што сам вельмі любіў, каб яны памылі ня- 
божчыка і зрабілі яму дамавіну. За ўсё заплаціў свае гро- 
шы, бо ўвесь скарб, што застаўся ад Казлова, параіўшыся 

з івянецкімі знаёмымі, рашыў выслаць у Маскву, нябожчы- 
кавай былой жонцы.

Айцец Феадор адмовіўся прыйсці на пахаванне «бяз- 
божніка», але янкавінцы, не зважаючы на бацюшкаву па- 
гарду, прыйшлі ў Собалішыну хату, развіталіся з Казло- 
вым. Старыя пасядзелі пры ім, адпелі,пагаварылі пра яго 
цяжкі чалавечы лёс, пра яго дабрыню, успамінаючы, калі 
і каму ён сказаў, парадзіў нешта добрае, маладыя і дзеці 
сцішана пастаялі ў парозе. Назаўтра амаль уся вёска, апра- 
ча службоўцаў, выйшла праводзіць Казлова ў апошні 
шлях.

Дзень надзіва стаяў пагодны, сонечны. Неба было вы- 
сокае, блакітнае, ні ветрыку; вакол, на аселіны, паплавах, 
узбоч дарогі, што вяла на Пруды, на дрэвах цнатліва ла- 
шчыла вочы маладая зелянота.

Казлова везлі на іхнім, Нямкевічавым кані. Алесь, калі 
сказаў бацьку, каб ён завёз нябожчыка, не адмаўляўся, 
згадзіўся з аднаго слова.

Казлоў — у сваім навейшым чорным касцюме і ў чор- 
ных туфлях, са скрыжаванымі на грудзіне рукамі — ляжаў 
у дамавіне спакойны. Алесь, як і астатнія, здзіўляўся: 
з нябожчыкавага твару зніклі пакуты, цень, стомленасць. 
Твар нават папаўнеў, пакруглеў, на ім з’явіліся спакой, 
лёгкасць, і ён, твар, з вусікамі ды сівой бародкай, стаў вель- 
мі прыгожы, малады. Раней Казлоў здаваўся нашмат ста- 
рэйшым, пажылым ужо дзядзькам, а гэта ляжаў яшчэ ма- 
лады чалавек.

Алесь ішоў з Чарновым услед за івянецкімі калегамі 
Казлова. I тыя, і Чарноў, што ішоў побач з Алесем, здаецца, 
раптоўна пастарэлі, былі як старыя дзядзькі. Чарноў і ўчо- 
ра, і сёння не піў, нібы шкадуючы земляка, нібы раптоўна 
сам збаяўшыся смерці, але цяпер і ад гэтага, мусіць, быў 
яшчэ болей спакутаваны. Здаецца, і яго скроні за сённяш- 
нюю ноч пакрыліся серабром.

Алесь пазіраў на спакойны, малады твар Казлова і ду- 
маў, што той пажыў вельмі мала, не паспеў зрабіць і дзеся- 
тай долі таго, што ведаў, што хацеў ды мог. Яго ідэя была 
яшчэ высока ў аблоках, і, можа, яна ніколі і не спусціцца 
на зямлю. Дык як лічыць: жыццё Казлова было ўдалае ці 
няўдалае? Трэба было яму ісці якраз па гэтай дарозе ці не? 
Ці ацэняць яго як трэба? Будуць памятаць альбо забудуць? 
У спісе герояў, што не пашкадавалі свайго жыцця за свет- 
лую будучыню, будзе яго імя? Гэты ж Казлоў, не вагаючы- 
ся, аддаў усе сілы, пачуцці не для сябе і свайго дабрабы- 

ту, а для ўсёй Расіі і яе шматлікіх народаў, для чалавецт- 
ва. Ен страціў сваё самае дарагое для нечага шчасця. Праў- 
ду, канечне, некалі казаў Чарноў: Казлоў — сапраўдны 
рускі інтэлігент, рэвалюцыянер. Знацца з ім, сябраваць бы- 
ло сапраўднае шчасце. I хто ведае, можа, каб ён жыў, дык 
яго і Алесевы дарогі неўзабаве і сышліся б. На ўсё жыццё. 
Бо няможна было не верыць у шчырасць, сумленнасць, вы- 
сакародныя намеры Казлова, у новую Расію, сапраўдным 
сынам якой ён быў. Праўда, гэтая, мікалаеўская Расія была 
і для яго, рускага, неміласэрная.

Няўжо будзе несправядлівасць і Казлоў трапіць у лік 
«і іншыя»? Ці забылася пра яго няверная жонка, забудуц- 
ца сябры, Янкавіны, і праз дзесятак гадоў, калі прыйдзе 
новае пакаленне, стане яго магілка безымяннаю? Хіба мала 
на свеце гэткіх безымянных магілак?

Падумаў і пра сябе. Ці так ён жыве? Ці тое робіць? Ці не 
заблытваецца ён часамі ў жыццёвым клубку? Ці не бачыць 
ніякага выйсця? Колькі яму яшчэ засталося жыць? Як яго 
будуць хаваць? Будуць шкадаваць людзі ці збудуць з рук 
як гаротніка, няўдачніка? Ці застанецца ён у памяці люд- 
ской? Ці трэба будзе калі ўся яго цяперашняя работа? Ці 
засвеціць каму агеньчык яго душы? Той агеньчык, што га- 
рыць ад пакут!

На магілках — а яны яшчэ былі невялікія, толькі пра- 
васлаўныя — Чорныя, Алесь, Чарноў ды івянецкія вы- 
сыльныя знялі труну з калёс, паставілі яе каля глыбокай 
панылай ямы. Людзі абступілі яе з усіх бакоў, пазіраючы 
на малады нябожчыкаў твар. Кабеты заплакалі.

— Божа мой, божа! — выціраючы куточкам чорнай 
хусткі на шчацэ слёзы, пабедавала Нямкевічыха, Алесева 
маці,— Адзінокі чалавек! Як палец! Хоць бы адна родная 
душа была цяпер тут!

— А які паглядны! — сказала Мішучыха.— Жывы 
быў, дык худы, белы, стары, а гэта такі малады, файны! 
Жыць ды жыць яшчэ трэба было чалавеку!

— Відаць, доля яго такая ўжо...
— Мусіць, лёгка цяпер на душы ў яго...
— Невядома, дзе ўжо тая душа...
— Хай бы прыйшоў хоць Дземідовіч. Як гэта так, каб 

без усяго царкоўнага хаваць чалавека? 3 хрысціянаў жа 
ўсё ж...

— Грамадзяне янкавінцы! — пачуўся ў гэтай гамане 
голас івянецкага высыльнага, Кіеўскага, невысокага, поў- 
нага, чорнавалосага чалавека.— Мы аддадзім зараз на веч- 

ны супакой у вашай зямлі цудоўнага чалавека. Ён з новых, 
перадавых людзей, што прысвяцілі сваё жыццё светлай 
будучыні людзей усяго свету, Расіі, за вашы лепшыя новыя 
дні, грамадзяне янкавінцы! Гэта быў адукаваны, шчыры, 
сумленны чалавек, стойкі баец, што змагаўся з несправяд- 
лівасцю, умеў цярпець усе пакуты і нягоды, што, на жаль, 
наша вялікая Айчына шчодра адпускае сваім лепіпым сы- 
нам, жорстка праследуе і карае...

— Спыніце антыдзяржаўныя прамовы! — недзе ззаду 
пачуўся голас Ледзяша, які, выходзіць, таксама прыйшоў 
сюды.— Аддаў чорту душу адшчапенец — дык і зары- 
вайце!

ІІрамоўца збянтэжыўся, паўзіраўся чорнымі вачыма 
ў натоўп, шукаючы позіркам таго, хто не толькі замінаў 
гаварыць, але і' так непрыстойна кашчунстваваў. Сумелі- 
ся, пачалі азірацца з насцярогаю і янкавінцы.

Каб не разладзіць пахаванне, Алесь знайшоў, дзе той 
Лядзяш, а пасля хутка праціснуўся цераз гурт і сутык- 
нуўся з ім твар у твар. Той, у мундзіры, у ботах, з фураж- 
каю ў руцэ, пазіраў насуплена. ПІчокі былі падрапаныя — 
пасля нядаўніх, велікодных, прыгод.

— Перастаньце! — нягучна, але строга гірамовіў 
Алесь,— Няўжо не маеце ні кропелькі такту, розуму? Вы ж 
таксама смертны...

— Толькі без мітынгаў...— агрызнуўся той.— I не сы- 
кай, панімаеш! Я хутка знайду ўправу! На цябе — такса- 
ма... He доўга ўжо табе гуляць...

— He дзеля нас, дзеля новай Расіі — памаўчыце, калі 
ласка!

— Не-э! He будзе, не дачакаецеся вы ніякай «новай 
Расіі»...

— I праўда,— загаманіў Міхайла Чорны,— дайце па- 
хаваць чалавека...

— От цалавек! — загневаўся і Пятро Чорны,— Нават 
і тут яго трасца дрэнцыць...

— Вот паглядзім, хто на яго пахаванне сюды прыйдзе...
— Ды ніхто!
— ...Барацьба, што вёў наш друг, не закончылася, не 

мае яшчэ перамогі,— адчуўшы падтрымку, загаварыў да- 
лей Кіеўскі, — мы, сябры, аднадумцы, будзем весці яе да- 
лей. I мы даб’емся свайго. I верце, грамадзяне янкавінцы, 
не вы, дык вашы дзеці будуць жыць у той светлы час, за 
які аддаў жыццё наш незабыўны Юры Васільевіч. Пухам 
табе зямля, дружа!

Замаўчаў, спахмурнеў у жалобе. Пасля пацалаваў у 
лоб, адышоўся. За ім развіталіся і яго калегі.

Пасля, калі Чорныя забілі цвікамі века труны і апусці- 
лі яе вяроўкамі на дно ямы, калі засыпалі яе жоўным пяс- 
ком, выраўнялі магілку, калі той-сёй (Чорныя, Алесь, Чар- 
ноў, івянецкія высыльныя) пайшлі да Собаліхі на вячэру, 
Чарноў падпіў, разжалобіўся і плакаў Алесю:

— Аляксандр Іванавіч, якога чалавека мы сёння 
пахавалі! Якіх выдатных сыноў губляе Расія! 3 кім мы 
застанёмся? 3 кім будзем жыць?

Раздзел трэці

1

Сцяпан Чорны зірнуў у акно: на дварэ светлата, цяп- 
лынь. Каторы ўжо дзень. Усё смялей зелянее вакол. Абе- 
дзве нявесткі, дзеці ў гародчыку — капаюць грады, разбі- 
ваюць камякі зямлі, вытрасаюць пустазелле. Вось дзеці 
загулі, закрычалі, пабеглі да плота. Старэйшыя, Кастусь, 
Язэп, перасягнулі яго, пашыбавалі ўздоўж старога плота і 
вуліцы. Сцяпан прыплюшчыў блізарукія вочы: насустрач 
ім на мыліцах, на адной назе чыльгікае чалавек. Адна 
нага ў чаравіку, другой няма. Замест яе пустая калашына, 
што падаткнута пад пояс. Паліто расхінутае, дык гэта ўсё 
добра відаць. I як пабегла з гародчыка старэйшая нявест- 
ка, Аўдоля, абамлела сэрца: ды гэта ж старэйшы сын! 
Кірыла! Без нагі!

Аўдоля вось выбегла з двара, павісла на Кірылавай 
шыі; дзеці, Кірылавы і Андрэевы, абляпілі іх.

— Паўліна...— прашаптаў ён, падняўся.— Кірыла 
вярнуўся... Без нагі...

— 0 божа! — спалохалася жонка, пагрэблася з печы. 
Спаўзла, хістаючыся, патэпала да акна. Жахнулася, уба- 
чыўшы,— Без нагі! Калека!

Ён адчуў, чаму бегла з лямантам Аўдоля, чаму так жах- 
нулася яна, маці. Ён і сам у першую хвіліну тое ж падумаў: 
які цяпер з Кірылы работнік! Будзе ўжо век гараваць сам, 
будзе жыць у галечы сям’я!

— Дзякуй богу, што жывы...- прамовіў уголас...— 

Колькі вунь нашых і чужых мужчын пагінула і ў Сібіры, 
і ў Амерыцы!

Аўдоля і дзеці адпусцілі Бірылу; ён, падскакваючы на 
адноя назе, спрытна пакіраваў сюды, да хаты. Ідучы па 
двары, спачатку памахаў рукою братавай, Гані, тая, ча- 
мусьці прыкрываючы абедзвюма рукамі жывот, усё яшчэ 
стаяла ў гародчыку і сіратліва пазірала на яго, а пасля, 
з няёмкасцю ўсміхаючыся, памахаў рукою і ім, бацькам.

— Божачка! — прашаптала Паўліна.— А сівы-сівы 
ўжо! Як і ты!

— Што ж ты хочаш,— прамовіў ён,— не на гулянцы, 
не ля мора цёплага быў. У шахце...

Кірыла пераставіў мыліцы цераз парог — дзверы яму 
адчынілі сыны,- пераскочыў.

— Кірылка! Сыночак ты мой! — падалася да яго маці. 
Той зморяічыўся. Ад болю. I свайго, і ад таго, што такая 
слабая, нямоглая маці. He жывы чалавек, а, лічы, цень ужо 
ад яго.— Што ж яны з табою зрабілі? Нашто ж яны так 
цябе скалечылі?

Зайшоўшы ў хату і закрьіўшы бруднымі — ад чорнай, 
перагноенай зямлі — рукамі твар, галасіла і Аўдоля.

— Ціха вы, бабы! — сыкнуў па іх Сцяпан.— Галосіце 
як па нябожчыку. Жывы — дык і добра!

Падышоў павітацца з сынам. Ныла душа, але трымаўся. 
He плакаць жа яшчэ і яму. Бачыў: у сынавых стомленых 
вачах слёзы. Канечне, быў блізка каля смерці і не надта 
рады цяпер, што ўцалеў. Моцна парукаліся, прыпалі, цяр- 
нулі адзін аднаго калючымі шчокамі.

— Дык прымаеце інваліда, калеку? — горка ўсміхнуў- 
ся Кірыла. Высокі, гэткі чарнявы, з вялікімі вачыма і з гар- 
батаватым ды прыгнутым да губы носам, як і бацька. Ад- 
мысловы Чорны. Характарам удаўся, праўда, не ў ціхмана- 
га бацьку, а ў гарэзнага дзядзьку Міхайлу.— He выганіце 
з хаты?

— Што ты кажаш, сыночак?! — сашчапіла белыя, 
з тоўстымі сінімі жыламі рукі маці.

— Выганім...— знайшоў сілы пажартаваць Сцяпан,— 
Хіба ты нам трэба такі?

— От! — незалюбіла жонка,— Жарты яму!
Праз хвілін колькі, абласканы і аплаканы маткаю ды 

жонкаю, Кірыла сядзеў ужо за сталом, трымаў на каленях 
малодшага, чатырохгадовага Ігара, які ўжо не помніў яго 
і ўцякаў з калень, сёрбаў рэдкую капусту, даваў есці са сва- 
ёй лыжкі і сыну, а заадно і расказваў па просьбе кабет, як 

яго заваліла ў сібірскай шахце пародаю. Большыя сыны, 
Кастусь і Язэп, ужо валтузіліся, змагаліся за бацькаву 
чорную, з бліскучым брылём фуражку. Урэшце баявейшы 
Язэп вырваў яе і кінуўся з ёю на двор. Відаць, каб пахва- 
ліцца ёю перад усёй вуліцай. Астатнія дзеці шыбанулі за 
ім. Уцёк ад бацькі і Ігар.

— Зчужэў я дзецям...— пасміхнуўся Кірыла.— А Кас- 
тусь, Язэп ужо вялікія! Пад кавалераў! А дзе Пятрусь? 
Чаму Ганя ў хату не ідзе?

Ніхто яму толкам нічога не адказаў (пасля, уночы, усё 
пра Ганю і Петруся нашэпча Кірылу на вуха Аўдоля), звя- 
лі гамонку на іншае.

— А як наш Андрэй? — дапытваўся Кірыла пра сера- 
дольшага сына.— Ці жывы хоць у той Амэрыцы?

— Жывы,— адказаў бацька,— хоць заробкі, піша, не 
дужа вялікія.— Тамтутэйшыя паны стараюцца сілы ўсе 
высмактаць, а заплаціць як мага меней. Скора павароча- 
юцца ўжо. I ён, і Гіполь Нямкевічаў, і Вінцук Драздові- 
чаў... Праўда, Гіполь і Вінцук пішуць, што Андрэй наш 
там паліцікуе, што амэрыканская паліцыя страшыць, што 
выганіць.

— Праўды нідзе не любяць — паківаў галавою Кіры- 
ла.— Hi ў нас, ні на свеце... Відаць жа, чулі пра расстрэл, 
што быў на Ленскім рудніку?

— Чулі,— адказаў Сцяпан.
— I бацька, і сын — палітыканты,— уздыхнула маці.— 

Каму, каму, а ім трэба як найболей усюды свой язык усоў- 
ваць.

Пасля, калі Кірыла расказаў усё пра сябе, дык пачалі 
бацькі распытваць у яго пра астатніх мужчын і хлопцаў 
з вёскі, што былі ў Сібіры. Кірыла расказаў і пра янкавін- 
цаў і не янкавінцаў, людзей з бліжэйшых вёсак, з якімі 
быў паблізу. Паўздыхаў, што не ўсе добра зарабілі. Хоць 
той-сёй думае выклікаць сям’ю і навек застацца там, у Ci- 
61 ры.

2

Янка пайшоў у хату папіць вады, а яны, бацька і Алесь, 
засталіся тут, у хляве, удвух. Прыпыніліся, абперліся аб 
загарадкі — адпачывалі.

— He пазнаць Янака...— пачаў здалёку Алесь тую га- 

монку, якую абдумваў усе апошнія дні.— Змарнеў. Як 
сам не свой.

Бацька прамаўчаў. Можа, і не было што сказаць.
— Камень на сэрцы...
— Ох, бяда дык бяда! — ухмыльнуўся стары,— Маці 

ці бацька памерлі!
— Душа памірае... Усё харошае... Хай бы вы, тата, ува- 

жылі яго — паслалі б сватоў да Мішукоў. Хай бы браў 
каго хоча. Жыў па любові.

— Зацірку посную едучы і босы ходзячы...— зноў па- 
кпіў стары.

— Можа, ужо і занадта слепіць нам вочы гэтае багац- 
це! — уздыхнуў Алесь,— Ніхто супраць яго не ўстоіць. 
Hi адзін чалавек! Нават, здавалася, і самы шчыры, сумлен- 
ны, разумны. Любога яно купіць і прадасць. Скалечыць.

— Ну і без зямлі ды капейкі чалавек не чалавек. Га- 
ляк! Чарвяк! Хто ні наступіць, той і раздушыць... Ці век 
пазірай як сабака на свайго гаспадара... Кленчы, прасі... 
Недаядай...

— Зломіць — і чалавек ужо не чалавек. Усё добрае ў 
яго стаптана, закінута ў нейкія закуткі душы...

— Дык што ж рабіць? — уздыхнуў бацька.— Як іначай 
жыць? Я ж хачу, каб усё як найлепей было!

— На першы погляд, яно найлепей, а на самай справе 
яно ж век каменем у печанях будзе сядзець.

— Тлуміш ты мне, хлопец, галаву. Я і сам думаю — 
і так, і гэтак... I апраўдваю сябе, і ганю. А ты... і ён... Адно 
дзеўбяцё! Можа, ніхто і не жыве так на свеце, як ты хочаш.

— А вы не замінайце. Няхай ён жыве як сам хоча. 
Няхай сам сябе пасля хваліць ці лае.

— Ды знаю: будзе не раз хацець локаць укусіць,— 
здаецца, здаючыся, прамовіў бацька.

— А можа, і не! Уступіце, тата, дазвольце Янку пасва- 
тацца да той, да якой ён сам хоча. He нявольце. Вы ж 
разумны, мудры чалавек!

— Разумны, мудры! Каб быў разумны, дык, можа, не 
прастарэкаваў бы столькі з вамі!

— Дык дазваляеце? — усміхнуўся Алесь,— Каб па яго 
ўсё было?

— Рабіце што хочаце...
— Дык давайце пашлем да Мішукоў сватоў!
— Па пакровах толькі.
— Дзякую, тата. Я ведаў: вы чулы чалавек. Можа, і 

самы, кажу, высакародны ў вёсцы.

— Родны, благародны! — перакрывіў стары, зноў узяў- 
ся выкідаць гной з хлява.— Якая каму карысць ад гэтага! 
Нікому! Я ўжо, каб бог забраў, дык і паміраць гатоў... 
Адны згрызоты век ды згрызоты!

3

Зося парадкавала грады — жалезнымі драпкамі разбі- 
вала цвёрдыя камякі, баранавала зямлю і выгрэбвала 
пустазелле. Калі разагнулася, каб узяць паблізу, каля 
шула, рыдлёўку і пракапаць барозенкі-сцежкі, міжволі зір- 
нула на вуліцу і знерухомела: у іхні двор праз адчыненую 
брамку заходзілі два мужчыны. Аднолькавага, сярэдняга, 
росту. Толькі адзін быў малады, тонкі і худы, другі — ста- 
лы, каржакаваты. Абодва былі ў святочных касцюмах, 
белых кашулях. Яна заміргала, збянтэжылася — не то ад 
яркага веснавога сонца, што пяшчотна азалочвала маладое 
блакітнае неба ды кволую маладую зеляноту, не то ад муж- 
чынскіх позіркаў. Малады зірнуў на яе і тут жа красамоў- 
на апусціў вочы, засаромеўся, а сталы не зводзіў з яе гарэз- 
нага позірку, пасміхаўся.

Сталы звярнуў да плота — а ён быў са старога яловага 
частаколу,— расхінуў старое колле і зірнуў на яе, здаецца, 
з захапленнем.

— Ну, добры дзень табе, — прамовіў і, калі яна кіўнула 
галавою ў адказ, агледзеў грады, тады зноў абмацаў вачыма 
яе.— I праўда, паненка ўжо! Красуня! — кіўнуў на гра- 
ды.— Сама ўсё зрабіла?

Зосі не вельмі спадабаліся госцевы паводзіны, і яна не 
адказала, адвяла вочы. Заўважыла: малады на яе не пазі- 
рае, хаваецца за сталым.

— Во, хрэснік,— прамовіў сталы,— Людзі добра ка- 
жуць: шукай жонку не ў карагодзе, а ў агародзе... Ну... 
Пайшлі, можа, каралеўна, у хату. Бо інтэрас да цябе маем...

Яна ўспыхнула: здаецца, да твару хлынула кроў, гара- 
чыня. Апусціла вочы, адчула: у грудзіне ўстрапянулася 
сэрца, забілася, як б’ецца сэрца ў злоўленага чалавекам 
птушаняці.

— Заходзьце ж у хату! Салвэська! Віця! — пачуўся з 
ганка бацькаў радасны голас.— Чаго ж вы стаіцё на дварэ? 
Як ужо і баіцёся зайсці!

— Ну, дык хадзі ў хату і ты, дзяўчына,— ужо без 

усмешкі ды жарту, а сур’ёзна прамовіў Салвэсь Гарбацэ- 
віч і падаўся насустрач гаспадару.

Яна бачыла: парукаліся. Потым бацька — па-хатняму 
ў старым чорным галіфэ, у галёшах, у паношанай кужэль- 
най кашулі з белым, крамным, каўнерыкам — падаў руку 
і Віцю, закланяўся, запрашаў і запрашаў зайсці ў хату. Ля 
ганка саступіў, і госці выцерлі, пашмараваўшы, на пад- 
ножцы падэшвы бліскучых хромавых ботаў, падаліся ў сен- 
цы: спераду стары, з клуначкам пад пахаю, за ім малады, 
а за імі ўжо — бацька. Узышоўшы на ганак і зачыняючы 
за сабою дзверы, махнуў ён рукою: хадзі і ты сюды!

Зося не адчула ні страху, ні трывогі. Толькі здзівілася 
ці нават знедаўмелася. Чаму ён, Віця, як і Дзяжко, прый- 
шоў у сваты? Яны і не хадзілі разам і, лічы, ніколі не су- 
стракаліся сам-насам, не перамовіліся па-добраму ні адным 
словам. Але калі ўбачыла, што ідзе з пустым вядром да 
Буднікавай студні суседка, Чорная, за ёю спяшаецца яшчэ 
адна кабета, здаецца, кідаючы цікаўныя позіркі то ў іхні 
двор, то на яе, дык аж пахаладнела на душы. Зноў сваты! 
I зноў неспадзяваныя, нежаданыя!

«Не пайду ў хату! — рашыла.— Схаваюся».
He ведаючы, дзе будзе хавацца, падалася між старых 

з набухлымі пупышкамі, a то нават і з бела-чырвонымі 
кветкамі яблынь у канец гародчыка, пералезла цераз дзір- 
ку ў плоце і пайшла па разорыне.

Стаілася за старым, накрытым саломаю гумном, каля 
маленькага гародчыка, дзе бацька садзіў тытунь, а гэтак- 
сама гадаваў саджанцы яблынь, сліў, груш, вішань. Цяпер 
гэтыя дубчыкі рыхтаваліся пырснуць зелянотаю — наверсе 
забухмаціліся пупышкі. Заўважыла: прынесла з сабою 
рыдлёўку. 1 калі яна яе ўзяла? Дзеля чаго?

«I што ён надумаў сабе? — не магла апамятацца.— 
Чаму іменна да мяне прыйшоў сватацца? Ведае ж, што я з 
Янакам хаджу...»

— Зося! — пачуўся з двара матчын вокліч.
Сцішылася, не адказвала. Але маці знайшла яе. Прый- 

шла сюды. Зірнуўшы на яе поўную постаць, Зося яшчэ не 
меней здзівілася: маці была ўжо не босая, не ў шэрым фар- 
туху, а ў святочнай сукенцы і белай хустцы.

— Сватэ ж да цябе, Зосечка...— мякка і лагодна пра- 
мовіла яна, усхваляваная і радая,— Ідзі ж памыйся, пера- 
адзенься. Я табе вынесла з хаты апратку, у кладоўцы на 
скрыню паклала.

— Нікуды я, мама, не пайду,— адказала яна.

283



Маці зірнула на рыдлёўку, што яна ўсё яшчэ трымала, 
і, здаецца, завагалася: настойваць на сваім ці не?

— Надакучылі мне ўжо сватэ...
— Гэтыя сватэ, дачушка, не тыя,— спахапілася і ажы- 

вілася маці.— Ад гэтых сватоў няможна хавацца, уцякаць.
— Сяроўна я ў хату не пайду, за стол не сяду! — рэзка 

абарвала маці Зося.— Вам, можа, гэтыя сватэ і дарагія, 
а мне — не.

— He гняві, Зосечка, бацьку,— перасцерагла маці.— 
Ён не будзе ўгаворваць, пераліваць з пустбга ў парожняе, 
як я.

— Няхай і заб’е! — не збаялася Зося, тулячыся да 
старога, падгнілага знізу і рудога шульца,— Я і тату тое 
скажу, піто вам сказала.

— Ён-то, Пётрык, ліхі ’ чалавек,— паразважала маці, 
тручы памытыя нядаўна, алз не белыя, а парэпаныя, чарна- 
ватыя ля пазногцяў рукі.— Вікця — кабета добрая, спагад- 
лівая. 1 сам Віця — хлопец ціхі, спакойны... Ды што ка- 
заць, багатырэ ж! Першыя на Янкавіны людзі! I не толькі 
на нашы Янкавіны. Усяго ж — і зямлі, і лесу, і сенакосу — 
удосталь. Ды на двое! Падзеліць стары абаім папалавіне — 
дык і то кожнае самае багатае ў вёсцы стане. Ніколі не бу- 
дзе жаднае кавалку хлеба, не будзе голае...

— Ну, мама, самі падумайце! — спыніла матчыны раз- 
вагі-мары Зося,— Хіба ён мужчына? Ён жа,кажуць, не то 
хлопец, не то дзяўчына! I без вусоў, і голас пісклявы.

— От плятуць абы-што людзі, дачушка, — зноў мякка, 
не павышаючы голасу, сказала маці.— 3-за зайздрасці. 
Абы нагаварыць на хлопца. Чаму ж ён не мужчына? Хло- 
пец як хлопец. Бяда вялікая, што вусы слаба растуць, голас 
тонкі... Ну, а што ціхі, памяркоўны, маўклівы, дрэмны, 
як кажуць, дык хіба гэта ўжо так і блага? Хіба ўсе могуць 
быць рухавыя, агністыя? Хіба надта добра, калі каторы га- 
рачы, як агонь, але злы, крыклівы, рукі без дай прычыны 
ў ход пускае? Лепш жа, калі маўчыць і не б’ецца... А так, 
можа, усё мірненька, дружненька будзе... Ды чаго сварыц- 
ца, біцца ў дабры жывучы? Як сыр у масле плаваючы!

— Дабро дабром, мама. Бывае, што і дабро тое не 
мілае...

— Хто ж ведае, дачушка. Бывае, як ты кажаш, не мілае 
і дабро, але яшчэ найгарчэйшая, мусіць, беднасць, ня- 
стача...

— Лепш, мама, недаесці, чым пераплакаць...— адка- 
зала Зося.

— Бяда без дзяцей, але бяда і з дзецьмі...— зноў 
уздыхнула маці, відаць, ад таго, што не змагла яе ўгава- 
рыць. Як маці дачку.

Абедзве пачулі хуткія крокі, азірнуліся: сюды шыба- 
ваў бацька. Па-ранейшаму без пінжака, без брылёўкі. He 
пераапрануўся. Але гэта Зосю не супакоіла, наадварот, 
яшчэ больш узрушыла: у руцэ бацька трымаў дубец ад ве- 
ніка. Яна не дзіця ўжо, каб збаяцца гневу ці пакарання 
за непаслухмянасць, але ёй зрабілася не па сабе ад таго, 
што іменна змусіла бацьку выцягнуць з дзеркача дубец.

— Ідзі ў хату. Адны ж там людзі... Кінуліся-рынуліся 
ўсе з двара! — буркнуў жонцы. Тая раней любіла з ім, свар- 
лівым, агрызацца, а сёння надзіва была пакорлівая. Пашы- 
бавала адгэтуль.

— Тата...— прамовіла, зірнула на бацьку з мальбою.— 
Ну, чаму вы хочаце выгнаць мяне з хаты? Хіба я вам ужо 
лішняя? Аб’ела вас, абпіла?

Ён, канечне ж, не чакаў яе такога спакойнага, вельмі 
чуллівага наступу. Штосьці сціснула, змякчыла яго баць- 
коўскае сэрца: апусціў руку з дубцом.

— He мы з маткаю, дачка, а гора, бяда змушае ісці цябе 
не ў надта шаноўную, але багатую хату...— адказаў спакой- 
на, раздумна.— Ды рана ці позна трэба аддаць цябе замуж.

Адвярнулася ў адчаі. Адчула: бацька загарэўся — і яго 
цяпер лёгка не пераломіш.

— Увойдзеш у Гарбацэвічаву сям’ю — гаспадыняю 
над гаспадынямі будзеш! — пачаў яшчэ ўгаворваць, рас- 
талкоўваць.— He будзеш, дзякуй богу, гэтак гараваць, як 
мы з маткаю гаравалі і гаруем. He было і няма шчасця нам, 
дык хоць ты будзеш шчаслівая! Калі маеш розум, дык не 
адварочвай нос, не кляні нас, бацькоў, а ідзі ў хату, пакла- 
ніся такім паважаным людзям...

Маўчала. Зразумела: трапіла ў тупік. I за Віцю ісці як 
на смерць, і паўставаць супраць бацькоў не хапае ні сілы, 
ні волі, ні рашучасці.

— Ідзі ў хату і не дуры,— сказаў ужо цвёрда.— Чуеш?! 
Бо... Бо ў другі раз Гарбацэвіч сватоў не прышле. Адвер- 
нецца і плюне на нас. I не пазычыць нам ніколі нічога за 
тое, што мы яго абразілі. Ты ж не толькі пра сябе адну ду- 
май, але і пра нас з маткай не забывай...— гаварыў і заадно 
паддаваў сабе злосці.— Нам жа з маткаю гэтаксама жыць 
яшчэ трэба, меншых трэба на ногі падняць. А ты... Ідзі, 
кажу! He злуй! Бо не пагляджу, што і паненка! Высільгаю 
во дубцом!

— Біце!!! — закрычала, нібы хацела заадно з крыкам 
выдыхнуць з сябе ўвесь боль, енк пра несправядлівасць 
на свеце.— Але не пайду, не пакланюся.

— He пойдзеш? — закрычаў. Відаць, яе ўпартасць пад- 
дала яму злосці.— He, міленькая! Пойдзеш! Што я скажу, 
тое і будзе! Бо я яшчэ гаспадар у хаце. Дык і кажу: ідзі 
туды, бяры ад ганаровых людзей хлеб, кланяйся да самай 
зямелькі!

Зося не абзыўнулася. Стулілася, нервова кусала паз- 
ногці.

Бацька размахнуўся, свіснуў дубцом. Раз-другі. Па 
клубах і сцягне. Яна сціснулася нібы ў камячок, уздрыгва- 
ла і ціхенька завыла. Здаецца, перасільваючы сябе, бацька 
хлістаў і, каб апраўдацца, прыгаворваў:

— Дык не пойдзеш? Зганьбіш людзей? Зганьбіш баць- 
ку і матку? Род наш?

Ад яго рэзкіх удараў запяклі агнём клубы, сцёгны. Яна 
не ўцякала, бездапаможна ціснулася да плота і цярпліва 
перамагала боль.

— От яшчэ! — бацька кінуў дубец, ухапіў яе за касу, 
аж на галаве яе нацягнуліся валасы, папіхнуў перад сабою.

Зося ўжо не з трывогаю, а з адчайнасцю адчула: не ўмее 
супрацьстаяць ні бацькавай сіле, ні яго волі. I гэта ўміг 
зламала яе. He толькі яе кволую дзявочую сілу, але і та- 
кую ж незагартаваную волю, дух. Разгубілася: хто ж яна? 
Сталы ўжо, сам па сабе чалавек ці маленькая кузюрка, лёс 
якой у нечыіх іншых, уладных сіл? Божых альбо бацька- 
вых. Мала, бачыш, што яна думае і хоча! Выходзіць не па 
ёй, а так, як нехта хоча, як загадзя рашыў. I той не зважае 
на яе самыя патаемныя ды запаветныя думкі, ні на яе чу- 
лую душу, ён робіць з цвярозасцю і разлікам тое, што сам 
лічыць самым правільным, сваёю ўвагаю, ласкаю, сваім 
клопатам і дабром. Калі ж яна была б дужаю, моцнаю ду- 
хам, дык ёй трэба было б паўстаць. Цяпер — супраць сваіх 
бацькоў, супраць усёй вёскі і яе старых жорсткіх законаў. 
Вось што нарабіла яе краса! Вось якую падрыхтавала ёй 
долю! Недарэмна ж людзі кажуць: «Не радзіся красівай — 
радзіся шчаслівай!»

— Тата! Татачка родненькі! — пачала прасіцца яна,— 
Пашкадуйце! He губіце мяне! He хачу я за яго ісці. Чуеце, 
не хачу!

Бацька не слухаў, пёр яе перад сабою ў хату. Нават і не 
загадаў пераапрануца ў сенцах; якая была, такую і ўва- 
пхнуў у хату.

За сталом сядзелі сват і малады. Перад імі ляжаў вялікі 
бохан хлеба і стаяла паўтаралітровая бутэлька гарэлкі. 
Сват, Віцеў хрышчоны бацька, што жыў у ІІрудах, сумеў- 
ся. Быў ён гэткі ж невысокі, жылісты, заядлы да работы, 
як і янкавінскі брат Пётрык, але меў болей памяркоўны, 
спаважны характар. Відаць, па ім, дзядзьку, удаўся і Віця. 
Цяпер Віця быў белы-белы, як гяярцвяк. Здаецца, нават 
рэдкая шчэць на шчоках і пад носам не залацілася пушком, 
як звычайна, а таксама бялелася нездароўчасцю. Ён зір- 
нуў на міг на яе і сарамліва апусціў вочы.

Зося ж запынілася ў памялешніку, закрыла твар рука- 
мі і галасіла.

— Выбачайце, людзі добрыя, госцейкі дарагія, — за- 
ліслівіў бацька.— He зважайце надта на дзявочыя слёзы... 
Маладая яшчэ... Дурная...

— Ды дзела маладое — вядомае...— згадзіўся Салвэсь 
Гарбацэвіч, хоць, здаецца, быў вельмі ўражаны і збіты з 
панталыку.

Зося, чуючы, як ліслівіць бацька, зненавідзела яго ця- 
пер больш, чым чужога чалавека, адпетага ворага. 1 маці 
сваю знелюбіла: сядзіць вунь на табурэціку каля пліты, 
выцірае ўпотай слёзы пад вачыма, а не заступіцца за яе.

— Дык, можа, панна маладая, ну, перастала б ужо пла- 
каць? — прамовіў Салвэсь.— Няхай нас, ну, паслухае...

— Ціха! — сыкнуў на яе бацька.— He раві.
— Мы вот, ну... Я, стары купец, ён, малады, многа ўжо 

дзе ездзілі па свеце, многа чаго бачылі, але вот...— Сал- 
вэсь гаварыў, бянтэжыўся, яму, відаць, гэтыя ўмоўныя, але 
„атрэбныя казанні былі пакутлівыя, горш, чым касіць ці 
калоць дровы.— Словам, ездзячы па свеце вялікім, мы, 
кажу, ну, многа чаго бачылі, але нагледзелі: самы лепшы 
купецкі тавар у вашай хаце. I мы хацелі б, каб больш ужо 
нідзе не ездзіць, каб мы змовіліся, вы прадалі, а мы купілі 
гэты тавар. Купец наш, ну, малады...

— Ды што казаць, пане Салвэсь...— памагаючы, пера- 
пыніў надзіва гутарлівы сёння Мішук.— He толькі яны, 
маладыя, але і мы, бацькі, адно аднаго з маленства ведаем. 
Дзядоў, прадзедаў знаем. Гарбацэвічы — людзі паважа- 
ныя...— прымоўк, нібы ўспомніў, што між сабою браты 
Гарбацэвічы надта не ладзяць, бо Пётрык некалі жорстка 
пакрыўдзіў Салвэся.— Словам, няма натрэбы многа гава- 
рыць. Мы рады, што такія купцы якраз у нашай хаце нагле- 
дзелі сабе тавар...

— Дык маладая возьме наш хлеб, гарэлку? — запытаў 

Салвэсь пра галоўнае, рады ўжо, што не трэба шмат пера- 
старэкаваць.

— Возьме, канечне, возьме,— запэўніў Мішук,— Уга, 
пане Салвэсь, каб адцурацца ад такіх купцоў! — Павяр- 
нуўся да яе, загаварыў таксама лісліва: — Вазьмі, Зосечка, 
пачастунак. Вазьмі, дачушка! — Тут жа павысіў голас. 
Зірнуўшы на міг, Зося заўважыла, што яго шчокі гараць 
чырвонымі плямінамі,— Чуеш? Ну, каму кажу!

— Відаць, панна маладая нас зусім не чакала? — зноў 
запытаў Салвэсь,— Можа, чакала іншага купца? Ну...

— Рады, рады, пане Салвэсь! — залепятаў бацька.— 
Хто такіх купцоў не хоча?! Толькі во саромеецца... Самі 
ведаеце, пане Салвэсь, самі ж жаніліся: малады стыдзіцца 
ў сваты ехаць, а маладая стыдзіцца прынімаць сватоў... 
Але...— Усміхнуўся.— Сорам хутка пройдзе. Знюхаюцца! 
Яшчэ як! Бывае, жэняць, зводзяць тых, хто ніколі не бачыў 
і не чуў адзін пра аднаго? I жывуць! А тут, кажу ж, і мы, і 
яны з маленства адзін аднаго ведаем. Свае людзі. Злюбяц- 
ца. I вадою потым не разальеш... Зося! — змяніў, узмацніў 
голас.— Ідзі бяры хлеб! Ну, каму кажу! Скарэй!

4

На двары пачуўся шматлюдны тупат. Спачатку Алесь 
не зважаў на яго: часта ў апошнія дні прыходзяць увечар 
людзі. Пасядзець, паглядзець ды паслухаць, як ён вучыць 
дзяцей, а пасля застануцца пагаманіць пра жыццё-быццё, 
пра падзеі ў свеце. Калі ж ля самага акна бліснуў на міг у 
святле афіцэрскі пагон, па Алесевым сэрцы паласнула тры- 
вога. Ідуць цяпер сюды не вяскоўцы! Ідуць іншыя людзі! 
3 іншымі намерамі!

Здзівіўся, як раптоўна перасекся, змяніўся яго голас. 
Дык не мог далей чытаць апавяданне з «Другога чытання 
для дзяцей беларусаў» Якуба Коласа, загарнуў і прыціснуў 
да сэрца кнігу, нібы абарончы шчыт. Дзеці, што сядзелі 
на лавах абапал сцен і не зводзілі з яго заварожаных по- 
зіркаў, здзівіліся ад такой яго перамены, перазірнуліся; 
Кацярына — а яна была з гаспадыняй, Собаліхай, на пе- 
чы — хуценька спаўзла з печы і падбегла да акна.

Але там, на цёмным двары, бадай, нічога яна ўжо не 
згледзела. Бо амаль у гэтую ж хвіліну нехта па-знаёмаму 
хутка адчыніў у хату дзверы.

Там, у сенцах, стоўпіліся папраўдзе незвычайныя, ня-

прошаныя госці. 3 іх гурту першы паважна зайшоў у асвет- 
леную Кацярынінаю лямпаю хату высокі, худы пажылы 
мужчына ў доўгім шэрым плашчы, пры лёгкім квятастым 
шаліку і пад гэткім, шэрым, капелюшом. Алесь спачатку 
не пазнаў гэтага чалавека. Калі ж абгледзеў калматыя 
бровы, востры нос і тонкія, бяскроўныя вусны, пазнаў: ды 
гэта ж сам пан Свістуноў з Хатавы!

Услед за Свістуновым зайшлі камлюкаваты, здаецца, 
п’яны Сяргеенка, узбуджаны, тоўсты, як і заўсёды, у афі- 
цэрскім мундзіры Лядзяш, ураднік Петухоў, у форме. За 
імі ўсунуўся пісар Дзяжко.

— Вось, калі ласка, ваша сіяцельства! — зайшоў напе- 
рад, тыцнуў у Алеся і на дзяцей пальцам Лядзяш.— Вось 
вячэрняя школа, вось яе навучыцель! Усё на месцы. 3 усі- 
мі доказамі.

Князь Свістуноў, убачыўшы тут і знаёмую Кацярыну, 
нібы разгубіўся, зняў капялюш. Сяргеенка, сустрэўшыся 
з доччыным позіркам, збянтэжыўся. Дарма што быў не- 
цвярозы.

— Праходзьце, госці дарагія,— першая апамяталася 
Кацярына, прамовіла спаважна, але і з іроніяю,— Дзеткі, 
пасуньцеся, дайце месца панам.

Дзеці паслухалі, збіліся ў кучку, як авечкі. Той-сёй уво- 
гуле ўстаў з лавы. Усе спалохаліся. Бачачы гэта, Алесь ад- 
чуваў: трэба падбадзёрыць дзятву. Але як? He выганяць жа 
тутэйшае «высшее обіцество» з хаты! Як і не ліслівіць жа 
перад ім!

— Прабачайце, канечне...— падыходзячы бліжэй, пра- 
мармытаў Свістуноў. Запытаў, здаецца, у Кацярыны: — 
Што гэта? Вячэрнія дадатковыя заняткі з вучнямі ці... са- 
праўды падпольная школа?

Кацярына, папраўляючы на сабе пуховы шалік ды 
ўхутваючы ім плечы, перавяла позірк на Алеся: што ад- 
казаць? Можа, выратаваць цябе і зманіць: ага, ідуць цяпер 
дадатковыя заняткі?!

— Тут, пане, ідуць заняткі прыватнай школы...— 
прамовіў Алесь.

— Вашай? — запытаў той.
— Маёй.
— Чуеце?! Чуеце?! — падскочыў да Свістунова Ля- 

дзяш.
— А вы маеце дазвол на адкрыццё прыватнай шко- 

лы? — не зважаючы на Ледзяша, запытаў Свістуноў.
— Я адчыніў па дазволе сумлення, пане. Па-другое, 

праграма не антыўрадавая... Розніца толькі ў тым, што ёсць 
яшчэ і ўрокі роднай мовы.

— Скажыце, князь, шчыра,— умяшалася ў гамонку 
Кацярына, каб памагчы яму, Алесю.— Няўжо горш, калі 
дзеці па вечарах не распуснічаюць, а вучацца? Па-другое, 
хіба няма ў нас ітрыватных школ?

— Але як і чаму тут вучацца? — перапыніў яе Ля- 
дзяш.— I дазвольце вас, шаноўная, запытаць: што, і вы 
тут настаўніца?

— He, я тут не настаўніца, міласцівы пан,— рэзка 
адказала тая,— але я памагаю Аляксандру Іванавічу, бо 
яго школа спрыяе і маёй.

— Чуеце, князь?! — аж затросся Лядзяш.— Хіба не 
мярзотнікі?

— Няма на свеце больш мярзотнага Навухаданоса- 
ра, чым вы! — не выцерпела, загарэлася і Кацярына,— 
Як толькі і зямля вас трымае!

— Прабачце, панове,— прамовіў Алесь,— Дазвольце 
адпусціць дзяцей...— I, бачачы, што ніхто не замінае, па- 
вярнуўся да малечы.— Ідзіце, дзеткі, дадому. Заўтра зноў 
прыходзьце...

— Я.„ — прамовіў Лядзяш, але заўважыў сярдзіты по- 
зірк Свістунова, сцяўся.

Дзеці, амаль усе босыя, у кароткіх штоніках, кашуль- 
ках, падстрыжаныя нажніцамі, хуценька, штурхаючыся, 
паспяшаліся шмыгнуць з хаты.

— He смейце больш прыходзіць сюды! — не стрываў, 
сыкнуў ім услед Лядзяш.

Свістуноў зморшчыўся. Можа, і ад прыкрай недалікат- 
насці Ледзяша. А той, выпучваючы грудзіну, пайшоў па 
хаце.

— Палюбуйцеся, князь, на «агітацыю»! — паказваў 
леваю рукою на сцены, дзе віселі аформленыя Алесем і 
Кацярынаю стэнды па беларускай гісторыі, культуры, пе- 
дагогіцы. Лядзяш, як казала Собаліха, быў тут аднойчы, 
абгледзеў усё,—Зірніце на гэтыя «экспанаты»! Адкуль 
што і ўзялося?!

Свістуноў пільна пазіраў на прыбітыя да сцяны вялікія 
аркушы паперы, здаецца, нават і чытаў тое, што было на іх 
напісана.

— Заўважце! — тыцнуў пальцам у стэнд Лядзяш, нібы 
ніхто не мог прыкмеціць гэтага сам,— Скарына — перша- 
друкар... Які Скарына? Што ён выдумляе? Я такога 
не чуў!

— Канечне ж, вы не ведаеце яго ні ў твар, ні яго зван- 
ня! — пацвелілася, мякка, але з ухмылкаю, Кацярына.— 
Я, прызнацца, нават доўга сумнявалася, што вы чытаць 
умееце.

— Вы...— ашчэрыўся Лядзяш, пасля рэзка павярнуўся 
да Сяргеенкі.— Юры Апанасавіч! Уйміце сваю дачку! Я не 
пацярплю... Я пра ўсе яе мярзоцтвы дакладу дырэкцыі 
народных вучылішчаў...

— Вось на гэта вы мастак...— не збаялася Кацярына; 
Свістуноў употай усміхнуўся, а Сяргеенка ды яго янкавін- 
скія сябрукі ледзьве здушылі смех.

— Безабраззе! — пакрыўдзіўся на ўсіх Лядзяш,— Гэ- 
та, панове, не жарты. Зірніце! — Перакрывіў яго, Алесе- 
вым, голасам далей напісанае: — «Цяпер у нас, лічы, ні- 
воднай вышэйшай навучальнай установы, ні аднаго народ- 
нага тэатра, сапраўды народнай школы, a 3 тысячы цэрк- 
ваў, 704 сінагогі,. 113 касцёлаў, 5 тысяч шынкоў...» Ты што 
вернеш у адну кучу — святое і д’ябальскае?

— Пан Лядзяш, па-першае, я нічога не выдумляю, даю 
прыклады з нашай, афіцыйнай, статыстыкі,— адказаў 
Алесь.— А па-другое, чаму не паказаць такія «рассадні- 
кі культуры»? Яны вунь як памагаюць стаць цывілізава- 
нымі! Якая там бяда, што спойваюць, абіраюць і выродж- 
ваюць?!

Лядзяш стрэльнуў па ім лютым позіркам і не здагадаў- 
ся, што і як адказаць. Зірнуў з мальбою на Свістунова: 
памажыце, князь, спыніце гэтага зламысніка!

— Займаецеся вы, малады чалавек, сізіфавай пра- 
цаю! — урэшце падаў стражэйшы голас і Свістуноў, азір- 
нуўся: нечакана сюды зайшлі новыя людзі. Чорныя — 
Сцяпан, Міхайла, Пятро і Алесеў бацька.

Мусіць, дзеці дома расказалі пра візіт нечаканых гас- 
цей, і старыя рашылі прыйсці сюды, паглядзець ды паслу- 
хаць, што будзе. А можа, падумалі, што візіцёры прыйшлі 
Алеся арыштоўваць. Стоўпіліся цяпер у парозе, паздыма- 
лі шапкі. Свістуноў толькі на міг азірнуўся, тут жа, не ад- 
казаўшы на прывітанне, адвярнуўся.

— ...мардуеце сябе і іншых...— дадаў яшчэ.
Алесь не паспеў нічога адказаць: дарогу яму, як ка- 

жуць, перабег Лядзяш.
— Я не ведаю, што было, што будзе, але я ўсё нена- 

віджу! — выпаліў ён.— Усё жывучае трэба выполваць!
— А што ж, выбачайце, вынішчаць? — нечакана па- 

чуўся ад дзвярэй голас Сцяпана Супраневіча. Усе азір- 

нуліся. На іх, вясковых мужчын.— Што ж наш Іванавіч 
робіць благое? Чаму яно так коле вочы? Чаму так хочацца 
вам усё стаўчы? Няўжо ўсё гэта не людскае? Няўжо мы 
не людзі?

Лядзяш заміргаў-заміргаў, а пасля перавёў запыталь- 
на-абураючы позірк на Свістунова.

— Чуеце? — усклікнуў,— Дажа мужыкі панаглелі!
— А што? — падаў голас Алесеў бацька, камечачы ў 

руках старую чорную брылёўку.— А колькі ж ужо так бу- 
дзе: рабі, як вол, і не пікні?! Вол і той рана ці позна замы- 
чыць ці ўбрыкне ад ценжару ды ад панукі!

— Вось панове!..— затросся Лядзяш.
— Ды і надакуцыла ўжо быдляцкае жыце...— падаў 

голас і Пятро Чорны.— Цас ужо нсшта і мяняць...
— А што ж хочаце «новае»? — ціха запытаў Свісту- 

ноў. Збялеў. Прыклаў руку да грудзіны, падышоў і сеў 
на лаву.

— А можа, ужо трэба і цара скідаць...— адказаў Пят- 
ро,— Парадкі мяняць...

Лядзяш залыпаў вейкамі, хацеў абарваць, але ад абу- 
рэння не знаходзіў патрэбных слоў.

— А што вы ўсё ж хочаце? — запытаў Свістуноў.— 
Рэспублікі? Волі? Багацця? Зямлі? Каб мы параўняліся?

— Можа, і так...— не збаяўшыся, адказаў Пятро.
— А што далей? — са знявагаю і з грэблівасцю зірнуў 

на яго Свістуноў.— Захочаце пераўтварэння каменняў у 
хлеб ды вады ў віно? Жар-птушкі? Дывана-самалёта? 
Ботаў-скараходаў? Жывой вады? Ну, а што далей?

— Неста будзе і далей! — Пятро паціснуў плячыма.
— «Нешта!» — перакрывіў Свістуноў.— He ведаеце, 

а бударажыце розум і душу. Далей будуць спакусы, сква- 
пнасць, распуста, эгаізм, выраджэнне, як і ў Рымскай 
імперыі... А вы,— павярнуўся да Алеся,— паддаліся на хіт- 
рыкі Варшавы, нешта, можа, і выдумляеце... Я ж маю 
звесткі: вас клікаў нядаўна пан Невядомскі, прасіў, каб 
вы адчынілі ў Налібаках прыватную польскую школу, 
тэатр. Ён, можа, вас і на гэтую школку падбіў. Можа, вя- 
лікія грошы вам за гэта плаціць...

— Вельмі вялікія! — усміхнуўся, перамагаючы гнеў і 
крыўду, Алесь.— Сто рублёў за адзін урок!

— Жарты жартамі,— зірнуў спадылба Свістуноў.— 
Я незадаволены вамі, але не лічу вас прапашчым чала- 
векам. Выкіньце дурное з галавы — я выратую вас ад 
суда, уладжу зноў у школу...

— Дзякую, князь, — адказаў Алесь,—Я, відаць, як і 
тое цяля: нарадзіўся з лысінкай, з лысінкай і памру... 
А ііана Невядомскага не варта перахвальваць: ён лічыць, 
што я паддаўся на хітрыкі Пецярбурга...— Усміхнуўся.— 
Так што мая работа — «плён» хітрыкаў паноў Свістунова 
і Невядомскага...

— Падумайце. Даю вам тыдзень на развагу. He зго- 
дзіцеся — пашкадуеце. А цяпер мы мусім забраць усю гэ- 
тую вашу агітацыю, паслаць яе ў губерню.

Пазней, калі ўжо ішлі ў цемнаце дадому, Алесь першы 
загаварыў:

— Дзякую, тата.
— За што? — здзівіўся той.
— За тое, што прыйшлі, за тое, што так сказалі... 

Я сёння, бадай, упершыню паверыў: будзем мы яшчэ доўга 
жыць! Будзем людзьмі! Рана ці позна!

— Ой, хлопец! — уздыхнуў стары, тупаючы збоку.— 
He паслухаў мяне, не паасцерагаўся — чакай вялікай бя- 
ды. Душа мая чуе: цяпер-то не размінешся з турмою...

5

Янка мінуў амаль апусцелую на зіму дрывотню, за- 
гуменне і ішоў-ішоў па старой разорыне — у канец іхняга 
леташняга бульбянішча. Як згледзеў, што на сценцы, 
угнуўшыся, ідзе чалавек (спачатку нават не пазнаў, хто 
гэта), апамятаўся: куды ён сам ідзе? Чаго? 3 сякераю 
ў руках? Ішоў жа ў дрывотню — накалоць смалякоў.

Павярнуў назад. Падумаў: не трэба гэтак задумвацца, 
траціць развагу. Як сам не свой. Hi сну ўночы, ні спакою 
ўдзень. 3-за яе, з-за Зосі.

Што так павернецца ўсё ў іх, што такое яна ўчыніць, 
ніколі не чакаў. Хадзілі колькі разам, дакляравалі адно 
аднаму сваё сяброўства, каханне, марылі пажаніцца, яна 
адмовіла нядаўна Дзежку — і на табе: узяла хлеб і гарэлку 
ад Гарбацэвічаў! Няўжо хадзіла з ім, мілавалася, а дума- 
ла пра багацея, пра Віцю? He, не можа быць. Яна ж смяяла- 
ся з таго, за хлопца не лічыла. Ці бацькі змусілі?

Вярнуўся ў дрывотню — цемнаватую, з апошняю 
складнёю сухіх хваёвых і бярозавых дроў, з горкаю сма.ія 
ных круглячкоў. Запыніўся і зноў забыўся: а чаго ён сюды 
зайшоў? Ага, насекчы смалякоў.

Раскалоў смаляны круглячок папалавіне, пасля пачаў 
дзяўбаць адну з палавінак на дробныя трэскі.

Рыпнулі дзверы ў дрывотню — зайшла Кастуся.
— Нашто ты столькі сячэш? — здзівілася.
I праўда, не заўважыў, шмат перасек ужо на трэскі 

і другую палавіну кругляка. Але сястры нічога не адказаў. 
Пачаў накладаць карчажку на руку — несці ў хату.

— Я занясу,— сказала Кастуся.— А табе тата сказаў 
напаіць каня.

Ен скінуў карчажку долу, пайшоў да хлява. Кастуся 
праводзіла яго здзіўленым яозіркам.

Калі вёў за аброць каня да рачулкі, убачыў за Гарба- 
цэвічавым гумном Віцю. Той мёў загуменне. Згледзеў 
яго — шмыгнуў у гумно.

Баіцца ці саромеецца. Ведае ж: абкрадае яго, Янку. 
I неспадзявана, бессардэчна.

Конь сам спусціўся па тупкім беразе ля мастка да 
рачулкі, піў паду, піў, здаецца, сонца, што кружочкам 
гайдалася каля яго губ, піў блакітнае неба, падымаў 
галаву — тады нібы жаваў, і з яго рота падалі ў рэчку 
буйныя кроплі вады, разбівалі вадзяное сонца, мружылі 
вадзяное неба,— ііазіраў убок, на вёску. Бессвядома азір- 
нуўся і Янка: конь, выходзіць, назіраў не так на вёску, як 
на чалавека, што ішоў сюды. На кабету. На Зосю. Яна 
несла пад пахаю мядніцу з бялізнаю — паласкаць.

Сысці? Уцячы? Ён жа два вечары пазбягае ўжо яе — 
не прыходзіў у дамоўленае месца на спатканне. Нават 
не ведаў: яна прыходзіць ці не? Але вось цяпер, удзень 
яшчэ, могуць сустрэцца. I, можа, не зусім выпадкова.

Алс пра што яны будуць гаварыць? Ужо ж без патрэбы 
ўсякія апраўдальныя ці суцяшальныя словы. Тады ж, 
калі былі сваты, не адмовілася ўзяць хлеб! He адмовілася 
ісці за Віцю, не зберагла іхняе каханне, пакрыўдзіла яго, 
Янку.

Конь напіўся, выйшаў на бераг. Стаў і нібы наўмысна 
ііазіраў на Зосю, як хваліўся: а мы цябе бачым, чакаем! 
Нешта пад’юшчыла — і Янка тузнуў каня за вобраць і па- 
вёў яго ад рэчкі. Прыкінуўся, што яе, Зосі, не заўважыў. 
Ішоў і вагаўся: адыходзіцца, крыўдаваць, караць Зосю 
няўвагаю ды суровасцю ці ўсё ж запыніцца, пагаварыць, 
паслухаць, што яму скажа? I чым далей адыходзіўся, тым 
больш вагаўся. Але не запыняўся, не паварочваў назад. 
Толькі дакараў сябе: не, не па-людску ён робіць. Яна ж не 
пабаялася нават удзень прыйсці да яго, можа, і спадзява- 

лася, што ён паможа, а тут такі паварот! Янка ўявіў, пра 
што яны маглі б гаварыць.

«Два вечары чакала — не прыйшоў...» — пасля некато- 
рага маўчання, мусіць, не то з папрокам, не то са скаргаю 
сказала б Зося.

«Чаго ісці? — адказаў бы ён.— Сяроўна...»
«Можа, яшчэ і не сяроўна... Няўжо ўжо нічога не 

перайначыць?»
Ён, відаць, упершыню падняў бы галаву, зазірнуў бы 

ёй у вочы. Можа, яго позірк і нядобра бліснуў бы. Можа, 
яна не вытрымала б гэтай пранізлівасці, зніякавела б.

«Мама і тата населі, сілаю пруць...» — не то паскар- 
дзілася б, не то апраўдалася б.

Такое апраўданне ён не палічыў бы за апраўданне. 
Бацькі маглі і сілаю перці, але ці трэба было самой здавац- 
ца? Ён жа, як бацька ні гнаў у сваты да Анелькі, не пайшоў! 
Дзеля яе, Зосі!

«Яначак...— бадай, ступіла б, зірнула, здаецца, не ў 
вочы, а ў душу.— Давай уцячом з Янкавін! Удваіх! Хоць 
куды!»

«Куды?» — не зарадаваўся б, а толькі здзівіўся.
«Хоць куды! Куды вочы глядзяць!»
«Як жа ты ўцячэш ужо?! Ты ж хлеб узяла! Клятву, 

зарок дала!»
«Я не брала хлеб, клятвы не давала! Я толькі падышла 

да стала, усё за мяне ўзяў тата».
«Сяроўна. He адмовіла ж».
«Давай уцячом! Жывуць жа людзі і на чужыне...»
«Без хаты? Без зямлі? Без нічога?»
«Пайшлі ў парабкі! Да пана Свістунова! — магла б 

ажывіцца, і ў яе вачах заблішчэў бы яе чароўны агень- 
чык.— Ну і што, калі нашы бацькі — не парабкі, а гаспа- 
дары! Такой бяды з гонарам! Скажы, пакліч — і я ўцяку 
з дому, пайду за табою хоць на край свету! Мама і тата 
пазлуюць, сплацяць тым за хлеб і гарэлку, але на тым і 
сядуць... Адпусцяцца потым... Дык і вернемся пасля...»

Адчуў: не асмеліўся б на такі рашучы ўчынак. I не з-за 
бацькоўскай волі, не з-за страху пачынаць жыццё без кала 
ды двара, a — з-за ганьбы: гаспадарскі сын ідзе ў парабкі!

«Пан, кажуць, прадае лес, зямлю — збіраецца назусім 
уцячы адгэтуль...— мусіць, адказаў бы вось так. He зусім 
шчыра ды цвёрда.— Дык і не бярэ парабкаў...»

«Што ж рабіць, Яначак? — страціўшы гэтую, можа, 
і апошнюю надзею на іхняе шчасце, запытала б Зося.

Толькі цяпер, бадай, апусціла б мядніцу долу, бо, канечне, 
забалелі б рукі,— Падкажы! Я ж не хачу за яго замуж! 
I жыць не хачу!»

Схамянуўся ці, лепш сказаць, разгубіўся: а Зося магла 
так і не гаварыць.

«Чаму ж ты, такі смелы, першы не прыехаў у сваты? — 
магла б запытаць і ашаламіць яго гэтым запытаннем,— 
Чаму толькі я вінаватая, а ты святы?»

«Казаў жа: бацька не пусціў...— паныла мармытнуў 
бы.— Упёрся: не, да сваёй Зосі-Мангосі не паедзеш! На 
пакровы пойдзеш сватацца да Анелькі».

«Не пусціў цябе бацька? — ухапілася б за яго адказ, 
як за нітку збавення ад дакораў.— Дык ты добры, харошы, 
што паслухаў бацьку? Хочаш, каб і вёска цябе хваліла: 
малайчына Янка, паважае старыя законы, бацькоў! А я па- 
вінна была не паслухаць, абняславіцца? Я кепская, благая, 
што, як і ты, не дамаглася свайго? Адна я толькі віна- 
ватая?»

Замаўчаў бы. Як мыла з’еўшы. I, бадай, зайшоўся б 
ад болю, як вось душыць боль цяпер: ён, ён, ён вінаваты, 
што разладзілася іхняе каханне, што не будуць мужам і 
жонкаю, што ёй трэба ісці ў паганую сям’ю за нялюбага! 
Божа, чаму ты не навучыў, не памог быць рашучым, 
смелым?

6

Ураднік Петухоў падаў Алесю паперыну і ручку. 
Хаваючы мітуслівыя вочы, буркнуў:

— Распішыцеся, што атрымалі, і аддайце мне...
— Пачакайце,— прамовіў Алесь са здрадлівым хваля- 

ваннем (ужо сам прыход Петухова не дакляраваў нічога 
добрага).— Дайце хоць зірнуць, што тут і да чаго.

— Прыемнага мала,— адказаў той. Ямчэй усеўся на 
лаве каля акна, насупіўся важна, хоць і стараўся быць 
ветлівы,— Позва на суд.

Сюды, да стала, падышлі ўсе, хто быў цяпер у хаце,— 
маці, Кастуся, Ядзя. Пасталі, пазіралі з утрапеннем. У ха- 
це стала ціха. Чуваць былі з двара далёкія дзяціныя 
галасы, а таксама і піск мухі ў куце над сталом, за абра- 
зікам. Яе, канечне ж, злавіў сваім павуціннем павук. 
Вось Петухоў зірнуў туды, у кут, і, здаецца, у яго зеле- 
наватых вачах, на тонкіх вуснах заблудзіла зларадная 

ўсмешка, нібы ён хацеў сказаць: «Ну што, папаліся?!» 
Уголас, аднак, прамовіў іншае, стрыманае:
— Была б позва белага колеру, дык ішлі б на судзе 

як сведка, а раз чырвоная...
— «Повестка Внленской судебной палаты,— пачаў 

чытаць Алесь, каб і ўсе чулі і каб супакоіцца самому 
(у позве было шмат скарачэнняў, але ён чытаў усё цал- 
кам).— Кр. Александр Яванов Немкевнч, жнт. в селе Ян- 
ковнны 3-го стана Ошмянского уезда, на основаннн 581 ст. 
Уст. угол. суд. вызывается в судебное заседанне Внленской 
судебной палаты в гор. Мннске, в здання окружного 
суда, в качестве обвнняемого на 21 апреля 1914 г. к 12 ча- 
сам дня, по делу о нем н другом, обвнняемых по 51 н 129 ст. 
Угол. улож.».

Усе родзічы па-ранейшаму анямела маўчалі; Алесь 
прабег позіркам па бланку: далей, пасля самой позвы, 
было: «Сведення о расстояннях», «Повестку получнл...», 
«Повестку вручнл...», «Порядок вручення повесткя», на 
адвароце — «Последствня неявкн в суд», «Законные прн- 
чнны неявкн в суд».

— Божачка мілы, за што ж будуць судзіць?! — пляс- 
нула рукамі маці.— Ці ж ён украў нешта, ці чалавека 
забіў?

Петухоў зноў апусціў вочы, напомніў:
— Распішыцеся, Аляксандр Іванавіч, і аддайце позву 

мне. Мы аддадзім яе прыставу, а той верне судовай 
палаце.

Алесю стала ўжо няёмка, што Петухоў бачыць раз- 
губленасць і адчай у іхняй сям’і. Каб не даць яму вельмі 
пацешыцца, ён наўмысна загаварыў да таго:

— Вы не можаце, пан ураднік,— пры гэтым наўмысна 
не назваў таго па імені і па бацьку, а толькі як службовую 
асобу,— растлумачыць, што значаць 51-шы і 129-ты арты- 
кулы?

— Чаму не, магу,— ахвотна згадзіўся той, дастаў з 
сумачкі «Уголовное уложеняе».— Артыкул 129 мае на ўва- 
зе асоб, вінаватых «в пронзнесенмн нлн чтеннн публнчно 
речн нлн сочннення нлн в распространеннн нлн публнчном 
выставленмн сочннення нлн нзображення, возбуждаюіцнх: 
1) к учнненню бунтовіцнческого нлн нзменннческого 
деяння; 2) к ннспроверженню суіцествуюіцего в государст- 
ве обіцественного строя; 3) к неповнновенню нлн протнво- 
действню закону... 6) вражду между отдельнымн частямн 
нлн классамн населення, между сословнямн млн между 

хозяевамн н рабочнмн». За гэта можа быць высылка на 
пасяленне, зняволенне ў «нсправнтельном доме» альбо ў 
турме да 3 гадоў (пры абцяжарваючых акалічнасцях 
да 8 гадоў катаргі).— I далей, не падымаючы галавы, да- 
даў: — У артыкуле 51 гаворыцца аб «преступном деянмн, 
учнненном несколькммя лнцамн»...

Маці заламала рукі, глуха застагнала; заміргалі- 
заміргалі вейкамі Кастуся і Ядзя, плаксіва зморшчыліся.

— Так што наракаць вам не варта...— складваючы 
паперы ў сумку, прамовіў Петухоў.— Злачынныя дзеянні 
Аляксандра Іванавіча яўныя, відавочныя. Гэта: і яго нра- 
мовы перад канцэртамі, і падбухторванне сялян да змены 
існуючага ладу, і яго часопісы, і злачынная групаўшчына...

Петухоў зноў стрымана, нібы ветліва,развітаўся і па- 
шыбаваў з хаты, важна несучы пад пахаю рудую сумачку.

Маці загаласіла. Зірнуўшы, Алесь убачыў у яе невялі- 
кіх, шараватых, нават, бадай, ужо выцвілых вачах страх. 
Боль за яго, як яна думала, разумнага, добрага, але не- 
шчаслівага сына.

— Пасадзяць цябе, сынок,— прыгарнула да грудзей 
худыя рукі.— Змарнуюць твае маладыя гады.

Ён і сам цяпер разгубіўся: прдўду маці кажа, паса- 
дзяць. Ну што ж, турма дык турма. Урэшце перасталі 
катаваць душу, рашылі вызначыць яго лёс. Лепш ведаць, 
што будзе, чым жыць з няясным чаканнем і з няведаннем, 
што будзе нават заўтра. Перасіліў разгубленасць, адчай, 
усміхнуўся:

— He спяшайцеся аплакваць мяне... Я ж не нябожчык. 
I да пакарання смерцю не прысудзяць...

Але пазней, калі расхваляваныя кабеты пайшлі на двор, 
у грады, а ён застаўся адзін у цеснай цяпер, здаецца, 
і няўтульнай хаце, не мог супакоіцца. Нешта зрушылася 
ў яго душы. Ён стаў сам не свой. Ці можа хто быць спакой- 
ны, абыякавы да пагрозы кары, турмы? Ды за што? Калі 
судзілі б за хітрасць, крадзеж, забойства ці прыстасаваль- 
ніцтва, дык было б наіпмат лягчэй.

«Якія трэба даваць паказанні? — думаў.— Па якой 
«дзейнасці, што падрывае асновы нашага самадзяржаўя» ? 
Хіба ўсё тое, што я рабіў, можна назваць толькі так? Хіба 
ніхто не заступіцца?»

He знаходзіў сёння прытулку ні каля сваіх кніг, ні на 
ціхім сонечным двары. Адчуў: трэба сысці некуды, пабыць 
аднаму. I ён сцежкаю падаўся да Могліц, да лесу.

3 загумення згледзеў: у сваім двары стаіць, абапёршыся 

на плот, Шлёма і пазірае на ўсход, удалячынь. Відаць, 
думае пра сына, які нечакана, тыдзень таму, збег з дому. 
Hi ім, бацькам, ні яму, Алссю, нічога не сказаў. Учора Шлё- 
ма прыходзіў да іх, распытваўся, можа, ён, Алесь, што 
ведае пра Фолю. He пачуўшы нічога, змаркотнеў, хітаў 
галавою, скардзіўся, што бог кепскага сына яму даў.

Малады лес цяпер, яснаю, цёплаю ча( інаю, быў паве- 
сялелы. Свежы, зялёны, абмыты вясішіімі дажджамі. 
Пад шмат якімі хвоечкамі былі новыя жаўтаватыя ямкі — 
нехта драў маладое карэнне на кошыкі. Сям-там былі зрэ- 
заныя, зламаныя верхавінкі, замест іх жаўцеліся аголе- 
ныя канцы — дзеці скручвалі верхавінкі на стралялкі ці, 
можа, і на калатушкі. Па хвойніку зелянелася высокая 
трава, купкі шчаўя; недзе блізка зачэкала сарока; у небе 
заліваўся жаваранак: паблізу зарыпеў воз, заляскалі 
колы — відаць, нехта з гаспадароў вёз дровы. Усё знаёмае, 
звыклае, як і кожны дзень. Ды толькі нязвыкла было, 
калі не пуста, дык крыўдна, пакутліва, самотна на яго 
душы.

Алесь сышоў з тупкай дарогі і пайшоў маладняком. 
Цяпер адчуў: ён павінен не толькі пабыць сам-насам, 
але мусіць схадзіць да Гаспадара-каменя.

Мінуўшы Могліцы, перасек падсохлае ўжо, з маленькім 
зялёным пустазеллем.аранае ўвосень поле, гладкую і туп- 
кую стаўбцоўска-кляцішчанскую дарогу-сыпанку і па яе 
ўзбочыне, дзе было шмат раўчукоў пасля паводкі, змытых 
з дарогі жоўтых каменьчыкаў і пяску, пайшоў да блізкага 
маладога бору, да Палосак, як тут казалі. Пазней, каля 
таго лесу, каля межавых слупоў і табліцы з назваю лесу, 
павярнуў налева і па іншай, ужо вузейшай і няроўнай 
дарозе, што вяла ў Сухі Мох, куды людзі ездзілі па бярэз- 
нік, па сена, падаўся да валуна.

Гаспадар-камень быў відаць здалёк. Ён, зверху бела- 
ваты, пасярэдзіне нібы ружовы, здаецца, выветраны да 
шкляной празрыстасці і цвёрдасці, спадыспаду нібы не зу- 
сім ужо моцны, шэры, аброслы тоўстым цвёрдым мохам, 
патрэсканы, быў вышэйшы за чалавека і ёмісты. Цяжка 
было зразумець, як і калі заявілася тут такая вялізная 
глыба. Каля валуна ўжо і сёлета нехта быў: на гладкім 
доле былі відаць сляды ад лапцей, а гэтаксама чарнелася 
невялікае патухлае цяпельца.

Алесь, падышоўшы, прытуліўся грудзінай, прыклаў 
далоні да Гаспадара-каменя — паверхня яго з гэтага, паў- 
ночнага боку пеканула халадком, бо, выходзіць, намёрзлы 

за зіму камень не паспеў яшчэ сагрэцца, а адтуль, з сярэ- 
дзіны, душою адчувалася спрадвечная стынь, морак, адчу- 
валася магутная нямая цішыня. Гавары, што і як ні крычы, 
як ні кайся, ні спавядайся, ні прасі памагчы — Гаспадар- 
камень не пачуе, не паможа. Але чаму ён, нямы і глухі, 
халодны, так вабіць да сябе людзей?

«Чаго ты тут ляжыш, камень? Дзеля чаго ты тут усяму 
сведкаю? — падумаў Алесь,— Стагоддзямі ўсё чуеш, ба- 
чыш, але маўчыш! Hi душы, ні сэрца ў цябе... Няўжо ты 
і вабіш толькі таму, каб і нас, людзей, зрабіць нямымі, ха- 
лоднымі, каменнымі, пазбавіць нас агню, душы і сэрца? 
Няўжо за гэта ты, Гаспадар-камень, паважаны?»

Успомнілася:

Ведай, брат малады, што ў грудзях 
у людзей 

Сэрцы цвёрдыя, быццам з камення.
Разаб’ецца аб іх слабы верш заўсягды, 
He збудзіўшы святога сумлення. 
Трэба з сталі каваць, гартаваць гібкі верш, 
Абрабіць яго трэба з цярпеннем.
Як ударыш ты ім,— ён, як звон, зазвініць, 
Брызнуць іскры з халодных каменняў .

— А ці пырсне хоць іскрачка з цябе, лежань ты сон- 
ны? — прамовіў, ударыў раз-другі кулаком па Гаспадары- 
камені.— Хоць раз??? У стагоддзе!!!

Дзе там! Ад гэтых нікчэмных для каменя ўдараў зай- 
шлося, засаднела толькі рабро далоні.

— Нямы!!! Глухі!!! Мёртвы!!! — прастагнаў Алесь.— 
Дык нашто ты тут? Мёртвы сведка, помнік па жьівому? 
Ці толькі ты, мёртвы, і захаваеш тыя словы, што былі 
калісьці выбіты на табе з усходняга боку? Ці яны хутка ўжо 
забудуцца і табою?

Адхіліўся ў знямозе, апусціў галаву. Там, каля ног, 
вочы заўважылі два невялікія выпадковыя, відаць, нядаўна 
прынесеныя некім з поля камяні. Алесь, бадай, несвядома 
нагнуўся, узяў большы камень і, бадай, зноў несвядома, па 
нейкім нядобрым інстынкце, ударыў ім па Гаспадары- 
камені. Камень — той, што быў у руцэ, не вытрымаў, 
раскалоўся, рассыпаўся на дробныя рудаватыя кавалкі, 
што паляцелі долу, яму на ногі. Тады ён падняў другі, 
меншы, камень. Адчуў: той больш важкі, а значыць, і 
болып цвёрды. Размахнуўся і ўдарыў ім бокам. I яшчэ не

1 Верш Максіма Багдановіча «Песняру».

паспеў адчуць, што ад гэтага ўдару стала балюча яго руцэ, 
як у здзіўленні, разгубленасці выпусціў камень з рук: ад 
Гаспадара-каменя адскочылася некалькі іскраў. Яркія, 
чырванаватыя. Мільганулі ў вачах, як зорачкі, і патухлі. 
I яшчэ ў гэты міг заўважыў: ад гэтага ўдару на целе Гас- 
падара-каменя засталася ранка-выбоінка. I іх, такіх ранак- 
выбоінак, вакол было вельмі шмат...

— Жыві!! — прашаптаў уражаны, анямелы.— Боль, 
агонь у камені!!! А што ж я, дурань, раблю?.. Даруй, 
любы! — прыткнуў лоб да цёплага ўжо, здаецца, валуна.— 
Вось цяпер я разумею, чаму ты сюды вабіш... што ты хочаш 
сказаць... Даруй! Цяпер я ведаю ясна, што мне рабіць... 
Сёння, заўтра, паслязаўтра, заўсёды. Трэба выкрасаць у са- 
бе і ў людскіх сэрцах іскры! Ёсць жа, ёсць яны нават 
і ў самым-самым каменным сэрцы!

7

Мінск сустрэў Алеся не зусім прыхільна. Неба хмуры- 
лася, крапаў дробны халаднаваты дождж. Драўляны 
Брэсцкі вакзал, будынкі, брук былі мокрыя, зіхоткія, ад- 
люстроўвалі бліскучы халодны водсвет.

Паблізу вакзала якраз стаяў вагон — Алесь толькі 
зірнуў на мокрыя, бліскучыя спіны тройкі коней, на адзіно- 
кага на пярэдняй адкрытай пляцоўцы фурмана пад на- 
брынялым капюшонам, на багата апранутых мужчын і ка- 
бет у сярэдзіне вагона і пайшоў уздоўж конкі.

Угнуўшы галаву, крочыў то па дашчатым, цагляным 
слізкім, то па няроўным, патрэсканым асфальтавым тра- 
туары, пераходзіў брукаваныя вуліцы — шлях яго быў па 
Маскоўскай, Захараўскай і Губернатарскай вуліцах да 
Саборнай плошчы. Нікуды не збочваючы, ні да чога асаблі- 
ва не прыгледжваючыся, ішоў да акруговага суда.

Людзі — у вагонах альбо пешакі-сустрэчныя са стася- 
мітысячнага гурту мінчукоў — не зважалі на яго. Ды якую 
ўвагу маглі яны мець да пабочнага чалавека? Адкуль яны 
ведалі, чаго ён прыехаў у іхні горад: у госці, на пошукі 
шчасця ці на суд? Каб зналі, куды і чаго шыбуе, дык, можа, 
пільней прыгледзеліся б. Хто як на дзівака, хто як на зла- 
чынца. Хто паспачуваў бы, а хто і падакараў бы.

«Спакойна,— суцішваў сам сябе.— Толькі не траць 
дух. Ты ўжо не падлетак, добра ведаеш: пры болі кожны 
адзін. Колькі б табе ні гаварылі, што і як баліць, але боль 
можаш адчуць толькі сам».



...Калі выйшаў з акруговага суда, дык аж зажмурыўся: 
хмары сплылі, неба павышэла, выблакітнілася, і ярка, на 
ўсю маладую вясновую моц лашчыла зямлю сонца. Еіудын- 
кі, брук, блізкі гарадскі сквер выпраменьвалі нябачную 
пару, сушэлі, і ад гэтага прыпарвання было хмельна, 
крыху млосна, як бывае заўсёды ўвесну, калі яшчэ мала 
зелені ды беднае паветра на жыватворны, лёгкі і спрыяль- 
ны для здароўя водар. 3 бляшанай белай трубы, што вісела 
за парадным уваходам, цурчала вада на цьмяны сям-там,з 
сухімі плямінамі тратуар.

Алесю стала млосна не ад змены надвор’я, нечаканага 
цяпла. Ад таго, што нядаўна расказаў яго адвакат, Дай- 
лідчык, якога параіў яму Васіль Муха.

Дайлідчык, яшчэ малады, недзе ля сарака гадоў, здаец- 
ца, разумны і спачувальны чалавек, сказаў, што «по соста- 
ву преступлення» віна яго невялікая, на добры толк яго 
маглі б толькі «прыстрашыць» альбо пакараць не зусім 
строга, але пракурор Севярнёў будзе патрабаваць судзіць 
яго па 129 артыкуле і дабівацца, каб яму далі не меней трох 
гадоў турмы. Пракурор — вядомы рэтраград і цемрашал, 
вельмі непрымірымы да такіх, як Алесь, і да таго, чым яны 
займаюцца. А школка, якую Алесь адчыніў у сваіх Яяка- 
вінах (пра яе ў судовых паперах нямала звестак), толькі 
паддасць злосці ды помсты.

«Не даруюць, Аляксандр Іванавіч, пасадзяць,— са 
спачуваннем сказаў Дайлідчык.— Калі пакаецеся, як ваш 
калега Кірыковіч, дык, можа, мне ўдасца для вас збіць які 
год альбо і два...»

Дык вось ні змененае надвор’е, ні пагроза яго волі, 
а вестка пра Кірыковіча засмуціла Алеся. Нават больш — 
разгубіла, азмрочыла. Кірыковіч, выходзіць, цяпер і каец- 
ца за свае «грахі», і ўскладвае ўсю віну толькі на Алеся. 
Яго, Кірыковіча, бачыце, «падманулі», «спакусілі пайсці 
злачыннаю сцежкай», ён жа сам і не хацеў і не хоча «зла- 
мыснічаць, шкодзіць веры, цару і Айчыне месніцкімі пад- 
бухторваннямі». Гэта, канечне, была здрада. I не толькі 
аднаму Алесю. Здрада ёсць здрада; як бы ні апраўдваўся, 
у імя чаго здрадзіў, але ўсялякае апраўданне не можа быць 
дабрачыннасцю. Балюча: нашто ж так адмаўляцца ад таго, 
што лічыў сумленным, светлым? Нашто ж апаганьваць 
сяброў, снраву? Для выратавання свайго гонару? Але ці та- 
кім чынам трэба ратавацца? Ці ўсё ж можна апраўдаць 
і паганыя ўчынкі?

Алесь мінуў будынак акруговага суда — былы базы- 

ліянскі мужчынскі кляштар, у адчайнасці ды абурэнні 
падаўся ўздоўж конкі да Верхняга рынку — гандлёвых 
радоў. Там, а таксама і ў ажыўленых гандлёвых радах на 
Ніжнім рынку — адной з самых старажытных мясцін, 
раёне Мінскага замчышча — ён любіў паблукаць. Да неча- 
га прыгледзецца, штосьці купіць, людзей паслухаць.

Калі лягчэй панеслі з горкі ногі, схамянуўся: куды 
і чаго ідзе? Калі што прыдбае, дык усё роўна на судзе 
альбо ў турме адбяруць. Вярнуўся і ўздоўж кранутага 
зелянотай, з невысокай агароджай сквера вымкнуўся на 
Саборную плошчу — да трохпавярховага будынка Азоў- 
ска-Данскога камерцыйнага банка і купецкага клуба. Тут 
на першым паверсе, апрача крам, была і аптэка, куды ён 
раней не раз зазіраў: аптэку трымаў знаёмы па Стоўбцах 
чалавек, Штэйман. Але цяпер Алесь не пайшоў да аптэ- 
кара, безуважна зірнуў на вывеску «Аптека Штейманна» 
ды на вузкую і доўгую шыльду «В. М. Бермант>», што была 
пасярод будынка пасля апошняга паверха на вастраватым 
паўкруглым узвышэнні. Раней Штэйман любіў з ім пага- 
варыць, падказваў, дзе і ў каго можна нешта куніць, 
даваў усялякія парады, але цяпер ісці да таго не хацслася: і 
не было чым хваліцца, і той яму нічога не паможа.

«Пахаджу па горадзе, пасля пайду да знаёмых прасіц- 
ца нанач. А заўтра... начлег дасць ужо ўлада...»

Запыніўся, акінуў позіркам Саборную плошчу.
«А файны Мінск! — здзівіўся.— Раней я гэта чамусьці 

не зусім бачыў, больш захапляўся Вільняю...»
Перад ім як на далоні была старажытная, упарадка- 

ваная мясціна Мінска — яе цэнтр, Верхні горад, Саборная 
плошча і вуліцы, што адыходзіліся ад яе. Нібы развітваю- 
чыся, акінуў усё-ўсё прагным позіркам: просты, але зруч- 
ны губернатарскі дом, ля яго — высокі, белы, з чырвонай 
чарапіцаю на стрэхах езуіцкі касцёл з некалькімі кало- 
намі, купаламі і нібы пікамі, Казённую палату з вежаю- 
ўзвышэннсм, на якой былі гадзіннікі, а за скверам, насу- 
праць, на рагу Саборнай плошчы і Губернатарскай вулі- 
цы — самы высокі на сённяшні дзень у Мінску гмах, 
шасціпавярховую, з мноствам акон, балкончыкаў, з мансар- 
дамі наверсе гасцініцу «Европа». Над шостым паверхам, 
на правільным паўкрузе здалёку відаць назва гасцініцы, 
а над першым паверхам, над крамамі, скрозь яшчэ не 
густое лісце добра бачыцца вывеска «А. М. Левннть».

У яго аж забалела сэрца: хутка ён убачыць зусім іншы 
краявід — не даўнія і вабныя архітэктурныя ансамблі, 

вуліцы, скверы, а суровыя мураваныя сцены ды закрача- 
ныя вокны.

Самотна перайшоў выбрукаваную Саборную плошчу 
і падаўся да Захараўскай вуліцы, зноў безудзельна пазі- 
раючы на шматлікія спакуслівыя вывескі на Губернатар- 
скай, што заклікалі зайсці то ў «Фруктовую торговлю», 
у «Меховую», то ў «Табачный MaraanHi. А. Рудермана», 
то да «Мышалова», які мог прадаць капялюш, адным сло- 
вам, горад жыў сваім жыццём, не зважаючы ні на што, 
нехта хацеў штосьці купіць, нехта хацеў штосьці збыць.

На скрыжаванні Алесь запыніўся, з хвіліну павагаў- 
шыся: куды далей ісці? Можа, зайсці ў блізкі «Электро- 
театрі «Эдент>», паглядзець кіно, крыху развесяліцца? 
Ды не, не вабіць пазіраць на чалавечкаў, якія то бегаюць 
безупынку, то хітруюць, абманваюць, крадуць, распусні- 
чаюць, лупцуюць адзін аднаго і ўсё гэта вытвараюць пад 
шалёна-вясёлую музыку. Да кіно ён быў абыякавы, нават 
больш — лічыў, што яно адцягвае ад сур’ёзнага мастацт- 
ва, небяспечнае сваімі пацешкамі-хохмачкамі, здзіўляўся 
і нават баяўся той цягі, якую мела да яго гарадская 
моладзь.

Захаваўшы і цяпер сваю непрыязнь да кіно, падаўся 
па Захараўскай вуліцы да кнігарні, куды заўсёды заходзіў 
і з ахвотаю, і са святам у душы, як у госці да самага разум 
нага і добрага сябра. Тым больш у гэтай кнігарні заўсёды 
былі і старыя рэдкія кнігі.

Яшчэ з парога абмацаў вачыма высокія стэлажы з кні- 
гамі, старога рыжага прадаўца, рэдкіх пакупнікоў. У куце, 
дзе звычайна стаялі самыя даўнія кнігі, згледзеў знаёмую 
постаць — невысокага, у паношаным касцюмчыку муж- 
чыну.

Алесь падышоў, узяў ззаду таго за локці.
— Грамадзянін! — строга прамовіў.— Вы арышта- 

ваны!
Сямён Васілевіч уздрыгануў, азірнуўся.
— А! Ты! — неяк квола, нярадасна ўсміхнуўся. У яго 

вачах быў застаялы смутак,— Чаго ты тут?
— А ты?
— Доўгая гісторыя...— Сямён загарнуў кнігу, паставіў 

яе ў выемку сярод тоўстых старадаўніх кніг. Яны адышлі- 
ся ад стэлажа, да блізкага акна. За шыбінаю яго (для тых, 
хто ідзе тратуарам) ляжалі на падаконніку рэкламныя 
кнігі.— А ты сёння, бачу,— кіўнуў Сямён на пляцак,— 
сюды прыехаў?

— Сёння. Заўтра мой суд.
Васілевіч нявесела зірнуў на яго, здзівіўся, здаецца, 

што Алесь гаворыць без засмучэння.
«Што з ім? — здзівіўся і Алесь.— Ніколі не бачыў яго 

такога сумнага! Пастрашнеў, пастарэў раптоўна. Як дзядок 
ужо».

— А ўсё ж чаго ты тут? — запытаў.
— Выперлі з Вільні...— хмурна адказаў той,— Шукаю 

шчасця тут, у Мінску. Каля «Сахі»1 ці каля новага часопіса 
«Лучынка»2.

— А за што змусілі пакінуць Вільню?
— Усё за тое ж... Ды яшчэ і нашы з табой сябручкі 

паспрыялі...
Алесь не зразумеў: як нашкодзілі «сябручкі»?
— Давай не будзем пра маё...— зморшчыўся Васіле- 

віч.— У цябе і свайго гора хапае. Давай выйдзем, сходзім 
у Аляксандраўскі сад. Пасядзім, пагаворым, як табе тры- 
мацца на судзе.

Падаліся з кнігарні.
— He, ты ўсё ж раскажы, што здарылася,— адагнаўшы 

свае думы, сказаў Алесь. Бо не мог быць абыякавы да 
сябравай бяды. Душою адчуваў: той засмуціўся нездар- 
ма.— Паспрачаўся з Юрыем?

— Разышоўся навек...
— 3-за вёскі і сялян? — усміхнуўся Алесь.
— He. На гэты раз па іншай прычыне...— паныла 

прамовіў той, з адчаем апусціў рукі,— Канцы, Алесь. 
Мы — адзіночкі... Нас мала хто падтрымлівае... Мы ці 
згарым самі, ці нас з’ядуць па аднаму...

— Ды скажы ты толкам, што здарылася?
— Што? — Сямён прыпыніўся, у парыве эмоцый даво- 

лі недалікатна адпіхнуў яго з тратуара да сцяны недалё- 
кага цаглянага дома. Далей ад людзей.— Юры — забойца, 
Васіль — памагаты!

Алесь, мусіць, аж вырачыў вочы: што ты, Сямён?
— He пазірай на мяне як на вар’ята,— сказаў Сямён,— 

Юры — сапраўды забойца, а Васіль — памагаты! Я ім так 
і сказаў. У вочы.

— Прашу: растлумач усё,— зноў папрасіў Алесь.

1 «Саха» — с.-г. часопіс. Выдаваўся з красавіка 1912 года да каст- 
рычніка 1913 г. у Вільні, з лістапада 1913 года да студзеня 1915 г. у 
Мінску на беларускай мове штомесячна.

2 «Лучынка» — юнацкі краязнаўчы ілюстраваны часопіс. Выдаваўся 
ў 1914 годзе ў Мінску на беларускай мове. Выйшла 6 нумароў.

— Разумееш, Юры-крытык мае цікавую методу: лю- 
біць браць у пісьменнікаў інтэрв’ю, адказы на пытанні, 
выказванні і думкі на пэўныя тэмы, аўтабіяграфіі...— 
запаліста загаварыў Сямён.— Вось ён нядаўна падкаціўся 
булачкаю і да Янкі Купалы: выкажце, Іван Дамінікавіч, 
свае погляды да рэгіянальнага ў літаратуры. Дзядзька 
Янка даў яму прачытаць тэзісы свайго новага, яшчэ рука- 
піснага, артыкула. Тыдзень таму Муха, Юры і я выступаем 
на адным літаратурным вечары перад віленскімі настаў- 
нікамі, Юры доўга расхвальваў тэорыі Шапенгаўэра, Ніц- 
шэ, стыль мадэрн у мастацтве, творчасць рускіх сімва- 
лістаў Бальмонта, Меражкоўскага, Гіпіус, Салагуба, Бела- 
га і іншых. Вось, маўляў, што нам цяпер трэба, вось чым 
жыве сапраўдная літаратура! А што тут у нас робіцца? 
У нас, панове, нашы Купала і Колас усё ніяк не вырвуцца 
з «мужыкоўскага» асяроддзя, свету. Пасля кажа са здзе- 
кам: «Заўважце, панове: нашы дамарошчаныя «класікі» — 
не толькі творцы, але і тэарэтыкі. Паслухайце, як шчыра, 
але наіўна тлумачыць сваё крэда Янка Купала». I прачы- 
таў тыя тэзісы Купалавага артыкула. Ды як чытаў! Са 
здзекам, з пагардаю, з крыўляннем! Добра, што Муха даў 
мне слова апошняму. Я тут жа і ўрэзаў Юрыю. Па-першае, 
сказаў, не табе, жаўтаротаму, раўняцца з Купалам, а па- 
другое, як ты мог палемізаваць, маючы на ўвазе яшчэ не 
надрукаваны артыкул? Гэта ж неэтычна, нават непрыстой- 
на! Па-трэцяе, чаму Купала, ужо такая значная асоба, 
не можа мець свой погляд на жыццё, літаратуру?! Думаеш, 
Юры ацвярэзіўся? Дудкі! Праз некалькі дзён у «Внлен- 
скнм вестннку» ён надрукаваў адкрыты ліст Янку Купалу, 
дзе стараўся ўшчэнт апаганіць яго артыкул, абвінавач- 
ваючы ў розных «ізмах», абсмяяць, прынізіць яго паэзію і 
паэзію іншых паэтаў заадно... Ну, дык хто Юры? He за- 
бойца з вялікай дарогі?

Сямён выхапіў з унутранай кішэні пінжака два белыя 
лісткі.

— Вось копія таго Купалавага артыкула «А ўсё ж такі 
мы жывём!..»'. На, пачытай увольны час. Артыкул вельмі 
надзённы і здаровы,— адгарнуў ліст, пачаў сам чытаць: 
«Але ўсё ж такі жыццё ідзе іначай: яго законы сільнейшыя 
ад якіх бы то ні было законаў чалавецкіх. Старое, струх- 
леўшае, аджыўшае свой век ідзе проч, на пагібель, а новае,

1 Надрукаваны ў «Нашай ніве», 1914, № 21—22 пад подпісам: I. Л., 
а таксама — у Зборы твораў, 1976, т. 7. С. 207. 

306



святое, радаснае занімае сваё пачэснае месца і вядзе наро- 
ды і аддзельных людзей к добраму, вечнаму... I наша 
Бацькаўшчына перажывала і перажывае тое самае... Бу- 
дзіцца самапачуццё народнае, падымае старонка наша свае 
вочы к сонцу і распрастоўвае свае магучыя плечы...» 
Адным словам, пачытай сам. На, пачытай і той адкрыты 
ліст «Лятература настояіцая я мннмая».

— Аж не верыцца, што Юры мог так зрабіць...— 
пахітаў галавою Алесь, беручы лісткі.

— Я табе ўжо не адзін раз казаў, хто такі Юры. Толькі 
ты не заўсёды мне верыў,— папікнуў Сямён.— А Муха ні 
слоўца не сказаў ні пра Юрава, ні пра маё выступленне, 
але з таго вечара пайшоў не са мною, а разам з Юрам. На- 
заўтра я бягом да Мухі. Чаму, змей, змаўчаў, не заступіўся 
за Купалу? А ён ухмыляецца: «Што — паказытаў Юры 
самалюбства?» Кінь, кажу, дурныя жарцікі. Козыт той мне 
ці Купалу страшны, як ваўку сабачая звяга. Па ім будзем 

жыць. Страшней іншае. Хіба не бачыш, куды цэліцца, 
у што пасылае стралу злыдзень?! Муха зноў непарушны: 
«А ты не гарачыся. He бяда, што нападае. Горш, калі тоіцца 
і шкодзіць спадцішка. Я наўмысна змаўчаў. Няхай усе 
самі бачаць, хто ён. Хай пераканаюцца: хоць і цяпер за- 
брахаў, але сабакам быў заўсёды! I не трэба крыўдзіцца 
(варта быць вышэй), падымаць лямант. Лепш змаўчаць, 
каб не насцярожыць лішне Пецярбург...»

Сямён расхваляваўся: твар яго пабіла чырвань. Відаць, 
забалела не вельмі здаровае сэрца.

— Нават і тут, на болі, Муха выгаду сабе знайшоў! 
I ўсім добры ды харошы! — занегадаваў Сямён.— А дзя- 
дзька Янка кажа: не бяда, калі нападае злыдзень, бяда, 
калі зняверваешся, топчаш сваё сам. I напомніў некаліш- 
нія свае словы, з артыкула «Думкі з пабыцця на Іматры»: 
«Дзіўна і несправядліва звініць наша бесперапыннае: 
«Край наш бедны, зямлі мала!» Мне здаецца, што не край 
наш бедны, а толькі мы яго абяднілі ды наша мачыха- 
доля...»1

— А як публіка, чытачы ацанілі адкрыты ліст Юрыя? — 
запытаў Алесь.

— Па-рознаму. Адны заходзілі ў рэдакцыю і ціснулі 
Купалу руку ці прысылалі спачувальныя лісты, іншыя 
прамаўчалі, а той-сёй пры сустрэчы, азіраючыся, казаў:

1 Упершыню — у «Нашай ніве», 1910, № 29—30, а таксама — і ў 
Зборы твораў, т. 7. С. 174.

«Я за вас, хлопцы. Толькі вы яра гэта нікому ні кажэце: 
той паганец можа снрытна надвесці пад палітыку...» Зрэш- 
ты, ён,«дабрадзёй», цяпер у Мінску. У маці. Зайдзі — 
пагавары, зірні ў вочы. He чорцікі, а чорта там убачыш...

— 3-за згрызот сумлення пакінуў Вільню ці прыехаў 
адначыць?

Будзе перабірацца ў Пецярбург, ва універсітэт. 
Ён, бачыце, даўно «перарос» губерню, правінцыю, нас, 
мужыкоў. Яму трэба прастор! Слава! Дзеля яе ён што хо- 
чапі кіне! Куды хочаш паедзе! Ды не хачу болып гаварыць 
пра мярзотніка. Едзе — няхай з’язджае к чорту. Абыдзем- 
ся і без яго. He прападзём. Давай пагаворым пра твой суд. 
Як думаеш на ім паводзіцца?

— Ды, відаць, трэба трымацца.
— Бог яго ведае, Алесь,— уздыхнуў Сямён.— Можа, 

мы з табою — дзівакі, дон-кіхоты. Можа, наш мудры Ва- 
сіль Іванавіч і талковае раіць, калі вучыць не лезці на 
ражон, а дабівацца свайго ўпотай і спакваля... Сапраўды, 
ці не брыкаемся мы безнадзейна і марна? Няма ж ні сілы, 
ні падтрымкі. Зашмат абыякавасці, угодлівасці, хітранька- 
га маўчання, пакоры. I, чорт пабяры, у генах усё гэта...

— Скажу табе шчыра,— прызнаўся Алесь,— He хочац- 
ца ні ісці на суд, ні садзіцца ў турму. Якая тут уцеха? 
Які набытак? Але я ўжо гэтага не баюся. Перажыў. Мне 
цяпер баліць мацней іншае. Малады, здаровы, тое-сёе ве- 
даеш, умееш, можаш, а талковага робіш зусім мала...

— He толькі ты адзін віяаваты за гэта,— перапыніў, 
але прамовіў ціха, нават тужліва Сямён.— Нехта ўладны 
наўмысна падстройвае, каб такія, як мы, не жылі па зако- 
нах сумлення, шмат не рабілі. Яны падбіваюць, каб ты 
хітрыў, прыліпаў, быў халуём альбо чах, калі намагаешся 
жыць іначай. Уладныя гэтага свету заўсёды ведалі і ве- 
даюць, як спакушаць, разбураць светлыя розумы і сум- 
ленныя душы...

— Я таксама думаў часта пра гэта,— сказаў Алесь, — 
нават задаваў сабе пытанне: як жыць? Сумленна, са свет- 
лымі парывамі — не ўдаецца, з хітрыкаю, з разлікам — 
не хочацца, прыкра... Дык дзе выйсце? Няўжо няма зда- 
ровай сілы, смеласці? Няўжо іскры не могуць перарасці 
ў полымя? Няўжо не жывучая наша ідэя? Няўжо нам 
толькі адно і застаецца — гамонкі, гамонкі, гамонкі? Дык 
колькі ж ужо мы будзем толькі варушыць мазгамі, малоць 
языкамі, вяшчаць, заклікаць і... нічога не рабіць?!

— А датуль, пакуль будуць у моцы ўладныя гэтага 

свету,— паныла адказаў Сямён.— Але няхай і яны надта 
не радуюцца за сваю моц. Хоць і перамаглі ў нядаўнюю 
р.шалюцыю, але сядзяць на бочцы з порахам. Цяііер, 
пасля перамогі, наш цар-бацюшка ўсё больш і больш уста- 
лёўвае не лад ды гармонію, а аднастайныя звычкі. Па- 
няцці дабра і зла — тое, за што самыя светлыя розумы 
ваявалі стагоддзямі — усё больш і больш змешваюцца з 
паняццямі «трэба» і «не трэба». А што дае звычка? Яна 
не толькі прытупляе, але яна і размывае думку, пачуццё, 
топча чалавечую душу, мізэрніць асобу. Яна, урэшце, 
запыняе барацьбу, цягу да сапраўднага, лепшага. Уся ж 
гісторыя з гэтай барацьбы, цягі! I калі шмат якія народы 
не маюць гісторыі, дык таму, што не мелі барацьбы, жылі 
ў спакоі, па разліку, па звычцы... Ці не так?

Алесь зноў прамаўчаў.
— Вось цяпер 1914 год,— горка спавядаўся Сямён.— 

Як кажуць, найвышэйшая вяршыня для чалавека. Для 
яго навукі, эканомікі, ваеннай тэхнікі, думкі. Але свет, 
паша імперыя як ніколі шырокімі крокамі ідуць і да 
пасрэднасці. Бо яна ўсё болып і болып афармляецца. 
I не абы-якая. А гуртавая. Яна ненавідзіць усё рэзкае, 
адметнае, яна хоча быць агульнаю. Яна засмоктвае асоб, 
што глыбока разумеюць, шмат адчуваюць ды хочуць нешта 
змяніць, і заадно ўжо выхоўвае пакаленні ў духу пасрэд- 
насці... Як у нас кажуць пра асобу адметную, неспакой- 
ную? «Ен робіць тое, што ніхто не робіць!» ці «Ён не ро- 
біць тое, што ўсе робяць!». Для такой маралі вялікага 
розуму, пачуцця не трэба. Шчыры, сумленны, неспакойны 
змагар супраць зла, звычак — значыць, ты дзівак альбо 
адшчапенец, экстрэміст, a то і вораг «веры, цара і Айчы- 
ны». Будзь як і ўсе,— ты малайчына, разумны чалавек! 
Воля нерад царом, урадам — адно, воля перад грамадою, 
звычкамі, норавамі, мёртвай сілаю раўнадушнасці, дву- 
рушніцтвам, прыстасавальніцтвам, пасрэднасцю — іншае. 
Можна змусіць і цара, і яго ўрад раскілзаць, папусціць 
лейцы, як ужо і змусілі тое-сёе аблегчыць пасля 1905-га, 
але вось паадолець звычку амаль няможна. Бо тая акамень- 
вае. Як валун. Хочаш ці не хочаш, але трэба ёй падпарад- 
коўвацца. А гэта яшчэ болей дробніць, мізэрыць густы, 
інтарэсы, марнуе людскую энергію, зацягвае цінаю «доб- 
ропорядочностн». Розумы, душы бяднеюць. Заяўляюцца 
падобныя статкавыя тыпы... Таму ты, іншы, не трэба!

— Няўжо няможна пераадолець звычку?
— Бадай, не. Цяпер. Ты зірні, што цяпер робіцца.

Карупцыя, крадзеж, апатыя, разбэшчанасць. Падзенне 
культуры. Паэзія адарвалася ад зямлі, ад чалавека, захліс- 
нулася ў віне, дыме, у дэкадэнцкіх выкрунтасах, проза 
таксама разгубілася, тэатр з Чэхавым трымаўся, а цяпер 
размываецца. А якая цяпер музыка, танцы, мода! А кіно! 
Усюды высмейваецца жывое, самабытнае, вылучаецца 
нешта безаблічнае. Здаровы голас высміхоўваецца, 
цкуецца...

— Ці не перабольшваеш ты, Сямён? — усміхнуўся 
Алесь.— Ці не згушчаеш фарбы?

— He ведаю,— уздыхнуў той.— Я, Саша, разгубіўся... 
Бачу: свет быў доўга і ёсць неўладкаваны. Было шмат 
падзей, перамен, але толку, здаецца, мала. Усё марна, 
самападман і самасуцяшэнне. Адно расчараванне за 
адным...

...Увечар, развітаўшыся з Сямёнам, Алесь падаўся да 
Юрыя. Пакуль ён быў на волі, а Юры — тут, у Мінску, 
дык варта было сустрэцца.

Патрэбную хату ён знайшоў хутка — адразу за рэчкаю, 
паблізу Траецкай гары. Гэты невысокі і не вельмі прастор- 
ны драўляны домік абкружалі плот з высокаю, як і ў нека- 
торых вёсках, брамаю, старыя вішні, бэз — зялёныя, пах- 
кія. Падышоўшы да сянец, убачыў: гэтая, ад вуліцы, 
палавіна хаты цёмная, а другая, ад гародчыка, асветленая.

«Два гады ўжо не бачыліся,— падумаў.— Які ён ця- 
пер? Па-ранейшаму шустры, хударлявы ці папаўнеў, 
пасаліднеў?»

На Алесеў званок ніхто доўга не адклікаўся. Толькі 
праз колькі хвілін дзверы хаты прачыніліся. Але не на- 
сцеж — былі ўзяты на ланцужок.

— Хто там? — пачуўся дзявочы голас.
— Гэта — Нямкевіч,— адказаў ён.— Выбачайце, a 

Юры дома?
— Дома,— пачуўся адказ. Тут жа дзверы адчыніліся 

зусім, і ён у сенцах-верандзе ўбачыў маладую дзяўчыну. 
Ці тутэйшую пакаёку, ці кватарантку — Юры быў у баць- 
коў (маці — настаўніца, бацька пры жыцці — ювелір) 
адзін.— Заходзьце. Распранайцеся. Я пайду далажу Юрыю 
Барысавічу.

— Выбачайце, — зноў перапрасіў дзяўчыну (здаецца, 
пакаёўку).— Калі ласка, не дакладвайце. Я хачу зайсці 
знянацку. Можна?

Тая паціснула плечыкамі, павагалася. Дазволіла. Па- 
чала памагаць яму распранацца. I праз колькі хвілін 

паказала, куды ісці. Мінулі цёмны пакой — відаць, гасці- 
ную (тут стаяла канапа, шафка на пасуду, стол), пасля — 
залу (тут таксама была канапа, стол, а на падлозе ляжаў 
яшчэ дыван ды абапал сцен стаялі шафы з кнігамі). У залу 
скупа, праз няшчыльна зачыненыя дзверы, падала святло 
з супрацьлеглага пакоя. 3 яго чулася ляпанне машынкі. 
Там, мусіць, быў Юраў кабінет. '

Алесь, падзякаваўшы дзяўчыне за прывод, пастукаў. 
Тут жа ляпанне машынкі супынілася.

— Зараз. Хвіліначку! — пачуўся Юраў голас.
Алесь пацягнуў на сябе дзверы, адчыніў — сюды хлы- 

нула святло ад лямпы, што чамусьці стаяла на падлозе. 
Анямеў. Запыніўся і з жахам пазіраў у маленькі пакой: 
лічы, пасярод яго вісеў уверх нагамі Юры. На складзеных 
адна да адной босых нагах быў мяккі — відаць, скураны 
і абшыты шэрсцю — ашыйнік, да вўшак ашыйніка былі 
прывязаны пастронкі. Яны ж былі зачэплены аж на сто- 
лі — да жалезных крукоў. Паласатыя піжамныя штаны 
аб’ехалі Юру на худыя, тонкія калені, агаліўшы непры- 
вабныя галёнкі. Пальцы ног, здаецца, аж пасінелі. У іх, 
канечне ж, цяпер было мала крыві.

«Што з ім? — жахнуўся Алесь,— Сабраўся вешацца? 
Нагамі ўгору?! Але не, толькі што ж ляпаў на машынцы...»

Юры гайдануўся, павярнуўся. Алесь зірнуў на яго 
твар. Шчокі, лоб былі чырвоныя, нібы анлылі ад натугі. 
Юравы рукі ўсё яшчэ абвісалі, даставалі амаль да падлогі. 
А на ёй, справа ад лямпы, стаяла пішучая машынка.

Калі Алесь перавёў дыханне — дзякуй богу, жывы! — 
Юры адчапіў каля сцяны ад пятлі ручку (а ручка была 
ад лябёдкі, што стаяла пры сцяне) і пакруціў. Лябёдка 
пачала круціцца, нагортваць пастронкі — Юравы ногі 
апусціліся ўніз. Вось ён лёг на спіну, сеў, расшпіліў на 
ашыйніку моцныя гаплікі і зняў ашыйнік з ног. Стаў. 
Хіснуўся. Узяў з блізкага стала акуляры з пазалочанымі 
дужкамі, начапіў на таўставаты і крышку кірпаты нос. 
Пазіраў і, здаецца, яшчэ не толькі не мог пазнаць, але 
і ўбачыць; цёмныя зрэнкі ў карычневых кругах былі па- 
шыраныя. Цела яго за гэтыя два гады прыкметна папаў- 
нела, позірк паглыбеў, на скронях заявілася сівізна.

— Ну і Юры! — паківаў галавою.— Ну напалохаў!
— А, гэта ты, Дзед! — усміхнуўся той,— Здароў.
Даволі ж даўно не бачыліся, але не кінуўся насустрач, 

не абняў, а толькі падаў руку.
— Ты што — рыхтуешся ў цыркачы? — запытаў

Алесь, азіраючы лябёдку,— Ці гэта такая начная гімна- 
стыка?

— Найноўшая метода...— здаецца, крышку збянтэ- 
жыўся гаспадар, хоць збянтэжыць яго ўвогуле было цяж- 
ка.— Калі падвесішся за ногі, дык уся кроў прылівае да га- 
лавы, добра «харчуе» мозг. Тады іначай бачыш свет. Больш 
ярка і эмацыянальна...

— Заўсёды ты, Юра, у палоне нейкіх метод, тэорый 
і канцэпцый...— усміхнуўся Алесь.— А што, калі раптам 
сальецца ўся кроў у галаву і не адхлыне? Раней, як помню, 
ты, каб больш пісаць, не браў ні кроплі гарэлкі, піў шмат 
моцнай кавы, перад сном — прастаквашу.

— Тое — не тое...— усміхнуўся і Юры.— Кава ўзбуд- 
жае, псуе сэрца, прастакваша — кішэчнік... А ты не змя- 
ніўся! Як быў юнак, так і застаўся ім. Толькі яшчэ схудзеў. 
Відаць, трапіў ужо ў нечыя сеці, дзетак плойму завёў, 
аддаўся сям’і...

Юры — жартаўнік. «Шустрачок», як кажа Сямён, ці 
«цынік», як думае Васіль. Вось пацешыўся. Сам не жа- 
ніўся, бо бярог сябе для навукі і крытыкіі і заўсёды пакеп- 
ліваў з жанатых.

— Я не жыву ні па якой методзе, але яшчэ не жа- 
ніўся...

— Калі суд?
— Паслязаўтра.
— Даскакаўся! Па-дурному!
— Ну чаму «па-дурному»? — незалюбіў Алесь.
— Па-дурному, малец, — паблажліва паўтарыў Юры, 

стараючыся не пазіраць у вочы.— Ты мог бы са сваёю 
працавітасцю горы перавярнуць, а так змарнуеш попусту 
свой дар. 3 турмы выйдзеш з пакалечанаю душою. Неў- 
растэнікам альбо самаадрачэнцам.

— Пераначуем — тады новае і пачуем...
— Бач, не баіцца! He каецца!
— Я ж не флюгер, Юры. Ды ў нашы гады трэба ўжо 

мець ясную і перакананую веру...
— 0! — кпліва ўсклікнуў той,— Баец! Рэдкі экземпляр 

сярод вас, вясковых настаўнікаў... А я, малец, лічыў: 
пужанулі крыху — ты ў шчыліну. Як клоп. Як і іншыя.

Пазней, калі селі за стол і пілі пададзеную пакаёўкаю 
гарбату, елі пячэнне, Алесь запытаў:

— Чаму ты, Юры, едзеш у Пецярбург?
— Ты адкуль ведаеш? — здзівіўся той,— Бачыўся тут 

з Сямёнам?

— Ды сустрэліся нядаўна выпадкова ў кнігарні.
— Які ён? — усміхнуўся гаспадар.— Разгублены? 

Ашалелы? Кляў і шальмаваў мяне на чым свет стаіць?
— Не,— прамовіў Алесь, стараючыся як мага больш 

пазіраць у вочы, але Юры іх хаваў, адводзіў.— Пры 
развазе.

— Ды кінь ты жартаваць, малец,— перапыніў яго 
Юры.— He было, няма і не будзе ў яго развагі... Ён — 
хворы чалавек. Псіх, a то яшчэ і горш.

— Сямён — не хворы. Ён шчыры, непасрэдны, захоп- 
лены ідэямі.

— Расказаў пра нашу перапалку? Пра мой адкрыты 
ліст?

— Расказаў.
— Ну і як ты ацаніў усё тое?
— Выбачай, Юры, але ты паводзішся, мякка кажучы, 

дзіўна...
— У чым? — той прыплюшчыў вочы.
— Ва ўсім.
— He, малец. Гэта вы с Сямёнам паводзіцеся, мякка 

кажучы, дзіўна, а не я...— неспадзявана ўзгарэўся Юры,— 
Аслеплі, пашалелі ад любові да вёскі, сялян ды веры ў іхнія 
«вялікія сілы»! Набралі сабе ў галаву: сялянскія верша- 
складальнікі Купала і Колас — класікі ўжо!

— Хіба грэх — любіць вёску, сялян? Хіба не захаваны 
там багаты і цудоўны скарб? Няўжо Купала, Колас — 
усяго толькі вершаскладальнікі, як ты кажаш са знявагаю?

— Пратрыце вочы, прачысціце вушы: вёска наша — 
закіданы сметнік, сяляне — дурныя куры, а іхнія песняры- 
самародкі — агародныя пудзілы...

Пачуўшы гэта, Алесь аж закруціў галавою.
— Вось гэта дык нянавісць! — прамовіў.— Як ты толь- 

кі і ясі сялянскія бульбу, мяса, хлеб, мёд, п’еш малако?!
— Ладна, не лаві на слове...— незалюбіў ужо Юры,— 

Я не зневажаю, я хачу, каб вы менш замілоўваліся ды рас- 
чульваліся, а больш разважалі, дбалі пра будучыню... Няў- 
жо не бачыш: паэзія тая — прымітыўная?

— Прабач, але я лічу: чалавека, справу губіць не 
толькі фанабэрыя, але і знявага ды самазнявага. Ты яўна 
не толькі недаацэньваеш вёску, сялян, фальклор, паэзію 
Купалы і Коласа, але ўжо і шкодзіш такою ацэнкаю. 
Ты забіваеш дух, ахвоту, творчыя сілы...

— Ну, дзякуй! — хмыкнуў Юры,— Дзякуй за маю гор- 
кую праўду, за мае парады, за жаданне бачыць нашу літа- 
ратуру развітай і багатай...



— Я не зусім разумею тваю «зычлівасць»...
— Уцямце вы, мужыччо: каравы лапаць — чыстаму 

хромаваму боту не таварыш! — уз’юшыўся Юры,— He на- 
маўляйце, не тлуміце галовы Купалу, Коласу і іншым, 
што яны «ідуць па плённай дарозе», «адлюстроўваюць 
народныя думы і пачуцці», адным словам, ужо класікі! 
He спяшайцеся з захлёбам хваліцца, што ёсць ужо «са- 
праўдная літаратура».

— Усё ж ясней патлумач, чаму наш чалавек, па-твой- 
му, быў, ёсць і будзе толькі лапатнік? Чаму ён не мае права 
на боты?!

— Цяпер — не мае!
— А некалі?
— Думаю, будучыні ў яго няма. Люд наш, як кажуць, 

«прямечательный отдельнымя лнчностямн, но жалок в 
целом»...

— Скажу шчыра,— уздыхнуў Алесь, — не хочацца з 
табою нават гаварыць...

— А ты слухай, слухай! Праўду! Дык, можа, будзеш 
болей дбаць пра духоўнасць, пазіраць не пад ногі сабе, 
а ўдалячынь! — рэзка адказаў Юры.— Вось на такім, як 
піша твой землячок, «Мой родны кут, як ты мне мілы!.. 
Забыць цябе не маю сілы! He раз, утомлены дарогай, 
жыццём вясны мае ўбогай, к табе я ў думках залятаю 
і там душою спачываю» 1 ў людзі не выйдзеш...

— Можа, Юры, я нечага і не разумею. Але мне здаецца, 
што якраз з гэтым, з любоўю, трэба ісці ў людзі. Без любові 
ўсё будзе не роднае, не мілае і не дарагое.

— Дык любіце свае лучыны, лапці, мужыкоў! — хмык- 
нуў той,— Выйдзеце ў людзі! Узрасціцё! Аж да нябёс...— 
Зірнуў у вочы. Бадай, упершыню за вечар доўга, хоць не 
зусім смела.— Ды зразумейце вы, олухі; вам трэба 'яшчэ 
выйсці з пячэры, набыць чалавечы выгляд, а пасля ўжо 
імкнуцца да цывілізаваных людзей. Зірніце, піто і як ро- 
бяць Бальмонт, Меражкоўскі, Гіпіус, Белы, Салагуб! Вось 
гэта новае, важкае слова ў літаратуры! Упоравень з новым 
стагоддзем, з новым часам! Страснае імкненне ў будучыню!

— А мне здаецца, Юры, што ёсць нямала ў сімвалістаў 
вартага, але і нямала вытанчанай, але непатрэбнай пены, 
нустазелля,— спакойна прамовіў Алесь.— Трэба яшчэ па- 
думаць добра: яны будуюць новы гмах ці разбураюць той, 

1 Раздзсл «Леснікова пасада» з паэмы Якуба Коласа «Новая 
зямля», адкуль вышэйзгаданыя радкі, упершыню друкаваўся ў «Нашай 
ніве», 1912, № 28-29.

што быў ужо? Ці чаго ў іх больш — удалых пошукаў 
альбо блытаніны?

— Во мужыцкая натура! — пазлараднічаў гаспадар.— 
Старасвецкая, першабытная боязь усяго новага! I рукамі, 
і нагамі ўхапіўся за свой плоцік і больш нічога не бачу, 
не хачу!

— He змешвай, калі ласка, усё ў адзін кош: і новае, і 
бесталковае...— незалюбіў, але не павысіў голасу Алесь,— 
Я амаль усё сваё жыццё пражыў у вёсцы, сярод сялян, 
бачу многія іхнія хібы, перажываю за іх, але... Я не магу 
мець да іх нянавісць, адракацца, шукаць сабе нейкае іншае, 
невядомае мне апірышча... А ты... Я цябе не зусім ра- 
зумею...

— Зразумейце, нам трэба іншая літаратура,— сказаў 
Юры, ужо з запалам.— Так, усе мы, лічы, сяляне. Дык 
давайце і выведзем сапраўдны яго вобраз! А хто наш селя- 
нін? Працавіты, цярплівы, памяркоўны, гасцінны, але су- 
пярэчлівы, паслужлівы, двудушны, цёмны і дзікі, карыс- 
лівы, схільны да п’янства і зладзейства, абыякавы да 
свайго ж болю... Дык чаму не адлюстраваць усімі фарба- 
мі такога нягодніка?! Можа, прыпячэ яму, хоць крыху зава- 
рушыцца?! Можа, такою горкаю праўдай станем цікавыя 
ўсяму свету?!

— He ведаю...— разгубіўся Алесь,— Нешта ёсць у 
тваіх словах слушнае, але шмат і страшнага... Ты хочаш 
стаць настаўнікам, лідэрам ці нават прарокам, але не ўсе 
за табою пойдуць...

— Твае ж куміры, Купала і Колас, шмат пішуць пра 
«сонца», пра «волю»...— павесялеў, нібы беручы над ім 
верх,Юры.— Але хіба не бачыце: наш мужык абыякавы 
да гэтых поклічаў, ён не дабіваецца ні «сонца», ні «волі». 
Ён любіць лад, цвёрдую руку. Стогне і ў сваіх стогнах чуе 
асалоду. Волю любйць дзёрзкія, гордыя... А вы, кажу, 
паслеплі ад любові да вёскі і селяніна... Ён жа ў любы час 
адрачэцца ад вас...

— Усё ж ты супярэчны, Юры,— прамовіў Алесь,— 
Адно без меры ганіш, перад іншым без меры ліслівіш...

— Хочаш, скажу папраўдзе? — прыплюшчыў той 
вочы.

— Ну, скажы.
— А я экзаменую...— ухмыльнуўся. Хітра, з_ намё- 

кам.— Хачу ўбачыць, хто чаго варты? Хто ўстоіць, a 
хто не?

— Змей ты, Юры. I, можа, шматгаловы.

— Малайчына! Пранікнёны! — нечакана той зарага- 
таў, ляпнуў па плечуку,— Я, малец, іншы, чым вы. Вы 
служыце Творцу, яго ідэям, а я сапраўды прадаў душу 
Д’яблу. Творца стварыў свет, прыроду, людзей, усё жывое і 
нежывое, але не дабіўся гармоніі, ладу,— пасміхаючыся, 
гаварыў Юры,— Ад гэтага колькі ўжо часу адны беды ды 
няшчасці. Д’ябал хоча пераманіць людзей да сябе і пера- 
будаваць свет. Па сваёй задуме. I ён пераманьвае, перабу- 
доўвае. Поўная яго перамога ўжо блізка.

— Калі ты загаварыў сімваламі, дык дазволь і табе ад- 
казаць гэтак жа,— не без ухмылкі, а сур’ёзна сказаў 
Алесь,— Народная мудрасць засведчыла гэткія спробы 
Д’ябла, усякіх змеяў. Помніш, шматлікія казкі расказ- 
ваюць, як на нашы землі прыляталі шматгаловыя Цуды- 
юды, спакуійалі ці заваёўвалі люд, запалоньвалі, пілі кроў, 
але перамагчы ўсё ж не маглі. Рана ці позна знаходзіў- 
ся асілак — нейкі галодны, бедны, босы, маўклівы, але 
дужы целам і душою Удовін сын — і біў Цуду-юду. Яму 
памагалі купецкі і царскі сыны, хоць і без вялікай ахвоты 
ды карысці... Дык няўжо, думаеш, цяпер не знойдзецца 
на твайго ідала Удовін сын?

— Можа, і знойдзецца,— ухмыльнуўся Юры.— Але ж 
і новы Цуда-юда будзе хітрэйшы. Ен, можа, ужо не пачне 
адразу біцца з новым Удовіным сынам, а спачатку гарэл- 
каю ці іншымі спакусамі абяссіліць, зробіць сляпым 
служкаю...

— Дык ты...
— He набірай абы-чаго ў галаву, малец! — перапыніў, 

не даў гаварыць яму Юры,— Я жартую!
Алесь сумеўся: як і перасцерагаў Сямён, у Юравых ва- 

чах гарэзавалі це чорцікі, а скакаў, шалёна гарцаваў 
сам Д’ябал.

8

Як і ўгадаў адвакат, суд анраўдаў Кірыковіча за 
«чястосердечное раскаяняе», Алеся ж прызнаў «вннов- 
ным» па 129 артыкуле і даў тры гады турмы.

Адразу ж, пасля прысуду, варта прывяла Алеся да 
мінскага астрога і аддала яго турэмнай адміністрацыі.

316



Раздзел чацвёрты

1

На змовіны разам з Віцем і Салвэсем-сватам прыйпюў 
і сам Пётрык Гарбацэвіч.

Зося, здаецца, упершыню ўбачыла старога Гарбацэвіча 
ўвабранага. Звычайна ён і ў святыя, і ў буднія дні не скідаў 
палатаных іптаноў, лапцей, вышмальцаванай шэрай світкі, 
а тут зайшоў у хромавых ботах, чорным не новым, але мала 
паношаным, чыстым галіфэ, у белай кашулі, выгалены. 
Дык нібы чужы. Заадно і страшны. Бо ў яго глыбакаватых 
вялікіх вачах было штосьці нядобрае. Нейкая злосць ці то 
пагарда, незадавальненне.

I бацька, і маці засакаталі перад ім, запабегалі. Аж 
брыдка было пазіраць, як яны ліслівяць.

— Ну то садзіся разам за стол і ты, дзеўка,— зірнуў 
на яе спадылба Гарбацэвіч,— Разам жа будзем гаманіць, 
калі на тое ідзе...

— Садзіся, дачушка,— прамовіла маці, пасунулася, 
даючы паміж Галенаю і сабою на ўслоне месца.

Зося ўстала са свайго ложка і падышла да стала, села. 
Якраз насупраць Віці. Ён унурыў галаву, не пазіраў. 
1 сёння белы як снег, з упалымі наголенымі, сям-там 
з чырвонымі падрэзамі шчокамі і бляклымі вачыма.

«Хворы ён...— жахнулася Зося.— Чужы...»
Сват, Салвэсь, як зайшоў, павітаўся, дык болыя і не 

разяўляў рота. Шчоўкаў падсмажаныя на алеі семкі, збі- 
раючы ў левую далонь шалупінне. Насыпаў жмені са дзве 
і на стол, але пакуль што да іх ніхто яе дакранаўся.

— Давайце спачатку пагаворым пра пасаг,— сказаў 
Гарбацэвіч, стараючыся не пазіраць на гаспадыню, і яна 
не падымала вачэй на яго, нібы ўсё яшчэ саромелася, што 
некалі адмовілася выйсці за яго замуж.— He мы першыя, 
не мы астатнія заводзім такі закон. Усе бацькі маладой 
даюць, дык і вы... Словам, кажэце, што вы самі думаеце 
даць.

Зося ўбачыла: у бацькі задрыжэла правая рука, дробна 
затрымцела па стале. Ведала: і няма надта чаго даць, і 
шкода. Вось і баіцца стары: а раптам Гарбацэвіч паслухае, 
паслухае, не згодзіцца парадніцца з імі такімі і пойдзе прэч. 
Асароміць, зганьбіць на ўсе Янкавіны.

— Конь, Пётрык, у мяне адзін...— хвалюючыся, пра- 

мовіў бацька,— Hi каня, ні жарабя, значыць, не магу даць. 
Ды і яна ж кабета. Ёй не так конь трэба, як карова, свінні, 
куры, серп... Конь ужо для мужчынскай работы. За гаспа- 
даром, значыць...

Зірнуў, што адкажа Гарбацэвіч.
— Цялушачка ест,— спавядаўся бацька,— Дык цялу- 

шачку магу аддаць. Ці цяпер, ці падгадованую. Потым, 
як свіння апаросіцца, магу парасят даць.

Гарбацэвіч усё маўчаў. Яму, відаць, не так гэта было 
ў галаве, як іншае. Зямля, лес.

— Зямлі ж у мянс, як ведаеш, пяць дзесяцін. Дзяцей 
трое...

Зося адчувала: бацька наўмысне жаліцца, тое-сёе вы- 
таргоўвае. Каб Гарбацэвіч паспачуваў, ііапрасіў меншы 
пасаг. Знала: той не паспачувае. He той чалавек. Бо ў яго 
і леташняга снегу не дапросішся.

— Дзесяціну якую...— бацькаў голас затрымцеў.— 
Тую, іпто на палосках... Каля вас...

— Пасаг дык пасаг! — нядобра ажывіўся, заківаў гала- 
вою Гарбацэвіч, чамусьці ў гэтую хвіліну пазіраючы 
толькі на сына. I з дакорам.— 3 такім пасагам станеш дык 
станеш на ногі!

— Потым, Пётрык, можа, і больш паможам...
— Потым! Потым! — перакрывіў Гарбацэвіч. — Потым 

можна і хвастом накрыцца. Сышчы потым! Усё сказаў? 
Тады я сваё скажу. Дасі цяля сваё,— загнуў палец,— трое 
парасят. Некалі лесу дасі на хлеў, бо на хату ў цябе лес 
абы-які, і не адяу, а чатыры дзесяціны зямлі. I не той, 
што на палосках каля хвойніку, пясочку, а той, іпто каля 
вашай лагчынкі... Музыкантаў ноймем на дваіх. На пала 
віне заплацім,— прамовіў і, здаецца, зларадна ўсміхнуўся. 
Ніхто не ведаў, чаму ён усміхнуўся. Л ўсміхнуўся ён ад 
таго, што «загнуў» такі пасаг. Наўмысна. Гэта была яго 
апошняя спроба разладзіць вяселле, дабіцца, каб самі 
Мішукі адмовіліся аддаваць дачку.

Бацька збялеў: о божа, колькі той просіць!
— Што ты, Пётрык! — іірашаптаў.— Як жа я з дваімі 

дзецьмі буду жыць на дзесяціне пяску?!
— Канечне, дзядзька Нётрык залішне хоча ўжо,— 

падтрымала бацьку Галена. - Зусім абірае свата.
— Я ж гэтаксама павінен думаць пра сына,— стараю- 

чыся не спрачацца, прамовіў Гарбацэвіч.
Маці сядзела як укопаная, уражаная ад таго, што 

іх чакае. Абдзярэ іх Гарбацэвіч як ліпку. 3 аднаго боку 

ўсё ж гэта пойдзе не каму чужому, а іх дачцэ, а з другога 
боку — гэта ж загоніць іх у галоту.

— Збаў, Пётрык, крыху...— папрасіў бацька.— Сам жа 
ведаеш, і мы не абы-каго даём. Дзяўчына наша і праца- 
вітая, і варухлівая, і паглядная. Абое з рукамі будуць, 
дык не прападуць. А добрыя рукі не раз лепей за поўныя 
скрыні...

— Дык і пра абоіх думаю...
— Збаў, Пётрык. Вазьмі дзве дзесяціны...
Той зірнуў на брата. Салвэсь не пераставаў шчоўкаць 

семкі.
— Скажы ты! — загневаўся на яго Пётрык.— Ты ж 

за свата прыехаў, а не семачкі грызці!
I тут не вытрывала, падхапілася Зося.
— Таргуюцца, як за цялушку! — закрычала.
— Сціхні, Зоська! — засыкала на яе маці,— Што ты 

пляцеш?
— Тата...— упершыню падняў галаву і азваўся Віця.— 

У нас жа і свайго ўсяго хватае.
Гарбацэвіч скрывіўся, як раскусіў у роце дробку перцу. 

I дзіва: нічога не адказаў, хоць усе чакалі, што зараз 
наробіць на сына крыку. Гэта ж нікому ў Янкавінах не 
ў навіну. Але не закрычаў. Апусціў галаву. I, канечне, 
ніхто не зразумеў, чаму сёння меў над бацькам моц Віця.

— Давайце думаць, калі зрабіць вяселле...— толькі 
прамовіў той, даючы ўжо сваю згоду на такі пасаг, які 
надумаў даць Зосін бацька.

Пасля, калі змовіліся і запілі, пайшлі дадому, Зося 
жахнулася: ці яна жыве, як і жыла дагэтуль, ці спіць? 
Пра яе гавораць у хаце, у вёсцы, усе здзіўляюцца, за каго 
яна ідзе замуж, а яна сама не можа разабрацца, што робіц- 
ца, нібы яе падхапіла нейкае магутнае цячэнне і некуды 
імчыць-нясе — да нейкага глыбознага, крутлівага віру.

«Вяселле... Праз месяц вяселле...— вось зноў нешта 
гэтае, зямное, пачало даходзіць да яе. Стаяла каля акна, 
пазірала на зялёненькі ўжо двор, на людзей, на нечага каня 
і калёсы на вуліцы і, здаецца, не разумела, нашто ўсё гэта 
і дзеля чаго.— Трэба будзе ісці замуж, быць жонкаю яму, 
хірляваму, беламу як снег, баязліваму і няўдаламу...»

Значыць, ужо напраўду бывай, Янка! Навек бывай! 
He будзе ўжо такіх цёмных ночак, калі спатыкаліся, жар- 
тавалі, цалаваліся, шапталі адно аднаму такія цёплыя сло- 
вы... Цяпер Янка ёй ужо чужы, а блізкі, дарагі, самы мілы 
павінен быць Віця... 0 божа! Як жа яна будзе жыць з ім, 

калі ні кропелечкі яго не кахае, не паважае?! 1 трэба ж 
будзе жыць не дзень, не год, а ўсё жыццё! 1 як яна пакіне 
гэты родны дом? Свой ложак, печ, маці, бацьку, брата і 
сястру?.. He будзе больш .хадзіць па сваім двары, у хлеў 
ды ў гумно, у грады, бо будуць у яе новыя сцежкі ў чужой 
гаспадарцы, якая ёй такая нямілая... Бо дома і маці, і 
бацька нагамоняць, накрычаць, але пашкадуюць, бо яна ж 
ім дачка, а там яе, чужой, не прылашчаць... I чаму яе такая 
доля? Ці не толькі адна яна нешчаслівая? Ці ва ўсіх дзяўчат 
такая доля? А што, каб на вялікдзень яна далася Янку, 
каб стала ад яго грубая? Расказала б пазней пра ўсё маці, 
тая — бацьку, абое накрычалі б на яе, можа, і набілі б 
нават, але пасля гэтага, відаць, не перлі б ужо толькі за 
Віцю, а былі б згодныя аддаць і за Янку... I Янкавы бацькі 
тады, можа, не ўпіраліся б... Во ніхто ж, як гавораць, 
не хоча, каб іхняя кроў набок ішла, гаравала... Грэх — 
давацца да шлюбу? Які ж гэта грэх, калі вось пабаялася 
яго, паслухала матчыных і царкоўных наказаў, а яно ўсё 
яшчэ горш выйшла?! Быў бы грэх, дык было б тады і шча- 
сце! А так ні граху, ні шчасця... Але пачакай... А што бы- 
ло б, каб саграшыла, далася Янку, а ён не ўзяў бы яе^.. 
Ці сам адумаўся б, пабег да іншай, ці бацькі ўсё роўна не 
дазволілі? I што яна тады рабіла б з дзіцем? Уся вёска 
парола б у вочы: ярынесла ў прыполе байструка! На людзі 
няможна было б выйсці... Як вось цяпер баіцца выйсці 
Верка... Волька Супраневіч сказала ёй, Зосі, па сакрэту, 
піто Уладак Дземідовіч падмануў Верку, падакляраваў 
узяць замуж, спаў не раз з ёю, вось яна цяпер і грубая. 
А Уладак цяпер адвярнуўся, уцякае ад яе. Верка плача і 
баіцца прызнацца бацькам, бо яе ж бацька, Міхайла, над- 
та ж злы. Дык што? He разабрацца, дзе добра, а дзе 
блага! 1 так кепска, і так кепска? Няўжо і не так, і не сяк 
няма і не будзе шчасця? Галена выйшла замуж за нялю- 
бага гэтаксама, але потым любіла другога, Вінцука, таго, 
за каго хацела выйсці... Употай кахала, грашыла... Сінякі 
насіла, была абгавораная, але была і шчаслівая... Няўжо 
можна любіць употай? Хто забароніць? Ніхто! Нават і бог! 
Бо і бог не дабрадзей, калі шкадуе шчасця...

— Дачушка! Зоська! — паклікала маці.
Зося азірнулася: маці стаяла за ёю сашчапіўшы рукі. 

У вялікіх вачах яе быў страх.
— Дзіцятка! — зірнула з жальбою,— Ды не бяры ты 

гэтак усяго да галавы,— Можа, усё і добра будзе. Леііш, 
чым ты думаеш.

Прамовіла і, здаецца, зусім утрупела: яна, відаць, чака- 
ла, што Зося ііачне спрачацца, наракаць ці нервова пла- 
каць, а Зося нечакана нават для самой сябе ўсміхнулася 
з нейкаю хітрыкаю. Дык маці, відаць, і напужалася, ці не 
звар’яцела дачка ад роспачы? Колькі ж вунь у песнях 
пяецца ды людзі расказваюць пра такіх дзяўчат, што вар’я- 
цеюць, сохнуць па сваім любым!

2

Як і наказвалі некалі дзед і бацька, Ясь Нямкевіч вы- 
ехаў на поле араць пад ярыну ў загадзя вызначаны дзень. 
Раней заўсёды першае ворыва пачыналі толькі ці ў аўторак, 
ці ў чацвер, а сеялі ўвесну ўсякую ярыну ў той дзень, 
у які ўвосень выпадаў першы іней ці снег — каб усё 
добра ўрадзіла. Часамі гэта праўдзіла, часамі і не, але Ням- 
кевіч шанаваў старыя звычаі, помніў, ведаў на ўсе работы 
свой каляндар. Гной вазіў толькі на поўню, бо, лічыў, выве- 
зеш на сыходніх днях — не абярэшся потым ад пустазелля. 
Каб добра ўрадзіла, стараўся не пачынаць сеяць першы, 
чакаў, калі пасее сусед. Пакуль увесну не пасеюць ярыны, 
дык не забіваў у зямлю і кала, каб зерне не забілася, узы- 
шло. Калі араў каля хлява, дык асцерагаўся зачапіць 
плугам будыніны — каб не калолася быдла, не грызліся 
свінні... Словам, меў сотні вось такіх прыкмет, не вельмі, 
праўда, гаварыў пра іх уголас, але людзі ўсё роўна адчу- 
валі, піто ён робіць усё «па навуцы», дык пільнаваліся 
за ім.

I сёння, гледзячы на яго, шмат хто выехаў араць. 
Сусед, Гарбацэвіч, гэтаксама. Падсохлае ўжо, выветранае 
шэрае поле ажыло; на ім тужыліся і коні, і людзі, адчу- 
ваючы хваляванне і радасць ад работы, якой даўно ўжо 
чакалі. Хто-хто, а вясковы чалавек такі: стамляецца, пад- 
рываецца, старэе ад работы, а ўсё роўна нічога больш на 
свеце не любіць, як яе.

Ясь Нямкевіч лёгка ішоў за плугам, убіраючы ў сябе 
цёплы і хмельны пах свежай зямлі, адчуваючы ў руках, 
здаецца, яшчэ маладую сілу. Ен добра ведаў сваё поле. 
Знаў, дзе можна заглыбіць плуг, бо там і чорная зямля 
глыбока, і няма каменняў, знаў, дзе трэба прыпадняць 
нарог, бо там жоўты пясок і вялікія, якія не зрушыш 
з месца, камяні.

Даараў да самай мяжы — да Касцюкевічавага шнура.

Завярнуў каня, пусціў плуг у зямлю і прыпыніўся. He, не 
адпачыць. Пачакаць сына, Янку. Той хадзіў па ворыве і 
збіраў у кошык каменне, насіў яго пад ігрушу. Ясь любіў, 
каб поле было чыстае, каб на ім не было ні вялікага, ні 
малого камення. Хоць колькі ты ні збірай, таго ўсё роўна 
хапае. Лдзін бог ведае, адкуль яно бярэцца. Нібы расце, як 
грыбы.

— Можа, ты паарэш? — сказаў, калі сын падышоў 
да яго. Той хацеў прайсці і не падняць нават галавы. 
Сярдуе, што ў свой час не дазволіў паехаць у сваты да 
Зосі Мішуковай, перажывае, што тая ідзе замуж за Гарба- 
цэвічавага Віцю.

Ясь адчуваў сваю віну. ІІраўда, апраўдваў сябе, сваю 
задуму ажаніць Янку з Гарбацэвічавай Анелькаю, бо 
той будзе пасля гэтага гаспадар на ўсю вёску, але ўсё роўна 
адчуваў і няёмкасць: як-ніяк, а пакрыўдзіў, не ўважыў, 
быў жорсткі. Адно, што суцяшала яго, дык гэта тое, што 
Гарбацэвіч апярэдзіў, паслаў сватоў да Зосі. Ён колькі 
разоў апраўдваўся гэтым, але не апраўдаўся, бо і сыны, 
Янка ды Алесь, і дачка ды жонка ўпотай зацяліся на яго. 
Нібы ён непрыяцель Янку. I ў хаце іх запанавала маўклі- 
вая няшчырасць, непрыязнь.

— Паары, а я пазбіраю...— сказаў.
Янка моўчкі паставіў долу кошык і пайшоў на яго 

месца. А ён падаўся да каня, нібы перавязаць пастронкі. 
На самай справе хацеў пагаварыць.

— Ары як трэба, не толькі абы чорным дагары. Рабі 
ўсякую работу як след, з душою. Зямля,як і кабета, лаш- 
чыш, любіш, трэшся, мацаеш — падатная, падзяклівая. 
He глядзііп, абы-як паводзішся — злая... Дык зямлю трэба 
любіць і шанаваць. Яна ж карміцелька наша. I корміць, 
і поіць, і адзяе. He любіш зямлі, не аддаеш ёй душы — 
не гаспадар ты...

Янка слухаў бацьку і маўчаў. Сёння ён не вельмі браў 
да душы, да розуму бацькаву навуку, бо чуў яе ўжо і раней 
часта, згаджаўся з ёю і ведаў, што якраз па ёй і будзе жыць. 
Цяпер жа, калі зірнуў на высокую старую грушу, успом- 
ніў адно лета, жніво. Тады маці зрабілася кепска, яна 
ўпала, страціла прытомнасць. Ён прынёс яе да грушы, у 
цень, куды неўзабаве збегліся і ўсе кабеты з поля. Сярод іх 
была і Зося. I яна тады неяк вельмі ж незвычайна, са 
шчырасцю, са спачуваннем, нават з нейкаю любасцю пазі- 
рала на яго, і той яе позірк узварушыў яго душу, помніцца 
і цяпер і, мусіць, ніколі ўжо не забудзецца...

Бацька перасупоніў хамут, адышоўся. Янка, так нічога 
і не прамовіўшы, цмокнуў на каня і павёў плуг. Роўяа. 
He запускаў яго глыбока і не падымаў. Талковы хлопец. 
He прападзе, будзе жыць. Але во змяніўся на вачах. Які 
працавіты, дзёрзкі, такі ж і зацінлівы. He па ім выйшла — 
дык бунтаваў, аж, здаецца, хату ледзь не перавярнуў, за- 
цяўся. Калі яшчэ і малы быў, дык меў свой характар. 
Ужо ў два гады не дала маці грудзей, дык ён не роў і не выў, 
а так зацяўся, што аж на галаве вошы заявіліся ад 
жалобы.

«Адпусціцца, нідзе не дзенецца...— падумаў, беручыся 
за кошык,- Перагарыць, стане ў аглоблі — пасватаем да 
Анелькі... Пётрык-то цяпер падбівае, каб прысылаў сватоў. 
Хоча заадно два вяселлі зрабіць. Але цяпер нам цяжка 
зрабіць вяселле, ды і якое будзе вяселле, калі Янку будзе 
яно нямілае, калі, можа, ён з другой маладой вачэй не будзе 
зводзіць... Увосень, па новым хлебе, усё зробім».

3

За Буднікаваю хатаю сварыліся кабеты.
— А каб яны прапалі! — лямантавала старая Буднічы- 

ха, стоячы ў сваім гародчыку і падпёршы бокі рукамі.— 
Яны ўжо мне ўсе грады павыграбалі, каб яны падохлі і 
ты падохлых загрэбла!

— Каб цябе самую калі не сёння, дык заўтра як зды- 
хату загрэблі! — адказала ёй суседка, Ваўчыха, са свайго 
гародчыка.— Барсучыха ты мардатая.

— Я мардатая? — ускіпела Буднічыха.— А ты якая? 
Красуня? Ты... Пудзіла ты! Караўка!

— А ты чысцёха? — не ўступала Ваўчыха.— У ця- 
бе самой лыжкі ніколі не мытыя, каб цябе на той свет 
мылі! У хаце ніколі не мецена, ложкі не засланыя! 
Пад ложкам як наваліў летась кот, дык і цяпер тое ля- 
жыць!

— Павыглядала, каб табе лупы вылезлі! А ў цябе ўсё 
мецена і заслана?! Ты меней бы бегала па хатах ды выгля- 
дала б усё, а сказала б свайму лупавокаму, каб плот 
загарадзіў!

— А твой не лупавокі?! Зубы як у каня! Дай бог, каб яго 
зубамі дзеці грушы абівалі!

- Каб...
Але болей лаянкі не пачулася: абедзве кабеты ўбачылі 

Зосю. Угледзеліся ў яе, правод.зілі цікаўнымі позіркамі, 
хоць ты ім хвігу пакажы.

Якраз насустрач ёй ішоў Сцяпан Чорны.
— За курыцу во так сварацца! — усміхнуўся.— 

Брэшуць адна на адну, як сучкі, а я вот думаю: вот усё 
ў людзей баліць, а язык не забаліць ні разу...

— Вы, Чорныя, без’языкія! — незалюбіла, адказала 
яму Буднічыха.— У вас саміх языкі як мётлы!

— Каб не мы з дзяўчынаю гэтаю, дык ужо скора адна 
перад адной загаліліся б і дупы паказвалі б...

— Цьфу! Брахун! — незалюбіла і Ваўчыха, пакідаючы 
свой «бастыён» і імкнучыся ў хату.

Зося моўчкі падалася далей, адчуваючы, што і кабеты, 
і ўсе з акон пільна пазіраюць ёй услед. Яна ішла ў краму, 
купіць тое-сёе да вяселля, зайсці да Галены, што шыла ёй 
белую вясельную сукенку, вэлюм, а заадно мела патайное 
жаданне — убачыць Нямкевічаву Кастусю.

На шчасце, Кастусю згледзела ў двары — тая стаяла 
ў акружэнні мноства маленькіх белых і рабых парасят, 
дражнілася з імі.

Зося запаволіла ход, махнула рукою: хадзі сюды. Тая 
паслухала, затупала да яе.

Сустрэліся каля брамкі.
— Да мілага свайго ідзеш? — усміхнулася Кастуся. 
Зося не адказала. He ўзлавалася і не пакрыўдзілася. 
— Янак дома? — запытала, не саромеючыся і не зво- 

дзячы позірку.
— Не-э...— наадварот, збянтэжылася тая,— У полі з 

татам. Аруць.
— Кастуська, міленькая...— Зося паклала далонь на 

маленькую Кастусіну руку,— Прашу цябе, ад усяго сэрца. 
Скажы яму, хай ён прыйдзе ўвечар. Туды... Ён ведае куды.

Кастуся анямела. He чакала такой гамонкі.
— Толькі ты нікому не кажы,— шаптала ёй Зося.— 

Толькі яму аднаму. Я цябе прашу, як сястру. Скажаш?
— Скажу,— мармытнула Кастуся.
— Ото і дзякуй табе,— прамовіла і, засаромеўшыся, 

усміхнулася. Але ў гэтай усмешцы Кастуся ўбачыла ней- 
кую хітраватую задуму.

Пазней, калі адышла, была ў Шлёмы па сваіх клопатах, 
вярталася, ішла да старэйшай сястры, Галены, дык адума- 
лася. Адчувала няёмкасць, сорам: а ці трэба было самой 
ісці, шукаць і клікаць Янку? Яна ўсё ж дзяўчына, а ён хло- 
пец. Што ён падумае пра яе? I ці прыйдзе? Дык ужо і хаце- 

лася ёй: няхай не заявіўся б! Ёй, можа, лягчэй нават 
было б.

— На, прымерай,— калі вытурыла з хаты свёкра і дзя- 
цей, сказала Галена і падала станік.— Мне ён ужо цесны, 
а маёй дачцэ да яго яшчэ доўга расці. Калі падыдзе, дык 
насі на здароўе.

— Ды ў мяне ест свае два станікі,— прамовіла Зося.
— Твае старыя, адзін яшчэ мамін, а гэты зусім но- 

венькі.
— Ды не магу я станік насіць. Цісне, як абцугамі, 

грудзі. Я гарсэт нашу.
— Гарсэт гарсэтам,— не адступалася Галена,— А ста- 

нік станікам. Бяры, бяры. Начэпіш, дык грудзі будуць 
высокенькія! У горадзе дзяўчаты і кабеты кожны дзень 
у станіках ходзяць. He зашпіляюць верхнія гузікі блюзак 
і сукенак, a то вялікія выразы робяць, каб шыя, вяршкі 
грудзей былі відаць...

— Нашто?
— Каб файна было! Каб мужчыны вачэй не зводзілі.
— Ото распуста! — не ўтрывала свякроў. Яна запыні- 

лася тут, у «чыстай хаце», каб паглядзець, як будзе вы- 
глядаць на Зосі вясельная сукенка.

Зося скінула блюзку, абсунула на рукі шлейкі кашулі, 
саромеючыся, схавала аголеныя белыя невялікія тугія гру- 
дзі рукою. Галена падала ёй станік, памагла прасунуць 
яе адну-другую рукі між шлейкамі, накрыла яе грудзі яд- 
вабнымі кружочкамі, сціснула яе цела, зашпільваючы на 
спіне шлейкі аплікамі.

Грудзіну Зосіну сціснула нібы абцугамі.
— Бачыш! — прамовіла Галена.— Як падняліся! Якія 

файныя!
— Цісне ж! — паскардзілася Зося, трымаючы кашу- 

лю, каб яна не аб’язджала ніжэй гэтага станіка, не агаляла 
яе белага, што снег, цела.

— Цярпі,— сказала Галена,— От пабачыш зараз, як 
сукенка добра будзе на гэтым станіку...

Сукенка была яшчэ не пашытая, толькі састрыгаваная. 
Галена ўссунула яе Зосі праз галаву, абцягнула.

— Бачыш,— правяла па Зосіных грудзях далонню, 
аж Зося ўздрыгнула ад гэтага дотыку.— Каралеўна! 
Вот тут падбяром на жываце, тут, пад пахамі, напусцім 
крыху, як улітая будзе!

— Што файная, то файная дзеўка! — пахваліла Га- 
леніна свякроў.

Дома сёння Зося была паслухмяная, рабіла ўсё, што ні 
казала маці, і як толькі павячэралі, шмыгнула з хаты. За 
гумно. Сэрца яе білася часта і дробна, нібы трапяталася, 
дыханне перасякалася. Здаецца, нават, пазвоньваючы, 
ляскалі зубы.

Заўважыла: Янка ўжо там, за вушаком дзвярэй.
— Прыйшоў! — прашаптала і адразу прытулілася да 

яго. Але ён не прамовіў ні слова, не варухнуў рукою. 
Стаяў як той сноп.

Яна ж абхапіла яго за шыю, абсыпала яго шчокі паца- 
лункамі.

— Родненькі мой! — прыгаворвала.— Адзіны! А я бая- 
лася: не прыйдзеш! He захочаш мяне нават убачыць. 
Як і не ведаеш мяне. Аж ты не такі. Ты лепшы...

Цяжка ўздыхнуў. Здаецца, у яго гэтаксама часта і 
дробна білася, трапяталася сэрца.

— Абдымі мяне,— папрасіла.— Моцненька. Як і не- 
калі...

— To некалі...— скупа працадзіў, па-ранейшаму не 
падымаючы апушчаныя рукі.

— Прыхілі! — зноў папрасіла. Ён нібы з неахвотаю 
прыклаў да яе спіны далоні.— Я ж люблю толькі цябе.

Маўчаў. Здаецца, расхваляваўся, аж падрыгвалі калені 
і нервова затрымцелі рукі. Яна адарвалася ад яго, падняла 
галаву і зірнула яму ў вочы. Добра не бачыла ў цемені іх, 
бо яшчэ заміналі і слёзы, што былі і ад чуллівасці ды хва- 
лявання. Яна прыпаднялася на дыбачкі, ён адчуў гэты рух, 
прыгнуўся, і яны пацалаваліся. Замёрлі ў пацалунку. 
Бадай, упершыню за ўсе іхнія ранейшыя пацалункі 
сёння іх вусны былі не стрыманыя, не стуленыя, але 
растуленыя і соладка-цёплыя, нават гарачыя — вусны 
маладых, што кахаюць адно аднаго, сумуюць без пацалун- 
каў, баяцца, што больш не будзе вось такіх хвілін. Ад шчы- 
рага пацалунку Зося адчула полымя ва ўсім целе, сэрца 
забілася, здаецца, уся кроў хлынула да твару. Яна бліжэй 
прытулілася, больш авалодала яго паслухмянымі вуснамі, 
і Янка перастаў супраціўляцца, моцна сціснуў яе, запа- 
лымнеў. Відаць, адчуў, зразумеў, што яна хацела сказаць, 
калі клялася, што толькі яго, бо толькі яго кахае. Можа, 
ён здолеў забыцца ў гэтую хвіліну, што яна пойдзе замуж 
за іншага, трымаў яе ў сваіх абдымках, адчуваў праз тон- 
кую сукенку гарсэт, трапяткое яе цела, сэрцабіццё, жар і 
не думаў ні пра што іншае, бо цяпер розум магло засланіць 
пачуццё.

— Хадзем...— прашаптала яна, прачыніла дзверы, 
першая пайшла ў гумно. Ён як сам не свой ступіў за ёю. 
He выпускаючы яго рукі (а іхнія рукі былі гарачыя, дры- 
готкія), зашчапілася і павяла яго далей да цёмнай загарод- 
кі, дзе ляжала крыху сена.

Як толькі яны пералезлі цераз застаронак і падышлі 
да сена, яна, адпусціўшы яго руку, хуценька знайшла 
загадзя схаваную тут дзяружку, разаслала яе, а пасля 
нават нечакана для самой сябе пачала расшпільваць перад 
ім гарсэт, скінула з сябе сукенку. Надзіва, не адчувала 
ніякага сораму. Наадварот, ёй здавалася, што робіць усё 
высакародна, чынна, як і трэба, аддзяквае Янку за яго 
каханне.

— Ляж...— прашаптала разгубленаму Янку, і ён па- 
слухаў, лёг побач з ёю.— Абдымі мяне м-оцненька.

Ён прытуліўся, але ўжо не парывіста, як нядаўна, 
а абняў нібы сястру. Нібы шкадуючы. Яна, канечне, не ве- 
дала, па маладосці яшчэ не здагадвалася, што цяпер на яго 
душы. А ён збаяўся ўжо гэтага яе намеру, бо не зусім разу- 
меў яго і не быў у думках падрыхтаваны. Яна адчула, 
што якраз ёй трэба падбадзёрыць яго.

— Яначак,— прашаптала, тулячыся.— Я ж табе праў- 
ду кажу: я толькі цябе аднаго люблю. I толькі цябе аднаго 
хачу любіць. Ён жа ведаў гэта і гвалтам змусіў бацькоў, 
каб пасваталі яго да мяне... А я і бачыць яго не хачу. Дык і 
не хачу даставацца яму дзяўчынаю... Бо ён разбіў наша 
шчасце... Дык няхай... Я хачу быць тваёю...

Прамовіла і пачала шукаць яго вуснаў. А ён, дзівак, 
стрымана адказаў на яе пацалунак.

— А грэх? — прашаптаў.— На вялікдзень жа ты бая- 
лася граху...

— To тады... А цяпер не баюся...

4

Апошні тыдзень перад вяселлем Зося ледзьве трывала. 
Яна не была ні хворая ці слабая. Яна спраўлялася і з 
мужчынскаю, і з жаночаю работаю — можна сказаць, лепш 
ды спрытней рабіла за якога хлопца. А тут вось нямелі рукі 
і ногі, ныла спіна, трымцела, здаецца, усё ўсярэдзіне, пра- 
паў моцны сон, і яна хадзіла, працавала, збіраючы апош- 
нія сілы. Працуе-працуе, а пасля, калі ад болю, ад стомы 
аж пацямнее ў вачах, не вытрывае, стане, прыхіліцца да 

сцяны ці да печы і стаіць заплюшчыўшы вочы ды думаючы 
сабе: «Нашто, нашто мне ўсё гэта трэба?» Адпачывае, 
а думкі нібы бягуць-бягуць і ўрэшце вернуцца да таго, пра 
што яна апошнія дні найбольш думала.

«А што, калі будзе ў мяне ад Янкі дзіця? — трывожы- 
лася,— Кажуць, абы паспала дзяўчына з хлопцам, дык і 
заявіцца дзіця... Ну што ж. Будзе дык будзе. Лепш ад лю- 
бага дзіця мець, чым ад нялюбага...»

Маці, бачачы яе пакуты, шкадавала, вінавата гавары- 
ла: «Прысядзь, дачушка. Адпачні. I не бяры гэтак усяго 
да галавы...»

Шмат што выбіла Зосю з моцы і раўнавагі. I напружан- 
не, з якім яна цяпер жыла, і праца. Бацька закалоў свінню 
(яе яны раней думалі адсадзіць, карміць на зіму, цяпер жа 
прыйдзецца замест яе пакінуць на кормніка падсвінаку), 
дык яны з маці рэзалі мяса, прыпраўлялі яго часнаком, 
кменам, соллю, рабілі кілбасы, варылі печань, лёгкія, сала 
і рабілі сальцісон; заадно пачалі пячы хлеб, булкі, суха- 
рыкі, варыць свіныя ногі і вушы на квашаніну — лічы, 
увесь светлы дзень, вечар да цёмнай ночы не адыходзілі 
ад печы, задыхаючыся ад дыму, чаду і гарачыні, млеючы 
ад мноства ўсякіх смачных пахаў. I яшчэ было адно, што 
знядужыла Зосю. Пра тое сорам быў нават думаць. Яна 
занемагла пасля той ночы, калі спаткалася з Янкам у 
сваім гумне, сама па сваёй волі аддалася яму. Ён спачатку 
нібы разгубіўся, а пасля ўзяў яе, узяў з болем, з пакутаю. 
Назаўтра яна не магла ні нагнуцца, ні разагнуцца, была 
нібы скалечаная. Але таілася. Як таіла ад маці і тую кашу- 
лю, у якой была тады ў тую сустрэчу. Здзіўлялася: чаму ж, 
калі збліжэнне так баліць, да яго ўсё роўна імкнуцца 
не толькі дзяўчаты, але і кабеты? Ці ім, кабетам, яно даецца 
без болю?

Бацька маўкліва і пакорліва памагаў ім, кабетам; мен- 
шыя брат і сястра крыху памагалі, але больш таўкліся пад 
рукамі ў вясёлым настроі (ім хуткае вяселле было вялікай 
уцехай, і яны загадзя ўжо ўсяго патроху пасмакавалі 
з яды) ці бегалі па суседзях і пазычалі ў людзей міскі, 
талеркі, відэльцы, чаркі.

Прыбягала памагчы ім і Галена. 3 ёю ж яны ў пятніцу, 
каб не адкладаць шмат работы на апошні дзень, спяклі 
вялікі каравай, торт.

У суботу бацька напрыносіў ад суседзяў сталоў, выкі- 
нуў з хаты ў падпавець ложкі, расставіў у хаце сталы, 
падправіў, падмазаў калёсы. Спакутаваўся за гэтыя тыдні 

328



і ён. Запалі вочы і шчокі. У Зосі нечакана аж паменша- 
ла да яго злосці, крыўды, з’явілася спачуванне. Hi для 
чужога ж, для яе вось так стараецца!

— Колькі ўсяго нагатовілі! — бачачы, што яны зрабілі 
з маці за тыдзень, здзіўлялася Зося.

— Ох, дачка! — уздыхала маці.— Вот паглядзіш: яшчэ 
і не хваціць. Людзі цяпер, пасля зімы, пасля работы ў полі, 
згаладалыя. Будуць есці як не ў сябе... Можа ж, помніш, 
мы Галену ўвосень, калі ўжо, лічы, усе пачалі калоць 
свіней, аддавалі, гэтаксама многа нагатовілі, а сяроўна 
не хваціла. Свяцілі вачыма. А цяпер жа яшчэ лепей трэба 
старацца... He можам жа гасцей горш, чым Пётрык, 
прыняць... Абгавораць людзі... I так у нас вясельных 
меней будзе...

— Вяселле зробіце — а самі потым зубы на паліцу 
пакладзіцё...— паспачувала Зося.

— Абы табе добра было. Абы цябе ніхто ніколі не па- 
пікаў...— адказвала маці.— А мы неяк ужо выжывем, абы 
здаровыя былі.

Увечар у суботу прыйшлі дрўжкі — Волька і Верка 
Чорныя, іншыя дзяўчаты. Спачатку памаглі прыбраць у ха- 
це — выдраць рыдлёўкамі гліняны ток, пашкрэбці нажамі 
і вымыць сталы, лавы, падаконнікі, а пасля пачалі плесці 
з травы і лясных кветак для яе вянок, часаць ёй валасы, 
прыбіралі яе ў вясельную сукенку і ў вэлюм, словам, 
прыйшлі на «вянок», ці на «дзявочнік», як казалі ў Ян- 
кавінах.

Апошнія два гады Зосю запрашалі ўжо ў дружкі, дык 
яна хадзіла на такія «вянкі», і тыя часіны для яе былі 
ўрачыстыя, вясёлыя. Яна з нейкаю таямнічай радасцю 
пляла вянкі, памагала ўбіраць маладую, спявала песні. Але 
сёння і яна, і адна з дружак, Міхайлава Верка, былі 
невясёлыя, дык вечар быў сумны. Гэта адчувалі яны і самі, 
дзяўчаты, адчувала і маці — паходзіць-паходзіць, пагля- 
дзіць на іх ды паслухае, а потым складзе на грудзях рукі 
і замаркоціцца. Маўклівы быў і бацька. Сядзеў моўчкі каля 
стала і курыў піпку за піпкаю, пазіраючы долу.

— Паспявалі б вы, дзяўчаткі,— папрасіла маці,— не- 
калі ж, калі мы яшчэ хадзілі на «вянок», дык весела 
было. Паўвёскі прыходзіла пад вокны, каб паслухаць.

Заспявала Волька Сцяпанава, першая Зосіна сяброўка, 
а цяпер дружка:

Выйшла Зосечка 
За вароцейкі, 
Стала сабе

Над калінаю.
Калінку ломіць.
Слёзачкі роніць. 
Слоўца не прамовіць. 
За ёю, ёю 
Мамачка яе.
Стала ў яе пытаціся:
— Дзіцятка маё 
Маладзенькае, 
Да чаго ж так плачаш? 
— Мамачка мая 
Родненькая, 
Дык як жа мне не плакаць: 
Гавораць людзі, 
Нашы суседзі, 
Што ў вас доўга мне не быць. 
— Дзіцятка маё 
Маладзенькае, 
He давай людзям веры, 
Пайдзі ў садочак, 
Нарві красачак, 
Сядзь сабе між дзявочак, 
Зві сабе, маладзенькая, 
Вяночак.
— He мне ў садочак,
He мне вяночак, 
He мне між дзявочак. 
Прыйдзе Віцечка 
У белым цвеце 
Ды завяжа мне свецік.

— А мне ж, Зосечка, Уладак так свет завязаў! — пры- 
тулілася да яе і ўсхліпнула Верка.— Я й не ведаю, што 
буду далей рабіць... Паверыла яму, а ён гэтак паце- 
шыўся...

— А мне, думаеш, свет не завязаны? — прашаптала 
Зося ёй у адказ.— Сама ж ведаеш...

I яны, абняўшыся, пачалі плакаць.
Слухаючы песню ды назіраючы за дачкою і Веркаю, 

пачала хліпаць і маці.
— Ото бабы! — злаваў бацька.— Рвяцё сэрца...
Узяўшы вянок, Волька заспявала ўжо новую песню — 

«Ой, звілі дый вяночак...». Калі праспявала, аддала вянок 
гаспадыні. Яна падзякавала і запрасіла дружак садзіцца 
за стол. Тыя адмаўляліся, маўляў, «ой, не трэба, цёця», 
але ўсё ж селі. Мішукі хацелі захаваць стары звычай — 
частаваць дружак, каб не гаварылі, што гаспадары скупыя. 
Праўда, дзяўчаты выпілі толькі па кроплі, не шмат і з’елі, 
бо саромеліся тых, што стаялі на двары пад вокнамі. Бая- 
ліся папроку ў сквапнасці. Канечне, стаяць цяпер пад 

вокнамі і ў Гарбацэвіча. У таго сёння, казалі, будуць 
гуляць не толькі асістэнты, але і сваякі, важныя янка- 
вінскія людзі — Лядзяш, non з пападдзёю, Сяргеенкавы, 
пісар Дзяжко, стараста, Чарноў, паштавік Гарбуковіч, 
суседзі Нямкевічы.

У нядзелю ўсе ўсхапіліся раненька. Трэба было ўха- 
дзіцца, прыбраць сталы.

Калі кабеты — а да іх зранку прыбегла і Галена — 
накрывалі стол, Мішук корпаўся ля калёс. Накрываў іх 
сенам, пасля схадзіў да Міхайлы Чорнага і, як і дамаўляў- 
ся, прывалок і ад яго калёсы. Калі выкладаў мурагом, 
да яго выйшла жонка.

— Я вот што думаю...— сказала.— Усё ж схадзі ў Зас- 
ценак, пазыч у Драздовічаў боты. Пётрык будзе ў ботах, 
а ты не, дык... Як парабак перад панам...

— Ведаюць жа ўсе, хто ён, а хто я! Ды не хачу я пазы- 
чанага. Лепш горшае, ды сваё, чым добрае, але чужое...

— Сяроўна... Схадзі... Калі сам не саромеешся, дык 
падумай пра дзіця! Як яму будзе пазіраць? Бачыш жа сам: 
як нежывое ходзіць і так...

Паслухаў. Калі вярнуўся ад Драздовічаў з ботамі, 
дык ужо прыбеглі дружкі. Прыбралі стужкамі вобраць, 
намандрыкі, прывязалі званочкі і хваёвыя ды бярозавыя 
галінкі да дуг. Пасля прывалілі і хлопцы-дружбакі. Вы- 
галеныя, святочныя, як і не янкавінскія: хто з іх смялей- 
шы, палез у хату, да дзяўчат, хто тоўкся каля яго, Мішука, 
курыў, жартаваў, радуючыся ў прадчуванні выпіўкі, заку- 
сі і вясёлых уцех. Раз за разам зіркалі з двара ў той канец, 
у Глінішча: ці не едзе малады?

А ў хаце тоўпіліся дружкі і кабеты. Каторых кабет і 
не прасілі, каб яны прыйшлі так рана. Дык самі прыбеглі, 
ірваліся памагаць то накрываць стол, то лезлі да печы ці ў 
кладоўку — хацелі ўсё, канечне, выгледзець і выслухаць.

— Багаты стол! — зыркаючы па талерках з салам, з мя- 
сам, сальцісонам, ацаніла Буднічыха.

— Ага, Аршулька, добры. Лепшы, чым летась у Касцю- 
кевічаў быў. Тыя ганарацца-ганарацца, а стол бедны 
зрабілі...— падтакнула ёй Ваўчыха, ужо не зважаючы, што 
на днях сварылася з Буднічыхаю па смерць. Дадала 
да гаспадыні: — Але годзе вам, людзі, кешкацца. Усяго ж 
хватае ўжо. Вунь якая часіна! Няхай прыбіраюць ужо дзеў- 
кі маладую...

Зося стаяла неяк беспрытульна за стаяком каля печы, 
што цяпер, цёплаю парою, дыхала гарачынёю, і нібы не 

331



ведала, дзеля каго яны нагатавалі столькі пітва і яды, дзеля 
каго састаўлены гэтыя сталы, ідзе-шуміць такая бязладная 
гамана. Яна нават не адчувала ўсяго сэнсу ў тым, што ёй 
цяпер дружкі запляталі валасы ўжо не ў адну касу, а ў дзве 
касы — як замужняй кабеце.

— Малады едзе! Малады едзе! — загулі на двары, і 
ўсе там кінуліся да варот, на вуліцу,— Затрымалі каля 
Будніка! Перагарадзілі дарогу! Стол вынеслі. Таргуюцца...

— Прыбірайся, Зоська,— сказала маці. Яна гэтаксама 
ўжо вымылася, тут жа, пры кабетах і дзяўчатах, скінула 
з сябе старую спадніцу, блузку і, дастаўшы з куфра, усцяг- 
нула на сваё поўнае цела сінюю, лічы, дзявочую, сукенку, 
абула .туфлі і пачала прычэсваць разбэрсаныя, мокрыя 
на лобе ад поту валасы палавінкаю старога грэбеня.

Зося саромелася ўбірацца тут жа, пры чужых людзях. 
Ёй здавалася: тыя толькі кінуць на яе позіркі і адразу ж 
здагадаюцца, што яна ўжо не дзяўчына. Учора ўвечар, 
як пайшлі дружкі дадому, яна пры маці мылася ў начоўках 
і ўвесь час сядзела нібы на іголках: здавалася, на яе сцёг- 
нах захаваліся сляды парушанай цнатлівасці.

Рашыла цяпер спажыць даўні звычай, што быў у Янка- 
вінах: убірацца перад вяселлем, перад прыездам маладога, 
у чужой хаце. Дык цяпер шапнула Верцы, узяла з сабою 
белую сукенку, вэлюм і белыя туфлі, і яны з Веркаю 
пабеглі сценкаю ў хату Міхайлы Супраневіча.

Настуля і Міхайла, нявесткі былі дома.
Схаваўшыся за стаяк, Зося пачала ўбірацца.
— Адкупіліся ўжо! — сказаў Міхайла, пазіраючы ў 

акно.— Прыехаў малады!
Неўзабаве і тут пачулася музыка: гармонік, скрыпка, 

цымбалы, бубен. Жаласна гэтая музыка рэзнула па Зосі- 
ным сэрцы. Без радасці, з якой яна слухала такую музыку 
на чужых вяселлях.

Праз колькі хвілін сюды ўжо шыбавалі асістэнты 
і дружкі — па маладую. 3 імі былі і Зосіны брат і сястра, 
Казік і Юзя.

— Дзе тут схавалі маладую? — уваліўшыся ў хату, за- 
гукаў Антон Емельяновіч.— Аддавайце! Яна ўжо нам 
трэба!

Верка вынесла з-за стаяка і падала яму вялікую, скру- 
чаную з падушачкі, дзяругі ды хустак ляльку:

— Вот маладая! На!
— Хіба гэта маладая! Гэта старая баба. Нам трэба 

жывая, маладзенькая і файная.

— За маладзенькую і файную, братка, трэба многа 
заплаціць! — улез у гаману Міхайла.— Выкупі...

Патаргаваўшыся, Антон мусіў і гаспадарам, і Зосіным 
меншым брату і сястры даць цукерак. У гэты час Зосіны 
дружкі прышпілілі да пінжакоў сваіх асістэнтаў, на левы 
бок грудзін, белыя стужачкі з зялёнаю рутаю. Хлопцы 
давалі ім за гэта цукеркі, спрабавалі абдымаць — у хаце, 
як і заўсёды на вяселлі, стаяла вясёлая тузаніна і гамана.

I толькі яны збіраліся выйсці з хаты, як іх запыніла 
гаспадыня.

— Пачакайце,— сказала яна,— Надта скора забывае- 
цеся на старыя звычаі. Няхай во маладая пасядзіць на 
пасадзе,— і паднесла да Зосі дзежку, накрытую выверну- 
тым кажухом.

Зосі няможна было ўжо садзіцца на дзяжу. Але як 
не сядзеш? Ад языкоў тады не абярэшся.

«Ці ведае што? — зірнула на Настулю. здаецца, чыр- 
ванеючы,— Можа, падгледзела?»

Тая хітра ўсміхалася. Зося павагалася і села.
— Вот так, дзеўкі, каб усе замуж выходзілі! — сказала 

Настуля.— Цэлыя і нечапаныя!
— He заўсёды так і бывае...— усміхнуўся Міхайла.
Пасля ўжо, калі вялі пад руку асістэнты, а за імі парамі, 

дружка са сваім асістэнтам, ішлі па вуліцы, твар у Зосі 
гарэў.

Каля хаты скўпіліся калёсы з коньмі. Дугі, аглоблі, 
драбіны былі ўтыканыя бярозавымі галінкамі, дзеразой. 
Як коні трэслі галовамі, дык звінелі шаламкі. Люду-люду 
было каля двара.

Маладога тут ужо не было. Яго, відаць, ужо сустрэлі 
бацька і маці, запрасілі ў хату. На двары толькі тоўкся 
Уладак. Трэба было, каб і ён, як першы Віцеў асістэнт, 
ішоў па яе, але во не пайшоў. ІІэўна ж, збаяўся Міхайлы. 
Як убачылі працэсію, музыканты зайгралі, ашаламляючы 
сваёю музыкаю. У Зосінай галаве нібы ўсё паплыло- 
паплыло.

— Якая файненькая! — хтосьці з кабет прашаптаў 
ёй услед, калі яна, апусціўшы вочы, ішла па двары ў ха- 
ту,— Даўно ўжо ў нас не было такой пагляднай маладой!

— Як галубка!
— Але вароне дастаецца...
— Сама ж захацела... На багацце пагналася...
«Соль вам у вочы, дзяркач у зубы!» — як і вучылі 

ўчора маці ды Галена, падумала яна сама сабе, крыўдзячы- 

ся, чаму ўсё ж такія злыя людзі. Хай бы хто і паспачуваў 
бы. Пазірала, цікавала, ці ёсць у Віцевай дружыне Янка 
і Кастуся? Кастуся ёсць, а Янкі няма. Значыць, адмовіў- 
ся. I добра. A то ні ёй, ні яму не было б як падняць 
вочы.

— За каго пайшла!..— дагнаўшы, зашаптаў на вуха 
Уладак.— Я цябе ўзяў бы...

— Дык чаму ж не ўзяў? — зазлавала.
— Дык ты ж з гэтым блыталася... Каб не ён, дык я... 

Але ж і хітрая: з адным буські, а за другога замуж...
— А хіба блага? Хіба Віця за вас горшы?
— Дык ты што, па сваёй ахвоце ідзеш? — здзівіўся.— 

Кажуць жа, бацька сілком цябе прэ...
— Сама іду. Ніхто мяне не гоніць. I толькі за яго. 

Hi за кога болый не хачу. I за цябе — такога красуна так- 
сама. А ты не выскаляйся вот, а глядзі: не возьмеш замуж 
Верку — заб’юць Чорныя...

Уладак звяў, адстаў. Яна ж, як аблітая халоднаю вадою, 
увайшла ў хату. Там людзей было мала: бацька стаяў каля 
Віці — і сёння белага як снег. Той зірнуў на яе і апусціў 
вочы. I яна перавяла позірк, не ведаючы, дзе запыніцца. 
He вітаючыся з Віцем, падалася да маці, што замыкала 
куфар. Можа, нядаўна схавала туды зяцеў падарунак.

— He пазірай, як кот на кілбасы! — наляцеў Ула- 
дак, ківаючы галавою Віцю.— Табе яшчэ рана да маладой 
падыходзіць. Цяпер мы каля яе будзем круціцца.

Памкнуўся да Зосі, убачыў Верку і... асекся. Ужо, 
здаецца, быў і не рады, што прыскочыў. А ў хату ўжо захо- 
дзілі яе і маладога дружкі, асістэнты, запаўнялі, што вось- 
вось у ёй, малой, і не будзе ўжо дзе павярнуцца. Лезлі 
і запрошаныя на вяселле і не запрошаныя кабеты.

— Садзіцеся, госцейкі дарагія,— запрашала, недзе ўжо 
зашчэмленая ў гурце, маці,— Дзе ж тут сват, малады? 
Хай першыя садзяцца.

— Ага, садзіцеся, людцы,— запрасіў і бацька.
Госці патапталіся дзеля прыліку, а пасля палезлі за 

сталы на кут. Зося са сваімі дружкамі і асістэнтамі села 
насупраць. Hi яна, ні Віця адно на аднаго не пазіралі.

Ззаду па-ранейшаму тоўпіліся кабеты, дзеці, пазіраю- 
чы на іх, на сватоў і на маладых, як на дзіва. На яе, на 
Зосю, здаецца,— найбольш.

Вось зірнулі на Салвэся Гарбацэвіча: цяпер надыходзіў 
час яго каманды. Бянтэжачыся, ён устаў, пачаў наліваць 
у чарку гарэлку. Недаліў, хацеў капнуць яшчэ, каб была 

поўная, ды не разлічыў, лінуў цераз край чаркі, сабе на 
руку і на стол.

— Няўмека! — папікнула ціха жонка.
— Будзе ўсяго ў сям’і цераз край...— прашаптаў нехта 

ззаду.
Салвэсь паставіў чарку на талерку і падаў ёй, Зосі. Яна, 

ведаючы добра, што рабіць, але бянтэжачыся ад позіркаў, 
накрыла чарку загадзя прыгатаванай хустачкай. Тады 
Салвэсь падаў талерку, чарку і хустачку Віцю; той, устаў- 
іпы, здаецца, крышку заружавеўшыся, узяў хустачку і 
паклаў на талерку, мусіць, прыпацелыя ад поту далоні 
грошы.

— Аж дзесяць залатых рублёў, — зашаптаў, зяхнуў- 
шы, нехта з кабет ззаду.

— А хіба няма?..
— He кажы. У Гарбацэвіча грошай процьма...
Зося, калі Салвэсь зноў паднёс да яе талерку, абыяка- 

ва ўзяла грошы. Абы захаваць заведзены звычай. Пасля 
ўзяла чарку і крыху адпіла.

— Ганарлівая! — сказаў хтосьці ззаду.
— Ну, а цяпер просім бацьку і маці паблаславіць, 

каб малады з маладою павіталіся! — сказаў Салвэсь.
— Просім,— адказала за яе спіною маці.
Зося і Віця ўсталі, падалі адно аднаму рукі ў хустачках.
— Дык выпіце і закусіце, госцікі дарагія,— пачалі 

запрашаць Мішукі.
Сваты, хлопцы выпілі. Дзяўчаты памачылі толькі губы.
Калі прыкусілі (Зося заўважыла, што маці пазірае на 

сталы нібы з жахам: здаецца, усе па кавалачку-два ўзялі, 
а талеркі амаль апусцелі. А яшчэ ж усё вяселле напера- 
дзе, яшчэ вунь колькі гасцей прыйдзе), Салвэс.ь падаў 
каманду, усе ўсталі і абышлі вакол сталоў тры разы. 
Прыселі зноў, але не пілі ўжо і не елі, хоць і Мішук і Мі- 
шучыха дзеля прыліку прасілі яшчэ «хоць крыху пася- 
дзець за сталом».

Пасядзеўшы, вылезлі з-за сталоў, стоўпіліся ў хаце. 
Усім было яшчэ адно відовішча: Зося падышла да маці і 
бацькі, што селі побач на ўслоне спінамі да сталоў. Бацька 
трымаў у руках абразік. Каля іх ног ляжала дзяружка. 
Зося ўкленчыла і ўтупіла галаву між бацькоўскіх кале- 
няў. He чула, як маці і бацька блаславілі яе да шлюбу, 
што зычылі: усе яе пакуты, боль вырваліся ў роспач, 
у плач.

Яна нават не ведала, што сваім плачам вельмі здзівіла 

янкавінцаў. Звычайна дзяўчаты, калі выходзяць замуж, 
плачуць — канечне ж, не так горка,— дзеля звычаю, а яна 
плакала наўзрыд.

Калі ішла да калёс, яе зноў сустрэлі музыканты музы- 
кай. Бацька і маці з хлебам і соллю і чаркамі гарэлкі абы- 
шлі тры разы ўсе калёсы. Пасля маці сыпала кругом жыта, 
а бацька, выпіўшы крыху з чаркі, лінуў астатнюю гарэлку 
ўверх. Як села на свае калёсы, Зося праз слёзы пазірала 
на ўсіх і нічога не бачыла як праз туман, бязвольна скубла 
і кідала сена на дзяўчат — каб тыя хутка выходзілі замуж. 
He кінь — пасля не абярэшся ад папрокаў: сама выйшла 
і пашкадавала, не пазычыла, каб і астатнія дзяўчаты 
выходзілі.

5

У царкве быў таямнічы паўзмрок, холад, таемна было 
і ад падсвечаных святлом са свечак нізкіх скляпенняў 
і кратаў на акенцах.

Зося стаяла побач з Віцем на подсцілцы, трымаючы 
свечкі, і адчувала: не ўстоіць, паваліцца. Ад напружання. 
Ды яшчэ ад непрыемных пахаў айца Феадора. Той стаяў 
блізка, прыгнуўшыся над кнігаю, закапанай воскам, тры- 
маў свечку, гаварыў і дыхаў цяжкім пахам гарэлкі — 
відаць, учора добра нажлукціўся ў Гарбацэвічаў.

— Божа пречістый і всея тварі содетелю...— казаў ён 
не то зразумела, не то незразумела, і гэта пабольшвала 
загадку таго, што адбываецца,— Іже раба твоего Авраама 
благословівый і разверзый ложесна Сарріна... іже Ісаака 
Ревеце даровавый... Подаждь рабом твоім сім Вікенцію 
і Соф’і жівот мірен...

«Здаецца, пра нас ужо кажа...— устрапянулася Зося.— 
Відаць, злучае нашы сэрцы...»

— ..долгоденствіе,— гаварыў далей, нахіляючыся і за- 
зіраючы ім у вочы. Здаецца, з хітрыкаю, нібы ўсё ведаў, 
што на яе душы,— целомудріе... сподобі я відеть чада 
чадов...

«Здаецца, пра дзяцей кажа!..— апякло пранізліваю 
здагадкаю,— Можа, на споведзі мне трэба было яму пры- 
знацца, што іду за Віцю не дзяўчынаю? Ёсць жа тайна 
споведзі... А то...»

— ...і даждь іма от росы небесныя свыше... імполні 
домы іх пшеніцы, віна і елея... возвысі я яко кедры ліван- 
скіе...

Дзяк Дземідовіч, што стаяў ззаду, камандаваў, і яна, як 
і Віця, паслухмяна ўсё рабіла, гаварыла, па знаку надзя- 
вала Віцю пярсцёнак на яго тонкі, нібы дзявочы,пальчык, 
а ён — на яе, здаецца, таўсцейшы палец. Пасля, нягледзя- 
чы адно на аднаго, пацалаваліся. У Віці былі сухія і ха- 
лодныя губы.

«Вось ужо і замужняя, як птушка ў клетцы...— думала 
і з горасцю, і ў той жа час з нейкім дзіўным суцяшэннем, 
ідучы з Віцем з царквы.— He Мішук ужо, а Гарбацэ- 
віч...»

Узрушаная, як сама не свая, ехала з Віцем на адным 
возе дадому, дзе іх удваіх ужо сустракаў з хлебам і соллю 
бацька (маці па даўнейшаму звычаю спатыкала ў выверну- 
тым кажуху, з векам ад дзяжы, на якім гэтаксама 
быў хлеб-соль і чаркі гарэлкі. Паблаславіўшы і павінша- 
ваўшы, яна падняла века — і яны ішлі ў хату пад ім: 
гэта — каб яны былі роўныя, «параўняліся векам»), пасля 
сядзела на покуці пад абразікам, пазірала, як спраўна 
пілі і елі дружкі і асістэнты, іхнія госці: выгаленыя, пад- 
стрыжаныя, ад таго з белымі патыліцамі і скронямі муж- 
чыны і ўбраныя кабеты, па іх камандзе, калі крычалі 
«горка!», падымалася і датульвалася да так і не пацяпле- 
лых вуснаў свайго мужа. Час ад часу яна пазірала на маці. 
У той, здаецца, не было сёння радасці, была на твары за- 
сяроджанасць. Забярэ са стала пустую талерку, прынясе 
новую, крышку ўсміхнецца некаму, тое-сёе адкажа, а сама 
зноў ідзе ў кладоўку. Зося адчувала: выходзіць ужо ўсё, 
не хопіць да канца вяселля. Бо і праўда, людзі добра 
ядуць.

Калі ўсе пазней загудзелі, прыйшлі «пяўчыхі». Сёння 
сярод іх не было Янкавай маці, галасістай цёткі Анці. 
Былі толькі Марыся Драздовіч, Аўдоля, Фроня Чорныя — 
надта здатныя на песні кабеты. Без іх не абыходзіцца ні 
адно вяселле. He сват, а Лядзяш запатрабаваў цішыні.

Пяўчыхі заспявалі:
Да свацейкі, да галубачкі, 
He смеем вас спытаці, 
Ці добрая ў вас зямліца 
Ды ці родзіць у вас пшаніца. 
Дай, свацейка, караваю,

А не караваю — пірага. 
Возьмем вала за рогі, 
Сівую кабылу за грыву, 
Павядзём яе ў адрыну, 
Адсячом хваста палавіну.

— Надта скора вы захацелі караваю! — не паддалася 
свацця Салвэсіха,— Яшчэ саспявайце.

Тыя саспявалі яшчэ некалькі песень. Вось тады Сал- 
вэсіха падала ім свой каравай. Тыя ўзялі, але па-свойму 
аддзячылі:

Дзякуй, свацейка, за каравай,
Харошы, бяленькі, 
Толькі ганьба, 
Што маленькі.

Да каравая Мішучыха дала пяўчыхам гарэлкі, закусі, 
і тыя неўзабаве зніклі. Пайшлі да некага баляваць.

Застолле гудзела.
— Сядзь з намі...— прыставаў да Мішука сусед, Мі- 

хайла Супраневіч.— Сам гаспадар пакажы пуць, як гарэл- 
ку п’юць!

— Перш налі чарку, а тады дай па карку,— усміх- 
нулася Міхайлава жонка, Настуля.

— He саромейся, сусед,— адказваў Мішук.— Што па- 
стаўлёна — тое блаславёна.

— Ды я госць беспрынукны, не люблю марыць гаспа- 
дара...— адказаў Міхайла, ласы на гарэлку, і выпіваў яшчэ 
чарку, паказваў, што чарка пустая.— Я такую моду маю: 
да дна выпіваю. He хачу зла астаўляць на дне.

— У п’яніцы адгаворак хваціць...— усчувала жонка.
— He той п’яніца, хто п’е,— сыпаў і сыпаў жартамі 

Міхайла, закусваючы,— а той, хто міма рота лье...
Мішук адыходзіў — да другіх гасцей. Найперш — да 

Ледзяша. Пытаўся, што яму трэба.
— Хораша! — адказваў той.— Усім задаволены.
«Яшчэ б не быў задаволены! — думаў Мішук.— 

I п’еш, і трэш як млын!»

Праз нейкі час уладу захапілі музыканты, сталі насуп- 
раць маладых.

Зося ведала: іх падагнала маці, каб яны сыгралі свой 
«марш», каб пасля ўсе пачалі дарыць. Падораць — можна 
і выбірацца з хаты. А раз падганяе маці — значыць, 
на сыходзе гарэлка і закуска.

— Рана яшчэ іграць музыкантам! — падхапіўся, пачаў 
камандаваць Лядзяш,— Яшчэ пасядзець трэба!

Адны госці згаджаліся з ім, іншыя пачалі падтрымлі- 
ваць музыкаптаў. Ледзь адолелі Ледзяша.

Гарманіст Сідаровіч, што ўмеў добра гаварыць, пажадаў 

Зосі і Віцю «быць як цвет на яблынях», «жыць у шчасці, 
радасці, багацці і дзяцей многа мець», музыканты зайгра- 
лі ім «Сто лят». Усталі не толькі Зося і Віця, але і ўсе 
вясельнікі. Заспявалі. Віця на пададзеную Сідаровічам 
талерку, накрытую хустачкаю, паклаў паўрубля. Пасля 
музыканты па чарзе пачалі віншаваць сватоў, блізкіх 
сваякоў, дружак і асістэнтаў, гасцей маладой, іграць па 
іхнім жаданні. Падвесялелыя людзі скакалі, спявалі, клалі 
на талерку капейкі. Лядзяш заказаў сабе адмысловую 
музыку — гімн «Боже, царя хранн».

Калі сыгралі ўсім «маршы», выпілі і палезлі з-за стала. 
Музыканты засталіся, Мішучыха з Галенаю прыбралі стол 
насупраць маладых, куды неўзабаве дзеці на веку ад дзяжы 
ўнеслі вялікі прыгожы каравай. Ішлі і кружыліся па ходу 
сонца. Кабеты заспявалі:

Віўся каравай кубкам 
Пад зялёненькім дубкам. 
У чысценькім полі, 
На вараненькім коні.

Як паставілі каравай на стол, сват падзякаваў і даў 
дзецям цукерак.

Першыя дарыць падышлі Мішукі. Бацькі.
— Ну, дзеці, будзьце шчаслівыя...— сказаў Мішук.— 

Жывіце ў злагадзе, дружненька. Работы не бойцеся, нас, 
бацькоў, не цурайцеся. Дару ж вам, каб усе чулі, дзве 
дзесяціны зямлі, цялушку, падсвінаку і вот...— пацала- 
ваўся з ёю, з Віцем, паклаў на засланую хустачкаю талер- 
ку пяць залатых рублёў, маці паклала сурвэту.

Свацця дала ім па кавалку каравая, які яны ўзялі 
праз хустачкі, сват наліў гарэлкі. I калі яны прыгублі- 
валі, музыканты зайгралі марш. За роднымі бацькамі па- 
дышлі хросныя, дзядзькі, цёткі, дружкі, асістэнты, госці...

Як падарылі, усе зноў селі за стол. Вярнуліся падвеся- 
лелыя пяўчыхі, зноў пачалі спяваць. Пра развітанне мала- 
дой з домам. Зося не вытрывала, заплакала. А пяўчыхі 
яшчэ нібы наўмысна стараліся «падвысіць» яе і зганіць 
маладога: u

Наша маладая 
Як уюн уецца, 
Ваш малады 
He павернецца.

Наша маладая 
Як сыр белы, 
Ваш малады 
Як пень гарэлы.

Калі яе свацця абвязала свата і маладога ручнікамі, 
пяўчыхі накінуліся на свата:

За што, сватка, звнзалі? 
3 чужой бабай спаймалі? 
Казалі, сватка, вельмі харош — 
Па кулаку вочы, буслаў нос.

Маці, плачучы, пачала звязваць пасцель. Каб апярэ- 
дзіць усіх, асістэнты выскачылі праз адчыненыя вокны на 
двор, каб ужо адтуль убегчы ў хату і «ўкрасці» падушкі, 
куфар. Але іх апярэдзілі кабеты, прыйшлося ім і свату 
заплаціць тым за ўсё гэта.

Калі выходзіла з хаты, Зося абводзіла яе позіркам. 
Бывай, хата родная!

Маці ішла побач, рыдала. Плакаў і бацька.
А жанчыны вярэдзілі-вярэдзілі душу ўсім:

Ды паедзеш, Зосечка, 
У чужы край, 
Ды з сабою зязюльку 
Забірай.
Ды пасадзіш яе 
У канцы пасцелі, 
Яна табе будзе 
Раненька кукаваці, 
Цябе, маладзенькую, 
Пабуджаці.
Бо чужая мамачка — 
He свая,
Ды не будзе раненька 
Будзіці, 
Пойдзе на вуліцу 
Судзіці...

Калі на двары Зося цалавалася, развітвалася з бацька- 
мі, жанчыны ўсё спявалі, музыканты ігралі, і Зося была ці 
то ў разгублегіасці, ці то ў сне, да болю адчуваючы, што ўсё 
ж добра было ёй дагэтуль дома. Затрывожылася: а як 
будзе ёй там, у чужых? Адзін бог, мусіць, толькі ведае, 
калі вызначыў ёй такую долю.

Бацькі засталіся дома. Сваты, Мішукі і Гарбацэвічы, 
па-янкавінскаму звычаю, спаткаюцца, пасядзяць разам за 
адным сталом у маладога толькі ўжо праз тыдзень — 
на перазовах.

Янка не бачыў, як ішло вяселле ў Зосінай хаце, ён 
толькі са свайго двара чуў далёкі водгалас музыкі, што 
шчымлівасцю не толькі ўзбуджаў, але і рваў яму сэрца.

Бацькі, сястра ды братавая выходзілі пазіраць, як ад’яз- 
джаў Віця да Зосі, як яго сустракалі Мішукі, як non 
шлюбаваў маладых у царкве, а цяпер зноў пайшлі сустра- 
каць маладога, што вяртаўся дадому ўжо з жонкаю. Янка 
не пайшоў. Адзін застаўся ў хаце, не ведаючы, куды дзец- 
ца, у якую шчыліну зашыцца. На душы было так нагана, 
што хоць ты сыдзі куды на гэты час з вёскі.

Віця прывёз Зосю дадому пад вечар, калі ўжо яркае 
сонца апусцілася над самым лесам. Прымчаліся на лепшым 
Гарбацэвічавым кані, уехалі ў двор. Віця саскочыў з калёс, 
памог злезці Зосі ў белай сукенцы. Як ні прыпадаў да 
шыбіны Янка, не згледзеў яе з-за людзей, з-за далёкасці 
твару. Бачыў: сустрэлі маладых Гарбацэвічы. Пётрык без 
шапкі і Вікця з хлебам-соллю, з чаркамі гарэлкі. Павялі 
вось у хату. Услед за ёю асістэнты, сват панеслі Зосіны 
падушкі, куфар — Зося ўваходзіла ўжо ў хату гаспадыняю. 
Хлопцы курылі, баялі адзін аднаму байкі, рагаталі, дурэлі 
з дзяўчатамі. Усе былі вясёлыя, задаволеныя. Здаецца, 
н-іхто не засмучаўся. «Нават і мае сябры цешацца...» — 
са скрухаю падумаў ён. Пасля ўсе гуртам шухнулі ў хату. 
За стол. А Янка ўсё стаяў і стаяў адзін каля акна, думаў, 
адчуваючы дваякае пачуццё. Каб Зося найшла за Віцю, 
адмовілася зусім ад яго, Янкі, дык яму было б прасцей: 
крыўдаваў бы на яе, на ўвесь свет і жыў бы з гэтаю крыў- 
даю. Дык не. Паклікала, аддалася. Дык цяпер і Віцева, і 
нібы яго заадно. He адарвеш ад сэрца. Ды раптам яшчэ 
будзе ад яго ў яе дзіця. Па-ранейшаму яе кахаць, употай 
красці чужое шчасце? Колькі? Усё жыццё? He жаніцца 
самому? He. Трэба будзе рана ці позна завесці сям’ю. Але 
як жаніцца, калі душа не ляжыць ні да адной дзяўчыны 
ў вёсцы, апроч Зосі?!

Калі пачало ўжо цямнець, заявілася братавая, Ядзя. 
Выпіла ў Гарбацэвічаў, дык расчырванелася, развесялі- 
лася, здаецца, аж пырскала ад яе здароўе, маладосць, 
дужасць. Малую дачку сваю, відаць, пакінула на бабчы- 
ных руках.

— Маркоцішся? — запытала.
Змаўчаў. Бо не апраўдвацца ж яму ці наракаць на 

Зосю. Ды хацеў заадно і быць сярдзіты. Ядзя апошні час, 
здаецца, зноў пачала зазіраць ласкава ў вочы, пасміхоў- 
вацца, старацца застацца з ім сам-насам. Можа, думала: 
калі ён не Зосін, дык зноў можна завабіць яго.

— He маркоцься,— падышла, паклала руку на плячук. 
Дыхнула пахам гарэлкі,— Знойдзеш яшчэ сабе. I не гор- 

341



шую... Калі пагналася на багацце, дык няхай пажыве, 
паглядзіць. Заплача яшчэ не раз, пакаецца... He ўбівай- 
ся...— прытулілася, пагладзіла яго цёплаю рукою па шча- 
цэ.— Я цябе пашкадую... Харошы мой, пакрыўджаны 
богам і людзьмі...

Змусіла павярнуцца яго. Да яе. Павярнуўся: вочы яе 
былі заплюшчаныя, губы цягнуліся да яго губ.

— Ядзя! — прамовіў сярдзіта.— Ты зноў за сваё?
— Ніхто ж і ведаць не будзе...— прашаптала.— 

Дурненькі...
— Мала што ведаць не будзе...
— Мала, мала! — папікнула.— Колькі ты ўжо мучыць 

мяне будзеш? Хіба не бачыш: не магу я?! Hi спаць, ні 
рабіць, ні жыць... Ляжыш ты, павернешся, уздыхнеш, а я 
ўся палымнею, трасуся... Адпіхнеш — чужому дамся. Лю- 
бому! Я не магу ўжо болей... Згарэла, спалымнела ўся...

Калі б не ведаў Зосі, не быў аддадзены ёй душой, 
можа, і спакусіўся б. Зведаў адну каханую — не мог 
цяпер аддаваць сябе іншай. He хацеў і не ўмеў быць рас- 
пуснікам.

— He магу...— сказаў,— Грэх жа...
— Ну і дурань! — засіпела.— Вялікі дурань! Цяля! 

Быў бы хлопец, не баяўся б і папрасіць, і ўзяць сілаю, 
дык і Зося твая была б.

— Дурань дык дурань...— прамовіў, адыходзячы ад 
яе,— Які ўрадзіўся, такі ўжо і буду.

6

Выйшаў Янка на двор, калі ўжо ўцямнелася, калі ста- 
лыя мужчыны і кабеты засталіся за сталамі ў Гарбацэ- 
вічавай хаце, пілі, елі ўволю ды гаварылі, а маладыя 
выйшлі самі і вывелі музыкантаў; з двара свайго бачыў, 
як першыя пад музыку пачалі танцаваць Віця і Зося, пасля 
іншыя. Неўзабаве Зося недзе знікла, а скакалі ўжо толькі 
дружкі і асістэнты полькі, падыспаны, кракавякі, вальсы. 
Спявалі, валтузіліся, той-сёй прагульваўся з дзяўчынаю 
па вёсцы.

Янка, насунуўшы на вочы брылёўку, стаяў воддаль 
за плотам і пазіраў на вясёлых хлопцаў і дзяўчат, думаю- 
чы, што яго вельмі ніхто не бачыць: ліхтар вісеў аж каля 
сянец хаты і сюды святло яго, лічы, не даходзіла. А ў святле 
бачыў вясёлых Уладака, Антона Емельяновіча.

Але яго згледзелі. Пільная сястра Кастуся.
Падышла. Малайчына, не папікала, не пасміхоўвалася. 

Узяла руку, пагладзіла, пасля моўчкі сціснула яе. У яго 
душы зацяплілася ласка да такой сардэчнай сястры, але 
ён нічога не прамовіў, з падзякаю маўчаў. Ды з пакутаю 
сароміў сябе, што часамі крыўдзіў яе.

— Ідзі за іхняе гумно...— прашаптала.— Яна там... 
Ідзі, я павартую...

Цяпер ён ужо моўчкі, з падзякаю паціснуў сястры 
руку і, абыходзячы Гарбацэвічаў плот, пайшоў у цемень, 
у цеплыню, спадзеючыся ўбачыць белую постаць. Але каля 
гумна яе не ўбачыў. Запыніўся. Дзе яна? He паспела 
прыйсці? Падманула?

— Я тут,— пачуў ціхі голас, ад сцяны адарвалася 
постаць, але ўжо не ў белай, а цёмнай сукенцы. Яна, Зося. 
Прыблізілася, прытулілася і сашчапіла рукі на яго шыі.

— Яначак! — зашаптала яна.— Родненькі! Дзе ты ха- 
ваешся? Нідзе ж цябе не відаць! Я ўсе вочы прагледзела...

Маўчаў.
— He магу! — паскардзілася.— He дачакаюся, калі 

ўсё гэта ўжо скончыцца! — пацалавала. У шчокі, у вусны.
Пацалаваліся. Ён сціснуў, прытуліў яе.
— Яначка, мілы мой, харошы,— загаварыла з пяш- 

чотаю.— Ужо я не дзяўчына, а замужняя кабета... Жон- 
ка... Але я яго не любіла і любіць не буду. Я люблю толькі 
цябе... I дзіцятка ад цябе раджу...

Ён маўчаў, туліў, можа, самага дарагога цяпер для сябе 
чалавека, баючыся адпусціць, страціць яго.

— Я не баюся, Яначка, ніякага граху. Добра баяцца, 
калі ты мог бы быць шчаслівы, а калі не шчаслівы, дык... 
Што — той грэх?! I ты ж любіш мяне, Яначка? Ну, скажы. 
Хоць адно слоўца.

— Люблю...
— I будзем любіцца, міленькі. Няхай не думае ні ён, 

ні ўсё, што нас разлучылі. He, не разлучылі. Абы мы самі 
не разлучыліся... Няхай абгаворваюць людзі, мажуць варо- 
ты глінаю, няхай б’е, але я не адракуся ад цябе... I ты ж 
не адрачэшся? Праўда?

— Праўда. Ніколі не адракуся.
Майская ноч была цёплая, ціхая, калі не лічыць далека- 

ватых гамонак, смеху, музыкі; за небасхілам паблісквалі 
ўжо сполахі — на першыя грымоты, навальніцу.

Зосю шукалі.
I калі яна зайшла ў двор, дзе весела рэзалі музы- 

канты, здаецца, гудзела і трэслася зямля ад скокаў, яе сха- 
піла за руку Анелька, I схапіла даволі жорстка.

«Усё! — падумалася Зосі.— Нехта высачыў нас з Ян- 
кам, пусціў погалас... Канец вяселлю, канец майму за- 
мужжу...»

— Хадзем у гумно...— прамовіла толькі Анелька, ад- 
пусціла яе і першая хутка, куляючыся, як качка, пашыба- 
вала па двары да гумна.

«Божа! — жахнулася Зося.— I такая няўдаліца можа 
дастацца Янку за жонку!»

Думала пра іншае, нібы не зважала, што яе ж клічуць 
далей ад чужых вачэй і вушэй — на суд. Можа, праз 
хвіліну злосны Гарбацэвіч закрычыць: «Бяры свае манат- 
кі і прэч з нашай хаты, нягодніца!»

Яна ж крочыла абыякавая да свайго лёсу. Адчувала 
толькі, што вельмі стомленая. I з-за працы,— а яе ж было 
процьма за апошні тыдзень,—J з-за хваляванняў, пакут, 
з-за сённяшняга, вяселля і тых законаў, звычак, што 
выпалі за дзень на яе долю, якім яна мусіла падпарадкоў- 
вацца. Ішла і думала: няхай накрычаць, выганяць — 
і яна пабяжыць дадому. Кінецца ў пасцель. Спаць! Спаць! 
Спаць! О божа, як яна хоча спаць, забыцца пра ўсё, але 
помніць толькі аднаго Янку. Ёй з ім сёння было вельмі 
добра, уцешна. Бо сённяшняя сустрэча з ім акрыліла яе, 
дала надзею і веру, атуліла пяшчотаю і цеплынёю.

У гумне гарэў ліхтар, чуліся галасы. Праўда, ціхія, 
прыглушаныя. Відаць, Гарбацэвічы раіліся між сабою.

Зося зайшла ў гумно. Напраўду, тут толькі былі адны 
Гарбацэвічы. Яны стаялі ля вынесенага з хаты ложка, а на 
ложку ляжаў Віця, яшчэ ў новым вясельным касцюме, 
у туфлях.

«Няўжо што зрабіў з сабою?» — напужалася Зося. 
He з-за спачування да Віці, а з-за боязі, што віну з-за таго 
будуць бачыць на ёй.

— Зосечка! — убачыўшы яе, заламала рукі Гарбацэ- 
вічыха.— Віцю ж зусім блага...

Яна, бянтэжачыся, падышла да ложка: Віця, яе муж 
(яна яшчэ не магла нават вымавіць гэта слова), быў белы, 
нібы снег. Як чалавек, што ўжо месяцамі не выходзіў з ха- 
ты на двор і ляжаў у цёмным кутку на пасцелі.

— Ён жа ніколі не піў, а гэтыя дні мусіў выпіць, 
дык...— пачала тлумачыць ёй Гарбацэвічыха,— Вот блага. 
Кажа: паміраю... Цябе кліча... Прысядзь, дачушка, пасядзі 
каля яго. А мы ўжо ж пойдзем да гасцей.

Знямоглы Віця, пакорлівы Гарбацэвіч, далікатная і 
ласкавая Гарбацэвічыха — усё гэта было цяжэй Зосі за 
крыкі, папрокі, знявагі. Бо міжволі, супраць яе розуму, 
жаданняў у яе душы заварушылася спагада да Віці. А яна 
гэтага не хацела, бо надумала жорстка адпомсціць яму 
за яго прыхамаць, за тое, што ён намерыўся скалечыць 
ёй жыццё.

Прысела на ложку, каля Віцевых ног.
— Пасядзі, дачушка,— пяшчотна, як і маці, прамовіла 

Гарбацэвічыха.— Вы ж, дзеці, цяпер адно... Муж і жонка.
Неўзабаве Зося з Віцем засталася сам-насам. Гадала: 

ён падгледзеў ці не бачыў, што яна знікла з двара, падса- 
чыў ці не падсачыў, што спатыкалася з Янкам? Кепска 
яму цяпер з-за рэўнасці?

— Я не п’яны...— прамовіў ён.— Я ўсё бачу, чую, але... 
Кружыцца галава, сэрца млее,— намацаў яе руку, узяў у 
сваю, халодную як лёд.— Скажы, Зоська, я зусім-зусім 
табе чужы? Нялюбы?

Яна закрыла далонню вочы. Нянавісць і спагада зазма- 
галіся між сабою ў яе маладым, яшчэ не зусім апрабава- 
ным жыццём сэрцы.

— He думай кепска пра мяне...— папрасіў.— Я ніколі 
не буду крычаць на цябе, зневажаць. Я...

— Добра, Віця,— лічы, прашаптала.— Маўчы... Сёння 
нічога не гавары... Можа, будзе лепш, калі памаўчым.

Назаўтра першы падхапіўся Гарбацэвіч. Яшчэ на сві- 
танні. Родныя, вясельнікі, вёска ўся яшчэ спалі. Стомле- 
ныя пасля пітва, ласункаў, гаманы, гуляў. £н жа, як і 
заўсёды, не ўлежаў. Выйшаў на двор і анямеў: іхняя брам- 
ка, кудою хадзілі яны, людзі, была не цёмная, а змене- 
ная — вымазаная глінаю. Часта вымазвалі ў вёсцы і яму 
вароты, але такога, каб вымазвалі тады, калі яшчэ не скон- 
чылася нават вяселле, здаецца, ні ў Янкавінах, ні ва ўсёй 
воласці не было ніколі. Ён сарваў гэтыя варотцы — свед- 
ку жаночай здрады — з завесаў, зымчаў іх, схаваў у пад- 
паветцы.

«Во ўзяў сабе сынок жоначку! — падумаў, гладзячы 
далонню грудзіну. Там вельмі закалола сэрца.— У пер- 
шую ж ноч загуляла! He паслухаў неслух, не захацеў 
прудской... Калі дагэтуль спявалі толькі, дык цяпер і па- 
танцуем!»



Пастаяўшы крыху, палаяўшы сына, што ажаніўся 
супраць яго волі, ды няверную нявестку, пайшоў будзіць 
жонку, дачку, а заадно і маладую распусніцу, каб падыма- 
ліся, даілі, выпускалі на пашу каровы і пачыналі парадка- 
ваць вясельныя сталы.

Свет неабдымны і невялікія Янкавіны пачыналі прачы- 
нацца. Жыццё павінна было шпарчэй пайсці-пабегчы сваёю 
звыклаю каляінай, па сваіх звыклых законах, хоць, можа, 
у гэтай «звыкласці» меліся ўжо сёння і нейкія перамены, 
нечаканасці. Ды хто мог пра гэта загадзя ведаць?

Гаспадар-камень ляжаў цяпер, на світанку, спакойны, 
астылы за ноч, з маўкліваю каменнаю душой. Ён па- 
ранейшаму вабіў і будзе вабіць да сябе янкавінцаў, слу- 
хаць кожнага, убіраць у сваю непрыступную і ў той жа 
час чулую душу людскія беды, слёзы, просьбы ды мары, 
камянець, таіць пачутае ды, можа, сваёй маўклівай муд- 
расцю вучыць, раіць чалавеку-гаротніку (шчаслівыя сюды, 
бадай, не прыходзяць) гэтаксама набірацца маўклівасці, 
цярплівасці, бы камянець. Валун-то, канечне, сам нема- 
маўклівы, ляжаў і ляжыць затоеным сведкам усяго, што 
тут адбывалася, але людзі не ўсе станавіліся і не ўсе 
будуць станавіцца нямыя, акамянелыя, бо той-сёй рана ці 
позна і зноў будзе выкрыкваць боль сваёй, жывой, душы 
і рана ці позна ўбачыць, што і ў ім, валуне, і ў сваім сэрцы 
ёсць іскры. I не толькі іскры...

...Неўзабаве, праз месяц з паловаю, Гаспадар-камень 
будзе сведкам новых скаргаў, нараканняў, стогнаў і спа- 
дзяваняў янкавінцаў: у Еўропе пачнецца і пагрозліва будзе 
падкочвацца да Янкавін вялікая ды жудасная першая 
сусветная вайна. Яна прынясе шмат пакут, гора, страт, але 
і шмат зменіць у супярэчлівым, абцяжараным несправяд- 
лівасцю, прыгнётам і гвалтам свеце...

1980—1984



АПОВЕСЦІ

ЖЫВЫ ПОКЛІЧ
Прысвячаю маладым бацькам 1944 і 1945 гадоў

1

Самалёты ляцелі адзін за адным, натужна гулі, і ад 
гэтага густога, настойлівага гулу, здаецца, трымцела ды 
звінела не толькі высокае неба, але і зямля. Калі яны 
наблізіліся, Васіль нібы аглухнуў: заклала ў вушах. Усё 
ранейшае — шапаценне пяску пад коламі, калёсны рып, 
птушыныя спевы, лясны ціхі звон — патанула ў гэтым 
магутным неспакоі.

Яніна закрыла твар далонямі і з насцярогаю прыціс- 
нулася да Васіля. Гэтыя насцярога ды боязь самалётаў 
заявіліся ў яе яшчэ ў блакаду, калі немцы пачалі бамбіць 
партызанскія лагеры ў Налібацкай пушчы, а таксама — 
сёлета, пасля нядаўніх кароткіх, але лютых баёў над Ружэ- 
вічамі. I ў тыя бамбёжкі, і ў гэтыя баі самалёты страшна 
вылі, скаланалі паветра і зямлю стрэламі ды выбухамі. 
Сёлета некалькі ахопленых агнём машын нават упала каля 
вёскі, адна — зусім на гародзе канцавой хаты. Ад упалага 
самалёта загінула сям’я, якая хавалася ў акопчыку, а ад 
узрыву і агню загарэлася некалькі блізкіх дамоў і ва ўсім 
засценку павыбівала шыбы ў вокнах.

Васіль прыпыніў каля густалістай бярэзіны каня і 
задраў галаву, стараючыся пазнаць: чые ў светлым, нават 
белаватым ад шчодрага сонца небе самалёты? Заўважылі 
зверху іх тут, на лясной дарозе, ці не? Паласнуць кулямёт- 

наю чаргою ці не пазважаюць на адзінокую фурманку, 
паляцяць далей — сваім шляхам?

Самалёты, як здалося адгэтуль, з зямлі, былі шэра- 
зеленаватыя, з светлымі водбліскамі. Вось накрылі ценем, 
паказалі свае знакі — чырвоныя зорачкі з белаю акаймоў- 
каю. Праляцелі над імі, памкнуліся наперад, на захад. Гул, 
адбіваючыся ад зямлі, хваляваў-калыхаў паветра. Яно, па- 
рушанае ды ўстрывожанае, дрыжала, аж спявала-стагнала 
ад цяжару.

— Бамбавозы, «ГІЕ-2»,— калі самалёты пагналі гул 
наперад і аддаліліся, з палёгкаю прамовіў ён.— Відаць, 
паляцелі на Ліду. На аэрадром

Яніна, пачуўшы, чые самалёты, адсланіла твар, апусці- 
ла рукі на калені, але ўсё яшчэ з трывогаю тулілася да яго 
плечука і маўчала; рэха суцішвалася і ўкладвалася, лес 
спакайнеў, хоць здавалася, наваколле ўсё яшчэ звініць і 
гудзе — ён, гул, стаяў у вушах. I калі неўзабаве зноў 
крануліся, паехалі далей, дык даўгавата не было чуваць, 
што шапаціць сухі пясок пад коламі, рыпяць на выбоінах 
калёсы і пазвоньваюць на іх каструлі ды міскі ад нечака- 
ных штуршкоў.

— А што, калі, як той-сёй кажа, вайна вернецца? — 
нечакана выразна сярод гэтай аглухласці ды ўтрапеласці 
запытала Яніна.

— Ты — што?! — усміхнуўся ён. Як чалавек, што доб- 
ра ўсё ведаў і добра ва ўсім разбіраўся. Нібы стары дзед,— 
Цеперся ўжо сіла пераламала сілу... Чырвоная Армія пра- 
рвала нямецкую абарону, «Фатэрлянд», узяла Гродна. На 
днях, кажуць, выганяць немцаў і з Брэста. Вайна пакоціц- 
ца па Полыпчы. Да самой Германіі. А на яе ўжо, сама ж 
чула, болей месяца ідуць англійскія ды амерыканскія 
арміі...

— Усякае яшчэ можа быць...— прамовіла яна.— Брэст 
яшчэ ж пад немцамі. А Брэст той не так ужо і далёка ад 
нас...

— He. Вайна будзе ўжо там. Сама ж бачыш, як ляцяць 
гэтыя самалёты! Удзень! Нізка! Нічога не баяцца!

— Вачыма бачу, вушамі чую, але на сэрцы няма спа- 
кою...— шчыра прызналася яна.— Усё яшчэ страх у душы 
сядзіць...

Усе гэтыя дні маўчала пра сваю трывогу ды адну 
для абаіх небяспеку, а вось цяпер, у дарозе, не вытрывала, 
абзыўнулася. Відаць, тры гады, прапакутаваныя ў акупа- 
цыі, паклалі ў яе душы глыбокі след, напоўнілі надоўга 

кроў трывогаю ды страхам. Праўда, яна ўсё ж не паслухала 
маці, згадзілася ехаць у гэтую, сапраўды даволі яшчэ не- 
бяспечную дарогу з ім, маладым, толькі на год старэйшым 
мужам. Прасіў, настойваў — яна і падрадзілася пакінуць 
абжытую, але не зусім мілую кватэру ў Ружэвічах, вяр- 
нуцца на папялішча ў свае родныя, спаленыя ў блакаду 
Янковічы.

Ды які мог быць у яе, кабеты, спакой, калі яшчэ паблі- 
зу ішлі баі (уночы, у цішыні, нават чуваць, як бухае за 
Налібацкаю пушчаю, калоціцца, стогне ад бомбавых выбу- 
хаў зямля, ды відаць, як там палымнее неба), калі яшчэ 
няма тут ладу, яснасці. Удзень ляціць, едзе, ідзе на захад 
адна сіла, а ўночы — яшчэ і іншая. Уночы пруць, даганяю- 
чы фронт, ацалелыя нямецкія часці, паліцэйскія, усякія 
цёмныя людзі, а таксама разбойнічаюць рабаўнікі. I ця- 
пер — без вайны — усё яшчэ можна скласці галаву. Нават 
ненаўмысна і выпадкова. Асцеражнейшыя людзі цяпер 
вельмі пільныя. Лічы, далей свайго ганка не вытыркаюц- 
ца на чужыя вочы. Але ні Васіль, ні Яніна не паасцера- 
галіся, узгарэліся кінуцца, як у вір, у новы дзень.

— Выжылі ў вайну, дык выжывем і цяпер,— усміх- 
нуўся ён, каб зноў падбадзёрыць Яніну,— Цяпер грэх 
загінуць. Ды збіраючыся доўга і шчасліва жыць...

— Упарты ж ты...— нязлосна, мякка папікнула яна.
— А хіба кепска, калі мужчына ўпарты ці настойлі- 

вы? — пагарэзаваў. Яна не ўтрывала, таксама ўсміхнулася, 
бо зразумела яго намёк, але пастаралася быць строгаю. 
Ды не паспела ні кіўнуць пальцам, ні штосьці сказаць 
болей: ён затуліў яе вусны сваімі.

Яніна не ўпарцілася, і на нейкую хвіліну абое заціхлі 
ў доўгім пацалунку, не зважаючы, што іхні конь запы- 
ніўся,— відаць, адчуў апушчаныя лейцы і са смакам ткнуў- 
ся да прыдарожнага дзікага сіняга лубіну: яго, лубіну, 
абапал дарогі было шмат.

— Ах, как хорошо-то! — нечакана сцёбнуў па іх блізкі 
мужчынскі голас.

Яніна і Васіль рэзка адхінуліся адно ад аднаго, зырк- 
нулі на дарогу: што за людзі заявіліся тут нечакана?

3-за павароткі, з-за густых арэхавых кустоў адзін за 
адным выходзілі вайскоўцы. У ботах, у зялёных доўгіх 
плашч-палатках, але без пілотак. Усе загарэлыя, русявыя. 
Конь падняў галаву і нібы ўзрадаваўся падарожным. 
Пасля сам крануўся ім насустрач. Пад’ехаўшы бліжэй, 
Васіль заўважыў за густым арахоўем вытыркнуты цёмна- 
зялёны капот вайсковага грузавіка.



«Здаецца, чырвонаармейскі,— пільна ўзіраючыся, па- 
думаў ён.— А можа, і не чырвонаармейскі. Цяпер шмат 
хто ў такой форме ходзіць, ездзіць на такіх машынах ці, 
наадварот, чырвонаармейцы, бывае, катаюцца на нямецкіх 
легкавіках ці матацыклах».

Першы вайсковец запыніў за вобраць рахманага каня, 
пасля, трымаючы правую руку пад плашч-палаткаю, па- 
дышоў, чэпка зірнуў на звязаныя ванзэлкі на калёсах, на 
іх, людзей. Сам ён быў маладжавы, з гладка выгаленымі 
шчокамі ды шырокім раздвоеным падбародкам.

— Хто такія? — запытаў. Рэзка, строга. Пазіраючы 
ўжо толькі яму, Васілю, у вочы.

— Бежанцы...— адказаў ён, адчуваючы, як ад хваля- 
вання сціскае горла. Здаецца, і прывык ужо за вайну да 
сустрэч з незнаёмымі людзьмі, але ўсё роўна, бывае, новая 
сустрэча разгубіць, змусіць мацней, чым звычайна, забіцца 
сэрца. Можа, і ад таго, што кожны раз пры такой сустрэчы 
не ведаеш, што з табою будзе — ускочыш, як заяц, у пят- 
лю ці выскачыш цэлы.

— Куды і чаго едзеце? — зноў гэтак жа строга запытаў 
вайсковец. Гаварыў ён па-руску.

— Вяртаемся ў сваю вёску.
— Куды? — не зводзячы пільнага позірку, дапытваў 

вайсковец. Іншыя вайскоўцы, падышоўшы, абступілі ка- 
лёсы з усіх бакоў. Кожны трымаў правую руку пад плашч- 
палаткаю. Адзін з іх, самы малады, кірпаносы, з маладым 
захапленнем зірнуў на Яніну. Здаецца, аж здзівіўся, што 
ёсць такія прыгожыя кабеты.

— У Янковічы,— адказаў Васіль,— На хутар Амша- 
рок. Яны за гэтым, крычатоўскім лесам.— Гаварыў, a 
сам пакутаваў ад загадкі: хто на самай справе яны, гэтыя 
вайскоўцы? што ім трэба? што яны зробяць з імі?

— Чаму не ў арміі? — пачулася новае строгае пытан- 
не.— Дэзерцір?

— Мяне камісавалі,— патлумачыў Васіль,— Па хва- 
робе...

Вайсковец дапытліва акінуў яго ўсяго позіркам.
— У мяне язва,— зноў растлумачыў,— а ўвесну была 

яшчэ і цяжкая жаўтуха...
— Ёсць дакументы? — ужо лагодней запытаў той.
Васіль дастаў з унутранай кішэні пінжака такія-сякія 

свае паперы, дзе было пасведчанне і пра яго камісацыю, 
і падаў чалавеку. Той пагартаў, паглядзеў, а пасля, не 
вяртаючы папер, азірнуўся, махнуў рукою — на міг яго 

плашч расхінуўся, і пад ім паказалася афіцэрская парту- 
пея з падвешаным кінжалам і з палявою сумкаю на баку. 
3-за арэшніку тут жа выйшаў невысокі паўцывільны — 
у ботах, у афіцэрскім галіфэ і сялянскім суконным фрэнчы, 
з новенькім аўтаматам у руцэ. Прыгледзеўшыся, Васіль 
адчуў палёгку: гэты чалавек быў добра знаёмы. Васюкоў, 
былы камандзір партызанскага атрада, былы (даваенны) і 
цяперашні старшыня Ружэвіцкага сельсавета. Казалі, усіх 
тутэйшых партызан перад ліпеньскім парадам у вызвале- 
ным Мінску сабралі ў Івянцы — каго пакінулі тут для 
гарнізоннай службы, хто паехаў на парад, а адтуль — на 
фронт, у тыл ці застаўся ў Мінску альбо ў іншых гарадах 
і вёсках на партыйнай і гаспадарчай рабоце.

— Ведаеце гэтых галубкоў? — паўазіраючыся і ў той 
жа час не спускаючы з іх позірку, запытаў вайсковец у Ва- 
сюкова.— He дэзерцір?

— Ведаю, таварыш капітан,— усміхнуўся той.— He 
дэзерцір. Мясцовыя. Свае. Ён,— кіўнуў на Васіля,— пама- 
гаў нам. Зброю ў гаспадаровай кузні правіў, звесткі 
важныя даваў. Камісаваны...— I, падаючы Васілю руку, 
загаварыў да яго са здзіўленнем: — Вяртаешся ўжо да- 
дому?

Васіль кіўнуў галавою.
— Смелы! — хітнуў галавою і Васюкоў,— Адзін! У Ta- 

Ki час! На папялішча!
Вайсковец аддаў Васілю яго паперы.
— Учора ці сёння, можа, бачыў непадалёку вайсковых 

людзей з рацыяй? — ужо заклапочана запытаў у яго 
Васюкоў.

Васіль крутнуў галавою: не. Толькі цяпер разгледзеўся: 
вайскоўцы, а гэты капітан найбольш, не такія ўжо і строгія. 
Яны вельмі стомленыя: прыпухлыя, чырванаватыя ва ўсіх 
вочы, запалыя шчокі, лічы, цёмныя твары.

— Ты, хлопец, не бойся...— зноў абзыўнуўся капі- 
тан.— Ведаеш — гавары. Чым скарэй вылавім дыверсан- 
таў, здраднікаў ды іншую пошасць — тым лягчэй, спакай- 
ней будзе і тылам нашай арміі, і вам, мясцовым. Ды трэба 
шчыра памагаць нашай, Савецкай уладзе, што пачынае 
цяпер аднаўляцца і тут...

— Ды ён, таварыш капітан, кажу, свядомы. Наш,— 
заступіўся за яго Васюкоў, таксама цяпер нясвежы, нават 
змардаваны,— Мы яму верым. Калі гаворыць, што не 
бачыў, дык і не бачыў. Я за яго ручаюся. Трэба дазволіць 
яму вярнуцца ў сваю вёску.

— Ладна, хлопец. Едзь, калі за цябе ручаюцца,— 
дазволіў вайсковец, адступіў,— Толькі, па-першае, трымай 
язык за зубамі, маўчы пра нас, як і не бачыў нічога, a 
па-другое, не лаві варон. Цяпер не самы лепшы час для 
любові...

Васіль, бянтэжачыся ды, відаць, заліваючыся чырван- 
ню, што біты-абабіты, але страціў пільнасць, тузнуў лейца- 
мі каня. Той крануўся, павалок калёсы. Васюкоў закрочыў 
поруч з імі, абапіраючыся адной рукой на вышмальцава- 
ную драбінку, а ў другой несучы новенькі, відаць, падара- 
ваны вайскоўцамі аўтамат.

— Будзеш бачыць на сваім хутары што падазронае — 
дай вестку ў Ружэвічы, у сельсавет,— прамовіў ён. Гава- 
рыў найперш яму, Васілю. Як мужчына мужчыну.— 
Толькі абы-каму не гавары ўсё, а мне ці майму памочніку, 
Казлову. I яшчэ,— сказаў лагодна, нават па-бацькоўску 
даверліва і павучальна,— праўду кажа гэты капітан: 
асцерагайся. I пагаяых людзей, і мін. Мін многа панакіда- 
на на полі, у лесе, па дарогах, а людзі, як сам ведаеш, 
цяпер тут усякія. I свае, і чужыя... Кажуць, і бандзюга 
Вяршок тут яшчэ блытаецца. I не адзін, а з хаўруснікамі. 
I сынок пана ляснічага, Крушынскі, акавец заядлы, адне- 
куль вынырнуў, шкодзіць тылам нашых войск і новай 
польскай арміі. Так што не спрыяльны яшчэ час, каб жыць 
адным на хутары. Беражыцеся. А беражонага, як кажуць, 
і бог сцеражэ...— Усміхнуўся, падаў на развітанне Васілю, 
а пасля і Яніне руку,— Напалохаў? Загнаў душу ў пяткі? 
He хочацца павярнуцца назад, у Ружэвічы? Не?! Ну 
што ж, калі адчайныя — дык едзьце на сваю бацькаўшчы- 
ну, чапляйцеся і на папялішчы. Жывыя — дык і думайце 
пра жывое. Пускайце карэнне, ажыўляйце вёску і заводзь- 
це новы янкоўскі род! На жаль, я нічым вельмі памагчы 
вам не магу. Хіба што толькі гэтым...— дастаў з кішэні, 
падаў пісталет.— Бяры, Васіль, можа, і спатрэбіцца. Хоць 
лепш было б, каб не спатрэбіўся, каб перастала ўжо ўрэшце 
ўладарыць зброя...

Аблашчыў позіркам, адстаў і, можа, успамінаючы ў 
гэтую хвіліну сваю сям’ю, што жыла далёка адгэтуль, на 
Пскоўшчыне, памахаў услед рукою.

2
Рыжы трухаў, трос галавою, адганяючы ад пакалечана- 

га вока аваднёў і мух, што не давалі яму спакою ўсю дарогу, 

марудна цягнуў калёсы і зусім не зважаў, што вось на- 
рэшце скончыўся крычатоўскі лес, пачалося налібацкае 
поле і паяснеў ды пабольшаў свет.

Канечне, Рыжы не мог ні заспяшацца, ні радасна 
зафыркаць, як звычайна радуецца жывёла, набліжаючыся 
да свайго жытла. Гэтак жа не мог узбудзіцца і сабака, 
Мурзік. Ён дасюль бег ззаду калёс, раз за разам запыняўся, 
збочваў, да нечага прынюхваючыся, абмінаў і шыбаваў 
паперадзе каня. Яны, і сталы Рыжы, і малады яшчэ Мурзік, 
дагэтуль ніколі не бачылі ні Янковіч, ні хутара Амшарка. 
Рыжы прыбіўся з-за свету — валок з-за Мінска сюды 
гармату, а пасля яго, параненага, падаравалі вайскоўцы 
Васілю, а Мурзік быў гаспадароў, ружэвіцкі, сабака і толькі 
па сваёй вялікай схільнасці да Васіля-кватаранта прыча- 
піўся суправаджаць яго ў незнаёмы шлях.

Цяжка было здагадацца, што адчувала якраз у гэтую 
хвіліну сцішэлая Яніна: яна была тутэйшая, з недалёкага 
хутара, з Ляйтарак, але ўсё ж не з Амшарка. Яна, здаецца, 
ужо супакоілася пасля нечаканых сустрэч з самалётамі 

і вайскоўцамі ў лесе і, схаваўшы лоб ад спякотнага сонца 
пад белаю хусткаю, са здзіўленнем і нават з аняменнем 
пазірала на вялікае, як акінуць вокам, янковіцкае поле. 
Яна ведала гэтыя ваколіцы і раней, але не бачыла іх якраз 
такімі. Яны цяпер былі стракатыя, нібы велізарны шмат- 
колерны дыван. ІПто толькі не расло тут! Палавелі жаўта- 
вата-белыя лапікі малога, з дробным калоссем жыта, пша- 
ніцы і ячменю, зелянеліся авёс і бульба, але яшчэ больш 
гусцеліся абшары пырніку, лебяды, высознага, у рост чала- 
века, асоту з шэрымі галоўкамі, жоўтых свірэпы і лубіну.

Ён жа, Васіль, адчуваючы пачасцелае сэрцабіццё, 
пазіраў не так на гэтае адзічэлае без людзей поле, дзе цяпер 
расло ўсё, што можа расці само па сабе пад сонцам, 
дажджом і ветрам, а болей кідаў позірк налева, дзе за 
вярсты дзве ўздоўж гэтага поля стаялі ліпы, бярозы, 
сады — усё, што засталося ад спаленых у блакаду Янковіч, 
а таксама і направа, дзе сям-там сярод поля ці перад 
самым лесам бачыліся астраўкі бяроз, бэзу, садоў — усё, 
што ацалела ад былых хутарскіх хат. Наваколлі былі 
знаёмыя, родныя, але нібы ўжо і счужэлыя.

Хутар Амшарок, дзе жыла Васілёва сям’я да блакады, 
найбліжэйшы да вёскі, у полі. Яны цяпер і ехалі да яго — 
да старой зялёнай грушы-дзічкі, што ўкамлелася на не- 
калішнім іхнім бульбяным полі, ссохлых, як было ўжо 
відаць, сліў і вішань і да напалавіну амярцвелай — знізу 

апаленай, чорнай, зверху зялёнай — бярэзіны, каля якой 
раней стаяла іхняе гумно. Дарога тут — а па ёй апошні 
год ніхто не ездзіў — таксама падзічэла: выбоіны, каляіны 
заплылі ў паводку і ў дажджы пяском, а міжкаляінне, 
узбочыны зараслі падарожнікам, гусінаю лапкаю і дзьму- 
хаўцом. Тут, бадай, можна было ўжо і касіць.

За полем паказалася пагонка — дарога з вёскі на хута- 
ры ці з хутароў у вёску. За пагонкаю — невялікі поплаў. 
На ім Васіль і запыніў каня. Поплаў быў зялёна-рудаваты, 
крышку ўжо выгаралы ад ліпеньскага сонца, з перастаялаю 
травою. Рыжы адразу ж нагнуўся, ткнуўся да дзяцельніку. 
Хамут аб’ехаў яму на галаву, агаліўшы вільготную ад 
поту шыю.

— Вот і прыехалі, як кажа Васюкоў, на бацькаўшчы- 
ну...— сказаў Васіль. Па-ранейшаму крышку з наўмыснаю 
бадзёрасцю.

Яніна нічога не адказала, са смуткам зірнула на апале- 
ныя, ад таго і пасохлыя, руда-чорныя слівы, што стаялі 
ўздоўж былога плота (цяпер воддаль ад папялішча.павале- 
нага і чорнага, а паблізу згарэлага), на рэшткі выгаралых 
да сярэдзіны бярвёнаў і падвалін, на разбураную, без комі- 
на, ужо не белую, а абмытую дажджамі, чорна-рудую печ. 
Далей, за селішчам, у полі мірна, як і заўсёды ўлетку, 
мігцела-мроілася паветра. Але Васіль толькі зірнуў туды 
і адразу ж адвёў вочы: здалося, што паветра калышацца 
не ад шчодрага сонца, а ад гарачага агню...

Пераадолеўшы даўні боль і пакуты, Васіль заварушыў- 
ся, ажывіўся. Каб не засмуткавала ды не адчаялася Яніна.

— Баішся нават злазіць з калёс? — спытаў нібы з 
жартам, хоць гэты жарт, можа, быў не зусім удалы.— He 
бойся. He прападзём. Зачэпімся, як кажа Васюкоў, і на 
папялішчы, пусцім карэнне...

Ён хацеў узяць Яніну на рукі ды гарэзна ссадзіць, як 
дзіця, з калёс, але яна не далася, як не давалася заўсёды, 
калі хацеў удзень, пры святле, прытуліць,— сама рухава 
саскочыла і — невысокая, худаватая, ад таго і дробная, 
нібы падлетак, босая — зашлэпала побач з ім да котлішча. 
Ішлі і абое адчувалі: патыхае нагрэтым ад сонца горкім 
дымам, пахам, хоць прайшло ж ужо нямала часу, як тут 
усё гарэла. Лічы, год. Дым ды горасць, відаць, выдыхвала 
папялішча, як часамі выдыхвае ці выкашлівае атруту 
хворы чалавек.

Ля пачарнелых камянёў у падмуроўцы былой хаты і 
хлява гусціліся лебяда, палын, дзікая мята, і камяні ляжа- 

лі,нібы чорныя авечкі ў траве, у цяні. На самім селішчы 
буйныя і дробныя галавешкі, попел былі прыплясканыя 
ўжо, змытыя ад чорнага бруду, паблізу печы рыжэлася 
вялікая пляміна — ад размяклай і расцеклай гліны. 
У былых градах, як убачыў Васіль, лапушылася пуста- 
зелле (хоць тое-сёе сярод яго ўчапілася і спажыўное — 
кусцікі цыбулі, маку, кропу, салаты). Пустазелле ўраслося 
і ў гародчыку, што некалі быў пры шчытавой, «вясковай», 
сцяне хаты. Але тут не яно, смелае, укамлелае, кідалася 
ў вочы, a — кветкі. Цёмна-бурачковыя і светла-ружовыя 
мальвы.

Кветак было нямала. Яніна ўгледзелася на іх і нібы 
здзівілася, нібы аж залюбавалася: хіба само па сабе магло 
сярод дзічыны заявіцца такое дзіўнае хараство?! А ў Васіля 
ў гэтую ўражлівую хвіліну млосна зайшлося сэрца: мальвы 
любіла маці. Як ні бурчэў некалі працавіты, дбайны, але 
крышку мармытлівы бацька, што «засмечваецца зямля», 
яна кожны год садзіла ў гародчыку кветкі, любіла ў воль- 
ную хвіліну прыпыніцца і зірнуць, пацешыцца на іх, не 
дазваляла нікому іх ламаць. Давала іх толькі каму-небудзь 
на вяселле. Усе ў вёсцы і на хутары ведалі, што яна любіць 
кветкі, дык, лічы, з усіх Янковіч дзяўчаты і маладыя 
кабеты прыходзілі да яе і па насенне, і па букеты. I не 
толькі па насенне ці букеты. Але і спячы тут торт, вышыць 
дарожку, звязаць свэтар альбо пашыць сукенку — маці 
была, як казалі, вялікая майстрыха, «кабета з залатымі 
рукамі...».

3 одуму і журботы Васіля вывеў нечаканы пошчак: 
на паўмёртвай бярэзіне каля ўцалелай, але абгарэлай 
шпакоўні засвістаў шпак. Бач, людзей тут няма, а ён жыве! 
Сядзіць вунь чорны камячок на галінцы і нібы вітае іх 
сваёю песняю. I гэтае яго вітанне было вялікаю ласкаю ды 
пяшчотаю. Бо ўсё ж жывая душа ёсць паблізу — 
не цалкам вымерлае наваколле, не пустыня. Узрушаны, 
Васіль прайшоў уздоўж былога плота да лугавіны, дзе 
пасярод была яма з вадою (там яны мачылі каноплі). 
На лугавіне трава была, лічы, у пояс. Далей, да яміны, 
Васіль не пайшоў. He захацеў таптаць траву.

Прыкінуў па-гаспадарску: калі скасіць усё, а пасля 
яшчэ і атаву, дык, бадай, і хопіць Рыжаму сена на зіму. 
Сена можна скідаць у стажок, а для Рыжага трэ будзе 
зрабіць невялікі ўцеплены буданчык.

Вярнуўся. Да студні. Зруб яе быў напалову спалены, 
разбураны; калі ж Васіль зазірнуў усярэдзіну, дык убачыў: 

там шмат колля, саломы ды травы, але сярод смецця вабна 
і зазыўна паблісквае жывое вока.

— Відаць, найперш пачысцім студню,— нібы параіўся 
з Янінаю, калі і яна падышла сюды.— Будзе вада — будзе 
і ўсё астатняе. А пасля возьмемся капаць яму для зямлян- 
кі. Так?

Яніна моўчкі паціснула плячыма; трымаючыся за рука- 
во яго палатнянай кашулі, нагнулася і таксама з насцяро- 
гаю зазірнула ў калодзеж і тут жа адхінулася — відаць, 
збаялася глыбіні.

— Божа, колькі нарасло дзічыны! — прамовіла, па- 
зіраючы на дворышча, а таксама і на былое прыгуменне, 
дзе буялі, раскашоўваліся загоны жоўтай піжмы, белых 
рамонкаў, зялёна-рудой сухадзяроўкі — дзікага палыну.

— Вельмі баішся заставацца тут, сярод дзічыны? — 
запытаў ён, па-свойму зразумеўшы яе адчайны ўздых.

Яніна прытулілася, даверліва прыхіліла да яго грудзіны 
галаву. Ён пагладзіў шорсткай далонню па яе загарэлай, 
але гладкай маладой шыі і па худаватым плячы.

— Я з табою не баюся...— прамовіла яна ў адказ.— 
Ты ж дужы, смелы.

— He бойся,— і папрасіў, і запэўніў ён.— Зачэпімся. 
Тут жа ўсё сваё, наша. А сваё спрыяе, памагае стаць на 
ногі. Гэта на чужыне, кажуць, цяжка зачапіцца. Бо цяжка 
дабіцца, каб чужая зямля стала бацькаўшчынаю... Хоць, 
канечне, працы тут трэба будзе многа пакласці...

— Хіба мы старыя ці беларукія якія, што будзем 
баяцца работы? — адказала, ужо не з разгубленасцю, а з 
вераю ў яго і свае сілы.

— Ну, дык і пачнем прыжывацца,— сказаў ён, ра- 
дуючыся, што Яніна паспакайнела,— Давай чысціць 
студню.

Неўзабаве Васіль спусціўся па зрубе ў калодзеж, 
узяўся падбіраць колле, звязваць, а Яніна вяроўкаю вы- 
цягвала наверх. Калі ачысцілі, тады па чарзе выбіралі 
драўляным вядром старую пратухлую ваду і вылівалі яе 
воддаль.

3

Сонца сёння, здаецца, зайшло зарана, нібы пашкадава- 
ла, каб яны не надарваліся: і Васіль, і Яніна не стаміліся, 
зусім не думалі пра стому — цягалі і цягалі ваду са студні, 

вылівалі, жадаючы, каб светлы дзень яшчэ доўга не канчаў- 
ся. Старой, нясмачнай вады вунь яшчэ колькі — амаль 
на цэлы круг.

Калі звечарэла, спахапіліся, пакінулі калодзеж у 
спакоі, пачалі дбаць пра начлег. Васіль насек паваленага 
абгарэлага частаколу (калі кратаў і сек, дык з большаю 
моцаю пахла гарэлым), расклаў паблізу калёс цяпельца. 
Пакуль ён напаіў Рыжага і перавязаў на новае месца на 
поплаве, Яніна прымайстравала каля агню саганкі з вадою: 
адзін, каб зварыць булён, другі, каб мець вар, памыць 
пасуду.

Пазней, калі са смакам пасёрбалі булёну — з маладой 
бульбы-самасейкі, са шчопаццю чырвонаармейскіх макаро- 
наў, запраўленага чырвонаармейскаю тушонкаю,— пачалі 
рыхтавацца да сну.

Памыўшы пасуду, Яніна зладкавала на калёсах пас- 
цель — падбіла ўзятае яшчэ ў Ружэвічах сена, дастала 
з клунка тое-сёе са свайго пасагу — дзяружку, падушкі 
і коўдру.

Васіль за гэты час схаваў у надзейным месцы торбу з 
харчам, патушыў цяпельца. He варта, каб яно некаму — 
надта ліхому — кідалася здалёку ў вочы.

Без агню стала цёмна. 3 высі на ваколіцы адразу ж 
пала цемень, накрыла поле, блізкі лес, хутар, іх абаіх 
цішынёю. Гэтая цішыня была, амаль сказаць, нязвыклая. 
Бадай, страшнаватая. Здаецца, звыклыя, вабныя былі 
цёмнае неба, рэдкія далёкія зорачкі, а вось усё астатняе 
насцярожвала ды прыгнятала: па тым, што нідзе вакол не 
рыпалі вороты ці калодзежныя жураўлі, не чуўся чалавечы 
голас ці сабачы брэх, не тарахцелі калёсы альбо не даносіў- 
ся стук сякеры, адчувалася: вакол безжыццёвая, абяз- 
люджаная прастора.

Вёска, хутар, калі яны з людзьмі, дык і цяпер, увечар, 
іншыя. Можа, таксама ціхія, але і ў цішыні ўсё роўна 
адчуваецца жыццё.

— Якая нямая ціш! — прашаптала Яніна, тулячыся 
да яго.— Нідзе ніякага гуку! Хоць бы кот дзе мяўкнуў 
ці нейчы крок пачуўся! Гэткая немата не меней страшная, 
чым гвалтоўная часіна, калі блізка страляюць ці паляць. 
Вусцішна.

— Вернуцца людзі з Германіі, асядуць — будзе ўсё 
па-людску, як і трэба,— супакоіў ён,— Зноў будзе гамана, 
смех, крыкі, песні...

— Калі яшчэ вернуцца! I ці вернуцца?

— Вайна скончыцца, усё ўляжацца, дык адразу і 
вернуцца.

— А ці адпусцяць іх? Ці тут прымуць? — у Янініным 
голасе пачулася трывога.— А можа, іх усіх там, не дай 
божа, замучаць ды паб’юць перад прыходам нашай арміі?

— He можа быць, каб пазводзілі гэтулькі людзей, 
вёсак,— гэтая трывога нечакана перадалася і яму, кальну- 
ла шпількаю ў сэрца, але ён стараўся ёй не паддацца. 
Лягчэй нашмат жыць, калі сам сябе супакоіш, маеш 
моцны дух,— Яшчэ ж увесну, перад наступленнем, пры- 
сылалі каторыя ў Ружэвічы і ў іншыя вёскі весткі, пісьмы, 
пісалі, што маюць многа работы на нямецкіх заводах і 
фабрыках, у вёсках, бяспраўныя, але жывыя...

— Хіба дасі цяпер іхнім гаспадарам вялікую веру? 
Хіба тут, у нас, мала тыя пабілі люду? Каторыя вёскі, як 
нашы Янковічы і блізкія хутары, палілі без людзей, а ў 
каторых зганялі старых, малых у якое гумно, запіралі 
і палілі ўсіх... А на канец вайны... Адзін бог ведае, што яны 
могуць вытварыць ад вялікай злосці...

Васіль таксама адчуваў: вогненны віхор пранёсся ўжо 
на роднай зямлі туды і назад, памчаўся да кастра, адкуль 
выскачыў. Але праўда, як кажа Яніна, хто ж ведае, што 
там, у нелюдзевай бярлозе, будзе, хто выжыве, а хто і не 
ўцалее? Канечне, апошні бой будзе жорсткі, люты. Канеч- 
не, можа быць нямала ахвяр — наўмысных і ненаўмысных. 
Як сярод салдат з розных бакоў, так і сярод цывільнага 
люду — тамтутэйшага і вывезенага,— так, можа, і сярод 
янкоўцаў. А з янкоўцамі павезлі туды яго маці, сястру, 
трох братоў (ён, Васіль, уцёк па дарозе і ў Германію не 
трапіў). Бацька памёр яшчэ тут, у няспаленай хаце, да 
блакады. Лічы, у адзін час з Янініным бацькам. Каб на 
добры час, дык, можа, абодва і засталіся б жыць: адзін 
памёр ад нарыўнога зуба, а другі — ад запалення лёгкіх. 
Іх, канечне, загубіла не хвароба, а вайна, безурачоўе. 
Янініна маці засталася ў бежанстве, у Ружэвічах, а яе сына 
на тым тыдні ўзялі на фронт.

— He дай бог, калі прыйдзецца адным жыць тут...— 
прамовіла Яніна.— Адным на ўсё хутарское і янкоўскае 
поле ці з чужымі, наезджымі, людзьмі...

Аж сшэрхла скура ад яе гэтых думак: праўда, калі 
раптам пагінуць на чужыне ўсе янкоўцы, дык яны за- 
стануцца тут адны, як сіроты ці як апошнія тутэйшыя 
насельнікі. Тады сапраўды Янковічы могуць і звесціся, 
калі раптам у іх, у яго і яе, не будзе дзяцей...

— He. Душа чуе: і жывуць нашы людзі, і жывыя да- 
дому вернуцца,— адказаў ён, цяпер ужо сам сябе пад- 
бадзёрваючы,— Іначай бог зусім ужо нелітасцівы... А мы 
першыя тут, як кажа Васюкоў, пачнем заводзіць новы, 
янкоўскі род...

— От кажаш...— папікнула,— He гняві без дай прычы- 
ны бога, калі хочаш, каб спрыяў...

— Хіба я гняўлю яго? Я ж прашу, каб быў літасцівы. 
I да ўсіх янкоўцаў, і да нас. Што мы дагэтуль найболей 
бачылі? Лічы, адны толькі калатнечы, звады, рабаўніцтва, 
знявагі ды гора...

— А недзе ж там, высока і далёка, рай,— відаць, з 
таемнасцю пазіраючы ў цёмнае неба, прамовіла яна за- 
думліва,— Там лёгка, шчасліва, без калатнечы, звад, рабаў- 
ніцтва, без зняваг і гора жывуць душы, што не грашылі, 
а шмат напакутаваліся на зямлі... Недзе там сядзіць і Ён 
і, можа, нават цяпер пазірае на нас. Бачыць вакол поле, 
лес, папялішчы, але адны шустрыя ды не зусім мудрыя 
маладыя ўжо тут... Відаць, хітае галавою ад нашай заліш- 
няй смеласці...

— He,— да яго скрозь стому, непрыемныя ды горкія 
трывогу і розныя хвалюючыя прадчуванні нечакана пад’- 
юшчыла гарэзнасць.— Ён хітае галавою па іншай пры- 
чыне: гэтыя маладыя — нібы старыя дзед і баба. Разва- 
жаюць, уздыхаюць, скардзяцца, наракаюць, баяцца ўсяго 
і зусім забыліся пра маладое...

Яніна на нейкую хвіліну замаўчала, здаецца, не чакаю- 
чы ад яго цяпер гэткіх гарэзных слоў, а пасля схамянулася, 
у яе быццам неспадзявана штосьці змянілася ў душы, 
прарвалася жывасць альбо гарэзнасць праз смутак, пакуты 
і боязь. Праўда, толькі яна была стражэйшая, затуліла 
яму рот пахкай ад дыму далонькай.

— Ты — што? — не то здзівілася, не то папікнула.— 
Хіба можна такія словы гаварыць?

Васіль хацеў адняць яе маленькую, але дужую далонь 
ад рота, каб яшчэ пажартаваць, пагарэзаваць нават дзеля 
нейкай палёгкі, а яна настойліва не паддавалася. Нават 
не заўважылі, як у гэтай нечаканай кароткай барацьбе 
палымяна ўспыхнула іхняя маладая кроў, апаліла іх 
гарачым, яшчэ амаль непарушаным маладым агнём. Паволі 
зніклі са свядомасці ноч, неба, зямля з усімі яе бедамі і 
клопатамі — міжволі цвердаватая, пахкая дымам далонька 
адкрыла яму рот, апынулася, здаецца, на яго шыі. Яніна 
перастала супраціўляцца, аддана прытулілася, і яны абое 

заціхлі ў пацалунку, што быў усё болей і болей слодычны, 
хмяліў, змушаў часцей біцца іхнія сэрцы, траціць сталую 
ўжо разважлівасць, змушаў забыцца на стрыманасць і 
свядомасць, шпурляў у полымя, што было ўсёперамагаль- 
ным поклічам кахання і жыцця. Супраць гэтага поклічу 
няможна ўстояць. Нават з усёй суровай рэчаіснасцю. 
Ён настойліва вабіў, клікаў у свае ўладанні.

— Мілы! Харошы мой! — праз хвіліну зашаптала 
Яніна,— Як я цябе люблю!

— I я цябе,— прашаптаў і ён, пасля, аддаўшыся 
ва ўладу таго поклічу, яшчэ нешта прамармытаў пяшчот- 
нае ды заціх, бо, здаецца, яны абое адарваліся ад гэтага 
хутара, грэшнай зямлі і птушкамі памчаліся ўвысь, у неба 
ці нават туды, дзе быў загадкавы, недасяжны, як кажуць, 
для зямнога чалавека рай.

Але такі ўжо чалавек, такія яго пачуцці, каханне, 
узнёсласць, шчасце, што яму зусім ненадоўга даецца нешта 
звышпачуццёвае і звышрадаснае, нябеснае, ён застаецца 
зямным, каб не забываўся, што ён якраз чалавек са 
сваімі, зямнымі, пачуццямі, клопатамі ды адчуваннямі. 
Неўзабаве тое «звыш» спала, знікла, маладая кроў пачала 
ўтаймоўвацца, разлівацца спакоем, радасцю па ўсім целе, 
але пяшчота, праўда, затрымалася. I калі Васілю хацелася 
памаўчаць, ціха перажыць урачыстасць жыцця і кахання, 
дык Яніна мела цягу пагаварыць, яшчэ папяшчоціцца, 
выказаць тое цёплае, сардэчнае, што сабралася ў яе ўражлі- 
вай, добрай жаночай душы і чакала сваёй, адпаведнай для 
інтымнасці ды шчырасці, хвіліны.

— Васілёк, ты хочаш, каб у нас было дзіцятка? — 
ціха запытала яна.

— Хачу.
— I я вельмі-вельмі хачу,— узнёсла прамовіла.— 

Здаецца, аж бачу ўжо яго: маленькае, мілае, харошань- 
кае... Малюсенькі носік, малюсенькія вочкі... А каго ты 
хочаш: дачку ці сына?

— Сына.
— Няхай першы будзе сын. Калі вырасце, ён стане 

гэтакі, як і ты: высокі, дужы, са светлымі валасамі, пагляд- 
ны. А пасля яго будзе дачка. Можа, і падобная на мяне. 
А можа, і на цябе. Ты ж паглядны, дык няхай і яна будзе 
такая ж. Кажуць: калі дачка падобная на бацьку, дык 
шчаслівая. Я падобная на тату, дык і маю шчасце. Я даўно 
ўжо, яшчэ да вайны, хацела, каб якраз ты ўзяў мяне замуж, 
быў мой...

— А ў вёсцы ці ў вас, на хутары, калі былі танцы, дык 
уцякала ад мяне альбо сярдзітая была...

— Дурненькі мой,— пагладзіла далонню па яго грудзі- 
не.— I не ўцякала, і не была сярдзітая. Я не хацела, каб 
ты і на другіх дзяўчат пазіраў, усміхаўся ім ці танцаваў з 
імі... I ў Ружэвічах не хацела, каб ты на каго зыркаў... 
Баялася, наварожвала, каб ты не прыстаў у прымы да 
гаспадаровай дачкі. Яна ж, як кошачка на смятану, на 
цябе пазірала, як сыч надзімалася, калі ты са мною танца- 
ваў альбо мяне дадому падводзіў... I я дабілася свайго. 
Узяў мяне — я і шчаслівая. He бяда, што цяпер цяжка, 
гаротна, няўтульна. Век так не будзе. Паспрыяе бог — 
і людзі нашы вернуцца з чужыны, і вёска адбудуецца, і 
жыць будзем добра. Абы мы любілі, шанавалі адно аднаго. 
Дасць бог — і вайны больш ніколі не будзе. Бо ўжо ўвесь 
свет убачыў, колькі пакут, гора, страт прыносіць вайна. 
Людзі захочуць жыць у спакоі, у згодзе ды ў дастатку...

Яна шаптала — то расказвала, то пыталася пра нешта, 
што яе непакоіла,— а ён адказваў адным-двума словамі 
ці маўчаў. Таму абое нават і не заўважылі, як да іх пад- 
краўся, змарыў сон.

Спалі яны ў першую ноч на сваёй бацькаўшчыне, 
напрацаваўшыся, на свежым паветры, соладка, але, мусіць, 
нядоўга: пабудзіў сабака. Ён улёгся нанач пад калясьмі, 
ляжаў ціха, але вось чагосьці заліўся брэхам.

Васіль падхапіўся. He ўбачыў, а толькі пачуў у цеме- 
ні-гушчэчы: Мурзік стаяў паблізу калёс і гаўкаў на пакры- 
тае чарнатою поле.

— Што тут? — падхапіўшыся, са спалохам запытала 
Яніна.

— Нічога не відаць,— адказаў ён,— Можа, цяўкае на 
зайца альбо на вожыка. Ці на якую аўчарку, што адбілася 
ад свайго гаспадара.

— Ваўкі! — усклікнула Яніна і са страхам прытулі- 
лася да яго.

Васіль таксама згледзеў: бліснулі непадалёку, відаць, 
ужо на пагонцы, агеньчыкі. Можа, і нейчыя іншыя — дзе 
тут разбярэшся ўночы ды спрасоння.

— He бойся,— хутка апомніўшыся, супакоіў Васіль і 
дастаў з-пад падушкі падораны Васюковым пісталет,— 
Маем чым абараніцца.

— Кажуць, не надта цяпер ваўкі ды аўчаркі баяцца 
чалавека ці стрэлаў,— бліжэй тулячыся, ціха сказала яна.

Агеньчыкаў на пагонцы скупілася шмат. Ваўкі, 

здаецца. Можа, беглі па іхніх учарашніх слядах, вымкну- 
ліся на пагонку — вынюхаць, хто тут заявіўся жывы, ці 
пачакаць новай важаковай каманды, што рабіць: нападаць 
ці не? Мурзік, адчуўшы страх, сцяўся, баязліва шуснуў 
пад калёсы; Рыжы на поплаве, здаецца, падхапіўся, так- 
сама падаўся сюды, шукаючы ў іх, людзей, абароны.

— На нас ідуць...— задрыжэла Яніна.
Васіль падняў руку і стрэліў — туды, на пагонку, 

панёсся пагрозны агонь. Залажыла ў вушах ад гучнага 
стрэлу. Агеньчыкі замітусіліся, а пасля раптоўна зніклі — 
ваўкі, здаецца, пашыбавалі па пагонцы ў вёску. Мурзік 
выскачыў з-пад калёс і ўжо смела загаўкаў услед перамож- 
ным брэхам.

— 0 божа! — уздыхнула Яніна.— Як б’ецца сэрца. 
Здаецца, выскачыць з грудзей... He, я тут уночы адна 
ніколі не застануся...— і неўзабаве зноў насцярожылася, 
тузнула яго за руку.— Чуеш: тупат?!

Сапраўды, па дарозе ад крычатоўскага лесу хтосьці 
бег. I якраз сюды. Можа, яшчэ ваўкі перлі перад сабою 
ласіны статак. Але, кажуць жа, цяпер ласёў вельмі мала: 
выбілі за вайну людзі, нямала парвалі ваўкі ды аўчаркі.

Здаецца, тупат быў ужо на пагонцы. Бліснула адтуль 
святло. Доўгім яркім промнем. 3 ліхтарыка. Значыць, 
беглі сюды людзі. Здаецца, яны ўжо згледзелі іхнія калёсы, 
Рыжага, запаволіліся і закрочылі марудней, высвечваючы 
папялішча. Падыходзіла, здаецца, не меней дзесяці чала- 
век. Мурзік зноў шуснуў пад калёсы. Ён быў хітры і на- 
вучаны за вайну сабака, не на кожнага чалавека брахаў.

— Хто такія? — за крокі два да іх запытаў пярэдні 
нечаканы госць. Загаварыў па-руску.

— Бежанцы,— адказаў Васіль, амаль нічога не бачачы: 
сляпіла вочы нацэленае на твар ліхтарнае святло.

— Хто страляў? — зноў пачуўся той жа строгі го- 
лас.— Каму быў сігнал?

— Я страляў,— прызнаўся Васіль.— Адганяў ад калёс 
ваўкоў ці аўчарак.

Чалавек, што пытаўся, тут жа загаварыў па-нямецку — 
прышэльцы заварушыліся, загергеталі. Васіль, крыху 
ведаючы нямецкую мову, нават тое-сёе зразумеў.

— Чую па гутарцы: тутэйшыя. беларусы,— сказаў 
перакладчык,— Кажуць: бежанцы.

— Відаць, бежанцы, — прамовіў нехта іншы, здаецца, 
стары ўжо чалавек,— He падобна, каб былі ў засадзе ці за 
сігнальшчыкаў...

— Для іх вайна скончылася ўжо? — здзівіўся хтосьці 
інпіы,— Вярнуліся сюды жыць? На пустэчу?!

— Чалавек, дружа, такі: жывы — пра жывое і 
думае...— зноў пачуўся старэчы голас.— А тутэйшыя лю- 
дзі тым больш... Яны жывушчыя і трывушчыя, як жывёла... 
Зарыецца, як Крот, у зямлю, будзе галодны, голы і босы, 
але выжыве... Пра іхнюю трывушчасць мне яшчэ бацька 
гаварыў: ён быў тут у тую, першую, вайну, нагледзеўся 
ўсяго...

Чалавек з ліхтарыкам падышоў бліжэй. Высокі, з аўта- 
матам у руцэ, у афіцэрскім мундзіры.

— Зброю сюды! — закамандаваў.
Васіль дастаў з-пад падушкі пісталет (калі ткнуў туды, 

не запомніў), падаў. Той выцягнуў руку, забраў, сунуў 
пісталет сабе ў кішэню галіфэ.

— Яшчэ маеш што? — запытаў і, калі Васіль адказаў, 
што цяпер абяззброены, ужо больш паспакайнела: — Гэ- 
та — Янковічы? Так?

Пачуўшы адказ, пачапіў аўтамат на плячук, дастаў з 
афіцэрскай сумкі карту, разаслаў на коўдры, на іхніх 
нагах і, накіраваўшы на яе святло, тыцнуў брудным паль- 
цам у кружок.

— Тут — Пруды? Лявей — Налібакі? Так?
— Так,— пацвердзіў Васіль.
— Чырвонаармейцаў вось тут, у налібацкім лесе, 

бачыў? — загарнуўшы карту, запытаў яшчэ.
— Мы тут толькі першую ноч і ехалі сюды крыча- 

тоўскім лесам, у налібацкім лесе не былі.
— А ў крычатоўскім лесе чырвонаармейцаў бачыў?
- He.
— Калі бачыў, дык гавары. Заманіш у пастку — 

вернемся і расстраляем.
— Праўду кажу. Далібог.
— А з мілкай, як кажуць у вас, і ў шалашы рай? 

Га? — нечакана перамяніў гамонку перакладчык, хапнуў 
Яніну за грудзі.

Яна, у начной белай кашулі, з распушчанымі валасамі, 
віскнула ад болю і страху, схавалася за Васіля. Няпроша- 
ныя госці ўсцешна зарагаталі.

— Можа, і варта было б, смяльчак, пацешыцца з тваёю 
мілкаю, пакінуць пра сябе памяць...— ухмыльнуўся высо- 
кі,— I наш афіцэр, і салдаты даўно ўжо не мелі ўцехі... 
Бач, ён тубылец, ужо пра дамашні прытулак дбае! Каму 
вайна, а каму ўжо і мір, уцеха...

Васіль змаўчаў. Няхай абы-што балбочуць, рагочуць, 
абы не чапалі.

— Ладна, лічыце, пашанцавала вам. Няма часу...— ні- 
бы даючы ім міласціну ці шчасце, прамовіў той,— Але 
водкуп возьмем: дайце нам паесці, папіць.

— Вада ў студні, але старая, нясмачная, а яды мы не 
маем самі...— адказаў Васіль.— Кажу ж, з бежанцаў мы, 
ды ўдзень нас аграбілі. Усё забралі.

— А чым жа харчуецеся? Травою?
— Мы яшчэ...
— Ладна, маўчы. Бачу: маніш, выкручваешся,— аба- 

рваў перакладчык і, павярнуўшыся да сваіх, сказаў ім 
па-нямецку, каб ішлі па каня.

— Пан, ён стары, паранены...— запаліўся, не зважаю- 
чы на асцярогу выратаваць Рыжага, Васіль.— Вам з яго 
толк малы...

— Гэта мы самі ўбачым,— буркнуў той. Нагнуўся, 
здаецца, адпіхнуў нагою баязлівага Мурзіка, выцягнуў 
з-пад калёс клунак, развязаў, выкуліў усё долу. Свецячы 
ліхтаром, выбраў не новыя, але яшчэ моцныя Васілёвы 
суконныя порткі, кашулю; сёй-той з хаўруснікаў высокага 
таксама нагнуўся, пачаў нешта выбіраць сабе.

Васіль моўчкі душыў у сабе злосць, бо ведаў: не варта 
храбрыцца.

Меў ужо горкую, прыдбаную за акупацыю, навуку: 
брыкацца перад людзьмі са зброяю не трэба. Пастраляюць, 
паб’юць — і, не міргнуўшы вокам, не зашкадаваўшы, 
пойдуць далей сваёю дарогаю. Ім забіць чалавека — тое 
ж, што забіць і муху. 3 болем пазіраў толькі, як пера- 
біралі іхнія транты, забіралі лепшае, як двое ці трое пайшлі 
па каня.

— Ладна,— зноў «міласціва» паўтарыў высокі, набраў- 
шы сабе адзення,— брыкаліся, не хацелі мець Генераль- 
бэцырк Беларутэнію, жыць у Остландзе, знацца з культур- 
наю нацыяй, дык жывіце далей з бальшавікамі-азіятамі ды 
з крывадушнымі яўрэямі... Яны зробяць вам тут «рай». Па- 
плачаце, не раз пашкадуеце...

Пасвяціў на студню — туды пабрылі прышэльцы. Вы- 
цягнулі бадню вады, паспрабавалі піць, але, не засмака- 
ваўшы, злосна шпурнулі бадню ў калодзеж, залаяліся і 
палапаталі праз поле на Налібакі — відаць, ідучы ўслед 
за фронтам, імкнуліся лясамі ды палявымі сцежкамі да 
Гродна. Павялі з сабою і Рыжага.

— О божачка! — толькі цяпер азвалася, застагнала

Яніна.— Ну і ночка! Гэта ж маглі і забіць, і павесці з 
сабою... I паздзекавацца...

Васіль не адказаў. Пераадольваў сам і страх, і шкадобу 
па Рыжым, бо меў на каня вялікія надзеі. Які ж ён цяпер, 
без каня, гаспадар? Як стане на ногі? Што — на сабе 
будзе араць, вазіць з лесу дровы?

Больш у гэтую ноч і раніцу яны не спалі, праляжалі 
да світання, не заплюшчваючы вачэй.

4

Па апоўдні, як капалі яміну і раз за разам выкідвалі 
на бакі жоўты пясок, Васіль і Яніна, нібы і не азіраючыся, 
амаль разам заўважылі: з крычатоўскага лесу, прыгінаю- 
чыся, выйшлі два чалавекі — сярод жыта і асоту замільгалі 
іхнія галовы. А прыкмецілі таму, можа, што цяпер, на- 
палоханыя ўночы, былі падобныя на птушак ці звяркоў: 
рабілі сваё, але ні на хвіліну не забывалі, не выпускалі з 
поля зроку наваколле.

На пагонку вымкнуліся знаёмыя людзі. Васюкоў і 
Казлоў. Нізка прыгінаючыся, ішлі якраз сюды, да па- 
пялішча.

Васіль і Яніна вылезлі з ямы, але па ўзмаху рукі Васю- 
кова адразу ж прыселі паблізу горкі выкінутага пяску і 
прынесеных сёння Васілём, акораных ужо жэрдак — на 
кроквы і латы для будучай зямлянкі. Тут жа, ля жэрдак, 
павітаўшыся, селі Васюкоў і Казлоў, абодва з аўтаматамі, 
у афіцэрскіх хромавых ботах і галіфэ, у сялянскіх жупа- 
нах.

— Пераначавалі? — усміхнуўся Васюкоў, зняў бры- 
лёўку і хустачкаю выцер пот з высокага, напалову загарэ- 
лага, напалову белаватага лоба.

— Як бачыце,— адказаў Васіль.
— Ды бачу: жывыя,— прамовіў Васюкоў.— Малайцы! 

Варушыцеся! Студню пачысцілі ўжо, яміну на зямлянку 
скора выкапаеце... А дзе ж Рыжы? Схавалі?

— Рыжага ўжо няма,— запанурыўся Васіль,— Забра- 
лі ўночы немцы. Нагнаў чорт іх неспадзявана.

Васюкоў нічога не сказаў на гэта, пахітаў толькі 
галавою.

Вярнуўся з поля Мурзік, не забрахаў на гасцей, лёг 
паблізу на зямлю: усе былі яму знаёмыя. Па начных 
прыходах у Ружэвічы.

— Mary адным вас суцешыць. Па-першае, хутка схлы- 
не гэтая навала, ачысціцца наша зямля ад акупантаў, a 
па-другое, як перадалі нам сёння па рацыі, і ў гэтую ноч 
наш заслон нямала паланіў немцаў па важнай стратэгічнай 
дарозе каля Несцеравіч і Налібак,— сказаў Васюкоў.— 
Так што, можа, папаліся і «вашыя». Цяпер будуць ад- 
будоўваць гарады і вёскі, што разбурылі...— Зірнуў у Яні- 
ніны вочы. I пільна,— А апроч немцаў, заходзіў хто да 
вас? Са знаёмых?

— He,— амаль у адзін голас адказалі Васіль і Яніна.
Васюкоў хацеў яшчэ нешта запытаць, але ўбачыў у 

Янініных вачах устрывожаную насцярожанасць, дык 
змаўчаў, перавёў позірк на Васіля.

— Маю для вас, маладажоны, прыемную неспадзя- 
ванку,— усміхнуўся,— Прынёс першы ваш сумесны новы, 
савецкі, дакумент, — дастаў з ніжняй кішэні жупана сама- 
дзялковую кніжачку. Здаецца, з выразаным аднекуль і 
наклееным гербам, з надпісамі на вокладцы на дзвюх 
мовах: «Свлдетельство о браке», «Пасведчанне аб шлюбе». 
Падаў,— Віншую! Праўда, пакуль што і самаробны наш, 
сельсавецкі, дакумент, і прыходзіцца ўручаць зусім 
празаічна... Але, думаю, гэта не бяда. Наладзіць мірную 
работу раён — абмяняем на новы, сапраўдны, дакумент 
і ўручым урачыста... Галоўнае іншае: вы першая новая 
сям’я на вызваленай зямлі нашага сельсавета! Хоць і 
з рызыкаю, але чэпка стаіцё на зямлі! Малайцы! Як і ўсе 
беларусы, вы шматпакутныя, але жыццялюбныя, руплі- 
выя, цягавітыя!

Новы, адзін на дваіх, дакумент узяў Васіль. Цеплынёю 
аблілося сэрца: паверылася, што нават і з гэтым самароб- 
ным дакументам павінна пачацца ў іх зусім новае жыццё. 
He толькі, як кажуць, законнае, але сапраўднае, спакойнае, 
радаснае, якое яны бачылі ў марах і летась, і сёлета, калі, 
хочучы пажаніцца, з нецярпеннем чакалі канца доўгай 
вайны і пачатку мірных дзён.

— На добры толк, дык і не шкодзіла б замачыць такую 
важную падзею...— усміхнуўся Васюкоў, бачачы, што і 
сваёю ўвагай, і гэтым дакументам усцешыў маладажонаў.

— Трэба было б, але няма гарэлкі,— збянтэжыўся 
Васіль.

— Нічога,— лагодна прамовіў госць,— Замочым паз- 
ней, нікуды гэта не збяжыць. Абы былі мы, а гарэлка, 
гулянкі будуць.— I зноў пільна зірнуў на Яніну, што тая 
аж збянтэжылася. I Васіль адчуў: нешта Васюкоў нядаўна 

не дагаварыў, штосьці яго вельмі непакоіць, ды толькі ён, 
здаецца, стрымліваецца ўсё гаварыць пры Яніне. Нібы ў 
доказ гэтага Васюкоў неўзабаве і прамовіў: — Маю да вас, 
маладыя людзі, яшчэ адну размову. He дужа прыемную, 
але вельмі сур’ёзную, адказную...

Зноў учэпіста зірнуў на Яніну, запытаў:
— Скажы, маладзічка, дзе твой брат?
Тая знерухомела, залыпала вейкамі, насцярожана 

зірнула на Васюкова. Янку яшчэ на тым тыдні з івянецкага 
прызыўнога пункта ўзялі на фронт. Яны, Яніна, яе маці, 
Васіль, усе разам адвозілі таго ў Івянец, развіталіся, 
жадалі яму добра ваяваць, застацца жывым і вяртацца 
дадому.

— He заяўляўся часамі тут, каля вас?
Яніна пахітала галавою: не. Вусны яё плаксіва ўздрыг- 

нулі. I да яго, Васіля, шыбнула цяплынь да галавы: ён 
адчуў нейкую бяду.

— Вось што, дарагія мае,— Васюкоў паклаў ім рукі 
на плечы.— Буду з вамі шчыры, як з сябрамі. Памагалі 
дагэтуль, памажыце і цяпер... Адным словам, як і самі 
бачыце, тут, на вызваленай зямлі, ідзе набор у Чырвоную 
Армію. Люд разумее патрэбы вайны, краіны, ідзе з патрыя- 
тычным настроем. Але ёсць і такія, што ўхіляюцца ад 
набору — падмалоджваюцца, прыбаўляюць сабе гады, 
хаваюцца, уцякаюць з часцей. I вельмі шкода, што сярод 
гэтых дэзерціраў ёсць добрыя людзі. Паліцаі, зламыснікі 
пусцілі чутку, што нашы цяпер помсцяць люду Заходняй 
Беларусі за тое, што ён не сышоў у бежанства, быў у 
акупацыі, паводзіўся адмыслова,і яшчэ нібы за тое-сёе... 
Маўляў, бяруць у Чырвоную Армію маладых мужчын і 
хлопцаў, партызан таксама і, нават не пераапранаючы, 
адразу ж кідаюць у бой — бярыце самі свае гарады ды 
вёскі... I, плятуць, цывільны люд, партызаны, нязвыклыя 
да адкрытых баёў, гінуць тысячамі... Дык вось, Яніна, 
ваш Янка паверыў гэтай хлусні і ўцёк са сваёй часці...

Васіль, жахаючыся ад таго, што натварыў швагер, 
анямеў; Яніна ад новай небяспекі, што заявілася над ёй 
і раднёю, збялела: небяспека была велізарная.

— Паверце, я таксама вельмі перажываю, — прамовіў 
Васюкоў,— па-першае, дэзерцірства — злачынства, па 
законах ваеннага часу караецца строга. Па-другое, у 
роспачы ці ў страху, разгубленасці Янка прыбіўся да банды 
Вяршка... А самі ведаеце, хто такі Вяршок. Адпеты бандзю- 
га... Ен змусіць маладога хлопца стаць забойцам...

— 0 божа! — усклікнула Яніна і закрыла твар рукамі.
— Я не страшу,— сказаў Васюкоў.— Кажу ж, шчыра 

шкадую, што такое вытварыў Янка. Добры ж хлопец. 
Працавіты, шчыры, сарамлівы. Ды толькі во такі надумлі- 
вы ды... Я вас папрашу: зойдзе ён да вас — змусьце, 
упрасіце, каб напрамілы бог уцякаў ад Вяршка ды ішоў 
з пакаяннем у ваенкамат. Праўда, я не даклярую, што яму 
даруюць, але... Мне здаецца, у яго ёсць адзін маленечкі 
шанц. Яму трэба не толькі вярнуцца, пакаяцца, але і 
прывесці Вяршка з хеўраю. Альбо падказаць іхнія хады, 
схованку. Гэта будзе нялёгка зрабіць, але, паўтараю, я тут 
бачу нейкі шанц...

Яніна застагнала ад болю і адчаю, халадзеючы не 
толькі ад страху за Янкава жыццё, але і ад нейкай без- 
выходнасці.

— Вайна ёсць вайна, — уздыхнуў Васюкоў.— Канечне, 
гінуць на ёй людзі, але няпраўда, хлусня, што тых, хто 
быў у акупацыі, пасылаюць наўмысна на смерць. Для 
Чырвонай Арміі, для краіны кожнае чалавечае жыццё 
дарагое...

Слухаючы, Васіль цяпер зразумеў, чаму Васюкоў і 
Казлоў ішлі сюды прыгнуўшыся. Можа, і асцерагаліся 
Вяршка з шайкаю, можа, і не хацелі, каб іх тут бачылі, 
а па-трэцяе, можа, там, у лесе, употай запыніліся байцы, 
гатовыя ў любую хвіліну напасці на шайку. Няма спакою 
і бяспекі ні ўночы, ні ўдзень. Можа, яны з Янінай сёння 
які ўжо час пад нейчым пільным і незычлівым назіркам 
альбо нават і пад прыцэлам? А што будзе пасля таго, калі 
Васюкоў і Казлоў пойдуць адгэтуль, пакінуць іх безабарон- 
нымі? Што будзе ў гэтую ноч? 3 Вяршком не дай бог 
сустрэцца. Той — сапраўды забойца з забойцаў, карнік, 
нямала праліў людской крыві разам са сваімі гаспадарамі- 
акупантамі. А на яго, Васіля, у яго, пэўна ж, асабліва 
свярбяць рукі — за тое, што ён адмовіўся ісці служыць 
у паліцаі і не аддаў яму Яніну. Праўда, у Вяршка па 
ўсіх вёсках было шмат нявест і «жонак», але, канечне, той 
зламыснік за няўдачу затаіў не толькі злосць, але і 
помсту...

— Яшчэ раз папрашу,— уздыхнуў Васюкоў, паціснуў 
ім плечукі.— Убачыце Янку — пагаварыце, памажыце ці 
нават і змусьце яго адумацца, зрабіць іншы, высакарод- 
ны, выбар. А Янка да вас зойдзе. I, можа, нават не 
адзін.

Васіль і Яніна падакляравалі, што, калі ўбачацца з

Янкам, пагавораць з ім так, як трэба; Васюкоў і маўклівы 
Казлоў неўзабаве пакінулі хутар.

— Божа, што ён сабе надумаў? — сашчаміўшы калені 
рукамі, захітала галавою, забедавала Яніна.— I праўда ж, 
можа зусім марна ды ганебна скласці галаву... Выжыў у 
вайну, дык прападзе цяпер, пасля вайны. Малады, здаровы. 
У васемнаццаць гадоў,— Заплакала. 3 вачэй паплылі па 
загарэлых шчоках буйныя слёзы. Пасля паскардзілася: — 
Ну чаму ты, божа, такі нелітасцівы? Дзе ні ступі, куды ні 
павярніся, дык усюды адна бяда ды гора...

— Сам Янка вінаваты,— прамовіў Васіль, разумеючы, 
што не вельмі суцешвае Яніну, а яшчэ болей дадае ёй 
пакут.— He ўцякаў бы — дык і не было б ніякай мітрэнгі. 
Можа, быў бы і шчаслівы — абмінула б куля, абмінуў бы 
і асколак...

Яніна маўчала, моўчкі плакала. Канечне, яна, кабета, 
сястра, вастрэй, балюча адчувала трывогу, пакуту як за 
брата, так і за маці: Янкаў учынак ніколечкі не ўсцешыць 
і тую, не прынясе радасці.

«Дзе ён цяпер можа быць? — падумаў Васіль пра 
швагра,— У ружэвіцкім лесе ці тут, у нашым? Хто ж яго 
ведае. Паспрабуй знайсці іголку ў стозе сена ды яшчэ 
такою неспрыяльнаю часінаю. Колькі ні сноўдай, можаш 
не напаткаць, а вось нарвацца на ліха, сам скласці галаву 
можаш лёгка і незваротна...»

Васіль моўчкі падняўся і зноў апусціўся ў яміну — 
колькі ні адчайвайся, ні пакутуй, а жыць, дбаць пра 
прытулак усё роўна трэба. Дзеўбануў рыдлёўкаю — яна 
заскрыгітала, адкалупнула толькі са жменьку рудаватага, 
лічы, ужо гліністага пяску.

Неўзабаве, наплакаўшыся, апусцілася ў яміну і Яніна, 
таксама пачала дзяўбаць рыдлёўкаю рудую цвердзь і вы- 
кідаць яе на насып.

5

Янінін і Васілёў лёс рашыўся сёлета ўвесну, калі 
пацяплелі ночы, пырснула маладзенькая, кволая зелянота 
на дрэвах.

У адзін з такіх позніх майскіх вечароў яны сядзелі на 
лаўцы каля Янінінага гаспадара і, як у ранейшыя веча- 
ры, шапталіся, па-маладому гарэзавалі. Абое аж уздрыг- 
нулі, калі нечакана з ганка пачулі строгі голас Янінінай 
маці, старой Чапроўскай:



— Яня, ідзі ў хату! I ты, Вацік, зайдзі...
Паслухалі. Сціхлыя, наструненыя, пайшлі на кліч. 

Васіль тупаў з насцярогаю: ён, прызнацца, пабойваўся 
Янінінай маці — невысокай, худой, кульгавай старой 
кабеты. Яму які ўжо час і тады, калі хадзіў разам з Янінаю 
ў Янковічы ў старую, польскую, школу і, бывала, крыў- 
дзіў яе, дробненькую, паглядную дзяўчынку (крыўдзіў 
нават па невядомай яму самому прычыне), і цяпер, калі 
прыйшлося разам ратавацца, шукаць прытулку ў Ружэві- 
чах, паразумецца — здавалася: старая Чапроўская (хоць 
якая яна была старая?! Ёй ішоў яшчэ ўсяго толькі сорак 
другі год!) недалюблівае яго, зыркае спадылба, нібы на воў- 
ка, стараецца ні сустрэцца з ім, ні загаварыць. А калі 
спаткае выпадкова на дарозе ці мусіць пры людзях сказаць 
слова, дык не пазірае ў вочы, буркне нешта толькі для 
адчэпнага. Пагэтаму і ён намагаўся не трапляць ёй на 
вочы, не заходзіў у хату, дзе кватаравалі Чапроўскія. Хоць 
яна, старая, канечне, ведала, што яе Яніна «любіц- 
ца», як казалі ў Ружэвічах, з маладым бежанцам, сваім 
земляком. Цяпер Чапроўская, відаць, клікала іх на нейкі 
суд.

Яніна і Васіль зайшлі ў невялікую, на адзін пакой, ха- 
ту, дзе на вокнах віселі цёмныя фіранкі, а на камінку 
тлела лучына. Чапроўская сядзела ўжо пры стале, абапі- 
раючыся на гладкую ядлоўцавую кавеньку; на другі бок 
стала прымайстраваўся светлавалосы Янка; на тапчане 
сядзелі гаспадары, Кажушкі.

— Садзіцеся, галубэ,— не то сярдзіта, не то лагодна 
прамовіла Чапроўская і паказала ім месца на лаве — па- 
блізу сябе.

Яны паслухмяна селі. Нібы вінаватыя ці нібы са- 
праўды на нейкім судзе.

— Скажыце вы мне: праўда гэта ці не, што людзі га- 
вораць? — рашуча запытала Чапроўская.— Што вы хадзі- 
лі да ксяндза і дамаўляліся, каб ён даў вам шлюб?

Васіль з трывогаю апусціў галаву: Чапроўская су- 
праць таго, што яны «любяцца», думаюць пажаніцца? 
Па-другое, чаму яна пытаецца пра гэта не ў адной Яніны, 
але і ў яго? Што надумала яна? Разлучыць?

— Хадзілі, гаварылі...— нечакана смела прызналася 
Яніна.

Яе маці, бадай, разгубілася і з адчаем зірнула на 
іх абаіх. Васіль не падымаў галавы, але душою адчуваў 
гэты гіільны разгублены і адчайны позірк. Калі ж на міг ас- 

меліўся падняць вочы, дык аж зд.зівіўся: сярдзітая 
кабета была цяпер зусім не сярдзітая, а разгубленая і нібы 
хацела заплакаць, чамусьці найбольш пазіраючы на 
яго рукі. Ён, бянтэжачыся, нібы які рабаўнік, не ве- 
даў, дзе дзець іх, гэтыя свае рукі — вялізныя, з шырокімі, 
па лапаце, далоньмі ды з ёмкімі пальцамі. Ад іх, таксама і 
ад шырозных плячэй ён здаваўся здаравідлам, мядзведзем, 
а Яніна побач з ім выглядала зусім дробная, кволая, як 
лань. Аж сцяўся ад адчування гэтай сваёй велічы, ду- 
жасці і, здаецца, няўклюднасці ды ад Янінінай кволасці. 
Адчуваў: з-за гэтай жа прычыны, мусіць, хоча цяпер і за- 
плакаць Чапроўская,— бачыце, на яе дзіцятка квапіцца 
гэткі велікан.

— Каб не такі час, дык я не замінала б, не стаяла 
на вашай дарозе...— урэшце ціха і чулліва і, галоўнае, 
здаецца, сапраўды лагодна да Васіля сказала Чапроў- 
ская.— Няхай бы сыходзіліся і жылі сабе на здароўе, калі 
ўпадабалі адно аднаго. Я пра цябе, хлопец, нічога бла- 
гога не скажу...

Ён, пачуўшы гэта, усцешыўся, здзівіўся: няўжо гэтая, 
як здавалася, вельмі строгая кабеціна не вастрыла і не 
вострыць на яго зуб?

— Як не скажу нічога благога ні пра тваіх дзеда і бабу, 
пра бацьку-нябожчыка. Гаспадарлівыя, талковыя, паважа- 
ныя ў вёсцы былі людзі. I на маці ні злосці, ні крыў- 
ды не маю. Гаротніца яна. На далёкім свеце цяпер недзе 
з дзецьмі пакутуе... Але ж...— гаворачы, Чапроўская ад- 
НУ РУКУ пакінула на кавеньцы, другую прыклала да 
ўпалых грудзей,— Хіба цяпер, дзеці мае, думаць пра вясел- 
ле? Кажуць жа, скора Саветы наступаць пачнуць, будзе 
непадалёку вялікая бітва... Хоць бы жывымі застацца... 
Людзі янкоўскія вывезеныя, вёска спаленая, пустая, дзі- 
кая... Мы яшчэ тут... Ці да галавы, кажу, ігрыш- 
ча?! — I, бачачы, што нішто іх, моладзь, не палохае, па- 
прасіла: — Пачакайце хоць крыху, дзеці мае, няхай усё 
ўтрасецца, уляжацца. Бо цяпер я вам і вяселля ніякага 
не зраблю. I няма з чаго, і няма дзе...

— He трэба нам вяселля,— абзыўнулася Яніна.— 
Шлюб возьмем — і ўсё, жыць будзем...

— Што ты гаворыш, дачка?! — усклікнула маці,— 
Як жыць без вяселля?

Чапроўская з надзеяю і з мальбою зірнула на Янку: 
ты ж, сын, за гаспадара ў нас, дык памажы! Але той, 
малады, Васілёў сябрук, яшчэ ніжэй угнуў галаву, ві-

даць, не ведаючы, што парадзіць у такой важнай справе.
— Яны, пані Зося, яшчэ не думаюць пра тое, пра што 

вы ўжо са сваёю мудрасцю талкуеце,— уставіў слова 
гаспадар, лысы, таўсматы, спагадны, але жартаўлівы, часа- 
мі нават кплівы чалавек.— У іх пра іншае думкі. Мала- 
дому з маладою маладое ў галаве...

Кабеты збянтэжыліся. Засаромеўся і Васіль. 3-за свай- 
го жаніхоўства. Нехта іншы, падумалася цяпер яму, нават 
маладзейшы, хірлявы, жаніўся да вайны ці ў вайну — 
рабіў усё па-чалавечаму, як і трэба, а вось падумаў ён 
пра жаніцьбу напрыканцы калатнечы — усё нібы да- 
часна, сорамна. Быццам спяшаецца, адно толькі грэш- 
нае мае ў галаве.

— Божа ж мой! — пахітала сіваватаю галавой Чап- 
роўская.— Hi двара ні кала, а думаюць сыходзіцца, 
жыць, сям’ю новую ладзіць...

— Можа, і не варта, пані Зося, баяцца ды нара- 
каць,— зноў сказаў гаспадар. Але ўжо сур’ёзна, без кпі- 
наў.— Абое маладыя, здаровыя, змалку навучаныя да ра- 
боты. Па-другое, не такі ўжо і галец ваш зяць. Пры- 
блукаў сюды летась з пустымі рукамі, голы як бізун. 
А цяпер мае свае калёсы, плуг, пілу, сякеру, косы. Mae 
каня. He прапаў, адным словам, без бацькі ды маткі. Сам 
па сабе на ногі стаў. Малайчына! Парабкаваў, лічы, у 
Дошчачкі-скнары, быў малатабойцам у каваля, але сабраў, 
кажу, усё для гаспадаркі. Са сваёй долі, што зарабіў 
за восень і зіму, увесну пшаніцу пасеяў, картофлю па- 
садзіў... Сталы ўжо, адным словам, гаспадар. He прапа- 
дзе і сам, і дачка ваша за ім не загібее...— He вытрываў, 
усміхнуўся.— Праўда, я думаў: да багацейкі, да гаспа- 
даровай Данусі-мілусі, прылепіцца ў прымы. Крышку ка- 
савокая, гугнявая, але затое вунь з якім загуменнем, адна 
ў бацькоў, з добрым пасагам. Дошчачка, гешэфтуючы з 
воласцю, за вайну яшчэ болей абжыўся... А ён, кажу, 
выбраў такую, як і сам — бежанку, сірату...

Усе змаўчалі. Можа, і з-за зразумелай усім няё.мкасці: 
Дошчачка, можа, і меў нейкія скрытныя намеры, калі браў 
Васіля-бежанца на кватэру, і тая Дануся-гультайка, 
здаецца, была б рада, каб малады кватарант хіліўся да 
яе, але вось Васіль выбраў іншую.

— Бог сірот любіць, але шчасця, долі не дае,— праз 
хвіліну-другую ўздыхнула Чапроўская.

— He бойцеся, не бядуйце, кажу, пані Зося. Абое 
спраўныя, не прападуць,— супакоіў Кажушка.— Харошая 

372



пара, аж люба паглядзець: ён — багатыр, а яна — 
каралеўна... Можа, усё і добра будзе. А шчасце, я вам 
скажу, само і не даецца, за яго трэба нямала папаку- 
таваць...

— Шчасце ці бяда, пане мой, можа, яшчэ вызна- 
чана кожнаму на родзе...— зноў цяжка ўздыхнула Чап- 
роўская.— Я дык бяды колькі хочаш пазнала, а шчасця, 
як вы кажаце, лічы, і не бачыла яшчэ.

Назаўтра, калі ўжо ўсе ў Ружэвічах ведалі, што бу- 
дуць браць шлюб маладыя бежанцы, Дошчачкі пасва- 
рыліся.

Васіль не чуў, за што тыя не паладзілі, колькі і што 
сказалі адно аднаму, але, падыходзячы пад полудзень да 
двара з канём (абганяў дагэтуль гаспадарову буль- 
бу), залавіў толькі з-за сянец апошнія Дошчачкавы 
словы: «...гэта вы, баб’ё, такога спраўнага хлопца ўпусці- 
лі. Ты, старая скнара, баялася лішняй лыжкі смятаны ці 
лішнюю лусту хлеба даць, вечна наракала, што ён жарэ не 
ў сябе, а ты, маладая, дурная. Падкацілася б, пры- 
грэла — дык і быў бы твой... Звязала б рукі ды ногі — 
нідзе не дзеўся б...»

Янініны і Васілёвы бацькі некалі былі ў налібацкай 
парафіі, але Яніна і Васіль шлюб узялі ў тутэйшым, ружэ- 
віцкім, касцёле (налібацкі касцёл разбурылі яшчэ летась, 
калі ішоў у Налібаках бой між партызанамі і нямец- 
кім гарнізонам).

3 халоднага касцёла і з-за строгай шэрай касцельнай 
агароджы Яніна і Васіль выйшлі на сонечны, цёплы і 
прасторны двор жонкаю і мужам. Урачыстыя, аспакайне- 
лыя (скончыліся многія хваляванні), радыя, толькі крыш- 
ку збянтэжаныя.

Спусціліся з касцельнай горкі, пайшлі па тупкай сця- 
жыне каля сухіх старых платоў, зялёных гародаў, садоў з 
густой крамянай завяззю і ціхіх, прымлелых ад яркага 
ліпеньскага сонца хат. Апроч дзяцей, лічы, нідзе нікога 
не было, але на іх, маладых, адхінуўшы фіранкі, па- 
зіралі з кожнага акна. Гаспадыні, старыя дзяды і ба- 
булі. I, мабыць, усе яны не толькі здзіўляліся, што яны 
ў такую часіну ўзялі шлюб, але заўважалі, што на ім, 
Васілю, пазычаныя ў гаспадара хромавыя боты, гаспада- 
ровага сына і чорны суконны касцюм — калі Васіль уця- 
каў у блакаду з абозу, што гналі немцы і ўласаўцы ў

Стоўбцы да чыгункі, дык, як і казаў Кажушка, пабег у 
чым стаіць. Здаецца, не пазіралі на іх толькі з тых акон 
у канцы вёскі, дзе замест шыб у некаторых хатах бы- 
ла фанера — шыбы павыбівала ад узрываў упалых тут 
падбітых самалётаў.

Лічы, у самым канцы вёскі на іхняй дарозе была 
высокая і доўгая драўляная будыніна, накрытая чыр- 
вонаю чарапіцаю. Тут за панамі была гміна, у нямец- 
кую акупацыю — воласць. Цяпер, пасля адыходу немцаў, 
трэці ўжо дзень тут быў сельсавет. Над дзвярыма сель- 
савета, сведчачы пра новую ўладу, віселі неварухлівыя 
ад спякоты два сцягі — чырвоны і чырвона-зялёны. Праў- 
да, самі сельсаветчыкі ўдзень былі ў сельсавеце, а нанач 
(мусіць, да прыходу чырвонаармейцаў) ішлі ў лес. Цяпер 
на ганку сельсавета стаяў вартавы, з сярэдзіны чуўся 
вясёлы гоман.

Неспадзявана ў расчыненае акно высунуўся светла- 
валосы, рыжаваты камісар Васюкоў, махнуў ім рукою: 
зайдзіце сюды! I пасля, калі яны зайшлі ў пакой, 
дзе Васюкоў сядзеў са сваімі таварышамі, пачулі прыса- 
ромліванне:

— Эх, Васіль! Эх, Яніна! Усё па-старому, па-даўней- 
шаму робіце. А ў нас тут ужо, як бачыце, новая, Савец- 
кая, улада. Нават да прыходу Чырвонай Арміі. Дык і 
трэба ўжо рабіць усё па-новаму. Тут, у сельсавеце.

Тут, у старшынёўскім пакоі, абабітым выцвілымі, 
яшчэ нямецкімі бела-рудымі, у палосачкі сям-там ада- 
дранымі шпалерамі, але ўжо не са старым, а з новым 
партрэтам на сцяне (з партрэтам Сталіна), стаяў моц- 
ны дубовы стол, накрыты зялёным сукном і шклом, аба- 
пал сцен прыхінуліся крэслы з зялёнымі, сцёртымі ся- 
дзеннямі. На бліжэйшым да стала крэсле сядзеў таварыш 
Васюкова, Казлоў.

— Зараз мы вас абчалавечым як след,— усміхнуў- 
ся Васюкоў, дастаў з верхняй шуфляды стала тоўсты сшы- 
так з цвёрдымі сінімі вокладкамі, закрэсліў на верхняй 
вокладцы нейкі нямецкі надпіс, пасля вырваў у сшытку 
некалькі спісаных першых старонак, сунуў іх у адну з 
шуфляд.— Назавём так: «Кніга рэгістрацыі грамадзян- 
скіх шлюбаў». Так, пры сведках,— назваў сваё і таварыша- 
ва прозвішча,— 5 ліпеня 1944 года пад нумарам адзін за- 
рэгістраваны шлюб грамадзян Ружэвіцкага сельсавета 
Грыгарцэвіча Васіля Уладзіслававіча і Чапроўскай 
Яніны Іосіфаўны,— а пасля, калі запісаў год, месца, дз€! 

яны нарадзіліся, колькі скончылі класаў школы, іхнюю 
нацыянальнасць, новае Янініна прозвішча і павіншаваў 
іх з «законным шлюбам», усміхнуўся Казлову: — Федзь- 
ка, давай марш Мендэльсона.

Спакойны, нават марудлівы, русявы масквіч Казлоў 
дастаў з кішэні афіцэрскіх штаноў новенькі, белы, з ка- 
рычневым дрэвам трафейны губны гармонік, прыклаў да 
вуснаў і зайграў. Незвычайна ўрачыста, лічы, у нры- 
выклых да нямецкіх маршаў і адвыклых за вайну ад 
сваёй ці вось такой музыкі вушах пачулася гэтая незнаё- 
мая, але шчырая, узнёслая мелодыя, здаецца, запалані- 
ла, узвысіла ўсіх, і ў Васіля ў гэты момант аж сцісну- 
лася ў горле ад нахлынутай радасці і затоенай тры- 
вогі. Яніна, як заўважыў, не вытрывала, моўчкі 
заплакала.

— Сапраўды, аж усё ў душы перавярнулася...— 
калі аціхла музыка (праўда, узнёслы дух яе па-раней- 
шаму быў у пакоі), усхвалявана прамовіў Васюкоў. Ві- 
даць, гэты нечакана мірны, пасляваенны ўжо, сціплы і ў 
той жа час велічны абрад таксама ўразіў, расчуліў яго 
мужнае сэрца, што абнемагло ўжо ад вайны і яе суровага 
жыцця.— Усё будзе добра. Нашы вызвалілі ўжо Мінск. 
На днях будуць тут. Дык і правільна, трэба дбаць пра 
жыццё, пра будучыню...

Паціснуў ім рукі, пацалаваў у шчокі.
— Віншую! — усміхнуўся і — мужчына, баец — не 

выцерпеў, сцёр даланёю буйную слязу, што выплыла і хут- 
ка пакацілася па выгаленай шчацэ. Стукнуў кулаком у 
сцяну, гукнуў: — Вольга! Нясі свае ягады.

Тут жа зайшла сюды радыстка Савельева — высо- 
кая, светлавалосая, у зялёнай спадніцы і гімнасцёрцы, 
падпяразаная салдацкім рэменем маладая дзябёлая дзяў- 
чына. Перад сабою несла поўны кацялок спелых суніц. 
Высыпала іх на стале, на падрыхтаваным Васюковым 
чыстым лісце паперы. Суніцы запахлі лесам, сонцам, га- 
рэлі на белым лісце чырвоным цяплом дабрыні і сар- 
дэчнасці.

Васюкоў у гэты час дастаў з-пад стала нямецкую 
паўтарачку з ромам, з ніжняй шуфляды — зялёныя кубкі.

— Грэх не замачыць такую падзею,— усміхнуўся, на- 
ліваючы пакрысе пітво ў пасуду,— Падарунак, праў- 
да, уручыць цяпер не можам. He ўдасца выставіць і 
шчодрых ласункаў. Затое шчыра, ад усёй душы пажадаем 
хуткага заканчэння вайны, міру, трывалай сям’і, любо- 

ві, шчасця! — Патрымаў міг кубак з пітвом у руцэ, а пас- 
ля сказаў усміхаючыся: — Горка!

Услед за ім, ляскаючы далоньмі, загаркавалі і ўзнёс- 
лыя Казлоў ды Савельева. Яніна і Васіль злёгку паца- 
лаваліся.

Яніна дагэтуль яшчэ не піла ні гарэлкі, ні віна, дык 
памачыла толькі вусны, зморшчылася; Васіль пасля хва- 
робы-жаўтухі таксама не ўжываў ніякага спіртнога 
пітва, але цяпер не мог ад яго адмовіцца.

Ром быў цёплы, адмыслова, не зусім прыемна, пах- 
нуў, дык піўся з неахвотаю. Але Васіль, уздрыгваючы, 
лічы, пакрываючыся пупырышкамі, нібы ад холаду, апа- 
ражніў усё, адчуваючы, як апякло горла, нутро, пайшла 
па жылах цеплыня і сёння — ці не без прывычкі — тут 
жа шыбнула ў галаву лёгкім хмелем.

— Частуйцеся,— запрасіла Савельева (яна выпіла 
сваю долю не зморшчыўшыся) і першая ўзяла колькі су- 
ніц.— Няхай у вашым жыцці, Янька і Васька, будзе шмат- 
шмат салодкага, як і гэтыя ягады...

Падзякаваўшы, Васіль укінуў у рот колькі суніц — 
яны сапраўды былі салодкія, прыемныя, перабілі до- 
сыць нясмачны пах рому. Усе астатнія таксама закусва- 
лі суніцамі, усміхаліся, былі задаволеныя і радыя.

...Чапроўская блаславіла ды пацалавала іх яшчэ на 
ганку, запрасіла ў хату. Цяпер гэтая кабета, апранутая ў 
святочную чорную, з чырвонымі кветачкамі сукенку, абу- 
тая ў туфлі, хоць і плакала, але здалася зусім не 
строгая, вельмі лагодная, як і яго, Васілёва, маці.

— Кажушкі паехалі на сенакос, сказалі, што папрыве- 
цяць вас ужо ўвечар,— сказала яна.— Так што садзіцеся 
за стол, будзем палуднаваць. Бо і мне трэба бегчы ту- 
ды, да іх.— Калі падала па місцы гарачага, без мяса ды 
косткі, але добра забеленага смятанаю шчаўя, па лусце 
хлеба, запынілася каля стала і сказала маркотна: — 
Выбачайце, дзеці, што не частую як след, не прымаю 
гасцей... Што вяселле ваша як і не вяселле... Быў бы 
іншы час — дык усё было б па-другому, інакшаму...

— Нічога, мама,— жвава прамовіла Яніна, садзячыся 
за стол.— Затое нас добра пачаставалі ў сельсавеце. На- 
ват і выпілі патроху.

— Хто ж вас так прывеціў? — не то ўзрадавалася, 
не то засмуткавала Чапроўская. Узрадавалася, відаць, 

з-за таго, што іх, маладых, уважылі чужыя людзі, за- 
смуткавала, пэўне, з-за таго, што, як сказала, не можа 
як след адсвяткаваць сама.

— Васюкоў,— адказала Яніна.
— Добры чалавек,— пахваліла яго Чапроўская,— 

дай бог яму добрае здароўе, доўгае жыце...
Васіль моўчкі сёрбаў шчаўе і ў размову не ўступаў. 

Па-першае, ён бянтэжыўся перад Чапроўскаю, што ўжо не 
толькі пасягнуў на яе дачку, але ўжо і яе зяць, па-другое, 
ён зусім ап’янеў. На яго лобе, здаецца, выступіў густы 
пот. Ап’яненне гэтае, канечяе, было часовае, неўзабаве той 
глыток рому, што ён выпіў, павінен быў разысціся, стра- 
ціць сваю моц.

Лдчуваючы, што разам з маці трэба ісці на сенакос 
і Яніне, Васіль неўзабаве падзякаваў Чапроўскай і меўся 
ісці да сваіх гаспадароў.

— Куды ж ты, сын, пойдзеш ужо? — хаваючы ад яго 
вочы, прамовіла Чапроўская і завіхнулася прыбраць са 
стала.— Ты ж не чужы ўжо нам. Свой... Мне — зяць, 
Яні — муж...

— Ды, казаў Дошчачка, пасля полудня па сена трэба 
ехаць,— пранікаючыся павагаю і падзякаю да Чапроўскай, 
сам дабрэючы, сказаў ён.

— He прападзе ні Дошчачка, ні яго сена,— разваж- 
ліва, здаецца, важка ацэньваючы кожнае слова, адказала 
Чапроўская, але па-ранейшаму не пазіраючы ім абаім у 
вочы. — Ідзіце адпачніце... Я вам у гумне на сене паслала...

Васіль ад неспадзяванасці зірнуў на Яніну: тая ў 
гэтую ж хвіліну густа ўспыхнула чырванню, адвяла ад яго 
позірк.

— Мы, можа, паможам вам, мама...— збянтэжана пра- 
мовіла яна.

— Справімся і без вас,— здаецца, наўмысна страгава- 
та сказала Чапроўская. Пасля, бачачы, што яны абое за- 
саромеліся, як яшчэ малыя дзеці, хуценька падалася 
за печ і дадала ўжо адтуль:

— Ну, ідзіце. Я хачу пераапрануцца.
Яны паслухмяна выйшлі з хаты.

6

Хутарок Амшарок паспакайнеў (не ішлі ўночы немцы, 
не заяўляўся Вяршок з шайкаю) і заадно ажываў, 
культурнеў.

За некалькі дзён пасля таго, як пабылі Васюкоў і Каз- 
лоў з непрыемнымі навінамі, Яніна і Васіль выкапалі 
досыць прасторную і глыбокую яміну, абклалі жэрдкамі 
сцены, зрабілі палок, стол, лаўкі з расколаных ды абча- 
саных сякераю плашак, невялікае акенца, дзверы, разаб- 
ралі печ на папялішчы і са старых, але яшчэ 
моцных цаглін склалі ў зямлянцы печачку з невялікаю 
плітою. Прымайстраваўшы да двух вянцоў зямлянкі на- 
дзейную і цёплую страху, аж залюбаваліся: спрытнае і 
ўтульнае выйшла жытло! Тут, як здалося ім, можна не 
толькі зімаваць, але і не баяцца ніякага марозу! Толькі 
трэба расстарацца для печы дроў і харчу для сябе. Там, 
увесну, можна будзе ўжо дбаць і пра хату.

Зладаваўшы жытло, не супакоіліся, не сядзелі склаў- 
шы рукі. Пачалі чысціць былы склеп. Каб было дзе ўво- 
сень схаваць гародніну, бульбу, што дадуць ім Кажушка 
і Дошчачка — іхнюю долю, а таксама і плату, што яны 
зарабілі за зіму, вясну і лета.

Склеп стаяў непадалёку ад хаты; дык у блакаду, 
калі гарэлі прыбудовы, не ўцалеў і ён: страха і ўсё — 
адзенне, бочкі, цабэркі, што былі пад страхою, дол, што 
быў з плашак і зляжалага кастравіння,— сатлела ды 
абвалілася. Агонь, лічы, нічога не пашкадаваў: сярпы, 
косы, што знайшліся ў попеле, былі перапаленыя, ужо 
непрыгодныя, а бочкі, што стаялі раней у пограбе, 
абгарэлі напалову, рассохліся.

Яніна і Васіль цягнулі ў гэтую хвіліну з лесу на 
калёсах бярвенне — на зрубік для склепа. Хоць не бра- 
лі з сабою драбінак, ляжанкі, бярвёны ляжалі толькі 
на расцягнутых перадку і задку калёс, але цягнуць было 
цяжка. I Васілю, што валок за аглоблі, і Яніне, што па- 
піхала калёсы за заднюю ручку. А цяжэй на гэты раз 
было таму, што і стаміліся ўжо, і сонца смаліла 
неміласэрна, нібы стараючыся якраз за ліпень аддаць зям- 
лі найбольш свайго цяпла, і паклалі на калёсы больш, чым 
раней. Каб не выбірацца яшчэ раз у лес, уздумалі ўзва- 
ліць не толькі тры чатырохметровыя сырыя сасновыя 
бярвёны, але і яшчэ пару верхавінак ды найбольш буй- 
нога галля. Ведалі: усё — буйное і дробнае — спатрэбіцца.

У лесе і пасля па роўнай тупкай дарозе колы каці- 
ліся без вялікага намагання, але ў нізінцы, на пава- 
роце, дзе сабраўся нанесены ў паводкі і цяпер сыпкі без 
дажджоў пясок, забуксавалі. Як Васіль ні ўпінаўся, як ні 
падштурхоўвала Яніна, выскачыць з не такой ужо і вялі- 

кай лапіны пяску не маглі — хаваліся па спіцы колы. А за 
ёю, гэтай лапінаю, зноў была роўная і, самае важнае, ужо 
блізкая дарога да зямлянкі. Аж брала крыўда і злосць, што 
не хапала сілы, моцы, каб зрабіць рашучы рывок, што 
сабака, Мурзік, дагнаўшы іх, не запыніўся нават, не па- 
зважаў, што ім цяжка, радасна пашыбаваў без заяынку на 
хутар.

У адчаі ды нават у абурэнні Васіль азірнуўся: ві- 
даць, зусім слаба памагае Яніна. Ці жартам нават, мо- 
жа, і пакеплівае — ускочыла, як і той раз, на бярвёны і едзе 
як пані. He, упіраецца, пхне, аж крэкча. Але вось змор- 
шчылася, нібы дакараючы, што ён, мужчына, не дасць ра- 
ды, а пасля раптоўна напружаны, пачырванелы твар яе 
скрывіўся; яшчэ праз міг яна ўпала на адну руку на бяр- 
венне, а другою схапілася за жывот.

Ён спачатку вельмі не захваляваўся, палічыў, што, 
мабыць, крыху перасілілася, дык хоча адпачыць. Але 
пасля адчуў: штосьці тут не так. Яніне якраз блага, бо 
цела яе нервова ўздрыгвае. Кінуў аглоблі ды падбег 
да яе.

Аклікнуў, але яна не варухнулася, не абзыўнулася. 
Здаецца, не магла нават разагнуцца, была нібы пара- 
лізаваная. He пазважала, калі і дакрануўся да яе.

Напаўняючыся трывогаю, узяў яе на рукі. Уразіўся: 
твар яе, яшчэ нядаўна чырвоны ад натугі, белы-белы, 
вочы заплюшчаныя, а цела яе бязвольнае і цяжкае.

— Янінка...— са страхам паклікаў, прытуліў, не ра- 
зумеючы, адкуль і чаго накінулася на яе нейкае ліха.

— Пакладзі... На траву,— ледзь чутна прашапта- 
ла яна і застагнала, нават заенчыла, сціскаючы зубамі 
вусны.

Выйшаў з пяску і паклаў яе на ўзбочыне — на дзір- 
ване. Каля самага поля, дзе сярод лебяды, пырпіку 
сям-там кусцілася бульба — здаецца, на загоне Навіцкіх. 
Яніна адвярнулася, падгарнула пад сябе ногі, зрываючыся 
на плач, зусім не зважаючы на яго пытанні.

— Янінка! — Ён стаў на калені, гладзіў яе па галаве, 
руках, прасіў сказаць, дзе і што ёй баліць, сам ледзь не 
плакаў, праклінаючы той момант, калі згаджаўся, каб 
яна памагала яму ўскочваць ці падымаць на калёсы 
бярвенне, папіхала. Усё ж яна — кабета, не такая ў яе 
сіла, каб рабіць нароўні з мужчынам. Тады, пры рабо- 
це, быў рад за кожную яе і маленькую помач, а цяпер 
во хоць укусі сябе за локаць за сваю неабачлівасць.

Няхай бы што з ім здарылася кепскае, а не з ёю.
— Баліць...— закрычала яна.— Ой, як баліць...
— Мілая мая, харошая,— прасіў ён.— Ну скажы, дзе і 

што табе баліць.
— Жывот...— нарэшце прызналася яна.— Рэжа... Як 

агнём гарыць...
Як пачуў, дык стала лягчэй. Можа, сапраўды пера- 

сілілася, крышку адпачне — і зноў стане на ногі. Іначай 
і быць не можа. Бо што ж ён тут, на хутары, ёй парадзіць, 
як выратуе ад болю. I, на шчасце, Яніне, здаецца, пача- 
ло лягчэць. Яна заціхла, прыўзнялася нават, абцягну- 
ла на калені лёгкую, некалі бела-жоўтую, а цяпер выцві- 
лую сукенку. Калі Васіль, азірнуўшыся, убачыў ды сказаў, 
што з лесу выйшла і ідзе па дарозе Чапроўская, дык 
Яніна нібы зусім ачуняла, ажывілася, досыць рэзка пад- 
нялася, хоць і хіснуўшыся, абаперлася на бярвенне.

— Нічога маме не кажы...- папрасіла-загадала.— Ня- 
хай думае, што мы адпачывалі... I пра каня не гавары 
праўды. Запытае сама — адкажам, што ўцёк...

Неўзабаве Чапроўская, несучы карзіну, дачыльгікала 
сюды. Кульгала, абапіраючыся на кавеньку, але ішла 
досыць хутка.

— Якая ты белая...— не павітаўшыся, занепакоілася 
яна, не зводзячы позірку з Яніны,— Блажыць?

— Відаць, перагрэлася на сонцы, дык вот крыху і па- 
бялела,— паспрабавала ўсміхнуцца Яніна, але ўсмешка 
яе была не зусім вясёлая і гарэзная, як звычайна бы- 
вае пры добрым настроі.

— Ці не на сабе цягнеце вы сырняк? — здзівілася 
Чапроўская.— А дзе ж ваш конь? Ды во і вупражы нідзе 
ніякай не бачу...— і з падазронасцю зірнула на іх абаіх.

— Уцёк ад нас Рыжы,— стараючыся не пазіраць мат- 
цы ў вочы, сказала Яніна.— Ведама, чуж-чужаніца, як 
толькі сарваўся з прывязі, дык і марсянуў дадому. Ці 
нават і ў свет белы.

— Дык самі цягаеце такі ценжар? — пахітала гала- 
вою Чапроўская, а пасля і папікнула: — Ці не падурэлі 
вы?! Цягнучы за каня, і падарвацца можна. Ты ж,— зір- 
нула на Яніну,— дзяўчына, а ты,— перавяла позірк на 
яго,— яшчэ ж нядаўна на жаўтуху хварэў, печань у цябе 
слабая... Падарвяцё змоладу, так перасільваючыся, зда- 
роўе — белы свет мілы не будзе... Скідай, хлопец мой, бер- 
вяно во гэтае, самае тоўстае, потым яго забярэш...

Васіль паслухаў, залез на бярвёны, стаў адною нагою 

на пярэднюю ручку, другою — на сярэдняе бервяно, уха- 
піўся рукамі за камель крайняга бервяна і папхнуў яго між 
ног назад, пакуль не скінуў з перадка. Пасля, злез- 
шы, зайшоў за задок калёс, яшчэ, вышэй задняй ручкі, 
падняў узняты канец бервяна і скінуў яго долу, нагою 
адкаціў на ўзбочыну. Пакуль ён рабіў гэта, Чапроўская 
ўсё ўшчувала іх абаіх. У яе словах была праўда, але, 
канечне, няможна было цяпер, у такіх умовах, жыць па 
гэтай праўдзе. Хочаш ці не хочаш, але мусова трэба 
было якраз не спаць у шапку і не асцерагацца. Праўда, 
кабеты пасля злёгку падпіхнулі, і ён калёсы з двума 
бярвёнамі пацягнуў без вялікай натугі. Чапроўская ішла 
ззаду і ўсё ці то дакарала Яніну, ці яра нешта ў яе стро- 
га дапытвалася. Колькі разоў азірнуўшыся, Васіль бачыў, 
што Яніна нібы без ахвоты адказвае і ідзе, апусціўшы 
галаву.

На хутары Васіль з рэўнасцю чакаў, што скажа старая 
Чапроўская пра зямлянку — пра іхнюю сумесную рабо- 
ту ды пра іхняе першае ў іхнім жыцці сумеснае жытло. 
Але тая нічога не сказала, толькі з ахвотаю схавала- 
ся ад спякоты ў зямлянку, дастала з карзіны і выкла- 
ла на стол звязаную хустку з яйкамі, абвязаны збанок (му- 
сіць, з малаком), слоік смятаны, а таксама і боханчык 
вайсковага чорнага хлеба.

— Сядзьце, з’есце трохі,— лагодна ўжо прамовіла Чап- 
роўская.

— Дзякую, мама,— сказала Яніна,— няхай Васіль пе- 
ракусіць, а я прылягу,— і легла на палок.

— А што ж вы тут ясцё? — запытала Чапроўская.
— Ды не галадаем, мама.
— Бачу, што надта сытыя... Аж «ляўціць» усё і на 

адным, і на другім... Шчокі ўпалі, вачэй не відаць...
— Хлеб і тушонка, праўда, скончыліся,— прызна- 

лася Яніна,— але картофлю-самасейку капаем, булён ці 
шчаўе варым... Я нават шчаўе на зіму крышу...

— Зерне пражым,— дадаў Васіль, не могучы паадо- 
лець сліну, што гнала і гнала ў рот, калі ўбачыў такі ваб- 
ны, смачньг цешчын пачастунак.— Яблыкі-скараспелкі 
ходзім у Ляджа рваць... Там не згарэла, уцалела колькі 
яблынь... Увосень грыбоў на зіму насушым, грыбныя 
поліўкі будзем варыць...

— Адным словам, як паны жывяцё,— усміхнулася 
Чапроўская.

— Ды не прападзём, мама,— сказала Яніна,— Жылі 
людзі ў зямлянках, будзем жыць і мы.



— Я за свой век аж чатыры разы ў зямлянках жы- 
ла,— уздыхнуўшы, загаварыла госця, села пры стале.— 
Першы раз жыла, калі яшчэ малая была. Тады наша, 
яшчэ дзедава, хата ад маланкі згарэла — агонь палаві- 
ну Янковіч як языком злізаў. Пасля гэтага мы вы- 
браліся з вёскі, пачалі жыць у Ляйтарках. Вось там, 
калі пачалася тая, першая, вайна з немцамі, нашу новую 
хату царскія салдаты на мост разабралі, змусілі 
зноў рабіць зямлянку. На трэці раз загналі ў зям- 
лянку немцы, на чацвёрты — палякі... Цяпер вот, калі 
выганіць Кажушка, прыйдзецца пяты раз у зямлю рыц- 
ца...— горка пахітала галавою, зірнула нібы невідушча.— 
Іншы раз калі падумаеш, успомніш усё, дык аж дзіва 
альбо страх бярэ: божа, колькі чаго выпала на долю, 
колькі чаго можна выцерпець... А колькі яшчэ чаго напе- 
радзе будзе... Босыя, без кала і двара, без жаднай жы- 
вёлінкі, без гаспадара...

— А хіба Васіль ужо не гаспадар? — запытала Яні- 
на, лежачы на палку і, здаецца, ужо ачуньваючы,— 
Хіба благую зрабіў зямлянку? Хіба не змайструе пазней 
хату?

— Зямлянка ў вас і праўда неблагая. Відаць, Вацік 
як быў у партызан, дык навучыўся ў іх,— усміхнулася 
Чапроўская, крышку падбадзёраная дачкою. Але тут жа, 
нешта ўспомніўшы, зноў засмуткавала, нават панікла.— 
Я і з-за вас, дзеці, начэй не сплю, але...— Зусім спахмур- 
нела.— Бачу: будзеце жывыя — будзеце жыць. He прапа- 
дзіцё, як вы кажаце. А вот з-за Янака ўтрая мяне цяпер 
сон не бярэ...— Заплюскала вачыма, не стрымала слёз.— 
Я спачатку, калі вы прыйшлі і сказалі, што ён вытварыў, не 
паверыла. Думала: можа, нагаварылі людзі, бачылі ці не 
бачылі, а плятуць. Калі ўцёк, дык не павінен ён абы з 
кім туляцца, лаўкі, як кажаце, абіраць, на началь- 
ства цяперашняе кідацца... Аж учора чуем уночы стук у 
шыбіну. Выйшаў Кажушка ў сенцы і тут жа зноў ідзе ў 
хату. Вас, кажа мне, кліча Янак. У мяне і ногі памле- 
лі, сэрца абарвалася: ускочыў-такі ў пастку, пайшоў па 
сабачай сцежцы недавярак... «Сыночак ты мой, сыно- 
чак,— кажу яму ў хаце,— хай бы ты лепш не радзіўся ці 
малы памёр... Што ж ты сам губіш сябе? Мяне без пары ў 
магілу гоніш? Род наш знеслаўляеш?! Яня з Вацікам 
вунь на бацькаўшчыне ўжо сваёй, жыць як людзі пачалі, 
а ты... Ды ў той час, калі ўжо Брэсце на нашым баку...»' — 
«Такая ўжо мая доля, мама,— адказвае.— Няма ўжо мне 

ходу назад. У арміі мяне расстраляюць. I Вяршок рас- 
страляе, калі я сыду ад яго... Буду пакуль што хавац- 
ца, а потым, можа,з’еду куды...» — «Ідзі, злыдзень,— ка- 
жу,— да Васюкова, папрасі, каб заступіўся. He ўхаваешся і 
не збяжыш, не ўратуешся нідзе...» Колькі ні прасіла, ні 
ўгаворвала, не паслухаў. Узяў чыстую бялізну і пайшоў з 
хаты ў ноч... Куды, чаго пайшоў, адзін чорт ведае...

Васіль і Яніна паныла маўчалі.
— Вацічак, сыночак,— нечакана толькі да яго загава- 

рыла Чапроўская,— я цябе панрашу як сына... Яня сёння 
мне сказала, што Янак яшчэ ў вас не быў. Але я ведаю: ён 
прыйдзе сюды, не ўтрывае, каб не ўбачыць вас. Дык ты, 
сыночак, як мужчына пагавары з ім. Ты ж сталей- 
шы, разумнейшы. Як кажа Яня, наш гаспадар ужо... 
Папрасі, змусь, каб адумаўся, не цягаўся з тым бан- 
дзюгам. Загубіць жа той яго...

Замаўчала, выцерла канцом белай хусткі слёзы.
— Канечне, пагаворым, мама,— падакляравала Яніна, 

таксама выціраючы слёзы,— Толькі ці паслухае ён і нас...
— Божачка мой родненькі, — забедавала Чапроў- 

ская, — ці ж трэба быць такім нелітасцівым? Як толькі на- 
радзіўся Янка, дык і маю з ім клопаты. Ды не толькі кло- 
паты — бяссонныя ночы, слёзы, боль. Хіленькі, слабенечкі 
быў, доўга не мог падняць галоўкі, потым — на ножкі 
стаць, пайсці... Думалі: не выжыве. Але выжыў, акрыяў 
патроху, але доля яго ўсё роўна была няўдалая. To шкоду 
якую зробіць, то скалечыцца без дай прычыны: спатыкнец- 
ца на гладкай дарозе, са страхі ці з дзерава ўпадзе, нагу ці 
палец рукі куды падсуне — пад серп, пад касу, пад якое 
кола... Пайшоў у школу — зноў бяда ды гора. To яго на- 
б’юць смялейшыя дзеці, то настаўнік без дай прычыны 
прычэпіцца, то нешта паб’е ці перакуліць... Мы і вучылі, 
і крычалі, нават і білі з нябожчыкам Юзем — нічога не 
памагае. Ці маўчыць, ці плача... Думалі, гаварылі не раз: 
перарасце, паразумнее — зменіцца, талкавейшы стане. Аж 
ён і хлопцам не такі, як усе, стаў. Усе вясёлыя, гаманкія, 
борздкія, а ён усё задумлівы ды задумлівы, сцішлівы, a то 
нават нейкі і адрачоны. Як сам не ведае, чаго жыве, што 
робіць... Вот цяпер аднагодкі, маладзейшыя на фронт 
ідуць, хто рады, хто плача, а ён маўчыць... А я ж, маці, па- 
вінна была ведаць, што ён думаў, чаго хацеў, чаго баяўся... 
А я не ўведала, не пагаварыла добра...— Залілася слязь- 
мі,— I ён ні разу не захацеў пагаварыць, усё таіўся... А ця- 
пер, божа мой, каму — Вяршку даверыўся...

Чапроўская панаракала на вайну, на сваю жано- 
чую і матчыну долю, паплакала, выяўляючы ўвесь свой 
боль.

Пасля, калі пахадзіла па дварэ, агледзела студню, 
вычышчаны склеп, выпаланы Янінаю гародчык, мальвы, 
луг, а таксама і блізкае поле з жытам, пшаніцай і буль- 
баю-самасейкаю, пачала збірацца дадому.

— Я ж вам, здаецца, казала, што Брэсце ўжо на нашым 
баку, вайна пайшла далей,— загаварыла на развітанне 
Чапроўская,— але зімаваць, будзьце пэўныя, будзеце тут 
адны. Людзі нашы яшчэ не скора вернуцца. Дык смела 
потым жніце з усяго янковіцкага поля жыта, пшаніцу, 
ячмень, выкопвайце картофлю — зімою як знойдзеце... 
Праўда, усё, што само насеялася, мізэрнае, але, што ні ка- 
жы, дабро...— Схамянулася: — Ага, ледзь не забылася. До- 
шчачка наказаў, каб сабаку яго прывяла.

Мурзік якраз, стоячы паблізу, залівіста гаўкаў на 
поле. Дарэчы, ужо каторы дзень, якую ноч запар ён на 
некага ўсё брэша. Спачатку думалі, што ён цяўкае на 
немцаў ці на Вяршка з піайкаю, але калі тыя не заяўля- 
ліся, дык рашылі, што, можа, брэша на вожыка якога 
альбо на ваўкоў. Шкода было Васілю аддаваць Мур- 
зіка, бо і прывык да яго, і не ведаў, як заставацца 
тут, на хутары, без сабакі, без ніякай жывёлінкі. Але 
нічога не зробіш, мусіў паклікаць таго і ўзяць на вяро- 
вачку.

— Я, як сказаў мне пра гэта Дошчачка, хацела знайс- 
ці вам хоць якое шчаня,— прамовіла Чапроўская, ба- 
чачы, як Васіль і Яніна спахмурнелі, нібы сіроты.— 
Але не знайшла. Хто і мае, дык не дае. Трымае на развод, 
думае за гэта нешта ўзяць. Бо не кожны цяпер мае 
сабаку. Самі ведаеце, павыбівалі іх за вайну...

I калі, яшчэ раз наказаўшы, каб шанаваліся, не 
знясільваліся, не стараліся зрабіць за адзін дзень столькі, 
што трэба рабіць тры дні, падалася з хутара, дык Мурзік 
паплёўся з ёю нехаця, упіраючыся.

Яніна і Васіль доўга пазіралі ім услед са шкадаван- 
нем ды са скрухаю.

Самотныя яны былі ўвесь астатні светлы дзень. Ва- 
сіль моўчкі, прыцягнуўшы скінутае на дарозе бервяно, 
плазаваў камлюкі, Яніна таксама на адзіноце тупала- 
ся каля зямлянкі, гатавала вячэру. Толькі ўжо ў цёмны 
вечар, калі ляжалі на тапчане, парушылі затоенасць, 
разгаварыліся.

— Дык што табе сказала маці, калі я цягнуў ка- 
лёсы, а вы ішлі ўслед? — запытаў ён.

— Ты што, чуў, што мама нешта мне гаварыла? — 
здзівілася Яніна,— Яна ж, лічы, шаптала...

— He чуў, але здагадаўся. Яна, здаецца, гаманіла за 
нешта якраз на цябе.

— Бач, які здагадлівы,— прытулілася да яго.— Але 
жывы будзеш, калі і не ўведаеш. Яна мне пра мяне гава- 
рыла...

— Пра што?
— Спі,— чамусьці не хацела прызнацца яна.— Ты ж 

натаміўся, адпачні.
— Лаяла, што выйшла за мяне замуж? Ці за тое, што 

згадзілася са мною ехаць без часу сюды?
— Ну і зяць! Цешча з усёю душою да яго, а ён, бач, 

які недаверлівы! — папікнула.— Кажу ж, мне пра маё га- 
варыла... Ну, па-жаночаму...

— А ты скажы, каб я ведаў,— настояў, не разумеючы, 
чаму Яніна штосьці недагаворвае.

— Ну і ўпарты! — лагодна прамовіла яна,— Ну, каза- 
ла, што мне ўжо няможна ні цяжкае падымаць, ні са- 
скокваць зверху, ні рэзка нагінацца... Іначай... ці мне што, 
ці яму... ну, казала, бывала, што кабеты і паміралі ад 
гэтага альбо вось так губілі тое, што насілі...

— Больш не будзеш ні бярвён падымаць, ні зямлі ва- 
рочаць...

— Хочаш, каб я жыла? Сына табе нарадзіла?
— От кажаш! — падакараў.— Нашто ж тады гэтая 

зямлянка, калі... Я жыць без цябе не захачу...
— Ты праўда кахаеш мяне? I моцненька? — запы- 

тала яна з радасцю.
— Я ж табе казаў.
— А ты яшчэ раз скажы.
Ён таксама ад радасці ўсміхнуўся: ну і гэтыя кабеты! 

Вось дык любяць лагодныя, пяшчотныя словы, прызнанні 
ў каханні!

— Чаму ты маўчыш? He кахаеш?
— Не,— зноў усміхнуўся.
— Які паганы! — прытворна пакрыўдзілася.— Я ве- 

даю: ты, можа, ужо і каешся, што ўзяў мяне, можа, ця- 
пер думаеш пра Данусю-пястусю. Хіба з ёю ты гэтак 
пакутаваў бы!

— Канечне, не гэтак...
— От бачыш! — цяпер, здаецца, пакрыўдзілася па-сап- 

раўднаму ўжо. Яна, як і кожная маладая жонка, была 
вельмі раўнівая.

- 3 ёю пакутаваў бы ў дзесяць разоў больш...— 
прамовіў ён.— А з табою мне ўсякія пакуты не страш- 
ныя...

— Каб жа ты праўду казаў...— адпусцілася, але не 
спяшалася дараваць яму яна. Папікнула: — Скупец! Шка- 
дуеш добрае слова лішні раз сказаць... Ты — мужчына, 
табе, можа, і не трэба тыя словы, а я ж — кабе- 
та, мне хочацца і гаварыць, і чуць ласкавае, далікатнае...

Дагаварыла і замёрла; у гэтую ж хвіліну наструніўся 
і ён: здаецца, на дварэ штосьці піснула жывое. Прыслу- 
халіся. Цяжка было даць веры, але мяўкаў кот. Жаласна, 
нібы просячыся ў хату. I адкуль ён тут узяўся?

Васіль устаў, адчыніў дзверцы і зірнуў у цемень. Спа- 
чатку нідзе не згледзеў ніякага ката, а пасля паблізу 
аплазаванага бервяна ўбачыў пару светла-карычневых 
вачэй. Напружыўшы зрок, абмацаў вачыма і невялікі 
камячок. Кот! Няўжо іхняя Мурка, якая была ў іх да 
блакады? Калі яна, дык як уцалела адна тут?

— Мурка! — паклікаў ён.— Гэта ты?
Агеньчыкі мільгануліся, камячок варухнуўся і падаўся 

насустрач, увайшоў у зямлянку, зацёрся аб ногі і зноў 
жаласна замяўкаў, нібы заплакаў.

— Мурка! — узрадаваўся ён, падняў кошку на рукі.— 
Жывая! I не здзічэла, не забылася на нас! Дык гэта на 
цябе ўсе гэтыя дні брахаў Мурзік, адганяў цябе, бедную, ад 
нас? — Пагладзіў па спіне, а Мурка, шчаслівая, замурлы- 
кала, тулячыся да грудзіны.— Жыві, Мурка, з намі, усё ж 
жывая душа. А па-другое, і твая тут дамоўка...

7

Мурзік (ён на трэці дзень збег ад свайго ружэвіц- 
кага гаспадара і прымчаўся сюды, на хутар Амшарок) ні- 
як не хацеў прымірыцца, што заявілася тут яшчэ ад- 
на жывая істота, знайшла прытулак і ласку. Ён пры 
першым жа выпадку нападаў на кошку, змушаў яе ці ра- 
тавацца бегам, несціся з усіх сіл ад зямлянкі ў поле, ці 
ўзабрацца і сядзець гадзінамі на бярэзіне альбо на гру- 
шы. Яніна і Васіль спрабавалі памірыць іх, прывучыць, 
што можна тут жыць ім абаім і што яны абаім ім ра- 
ды, але скончыўся ліпень, пачаўся жнівень, а іхняя 

прымірэнчая спроба не ўдавалася. Каб паспачуваць Мур- 
цы, мусілі навязаць Мурзіка каля склепа, пасяліць яго 
ў будцы, дазволіць кошцы хадзіць там, дзе яна хоча, без 
ніякай перашкоды заходзіць у зямлянку. Мурка, ці то 
засумаваўшы за год без людзей, ці то баючыся іх 
зноў страціць, лічы, не адступала ад Яніны і Васіля ні 
на крок: ідуць яны на поле, у лес альбо вяртаюц- 
ца, заходзяць у зямлянку — яна пляцецца ўслед за імі. 
Лягуць спаць — і яна сцюцюрыцца ў іхніх нагах, ціхень- 
ка мурлыча ад шчасця. Мурзік панерваваўся колькі дзён — 
ліслівіў перад імі, гыркаў на кошку,— а пасля здаўся, 
падпарадкаваўшыся сваёй долі, хоць, канечне, затаіў пры- 
крую злосць на кошку.

Сёння ўвечар Яніна і Васіль позна не клаліся спаць. 
Яна пры святле лучыны, што тлела на пліце, латала 
яго падраную на локцях і разарваную пад пахамі кашу- 
лю, а ён тачыў бруском серп — па-першае, рабілі пры зям- 
лянцы і ў самой зямлянцы не толькі ўдзень, але і ўве- 
чар, а па-другое, заўтра з раніцы меліся пайсці на рэчку, 
на Сядзіўную, каб нажаць аеру. Ім, як і зямлянку, дума- 
лі накрыць склеп.

Абое, не змаўляючыся, аж уздрыгнулі, калі пачу- 
лі, што на двары нечакана забрахаў Мурзік. Яны кожны 
вечар чакалі сабачага брэху, дранцвелі, калі чулі яго, але 
сёння адразу ж разгубіліся ўдвая ці ўтрая, чым звычай- 
на. Кожнаю жылкаю адчулі: цяпер Мурзік брэша не так, як 
раней цяўкаў на Мурку (а цяўкаў тады не вельмі пагроз- 
на, смела ды з перавагаю сваёй сілы), цяпер жа ён нібы 
спалохаўся і забрахаў з адчаем, з перасцярогаю, Гэтак 
ён, як, бадай, і кожны сабака, падаваў голас удзень і ўно- 
чы ў Ружэвічах, калі заяўляліся нечакана незнаёмыя лю- 
дзі. Ведаючы ўжо гэты нораў, адчулі: Мурзік брэша на лю- 
дзей. I найхутчэй за ўсё прарочыць непажаданых — 
тых, каго яны чакалі ды баяліся ўсе гэтыя дні, пасля 
прыходу Васюкова і маці. Каб ішоў адзін Янка, дык Мур- 
зік гэтак не перасцярагаў бы, бо ён, сабака разумны, наву- 
чаны-правучаны, помніў таго па Ружэвічах.

Бачачы, што Васіль збіраецца выйсці, Яніна хацела 
затрымаць яго. У яе вачах застыў спалох, і ўся яна на- 
струнілася, нібы закамянела.

— Калі ўведалі пра нас, ідуць, дык ужо нікуды не 
ўцячэш, не схаваешся,— сказаў ён, адчуваючы, што трэба 
выйсці і суцішыць Мурзіка, бо той пазней можа запла- 
ціць за свой гэты брэх і жыццём.

На дварэ было ўжо цёмна, халаднавата і, здаецца, 
расяна. Як ні ўзіраўся туды-сюды, нікога нідзе не ўба- 
чыў, не пачуў.

— Ціха, Мурзік,— папрасіў, каб той не брахаў, не ту- 
паў.— Маўчы.

Той паслухаў, сціх. Але па-ранейшаму стаяў галавою 
на Ляжцжа — і Васіль зразумеў: адтуль, з прырэчных 
хутароў, нехта ідзе сюды. Неўзабаве Васіль, маючы аб- 
востраны за вайну слых, учуў далёкія крокі. Нехта — і, 
канечне, не адзін — ішоў па тупкай пагонцы, што вяла з 
тых хутароў да Амшарка, а з Амшарка — у вёску. Не- 
падалёку, ля поплаву, на муроўі, тупат заціх, і неўзабаве 
нехта адзін накіраваўся сюды. Ішоў лёгка, амаль нячутна. 
Пэўне, быў яшчэ малады. Па тым, што Мурзік паводзіўся 
досыць спакойна, Васіль зразумеў: ідзе не зусім чужа- 
ніца.

He пачуўшы брэху, не выцерпела, выйшла з зямлянкі і 
Яніна.

— Ну, што тут? — не даходзячы да склепа крокі тры, 
запытала яна.

Васіль нічога не адказаў, ускінуў угору руку — яна, 
маючы добры зрок і слых, згледзела гэты яго пера- 
сцерагальны знак, замоўкла, затаілася, таксама прыслу- 
хоўваючыся.

Чалавек, пачуўшы Янініна запытанне, запаволіў ха- 
ду і, здаецца, клацнуў затворам пісталета. Запыніўся. 
Ці то сам ён усхвалявана дыхаў, ці яму здалося, але 
Васіль нібы адчуў чужое дыханне.

— Яня? — пачуўся глухаваты голас.
Яны абое выдыхнулі з сябе, здаецца, увесь цяжар: 

Янка.
— Мы,— адказала Яніна.
Янка рушыў зноў да іх, паўстаў у цемені перад імі 

невысокай таўсматай постаццю. Здаецца, ці ў фуфайцы, 
ці ў кароткім бушлаце.

— Вы адны? — не вітаючыся, запытаў ён.— Няма ні- 
кога чужога?

— Няма,— цяпер ужо адказаў Васіль.— Мы адны. На 
ўсю вёску і на ўсе хутары.

Янка, павярнуўшыся, свіснуў тры разы — тут жа з па- 
гонкі сюды накіраваліся людзі. Падаў руку Васілю.

— Ну, здароў,— прамовіў. I праўда, як казала Чапроў- 
ская, пахнуў дымам, лесам. Як і лясны звер. Калі Ва- 
сіль паціснуў яму руку ў адказ, дык не то збянтэжана, 

не то храбрачыся, ухмыльнуўся: — Вось у госці да вас 
прыйшлі...

— He госць ты, а валацужны сабака! — накінулася 
на яго Яніна.— Думаеш, мы так ужо і рады?! Чаго ты 
прыпёрся? Хавацца? Нас, маму ўцягнуць у пастку? Усіх 
разам загубіць захацеў?

— Што за шум, а дракі нет? — пачуўся ўжо блізка 
знаёмы голас, голас Вяршка,— Брата роднага сястра не 
хоча бачыць? Гоніць прэч?

Васіль тузнуў Яніну за руку: маўчы, не агрызайся. 
Яна сапраўды заціхла, пазіраючы на няпрошаных гас- 
цей: іх падыходзіла сюды трое. Усе высокія, мажныя. Мур- 
зік загірчэў на іх, нутром чуючы нядобрае, але ні на 
кога не кінуўся, схаваўся ў будку.

— Ну, гутэн таг,— загуў басам Вяршок, мусіць, як 
воўк, усё добра бачачы і ў цемені. Усіх вайна змусіла 
быць заўсёды відушчымі і чуйнымі.— He рады? He тых ча- 
калі? — здзекваючыся, раз за разам папраўляў на плечуку 
рэмень аўтамата. Ці то ад звычкі, ці то палохаў.— 
Чаго маўчыцё, як вады ў рот набралі? Мову адняло? Ці, 
можа, думаеце, як бы сігануць у Ружэвічы і заявіць 
на брата, на нас усіх свайму прыяцелю, Васюкову? He 
раю ні замышляць такое, ні бегчы... Раю быць гасцін- 
нымі... Так што запрашайце ў хату.

Першая моўчкі пайшла ў зямлянку Яніна, за ёю па- 
даўся Янка, за ім — Вяршок і яшчэ адзін яго хаўруснік, 
трэці адышоўся і стаў воддаль ад зямлянкі — відаць, 
заступіў на варту.

— Добрая зямляначка! — спусціўшыся ўслед за ўсі- 
мі, Васіль пачуў Вяршкоў голас,— Лепшая, чым у нас. 
Утульнейшая.

Пры святле цяпер Васіль пазнаў незнаёмага чала- 
века: Крушынскі, сын панскага ляснічага. Усе лічылі, што 
ён яшчэ з трыццаць дзевятага года паехаў з сям’ёю на 
сваю бацькаўшчыну — у Познань, а ён, бач, туляецца тут. 
Як і Янка ды Вяршок, пахне сіверам, аж зрывае нос. 
Толькі тыя ў бушлатах, а ён у шынялі. Усе прыкідваюц- 
ца чырвонаармейцамі: Янка з пагонамі радавога, Кру- 
шынскі — яфрэйтара, а Вяршок — старшыны.

— Што — не красіф, брудны? — крыўляючыся, ух- 
мыльнуўся Вяршок Яніне, бо яна, седзячы ўжо на пал- 
ку, не зводзіла позірку з няпрошаных гасцей,— I не 
толькі цяпер не красіф, але і пасівеф ды палысеф,— 
шчыльней зацягнуў на акенцы цёмную фіраначку, зняў са 

спіны досыць пакоўны вайсковы пляцак, сеў справа на 
лаўцы, апусціў перад сабою долу пляцак і аўтамат. Калі 
сцягнуў з галавы пілотку і паклаў яе на калена, дык 
сапраўды было відаць, што паглыбелі на яго галаве за- 
лысіны, памаршчынеў лоб, а скроні ды густая шчэць на 
шчоках сіваватыя. У чорных невялікіх вачах яшчэ выраз- 
ней застыла непрыязнь, і ад іх выпраменьваўся жудасны 
холад.

За апошнія гады змяніўся і Крушынскі. 3 гонкага 
хлопца стаў мажным мужчынам, таксама палысеў і пасі- 
веў, а тонкі яго нос завастрыўся нібы ў піку, чамусьці 
скрывіліся тонкія нервовыя губы — ці не быў ён пара- 
нены ў левую шчаку. Крушынскі сеў каля стала, аўта- 
мат свой паставіў пры вушаку дзвярэй.

Янка, яшчэ дзяцюк пры мужчынах, быў схуднелы, 
з залалымі вачыма, з доўгаю драпінаю на шчацэ, быц- 
цам ад удару нажа ці кінжала. Ён сеў на палку, але 
воддаль ад сястры. Васіль апусціўся на саступкі пры 
ганку.

— Прыткія! — хітнуў галавою Вяршок.— Яшчэ зямля, 
лес пахнуць порахам, нідзе нікога, а вы ўжо гоп на 
гаспадарку! — Пасля нібы ўзрадаваўся: — Але не соладка, 
бачу, жывецца. Скура ды косці толькі на абаіх. Ці дума- 
лі, як кажуць, што пры вялікай любові і ў шалашы 
рай?

Васіль нічога не гаварыў у адказ, але адчуваў: не 
варта маўчаць. Набірае моц напружанне, гнятлівасць, і 
гэта можа неўзабаве выбухнуць.

— He рады нам, такім гасцям,— зноў пахітаў га- 
лавою Вяршок, калі яму ніхто нічога не адказаў.— А мы 
ж на наваселле зайшлі. Павіншаваць. Са шлюбам, з 
зямлянкаю. I не з пустымі рукамі заявіліся, а з падарун- 
камі і пачастункамі. Прыйшлі не браць, а даць. Гасцей, 
што не абіраюць, а прыносяць добрыя падарункі, трэба 
ласкава прывячаць. Такія госці — божы дар...

Янка, адчуваючы няёмкасць за свайго верхаводу, за 
сваё хаўрусніцтва з ім, узяўся прыпальваць новую лучы- 
ну. Вяршок у гэты час нагнуўся, развязаў пляцак, дастаў 
з яго сінюю, з белым гарошкам хустку, сінюю сукенку з 
белым каўняром і з белымі манжэтамі на рукавах, чор- 
ныя, а ўсярэдзіне жоўтыя, з нейкімі белымі штампа- 
мі жаночыя туфлі на высокіх вузкіх абцасах, згарнуў усё 
у скрутак і шпурнуў на палок Яніне.

Тая несвядома злавіла ўжо на падоле ўсё, але трыма- 

ла, здаецца, нібы палаючую галавешку, вось-вось могучы 
выпусціць яе з рук.

— He бойся, не з цыпы якой садранае. 3 крамы,— ух- 
мыльнуўся Вяршок.— Прыгодзіцца не цяпер, дык у чац- 
вер... Голыя во абое, аблатаныя. Была б мая — дык не тое 
падарыў бы, увабраў бы як арцістку. А так лепшае ад- 
даў адной цытры, каб хоць раз у месяц да мяне ў лес 
прыйшла... I табе, сапернік, прынёс тое-сёе,— вывалак з 
пляцака і падаў цывільны клёшны касцюм, здаецца, 
сіне-карычневага колеру, цёмную брылёўку і шэрую, у 
цёмныя клетачкі, кашулю. Усё адзенне было з падвеша- 
нымі на нітках цэтлікамі. Паклаў яго Васілю на калені.— 
Бяры. Таксама ўсё новае, няношанае. Меў злосць на вас, a 
цяпер, перагарэўшы, не маю. He пайшоў са мною, аблапа- 
шылі мяне — ладна, не тое прападала ці прападзе... 
Наце і яшчэ тое, чаго цяпер не знойдзеце з агнём...— 
Гаворачы, дастаў з пляцака два кавалкі цёмнага мыла, не- 
калькі карабкоў запалак, пачак солі. Гэта не падаў ні Яні- 
не, ні Васілю, а паклаў побач, на лаўцы,— Пераста- 
неце зыркаць спадылба, будзеце трымаць язык за зу- 
бамі, памагаць калі — дык яшчэ не тое прынясу... Я не 
галяк, а маю тое, што вам, можа, і не снілася. У мяне ля- 
жаць закопаныя яўрэйскія сталовыя сервізы, сярэбраныя 
нажы і відэльцы, пярсцёнкі залатыя... Гэтае дабро — 
заўсёды дабро...

Падышоў да стала, адсунуў конаўку са снараднай 
гільзы, драўляныя лыжкі і выклаў два боханы чырво- 
наармейскага хлеба, тры бляшанкі кансерваў, колца вэн- 
джанай кілбасы, салдацкую новую зялёную флягу.

— Вось як мы жывём! Як каралі! — пахваліўся, сеў 
на другі бок стала, загадаў: — Давай, гаспадыня, шыкуй 
усё. Папіруем. А ты,- навёў калючыя вочкі на Васі- 
ля,— падай вады, каб разводзіць спірт. I варушыцеся 
вы абое! He чэрці ж мы ўрэшце! 3 адной плоці ды 
крыві! Хоць вы чысценькія, а мы — заплямленыя, але 
ўсё роўна на адной зямлі ходзім...

Пазней Яніна і Васіль адмовіліся ад пачастункаў («мы 
павячэралі ўжо»), Янка піў і еў мала, а налягалі на піт- 
во і на ежу Вяршок ды Крушынскі.

Сын ляснічага маўчаў, быў нібы ад усяго адрачоны; 
Вяршок, падпіўшы, пачаў не прыдзірацца, як бывала 
раней, а спавядацца.

— Страшны, агідны я вам? — пачаў ён, праўда, з 
крыўдаю.— Нелюддзю, забойцам мяне лічыце? Сам бачу: 

седзіцё як на іголках ды думаеце: «0 божа! Калі цябе 
чорт панясе з хаты ды дзе ўходае, звядзе са свету?!» 
Канечне, іначай бы сустракалі, калі не так, а іначай было на 
свеце... He любілі б, клялі за вочы, але не пагарджа- 
лі б... He смелі б... He смелі б паказаць, што гідзіцеся... 
Бо ніхто перад начальствам не фанабэрыцца, усе хочуць 
яму дагадзіць...

Ён гаварыў, прыплюшчваў, нібы для прыцэлу, ле- 
вае вока і, здаецца, па-ранейшаму ўпіваўся сваёю ўладаю, 
уладаю аўтамата, сілы.

— Але ці думаў хто ў сорак першым, што так усё 
павернецца? — пахітаў галавою, зажмурыўся ад дыму, a 
можа, найбольш ад адчаю, што, мусіць, які ўжо час та- 
чыў яму душу, нібы шашаль. I той адчай, відаць, не 
заглушвалі ні зверствы, ні оргіі, ні гарэлка.— Я ве- 
рыў усёю душою: усё, канец Саветам. Будзе ў нас 
новая ўлада, новае жыццё. He бальшавікі, не яўрэі бу- 
дуць кіраваць, мець усе асалоды, а зусім іншыя сілы. Па- 
думаў я сам сабе: «А чаму і я не магу выныр- 
нуць наверх? Ну, хто быў я дагдтуль у сваёй Ор- 
шы? У дваццаць пяць гадоў? Грузчык. Вугаль, мяшкі з 
соллю цягаў, пуп надрываў. Меў толькі на пражытак, жыў 
у канурцы, быў гнаны і абсмяяны. А хіба я дурань, 
абэлтух? He, я не дурань і не абэлтух. Я заўсёды быў 
кемны, цямлівы, мог бы інжынерам, урачом ці настаўні- 
кам стаць. Але не стаў. Уся бяда была ў тым, што бацька 
мой быў non. Засланіў ён мне дарогу ў навуку, да пасад, 
нарадзіў і пусціў у свет на ганенні, здзекі ды пакуты. Дык 
не, цяпер, пры новай уладзе, не буду кузюркаю, паста- 
раюся стаць чалавекам. Калі можна апраўдаць тое, чаму 
быў я такі раней, дык чаму няможна апраўдаць таго, 
што я хачу стаць іншым?! Адным словам, пайшоў у па- 
ліцыю. Сам. «Хачу, — сказаў там,— паслужыць новай ула- 
дзе. Шчыра, сумленна, каб яна хутчэй тут узяла моц». 
Абнюхалі, абмацалі — узялі. Стары мой, праўда, за- 
лямантаваў: «Ты — выхрыст, антыхрыстава семя, здрад- 
нік! He смей здраджваць Радзіме, народу!» — і давай-да- 
вай далдоніць мне ледзь не бальшавіцкімі лозунга- 
мі. «Дурань ты стары! Мала цябе ціснулі!» — сказаў я 
толькі яму і пайшоў станавіцца чалавекам...

Вяршок заціх, наліў з флягі Крушынскаму, сабе ў куб- 
кі спірту, дадаў вады з конаўкі, моўчкі, не запрашаючы, 
кульнуў, нанова закурыў.

— На службе я не хітраваў, не лайдачыў ці не ві- 

ляў, як іншыя вілялі,— зноў загаварыў,— I там, і тут не 
шкадаваў ні бальшавікоў, ні яўрэяў, ні партызан і іх 
сем’яў, ні ўсякіх падазроных — нікога, хто хоць крыху 
нос вярнуў ад новай улады... Я і да цябе, галубок,— пры- 
плюшчыў вока на Васіля,— дабіраўся, ды не паспеў. Нут- 
ром чуў, што ты ў гаспадаровай кузні не тое, што трэба, 
клеплеш, уночы людзей з лесу сустракаеш і сам у лес хо- 
дзіш... Ды і твой гаспадар, Дошчачка, мне намёкі пра 
гэта рабіў... Шчасце тваё: не паспеў... Немцы пасля «кат- 
ла» пачалі рыхтавацца даваць драла, і я пачаў пра сябе 
больш думаць... Думаў разам з імі падацца. Я ж не ду- 
рань, ведаў і ведаю: тут мне канцы. Чамаданчыкі спа- 
каваў, іду ў воласць, дзе адыходзіць на Навагрудак гру- 
завік з чамаданамі афіцэраў. Толькі я ткнуўся, а адзін з 
іх штурхель мне ў грудзі: «Пшоль! Сваім ходам драпай, ты 
нам болей не трэба». Аж закалаціла мяне. Ах вы, сва- 
лата! Калі я верна служыў, рабіў усю чорную работу, 
усталёўваў тут вашу ўладу, дык быў трэба, а цяпер ужо не 
трэба?! Зло, крыўда мяне ўзяла. Добра, думаю, што вам не 
толькі ў лыч далі, пыху збілі, але і рукі ды ногі вам пера- 
ламалі... Радасць мая гэтая, праўда, адмысловая была, 
бо не чакаў і не чакаю тут пераможцаў, бо яны нясуць мне 
толькі кулю ці пятлю... Адным словам, на Захад не пабег, 
як пабеглі іншыя. А што там рабіць? Кім там будзеш? 
Парабкам, халуём! Відаць, доля мая такая, каб быць гна- 
ным, кузюркаю, а ўрэшце і загібець сабакам з ліхой па- 
мяццю... Але,— вочы яго страшна бліснулі,— не, не палезу 
сам у пятлю, не смальну сабе ў скроню: пацешуся, 
пагуляю яшчэ трохі, пакуль яшчэ час мой, час зброі... Яшчэ 
ў мяне многа зла, яшчэ не за ўсё я пакві- 
таўся...

Зноў наліў Крушынскаму, сабе спірту, разбавіў ва- 
дою і зноў, не запрашаючы таго, выпіў, не закусіў.

— Ён, пан паручнік,— кіўнуў на Крушынскага.— 
іншы. Ён — рыцар! Ён усё меў, але ўсё страціў. Ён хоча 
ўсё вярнуць — маёнтак, багацце і яшчэ болыпае. Да д’ябла 
мне ён, я яго на ражне бачу, як і яго веру ды 
ідэю, бо я сам за сябе, але я цяпер з ім, служу яго гаспада- 
ру — польскаму лонданскаму цэнтру. Эмігранцкамў бур- 
жуазнаму ўраду ці яшчэ як там, чорт яго ведае... Мне 
абы з кім хаўрусаваць, хоць з самім д’яблам, абы шко- 
дзіць бальшавікам... Хоць і яго натугі марныя. Яму ста- 
рой «Польскі ад можа да можа», «крэсаў» ніколі ўжо 
не бачыць. Будзе Польшча, але ўжо новая, бальшавіцкая, 

без эмігранцкай буржуазіі. Толку ад таго, што мы пера- 
даём усё па рацыі лонданскаму цэнтру пра тылы Чыр- 
вонай Арміі, ад нашых дыверсій мала. Чырвоную Ар- 
мію ўжо не спыніш. Чорт яе ведае, адкуль у яе сіла... Ці 
бальшавікі трохжыльныя, ці ўвесь народ ідзе за імі ў агонь 
і ў ваду... Вы ж абое,— паківаў пальцам на Васіля і 
Яніну,— таксама бальшавіку Васюкову прадаліся. Ен зава- 
ражыў вас сваімі байкамі пра будучы рай на гэтай зямлі... 
Толькі, я вам скажу, не спакушайцеся, не цешцеся, бо 
спачатку будзеце вялікі адказ трымаць... Вам за мно- 
гае не даруюць... Вам, можа, прыйдзецца яшчэ і ў Сібір 
перасяліцца... Няхай во ён,— кіўнуў на Янку,— скажа, 
што чуў і бачыў на свае вочы...

— Дурань гэты «відушчы»,— не выцерпела, падала го- 
лас Яніна,— Хто дык за заслужанае зложыць сваю га- 
лаву, а ён — за дурноту...

— Думаеш: героем стаў бы? Пасмяротна быў бы ўзна- 
гароджаны медалём? — аскаліў зубы Вяршок.— He, мілка. 
Усе вы тут асуджаны...

— Калі ў каго рукі не ў крыві ды душа без бруду, дык і 
тут не прападзе,— рэзка адказала Яніна.— Калі ж хто ак- 
рывавіўся чужою крывёю, аддаў чорту душу, дык і на тым 
свеце не будзе яму спакою...

— Во, галубок, у цябе сястрыца дык сястрыца! — 
пахітаў галавою Вяршок.— Судзіць, бэсціць... А ты яе шка- 
дуеш. На днях, як мы прыйшлі сюды, на гэты хутар, дык 
ён,— кіўнуў на Янку,— рваўся памагчы вам, калі вы на 
сабе калёсы з лесам цягнулі. Аж пабялеў, калі мудрая 
сястрыца ўпіналася-ўпіналася ды ад натугі ножкі задра- 
ла. Каб не прыстрашыў, што пушчу нож у спіну, дык і 
ўдзень выбег бы з лесу...

— Адпусціце вы яго ці праганіце,— нечакана па- 
прасіла Вяршка Яніна.— Вы самі за сябе адказ тры- 
майце, а яго не калечце... Ён жа яшчэ зусім малады, не 
ведае, дзе праўда, а дзе мана, сам лезе ў пятлю... Маці- 
ўдаву, калі маеце ў душы хоць кроплю чалавечага, па- 
шкадуйце...

— Перагарэла ў маёй душы ўсё чалавечае...— хмур- 
на прамовіў Вяршок.— I ў яго паволі перагарыць. 
Раз сустрэўся з намі на адной сцежцы, дык з намі і да Kan- 
pa па адной дарозе будзе ісці... Як людзі кажуць? Пайшла 
душа па руках, дык у чорта будзе! Вось. А па-другое, як яго 
адпусціш? Ён жа ўжо ўсе нашы сцежкі, спраты ведае. 
Возьмуць яго за кіршэнь, страсянуць — дык ён, як ты, 

мілка, кажаш, малады, дурны, возьме і прадасць нас. Ча- 
лавек, калі яго апанаваў страх, на што хочаш гатовы, 
зноў і зноў можа прадаць сваю душу...

— Божачка, якое ліха! — забедавала Яніна, калі 
няпрошаныя госці перасцерагалі іх («Нават і не думайце 
ўдаваць нас, бо адплацім — перастраляем, і рука нават не 
дрыгне») і папляліся ў сваю ганебную дарогу,—Які 
нелюдзь гэты Вяршок! I праўда, нічога чалавечага, свя- 
тога няма ў яго душы. Адна крыўда, злосць, помста ды 
ярасць у яго. Увесь свет вялікі ненавідзіць. Загубіць 
ён нашага дурня...

Яна ўсё яшчэ сядзела на палку, не слала пасцель, не 
прыбірала са стала, дзе засталіся астаткі ежы, што даўно 
пахла на ўсю зямлянку, але — дзіва! — не вабіла, не гна- 
ла ў роце сліны. Можа, і таму, што яна была са злыдне- 
вых рук. Ківаючы галавою, Яніна сабрала з палка «прэ- 
зенты» і склала іх на лаўцы.

— А што будзем рабіць во з гэтым? — задумліва за- 
пытала.

— Гэта — паўбяды,— адказаў Васіль, таксама ўра- 
жаны, разгублены.— Усё гэта можам выкінуць, схаваць ці 
аддаць Васюкову. А вось важней іншае — сказаць ці не 
сказаць, што да нас прыходзілі такія госці?

Яніна вярнулася, зноў задумліва села на палку. Лу- 
чына на пліце дагарала, і ў зямлянцы браў моц паў- 
змрок.

— Выходзіць, трэба заяўляць на роднага брата...— 
ціха прамовіла яна.— Прыйдзе Васюкоў са сваімі людзь- 
мі, заляжа, прыйдуць тыя — пачнецца страляніна... Адзін 
бог ведае, хто тады застанецца жывы, зложыць галаву... 
Калі ж, не дай божа, куля не абміне Янку, дык мама нам 
тады ніколі не даруе...

— А што ён у лесе выседзіць? — запытаў Васіль, 
перайшоўшы і сеўшы таксама на палок. Ля самай Яні- 
ны,- Уратуецца? Заслужыць дараванне? He, не ўратуец- 
ца і не ўцячэ ад кары. Чым больш будзе хадзіць па 
крывых сцежках, вытвараць разам з тымі нелюдзямі, дык 
тым болып строгі пазней будзе для яго суд... Ды і нам цяж- 
ка ўвесь час жыць у страху...

— I нам, і яму можа быць смерць...— йахітала гала- 
вою Яніна.— Божа мой, чаму ты ўсё-такі нелітасці- 
вы? Перажылі вайну, выцерпелі пекла, дык не, зноў

ні спакою, ні радасці няма. Нават цяпер, пасля вайны, 
возьмеш ды і складзеш галаву...

— А як іначай уратаваць Янку? — запытаў ён ужо ў 
цемені, бо лучына патухла.— Бачыш, нават пагаварыць з 
ім не далі, не адпускаюць яго ад сябе ні на крок.

— Каб жа я ведала, як яго можна ўратаваць, дык...— 
усхліпнула, прытулілася да яго.— Адно толькі душа чуе: 
загубіць ён калі не нас, дык сябе... У такія маладыя га- 
ды, у такі час... He пацешыцца, можа, ні сваёю хатаю, ся- 
мейкаю, а будзе змоладу сырую зямлю парыць...

— Дык утрая, я лічу, трэба паспрабаваць выра- 
таваць яго...— ужо цвёрда сказаў Васіль,— Можа, удасца 
як адарваць яго ад шайкі, вярнуць да розуму. Будзем 
маўчаць, а ён рана-позна пападзецца, загіне — усё жыц- 
цё тады сябе не апраўдаеш, сабе не даруеш...

8

Засада трое сутак цярпліва чакала Вяршка, але дар- 
ма. Той ці вылежваўся ў сваёй бярлозе, ці недзе рабаваў 
альбо, можа, па-звярынаму і насцярожыўся — сюды ні 
ўдзень, ні ўночы не патыкаўся. Ад бяссоння ды напру- 
жанасці выбіліся з сіл і Яніна ды Васіль і Васюкоў 
з людзьмі.

На чацвёртыя суткі апоўначы Мурзік падаў перасце- 
рагальны голас — спачатку гаўкнуў раз-другі ціха, нібы 
будзіў, а пасля трывожна забрахаў. I калі пачуў неспакой 
сабакі, і калі ўжо на цёмным дварэ адной рукою гладзіў яго 
па галаве і шыі, а ў другой, запацелай, сціскаў піста- 
лет, Васіль аж дрыжэў: па-вар’яцку часта і шалёна зака- 
лацілася сэрца. Сама душа адчувала: хуткая сустрэча добра 
не скончыцца, акрывяніць хутар, і адзін бог ведае, хто 
ўцалее, а каго неўзабаве і падкосіць куля. Па рыпу дзвя- 
рэй пачуў, што высунулася з зямлянкі Яніна: ёй там 
адной, відаць, вельмі страшна. Засыкаў — яна зноў схава- 
лася, хоць, канечне, не супакоілася, таксама — а можа, 
яшчэ і болып — не магла суняць дрыжыкі.

Цёмная, амаль без зорак ноч, глухое наваколле, хутар 
застылі ў трывожным чаканні. Настала такая цішыня, што 
аж звінела ад яе ў вушах і, здаецца, не адчуваўся, a 
якраз чуўся стук сэрца.

Але вось у вушах нібы забухала: на пагонцы пачуліся 
крокі. I яны ўсё прыбліжаліся ды прыбліжаліся, скарачаю- 

чы шлях да няўмольна трагічнай хвіліны. На поплаве крокі 
заціхлі, а пасля ўзнавіліся: нехта ішоў сюды, да зямлянкі. 
I не адзін.

Васіль зусім разгубіўся: бурыўся іхні першы план, на 
які ён так спадзяваўся, і ўсё далейшае станавілася не- 
прадбачанае. Па тым, па першым, плане Васіль павінен 
быў затрымаць, абяззброіць Янку і зацягнуць у зям- 
лянку, каб выратаваць ад кулі, калі той зноў, як і мінулы 
раз, падыдзе адзін, а Васюкоў са сваімі людзьмі ў гэты 
час меўся ўзяць жывымі альбо знішчыць астатніх — 
адпетых злачынцаў. Цяпер, па іншым плане, Васілю трэ- 
ба аглушыць альбо страляць у чужака, спадзеючыся, 
што Янка на яго, сваяка, зброі не падыме. На словах, мо- 
жа, усё выходзіла і гладка, але ці будзе ўсё так на 
самай справе?

Васюкоў з людзьмі затаіліся, і Васіль па постацях 
што набліжаліся, убачыў: ідуць сюды двое. Мурзік за- 
гірчэў, чуючы пагрозу, і Васіль наўмысна падаў голас: 
«Ціха, ціха, Мурзік», каб тыя яго пачулі.

— Гаспадар? — за крокаў пяць запытаў незнаёмы.
— Я,— адказаў Васіль, хаваючы ў кішэню пісталет,— 

Сабаку во суцішваю.
— Чужых няма?
— Не,— прамовіў Васіль, баючыся, што сваім цяпе- 

рашнім, здрадлівым голасам можа насцярожыць пры- 
шлых.

Постаці прыблізіліся. Адзін, крышку ніжэйшы, быў 
Янка, другі, высокі, ці не ў расхінутым шынялі, быў 
незнаёмы. Па абліччы падобны на таго, што ў той прыход 
стаяў на варце.

— Чаго так смярдзіць бензінам? — ужо зусім блізка 
запытаў незнаёмы.— На машыне тут быў хто?

— Я знайшоў і прынёс дадому пустую каністру. Вот 
яна і пахне,— ледзь не заікаючыся ад хлусні ды напру- 
жанасці, замармытаў Васіль, здзіўляючыся, які чуйны ў 
прышлага нюх.

Пакуль Янка падаваў Васілю руку, незнаёмы за- 
зірнуў у зямлянку, засвяціў туды, усярэдзіну, ліхта- 
рыкам — ад святла, што адбілася ад сцен зямлянкі, у 
праёме дзвярэй Васіль убачыў сагнутую постаць не- 
знаёмца — сапраўды ў расхінутым шынялі, з аўтаматам 
у правай руцэ, у ботах. Патушыўшы святло, відаць 
сам на свае вочы ўбачыўшы, што чужых людзей няма, той 
гукнуў савою. Тут жа з пагонкі пачуліся жвавыя крокі.

Стоячы ля Янкі, Васіль адчуў: той падвыпіўшы. 
Значыць, недзе пілі і рашылі зайсці сюды. Васіль за- 
СУНУЎ РУКУ Ў кішэню і намацаў пісталет, каб неўзабаве 
ціха дастаць альбо выхапіць яго і смалянуць рукаяткаю 
незнаёмца па карку. Але ці зваліш з ног, аглушыш та- 
кога спрактыкаванага, асцярожнага бугая?

У гэтую ж хвіліну нечакана ля лугавіны, за былым са- 
дам і плотам, успыхнуў агонь і, робячы вогненную дугу, 
упаў на поплаве, узвіўся слупам і высвеціў дваіх, Вярш- 
ка і Крушынскага, што спакойна ішлі да зямлянкі. 
Тыя аж аслупянелі ад нечаканасці, на міг у адзін час 
закрылі твары рукамі. Крушынскі нават трымаў у руцэ 
аўтамат. Пасля адскочыліся: загарэлася пад імі зямля. Фа- 
кел, намочаны ў бензіне і цяпер падпалены, удала ўцэліў 
у загадзя аблітае бензінам сена на поплаве.

— Рукі ўверх! Вы акружаны! — пачуўся голас Васю- 
кова. 3 лугавіны.

Двое, Вяршок і Крушынскі, тут жа апамяталіся — 
відаць, ад звярынага страху — і з нечуваным спры- 
там пусцілі чэргі з аўтаматаў на лугавіну. У адказ ім 
бліснуў, панёсся агонь і з лугавіны, і ззаду — з поля. Амаль 
у адзін жа час абодва рухнулі на дол як падкошаныя — 
адзін ткнуўся носам, а другі, нібы пераламаўшыся,— 
гупнуў на спіну. Нехта з іх дзіка заенчыў.

Васіль ад нечаканасці, a то і разгубленасці, а заад- 
но лішняе імгненне зірнуўшы на тых двух, што заміту- 
сіліся пры агні, згубіў спрыяльны момант: незнаёмец, a 
ўслед за ім і Янка, убачыўшы небяспеку, не страляючы, 
гойснулі ў супрацьлеглы бок — за склеп, у жыта. Яны 
былі выразна відаць пры святле, але цяпер Васіль бачыў 
не так іхнія спіны, а ўсё яшчэ вялікія Янкавы вочы. Той, 
калі шухнуў на поплаве агонь, устрапянуўся і жудасна 
вырачыў вочы. Відаць, і ад нёбяспекі, і ад таго, што яны 
з Янінаю не перасцераглі яго ад засады.

— Янка! Лажыся! Падай! — закрычаў Васіль, але Ян- 
ка не падаў, не лажыўся, пёр у поле,— Ян...— Зноў 
паклікаў ён, але голас яго патануў у аўтаматнай чарзе. 
Адтуль, з жыта, хлебяснуў аўтамат, выкінуўшы насустрач 
уцекачам агонь, і кулі заціўкалі ў Васіля каля вуха. 
Янка і незнаёмец быццам спатыкнуліся; Янка нібы стаў 
на дыбкі, выцягнуўся, а пасля кульнуўся на бок, не- 
знаёмец, узмахнуўшы рукамі, гопнуўся ніцма.

Нечакана зноў стала ціха-ціха, толькі пры аслабелым 
святле пачулася, што пахне спалены порах. Да Вяршка і 

Крушынскага, да Янкі з незнаёмцам з усіх бакоў, прыгі- 
наючыся, пабеглі людзі Васюкова.

— Гатовыя,— сказаў нехта задаволена на поплаве, пад- 
біраючы з зямлі аўтаматы Вяршка і Крушынскага.

Падбіралі зброю і там, дзе ляжаў Янка.
Як не сваімі нагамі Васіль паспяшаўся туды і, да- 

бегшы, пры зусім ужо слабым святле ўбачыў, што Янка 
шкрэбае праваю рукою па зямлі, глуха стогне. Скроня, 
шчака яго чамусьці цёмныя-цёмныя — відаць, куля трапі- 
ла яму ў галаву, і адтуль, з раны залівае шыю, твар кроў.

— Братцы,— пачулася ззаду, з-пад лугавіны.— Ва- 
сюкоў забіты...

Тыя, што стаялі ля Вяршка і Крушынскага, пабеглі 
да таго месца, дзе ляжаў у засадзе Васюкоў; у гэтую ж 
хвіліну наваколле агаласілася пранізлівым жаночым ен- 
кам — з раскінутымі рукамі, галосячы, імчалася ад зям- 
лянкі сюды, дзе стаяў Васіль, Яніна. Але, відаць, позна 
ўжо было як-небудзь памагчы яе брату...

ЭПІЛОГ

— Ідзі на двор,— загадала Чапроўская.— Ты нічога 
не паможаш, толькі будзеш замінаць. Ды і не трэба табе, 
мужчыне, быць тут.

Васіль накінуў на плечы бушлат і яшчэ раз з жа- 
лем, са шкадобаю зірнуў на Яніну. Тая, у белай кашулі, 
накрытая самадзельнаю, пашытаю з усякіх каляровых ка- 
валкаў коўдраю, не зважала ні на маці, ні на яго, моршчы- 
лася, нават курчылася ад болю і то стагнала, то ляман- 
тавала на ўсю зямлянку, аж, здаецца, сінеючы ў твары.

Ён паслухаў цешчу і выйшаў. Ён ведаў, што цешча 
(кабета, маці) лепш дагледзіць, паможа Яніне, дык не 
варта ёй надакучаць, таўчыся ў яе перад рукамі. Дзя- 
куй богу, адпусцілася во, прыйшла і ўвесь гэты тыдзень 
жыве з імі: дагэтуль не толькі не прыходзіла сюды, але, 
лічы, не гаварыла з імі, не дазваляла, каб паказвалі- 
ся ёй на вочы і ў Ружэвічах. Яна лічыла, што і яны абое 
вінаватыя ў Янкавай пагібелі, не ўратаваўшы яго, ма- 
ладога, няцямлівага. Ён як мог апраўдваўся, Яніна 
горка плакала, кленучыся, што яны рабілі ўсё толькі для 
таго, каб якраз адвесці Янку ад бяды, але старая не 
толькі пакрыўдзілася, а зацялася і нібы зненавідзела. 
Ніхто яе сюды цяпер не клікаў, сама прыйшла, здаец- 

ца, адпусцілася, палагаднела. Праўда, сынава пагібель не 
прайшла для яе незаўважна: зусім ссівела, пачала вы- 
глядаць старою бабуляй.

Васіль запыніўся каля зямлянкі. Тут, на дварэ, па- 
сля зімовых маразоў, мяцеліц усталёўвалася пяшчотная 
сакавіцкая цяплынь. Неба было ўжо высокае, блакіт- 
нае, з кучмамі белых воблакаў, з амалоджаным яркім 
сонцам. Каля зямлянкі, склепа, стажка сена, а таксама 
ля паднавеса, дзе зімавала карова, якую наказаў ім даць 
перад смерцю Васюкоў, значыць, там, дзе быў зацішак, 
прыгрэвак, пачаў асядаць, раставаць снег і паказаліся 
першыя лапікі зямлі, што ўжо абуджалася, прагла во- 
лі, цяпла і жыцця. У паветры ўжо прыемна запахла яе 
жыццядайным водарам. Надыходзіла часіна вялікай па- 
водкі, а таксама таго чаканага моманту, калі вось-вось 
павінны былі прыляцець сюды птушкі. Васіль найбольш 
любіў якраз такую пару, бо адчуваў абуджэнне, радасць у 
душы, а таксама прагу да працы, да зямлі, да песень, да 
нейкай новай надзеі ды веры.

Гэткае ж, узнёслае, пачуццё было ў яго і сёлета. 
Цяпер, праўда, у яго яшчэ быў і вялікі клопат. Усе яго 
думкі былі найперш пра Яніну; кожны яе адчайны енк, 
крык ці стогн болем адклікаўся ў яго душы, і заадно ён з 
нецярпеннем чакаў той хвіліны, калі зямлянка, іхняе жыц- 
цё азорацца святлом вялікага жывога поклічу, радасці ды 
шчасця, калі пасля гэтага зменіцца іхняя доля, зменяцца 
яны самі, калі сцвердзіцца вялікая і магутная загадка 
прыроды, свету і род чалавечы павялічыцца, каб не звяс- 
ціся, а яшчэ болей і далей доўжыцца.

Вось Яніна надзвычай адчайна і доўга закрычала, 
здаецца, з усёй сілы, і ён, заміраючы, не мог выцерпець 
гэтага крыку, гэтага болю, заткнуў вушы пальцамі — 
хоць на хвіліначку нічога не чуць, думаць, што Яніне не 
толькі палягчэла, але і добра. Цяжка было адчуваць, што 
ты нічым не можаш памагчы любімаму чалавеку, які pa- 
nep, рыхтуючыся даць новае жыццё, сам, бадай, развіт- 
ваецца з гэтым светам. Без Янінінага крыку, таксама без 
ціхай песні капяжу, далікатнай мелодыі марозна-сонеч- 
нага паветра зазвінела ў вушах ці ў галаве, і ад гэ- 
тага настойлівага, неадчэпнага звону ці, можа, і ад хваля- 
вання задрыжэлі пальцы, рукі. А можа, яны закалацілі- 
ся па нейкай іншай, нават невядомай яму прычыне.

«Божа, памажы ёй»,— маліў ён у думках. Пасля не 
вытрываў адлучанасці, адклаў пальцы, каб зноў чуць тое, 

што робіцца ў зямлянцы, а таксама як ціхенька пяе прыро- 
да. I ў гэтую хвіліну аж скалануўся: замест Янінінага 
крыку пачуў тоненькі адчайна-патрабавальны піск. У яго 
памлелі ногі ды сэрца аблілося гарачынёю не то ад радасці, 
не то ад разгубленасці: нарадзілася дзіця! У яго ёсць сын 
ці дачка! Яны з Янінаю ўжо не маладыя хлопец і дзяў- 
чына, а тата і мама!

Дзіця, паддаючыся нейкаму магутнаму вечнаму клічу, 
усё падавала і падавала свой голас, нібы сцвярджаючы: 
я — Чалавек, жыву, раз мне было суджана прыйсці на 
гэты свет! Перапаўняючыся радасцю, хваляваннем, Васіль 
з нецярпеннем чакаў таго шчаслівага моманту, калі яму 
можна будзе зайсці, зірнуць на яго, гэтага Чалавека, у 
якім пульсуе і яго кроў. Як бацька, ён адчуваў, што 
першае іхняе дзіця нарадзілася і ў цяжкі, і ў шчаслі- 
вы час — у год, калі скончыцца доўгая, шматпакутная ды 
шматкроўная вайна, прыйдзе Вялікая Перамога, уста- 
люецца на роднай зямлі мір, хоць немаўляці разам з імі, 
бацькамі, прыйдзецца нямала сербануць ліха, пагараваць, 
пасніць перададзеных ад іх трывожных сноў... Нават аж 
сам здзівіўся, што да яго ў гэтыя хвіліны прыходзіць 
нейкае новае, узмужнелае, пачуццё, нейкая новая — 
ці не мудрэйшая — развага, нейкі новы, ужо бацькоў- 
скі клопат.

Урэшце, калі ён ужо знемагаў ад нецярпення ўба- 
чыць Яніну і дзіця, адчыніліся дзверы і з зямлянкі 
вызірнула Чапроўская.

— Заходзь, бацька,— усміхнулася яна і, калі Васіль 
уваходзіў, пазіраў на палок, на даўгаватую, бледную, з 
заплюшчанымі вачыма Яніну і невялікі скрутачак каля 
яе, дадала шчасліва: — Сына маеш... Так што не звядзец- 
ца род...

1983—1984

юля
1

Юля зусім анядужала. Думала не чапаць болей гэтую 
бярозу — таўставатую, з цвёрдай, чорнай у камлі карою,— 
пакінуць яе падсечаную. Разагнулася і стомлена азір- 
нулася, шукаючы вачыма, дзе можна было б прысесці і ад- 
пачыць. Але вакол ляжаў толькі снег, стаялі белабо- 

кія, з цёмнымі плямінкамі вакол сучкоў бярозы і тырчэ- 
лі вострыя пні. Ісці ж да сцягнутых ужо на груд бяроз і 
прымасціцца на іх не было сілы.

Яна апусціла на снег сякеру, абхапіла ствол рукамі і, 
колькі мела сілы, націснула, а пасля і пахіляла бярозу 
туды-сюды — тая страсянулася, заківалася верхавінкаю, 
густа акрапіла вадою, але ўтрымалася і не ўпала. Юля 
абтаптала высокі наздраваты снег ля камля, абламала па- 
блізу тонкія кусцікі (за іх раней чаплялася сякера) і, 
перамагаючы бяссілле, пачала яшчэ падсякаць камель, 
адчуваючы, як зусім слабеюць, выпускаюць тапарышча 
рукі, як ныюць плечы і кроў штуршкамі пульсуе ў 
скроні.

Высокая ўкамянелая бяроза нарэшце хіснулася, на- 
хілілася, павісела хвіліну на тонкай і гнуткай асіне, але 
не ўтрымалася, аб’ехала, трэснула і паляцела долу. Юля 
ўсміхнулася, адразу неяк падужэла, пашчаслівела — нібы 
скінула з плячэй вялікі цяжар. Зноў разагнулася, 
аблізнула сухія, засмяглыя вусны, абмахнула мокрым, бе- 
лым ад бярозавай кары рукавом пот з лоба. He зважала, што 
пацямнела ў вачах, паплылі, заскакалі бела-жоўтьія 
іскрачкі і зашумела ў галаве. Пастаяла з 'хвіліну, a 
пасля абцерабіла бярозу ад вецця. Перасекла яе на 
тры кавалкі, падняла тоўсты цяжкі камель і пацяг- 
нула яго да саней.

Снег тут, у маладым бярозавым лесе, ляжаў яшчэ 
глыбокі, рыхлы, пад ім збіралася вада і ела яго — на 
кані сюды нельга было пад’ехаць. Сані стаялі на даро- 
зе; бярозы, адыходзячыся ад каня, яна ссякала па ўсім 
лесе.

Як прывалакла гэты камель да саней, кінула яго і 
падалася яшчэ ў бярэзнік па бярвенца. Валакла і думала, 
што цяпер, разводдзем, не пара на санях у лес ездзіць. 
Трэ было б пачакаць з тыдзень-другі, калі б зусім растаў 
снег, сплыла вада ды падсохла дарога, тады і прыехаць 
па гэтыя дровы. Але няма як чакаць той спрыяльнай 
часіны: спалілі за халодную доўгую зіму ўсе дровы, заста- 
лося толькі бярэма-другое сухіх хваёвых пален. Імі і не 
напаліш шмат ды і не хочацца зусім растрачваць: імі 
добра будзе падпальваць сырую бярозу. Учора Юля пага- 
варыла з лесніком, папрасіла конюха даць на сёння каня, 
прыехала полуднем у лес, а цяпер, надвячоркам, ужо 
напляжыўшы сырнягу, збіралася ўкласці яго і ехаць да- 
хаты.

402



Нізка свяціла цеплаватае ўжо сонца, у зацішку, дзе 
было густа ад бяроз, прыгравала — блізка і чуйна пах- 
ла мерзлаватаю зямлёю: спрэлым, сплесненым халод- 
ным лісцем, шыгаллем ад маладых сосен, папараццю, 
травою — усім тым, што засыпаў увосень снег. Над- 
звычай лёгкае, празрыстае, прыемнае было паветра з 
блізкім, густым, амаль хмельным свежым пахам вясны, і 
цяпер святло, высокае блакітнае неба, паветра, зямныя 
зляжалыя пахі і бярозавік, водар ад якога струменіў- 
ся ад ссечаных пнёў, захвалявалі, і Юля, усё гэта чуючы 
і бачачы, няўлоўна затрывожылася, быццам, калі растане, 
сцячэ ручайкамі апошні снег, вернуцца з песнямі, сваімі 
клопатамі птушкі, зацвіце, закрасуе зямля,— прыйдзе зу- 
сім іншая, новая, можа, нават больш дзівосная і шчаслі- 
вейшая часіна. Хочаш таго ці не хочаш, неяк заўсёды 
спачатку вельмі няўлоўна, а пасля больш выразна, тры- 
вожна адчуваеш усё новае, верыш, што яно будзе прыем- 
нае, прынясе вялікую радасць...

Пазірала на высокія белыя бярозавыя пні, думала, 
што з-за іх будзе яе папракаць ляснік Мікола: магла б 
разгрэбці снег і ссякаць ніжэй. Растане зараз снег — 
дык яны, гэтыя пні, зусім будуць высачэзныя, бу- 
дуць відаць здалёк.

Ішла і адводзіла позірк ад пнёў, старалася пазіраць 
то на белыя ствалы (на іх вецер за зіму адклеіў бе- 
лую тонкую кару, разматаў яе, і цяпер тая вісела вялікімі 
мяккімі шматкамі), то на свае ранейшыя сляды, куды 
цяпер наплывала зеленаватая вада, то на трэскі: іх, 
дробных, было вакол безліч. Калі ж позірк міжволі зноў 
запыняўся на высокіх і няроўна ссечаных пнях, дык су- 
цешвала сябе: хіба яна вінаватая ва ўсім? Хіба яе, 
жаночая, праца ў лесе ды з сякераю? Вунь як стамі- 
лася, ледзьве паўзе.

Юля прывалакла, кінула ля саней бярвенца, хацела 
нарэшце прысесці, адпачыць, але зноў не села. Веда- 
ла: тады цяжка будзе падняцца. Яна толькі нагнулася, 
згарнула счарнелы зверху снег, зачарпнула жменю бе- 
лага, халоднага і зярністага, як буйная соль, і пачала 
лізаць яго, адчуваючы ва ўсім целе вялікую палёгку. 
Снег раставаў на цёплай далоні, цёк у рукаво і прыем- 
на халадзіў локаць.

Юля трасянула рукою, прыціснула да сябе локаць, 
каб сагрэць яго. Зірнула на сына: той сядзеў на санях і 
складаў з трэсачак «хату». Але не быў увесь час на санях, 

тупаўся і па снезе: вунь і валёначкі мокрыя, і штонікі 
вышэй халяўкаў гэтаксама намакрэлі. Пашкадавала, што 
брала з сабою ў лес, хай бы лепш сядзеў дома, у цяпле. 
Прычапіўся, прасіўся — яна не змагла адмовіць. Прасту- 
дзіцца во яшчэ не дай бог.

Заўважыў яе позірк і сын. Падняў галаву. Зірнуў і ўс- 
міхнуўся. Як раскрыў роцік, дык адразу стала відаць: няма 
наперадзе аднаго зуба. Юля гэтаксама не вытрымала, ус- 
міхнулася. He змагла быць ні хмурнаю, ні гаманіць на 
сына.

— Змёрз? — спытала, падышла і паправіла на ім ша- 
лік, падняла палітцо і ўвапхнула ў штонікі кашульку.

— Не,— адказаў Пецька.
— Неслух ты, сынок. Мама кажа табе адно, а ты 

робіш па-свойму.
Сын зірнуў на яе вінавата, са светлаю, дзіцячаю ўс- 

мешкаю. Яе радавала гэтая ўсмешка, лагодзіла, і яна 
адчувала, што ў яе меншае, знікае злосць і крыўда на 
сына. Дзіця ж, шасцігадовае хлапчанё, дзе ён табе столь- 
кі часу ўседзіць на адным месцы, не прабяжыцца па 
снезе?!

— Прагаладаўся? — спагадліва спытала.
— Ага,— кіўнуў галавою Пецька.
— Паедзем зараз дадому, сынок,— сказала Юля,— 

Пацярпі яшчэ крыху.
— Мама, буду кіраваць канём я?
— Ты, сынок,— суцешыла яна яго і вярнулася па 

апошнюю на гэтай бярозавай палянцы верхавінку. Ра- 
шыла болей дроў не секчы, хопіць на месяц які і гэтых, a 
там, пазней, нешта прыдумае.

Верхавінка была лёгкая, і Юля, пакуль амаль улегцы 
ішла з ёю, адчула, што адышлі крыху рукі і плечы, пераста- 
ла шумець у галаве. Калі дайшла да дарогі, папрасіла сына 
злезці з саней, палажыла ўпоперак два палены і пачала 
накладаць дровы.

Сын таксама памагаў, мітусіўся пад рукамі, і яна не 
прасіла яго адысціся, радавалася, што столькі ціха высе- 
дзеў у лесе, не замінаў ёй. Цяпер толькі старалася не 
зачапіць яго бярвенцам.

Падумала: складзе дровы на сані і адразу паедзе да- 
хаты. Збіраць у адзін лом і паліць вецце прыйдзе ўжо 
заўтра.

Ускінуўшы бярэзнік на сані, здзівілася, колькі шмат 
на ім неабцярэбленых галінак ды высокіх сучкоў.

Абцягнула дровы ланцугом, зашчапіла насярэдзіне 
крукам за колца, высекла, як гэта рабіў некалі яе бацька, 
бярозавы кій, надсунула яго пад ланцуг, закруціла, колькі 
хапала сіл,— каб не гайдаліся, не развальваліся дровы. 
Тады збольшага пазбівала сякераю верхнія доўгія галінкі 
і сучкі. Дзеля людскіх вачэй.

Конь, рыжы, высокі, ірвануў прымёрзлыя да снегу сані, 
выцягнуўся, аж затрашчала дуга, але, скрануўшыся, 
пайшоў павольна. Часамі правальваўся, лапатаў, аж ляце- 
лі высока з-пад яго капытоў пырскі снегу, запыняўся і 
цяжка, шырока раздзімаючы ноздры, дыхаў. Сын тузаў 
лейцамі — і стары разумны конь, натужваючыся, выскок- 
ваў з глыбокага снегу, сам выбіраў цвярдзейшае месца.

У сасновым лесе, на вялікіх светлых палянах, спег 
растаў; там падсыхала галлё, леташняя абшарэлая за во- 
сень і зіму трава. Выезджаная дарога тут, аднак, была 
цвёрдая, на ёй яшчэ ляжаў цвёрды лёд; ён адтаваў паволі, 
сцякаў вадою і сіне блішчэў на сонцы. Узбоч дарогі снегу 
не было, там стаяла ў лагчыначках вада, а непадалёку, на 
ўзгорках, абсыхала, бялелася зямля — і па ёй, пачуўшы 
цяпло, бегалі ўжо неспакойныя мурашкі.

He паспела Юля падумаць, што па такой дарозе, аднак, 
ужо не варта ездзіць на санях, як яны мігам саслізнулі 
на ўзбочыну, і адзін полаз зашаргацеў па пяску. Конь 
стаў. Юля тузала яго за вобраць, нукала, страшыла — конь 
сцінаўся, ірваўся з месца, але выцягнуць цяжкія сані на 
дарогу не асільваў.

Юля сышла з дарогі, адламала паблізу асінавую галіну, 
абцерабіла яе ад вецця і сцебанула каня — той ірвануўся, 
ледзь не выскачыў з аглабель, але сані толькі скрануў і пра- 
цягнуў крышачку. Цяжка дыхаў і вінавата азіраўся, быц- 
цам прасіўся не караць яго болей. Юлі стала сорамна, што 
яна ў запале пагарачылася і дарэмна ўдарыла, кінула долу 
галіну, пачала папіхаць сані і нукаць на каня. Калі ж 
і гэта не памагло, зайшла і хацела падняць аселы, угрузлы 
бок — сані былі цяжкія, дык не змагла нават прыпадняць 
іх.

— Мама, і я памагу,— бачачы, як яна топчацца вакол 
саней, натужваецца, азваўся Пецька і намерыўся сасліз- 
нуць з дроў долу.

— Сядзі, сынок,— папрасіла Юля, падышла да сына 
і прыхінулася на дровы.— He здолеем мы з табой выпіх- 
нуць на снег сані.

— А баба наша здолее? — спытаў сын.
— Каб была тут баба, дык, можа, і далі б рады,— ска- 

зала Юля, уздыхнула, узяла пад пахі сына і ссадзіла яго 
на зямлю, нехаця адпусціла ланцуг, каб скінуць долу хоць 
з палову дроў, выехаць на цвёрдае ездавое месца і зноў 
пакласці скінутыя бярэзіны. Ужо ўзяла сякеру і сена, 
адчапіла крук, як убачыла лесніка Міколу. Той выйшаў 
са стрэльбай за плячыма са старога лесу.

Мікола, высокі, але танкаваты, быў у новай зялёнай 
куртцы з чорным каўняром, у леснікоўскай фуражцы 
і кірзавых ботах. Ружашчокі. Ад таго, мусіць, нягледзячы 
на свае трыццаць тры гады, выдаваў зусім малады. Здаец- 
ца, выглядаў намнога маладзей за яе, Юлю, на гадоў пяць 
малодшую. Цяпер яна, мусіць, здавалася зусім старою: 
была ў гумоўцах, у старой, блішчастай спераду і з вы- 
шмальцаванымі локцямі фуфайцы, на галаве — матчына 
старая цёплая хустка-канаплянка.

Хоць Юля цяпер і пасуцяшала сябе, што ў такіх уборах 
і трэба ездзіць у лес, новага ды добрага чаго сюды не адзе- 
неш жа, але ўсё роўна засаромелася, што вось сустрэлася 
з чалавекам (некалішнім сваім кавалерам) і так неахайна 
выглядае. Яна і ў вёсцы, хоць у іх гэта не надта заведзена, 
старалася кожнага дня выйсці на вуліцу добра прычаса- 
най, калі не ў новым, дык у чыстым і адпрасаваным адзен- 
ні. Пажылыя і маладзейшыя суседкі пасміхаліся, што гэта 
ў яе яшчэ «гарадскія звычкі», што ўсё гэта тут, у вёсцы, 
лішне, усе тут адзін аднаго ведаюць і няма дзеля каго 
прыхарошвацца, ды і вясковая работа вымагае прастаты; 
іншая гамонка, калі трэба ў горад з’ездзіць, дзе многа 
незнаёмых людзей, вось тады трэба прышыкавацца. Але 
Юля іх не слухала, заўсёды сачыла за сабою, дык кабе- 
ты, каторыя і век занятыя чорнаю работаю, а каторыя 
і ленаватыя, не толькі пакеплівалі, што яна «чапурыц- 
ца», але зласлівілі ды гаварылі, што «пастарэе», дык зме- 
ніцца...

— Ці не задрамалі тут на сонцы? — усміхнуўся Міко- 
ла, падышоўшы зусім блізка, зірнуў лагодна і з разумен- 
нем.

— He выедзе во конь,— збянтэжана ды сарамліва, як 
яна іменна вінаватая ў гэтым, адказала Юля, ачышчаю- 
чы з рукавоў бярозавую бель. Чысціла, каб пазіраць на 
абы-што, а не Міколу ў вочы.

— Дзе ж ён тут табе выедзе,— паківаў галавою Міко- 
ла, абышоў і агледзеў сані.— Тут і трактар не вывалача.

Ужо трэба на калёсах, маладзіца, ездзіць. Пажартаваў 
з цябе конюх, калі пасылаў з саньмі.

— Скінуць, мусіць, трэба палову дроў,— прамовіла 
Юля, радуючыся, што Мікола не пасміхаецца з яе, жан- 
чыны, а спачувае.

— He трэба. Лішняя работа толькі. Сячы голле і давай 
яго сюды,— сказаў ён, скінуў з пляча стрэльбу і паставіў 
яе ля тоўстай сасны.

Юля абсекла з бліжэйшай алешыны вецце, збіла зялёны 
густы ядловец, маладую пушыстую елачку і падала Міколу. 
Той лёгка выцягнуў з-пад ланцуга верхнюю таўставатую 
бярэзіну, падклаў яе пад дровы і жартоўна паклікаў 
Пецьку: «Хадзі сюды, мужчынка, памажы падняць!» Яны 
ўдвух — Пецька сур’ёзна, упінаючыся, а Мікола наўмысна 
крэкчучы — прыпаднялі сані, а Юля падкінула пад узня- 
ты полаз мокрае і слізкае галлё.

— Дужы ты, Пецька! — усміхнуўся Мікола, апусціў 
сані і сказаў Юлі паганяць каня.

Юля цмокнула, конь спакойна крануўся і лёгка вый- 
шаў на ездавую дарогу.

— Дзякуй табе, Мікола,— усміхнулася, пашчаслівела 
Юля, прыпыніўшы каня і азірнуўшыся.— Сама я не зда- 
гадалася б на такое, ды і не асіліла б падняць.

— Што — дзякуй? — гэтаксама ўсміхнуўся Мікола, 
ужо і сам саромеючыся яе позірку. Выцер з грудзей сляды 
бярозавай кары і, каб не паказваць свайго збянтэжання, 
пажартаваў: — Вечарам зайду, рыхтуй скварку...

— Ды знойдзецца скварка і да скваркі,— гэтаксама 
жартам, але і напраўду згодна сказала Юля.— Каму-каму, 
а табе заўсёды будзе.

— Ну, во і добра! — сказаў Мікола, падышоў да сасны 
і ўзяў стрэльбу.— А сын твой, аказваецца, дужы ўжо, муж- 
чына. Гэтулькі дроў насек.

— Гэта не я сек, а мама,— засаромеўся Пецька, не 
зразумеўшы Міколавага жарту.

— Мама твая, дружа мой, магла б сама ў лес і не 
ездзіць,— ужо не жартам, а вельмі сур’ёзна не то мало- 
му, не то ёй сказаў Мікола,— Мог бы ездзіць мужчы- 
на, каб маці не такая была... Хіба гэта бабская работа? 
Гэта мужчынскі клопат, і толькі яму, мужчыне, ён па 
сіле...

Юля прамаўчала, разумеючы, што ён хоча сказаць, 
чым дакарае, завіхнулася падабраць усё з зямлі і пасадзіць 
на дровы Пецьку.

— Ну, вялікае табе дзякуй, Мікола! — прамовіла.— 
Напраўду калі загляні...

He азірнулася, тузанула каня за лейцы.
— Я ўжо дужы, мама,— калі ад’ехаліся, радасна азваў- 

ся Пецька.— Каб не я, дык дзядзя Мікола не падняў бы 
саней.

- Ты ж мужчынка, сынок,— лагодна сказала Юля,— 
гаспадар наш...

Толькі цяпер яна, адчуваючы пранікнёны позірк, азір- 
нулася і ўбачыла, што Мікола ўсё яшчэ стаіць на дарозе 
і пільна сочыць за імі. Як убачыў, што яна азірнулася, 
нагнуўся, сабраў вецце і падаўся з ім убок, схаваўся між 
дрэў.

«Няўжо ў яго ўсё яшчэ нешта ёсць да мяне? — па- 
думала Юля.— Столькі ж гадоў прайшло з таго часу... Ён 
жанаты, двое дзяцей мае, і я замужам была, сына во 
гадую...»

Можа, і не забыў Мікола, шчыры, даверлівы чалавек, 
тое маладое, свежае пачуццё, што трывожыла некалі яго 
сэрца, не забыў яе, бо надта добра ён увесь час адносіцца, 
ласкава і пяшчотна пазірае. Добры ён чалавек, раздум- 
вала яна, і, можа, вельмі яна памылілася, упусціла сваё 
шчасце, што некалі, калі была маладая, як кажуць, нера- 
зумная, не ўбачыла гэтага, не зразумела Міколу, а ўсяк 
старалася адчужаніцца ад яго... Калі б ведала тады ўсё 
гэта, як у яе цяпер складзецца жыццё, калі б мела сённяш- 
ні розум! Канечне, усё цяпер было б інакш, і па дровы 
сама цяпер не ездзіла б, і не цярпела б столькі ўсяго нядоб- 
рага, што часта ліпне да яе. Але што гаварыць, як усё 
было б інакш! Таго, што было, не вернеш. Яно застаецца 
толькі ў памяці ці шчыміць у душы.

— Я яшчэ больш буду есці, каб дужэць,— сур’ёзна, 
радуючыся, мусіць, што яго сёння так пахвалілі, сказаў 
сын.

— Еш, сынок,— прамовіла яна шчасліва.— Расці, ду- 
жэй, будзь шчаслівы.

— Тады я адзін буду ў лес ездзіць.
— Будзеш.
— I нікому не дам пакрыўдзіць цябе,— па-сталаму 

сказаў яшчэ.
— Дзякуй, мой асілак,— Юля пацалавала Пецьку ў 

шчаку і пакіравала каня па коўзкай дарозе, баючыся, каб 
зноў не каўзанулі на пясок сані.

Конь цягнуў паціху сані, палазы слізгалі па лёдзе, 
рыпелі гужы,— і Юля суцішылася, ішла, абапіраючыся 
на дровы, думала пра адно — каб хутчэй і ўдала даехаць 
дадому. Прыціх і Пецька, сядзеў на дровах, што верабей, 
і таксама думаў пра нешта сваё.

Юлі ўспомнілася, што вось так было і раней, калі яна 
была зусім малая: яе з сабою ў лес браў бацька, ссякаў 
дрэва і церабіў, а яна зносіла і паліла галлё, a то гуляла 
па лесе, збірала ягады, грыбы ці, натаміўшыся і прагала- 
даўшыся, сядзела маркотна ля калёс і чакала, калі нарэпіце 
паедуць дахаты, дзе можна будзе смачна з’есці.

Бацька, споўніўшы работу, садзіў яе на калёсы, на 
цвёрдыя, з шорсткай карою дровы, і яны падаваліся дадо- 
му. Ехала яна, а бацька стомлена ішоў збоку, трымаючыся 
за ўсаджаную ў палена сякеру, курыў і, хоць быў стомле- 
ны, жартаваў. I яна весялела ад тых жартаў, забывалася, 
што хоча есці, што баліць палец на назе (збіла тут, у лесе, 
аб корань), усміхалася і адхілялася, каб не запарушылі 
вочы сасновыя ці яловыя лапы, якія былі зусім нізка...

Цяпер вось, сённяшнім днём, едзе на возе яе сын, а ідзе 
побач яна, маці. Хоць, горка падумала, павінна ісці не яна, 
а бацька гэтага дДіцяці. Ісці і жартаваць з сынам, расказ- 
ваць яму штосьці мужчынскае. Але ён не ідзе і, можа', ужо 
не будзе разам з ёю, жонкаю, з сынам, зусім счужэе...

Успомніла Юля яго, свайго былога бесталковага мужа, 
і сэрца яе сціснулася ад смутку. Смутак гэты, можа, быў 
не так па ім, па Генадзю, ці па яго ласцы, смутак быў па 
большым, тым, што кожнага дня было з ёю — па сваім 
такім неўладкаваным, калі не загубленым, дык вельмі 
азмрочаным сямейным жыцці. Жыцці, якое,. здавалася, 
так добра спачатку пачыналася, прыносіла ёй радасць, 
а пасля так нечакана перакулілася і не толькі разгубіла яе, 
але і выбіла з-пад ног цвёрды грунт, зрабіла яе зусім не- 
прыкаянай... Яшчэ быў смутак па сынавым жыцці: ён жа 
расце які час ужо без мужчынскага вока, без мужчын- 
скай дружбы...

Генадзь вінаваты ў яе такім цяперашнім жыцці. Дзеля 
яго яна некалі адмовіла Міколу, яму даверыла сваё пер- 
шае каханне, свае лепшыя парывы душы і сэрца, даверы- 
ла сваё жыццё. I ён спачатку быў такі ж,— здаецца, з доб- 
рым сэрцам, з увагаю да яе, вельмі жаданы, страсны, нёс 
яе, як кажуць, амаль на руках у іх новае сямейнае жыццё.

Рад быў, калі яна нарадзіла Пецьку, стаў добры бацька, 
здавалася, яшчэ больш пакахаў яе. Але паступова неяк 
спакайнеў, халадзеў да яе, не завіхаўся з работы дамоў, 
пачаў выпіваць з сябрамі, а пасля і зусім разбасячыўся. 
Загубілі яго, відаць, вялікія грошы і частыя доўгія каман- 
дзіроўкі — атрымліваў добра, падоўгу, па тыдняў два, не 
стыкаўся дома... Што ён выпіваў, яна, можа, сцярпела б, 
усяк ваявала б супраць гэтага, але калі пачула, а пасля 
і сама ўбачыла, што ён там, на свеце, завёў сабе другую, 
падкаціўся да маладой удавы і прыстараўся той дзіця, дык 
ужо гэтага яму яна дараваць не магла. Як толькі ўбачы- 
лася з тою, відаць, шчыраю, плаксійаю жанчынаю (якая 
ўсё плакала і бажылася, што не ведала, што ён жанаты, 
a то ніколі б не звязалася з ім), Юля раззлавалася, не стала 
слухаць мужавых апраўданняў, сабрала свае манаткі і вы- 
ехала адтуль, дзе думала ўжо век жыць, вярнулася ў род- 
ную вёску, у матчыну хату... Жыве ў ёй вось ужо другі 
год...

— Мама, мама, кветачка!' — усклікнуў сын і вывеў яе 
з одуму.

Яна прыпыніла каля і зірнула, куды паказваў ручкаю 
сын: на сонечнай палянцы ля старога, некалі абгарэлага, 
а цяпер рудога цёплага лому відаць была невысокая бла- 
кітная пралеска. Юля зняла сына з дроў, і яны пайшлі да 
лому.

— Паглядзі, якая прыгожая! — сказала Юля сыну, 
сарвала нізка халодную, з зялёнымі лісточкамі кветачку, 
нюхнула яе і падала сыну.— Столькі жыву ўжо, а ніяк не 
зразумею: як можа яна вырасці і зацвісці ў такі холад? 
Лёд во, снег вакол, зямля толькі адтае, а яна, пралеска, ужо 
цвіце і пахне гэтым холадам і першым цяплом зямлі...

Адышліся, абыходзілі лапіны пачарнелага, усяго ў ша- 
лупінні і апалых абмерзлых ігліцах снегу, але пралесак 
больш знайсці не маглі.

— Відаць, ты будзеш шчаслівенькі, мой мужчынка,— 
падняла на рукі цяжкаватага сына Юля, пацалавала.

— Я дужы,— запярэчыў сын,— буду сам дровы ка- 
лоць.

— I дужы будзеш,— супакоіла яго Юля і сказала 
яшчэ, можа, больш сабе, як яму: — Але і дужаму, і няду- 
жаму таксама яшчэ і шчасце трэба...

Пецька, канечне, не разумеў яе, зноў усеўся на дровы, 
трымаў у руках кветачку, а канём кіравала Юля.

Калі выехалі з вільготнага лесу і ўбачылі прасторнае 

шэра-белае поле, то Юля здалёку згледзела на дарозе маці. 
Тая ішла сюды: відаць, не магла дома дачакацца іх, не 
выцерпела і выйшла насустрач.

'Лёд на дарозе разломваўся на кавалкі, распаўзаўся 
пад саньмі, і Юля зноў затрывожылася, хоць бы не загруз- 
нуць. Яна старалася скіроўваць каня на сыры дзірван: 
па ім лягчэй слізгалі палазы.

Пад’ехалі да маці, невысокай, у старых стаптаных ва- 
лёнках з новымі галёшамі, у ватоўцы і цёплай хустцы, 
цёмнай на маршчыністым твары. Яна сышла з дарогі, ска- 
зала:

— Трэ было не секчы столькі.
— Прывязём, дык будзе,— адказала Юля, але каня не 

запыніла, яшчэ тузнула лейцамі, каб пайшоў весялей.
I Юля, і маці абедзве невысокія, чарнявыя, з невялі- 

кімі кірпатымі насамі. Юля ва ўсім удалася ў маці, некалі 
гэтаксама прыгожую і стройную жанчыну. Здаецца, і лёс 
адзін у іх, толькі яе бацька не адчужыўся ад іх, а рана, у ма- 
ладым веку, памёр. Абедзве во бязмужнія...

— Я думала: заселі недзе. Якая пара ўжо, а вас няма,— 
сказала маці, ідучы ззаду,— Я ўжо і карову напаіла, і свін- 
ням, курам есці дала.

— Напраўду заселі крыху...— адказала Юля.
— А я памагаў дзядзьку Міколу паднімаць сані,— па- 

хваліўся Пецька.
— Жывы яшчэ, верабей? — усміхнулася бабуля.— 

He змёрз?
- He.
— Я ўжо і каялася, што пусціла цябе, дзіця, у лес. На 

во, пагрэйся,— яна дастала з рукава пакуначак, разгар- 
нула паперку і падала ўнуку лусту хлеба, памазанага 
мёдам.

Той з радасцю ўзяў і пачаў есці. I старая, і Юля пазіралі 
на яго і ўсміхаліся.

У Юлі з родных яшчэ ёсць сястра. Яна замужам у су- 
седнім раёне за шафёрам, добрым, спакойным і працавітым 
чалавекам. У іх трое, адна пад адною, светлавалосых дзяў- 
чынак (ён, бацька, калі крыху вып’е, дык жартуе, што 
будзе «шукаць датуль, пакуль не будзе хлопчык»), Юліна 
маці не гадавала тых далёкіх унукаў, мала бачыла іх, дык 
і не прывыкла да іх. Ды і тыя да яе вельмі не горнуцца, 
ахватней любяць бацькавых дзеда і бабу, бо жывуць з імі. 
Наталля, Юліна маці, вельмі хутка прывыкла да Пецькі і 
палюбіла яго, здаецца, больш яшчэ як сваіх дзяцей.

411



— Каб адна я была, то сядзела б без дроў ці каго чужога 
прасіла б у лес з’ездзіць,— сказала маці.— Няма ўжо ў 
мяне сіл самой у лес ездзіць.

— Пасадзім бульбу — навозім дроў, каб на ўсю зіму 
было, — адказала Юля.— He будзем адкладаць на восень.

— Паедзеш, можа...— прамовіла маці са спадзяван- 
нем, што яна, Юля, усё ж сыдзецца са сваім Генадзем, 
«будзе жыць, як і ўсе добрыя людзі».

— Нікуды я не паеду ад вас...— упарта сказала Юля.
— Я ж не ганю цябе, дзеўка...— як апраўдалася маці,— 

Глядзі сама...
Юля прамаў'чала, не магла і не хацела гаварыць тое, 

што ведала, рашыла. Думала ўсё гэта трымаць у сваёй 
душы.

— Анька прыехала,— сказала Наталля свежую вяско- 
вую навіну.

— Адна ці з сям’ёю? — спытала Юля, адчуваючы ча- 
мусьці засмучэнне ад гэтай навіны.

— Адна.
3 Анькаю Юля некалі разам хадзіла ў школу, тава- 

рышкавала, ездзіла па вярбоўцы на работу, там, далёка ад 
дому, яны неўзабаве выйшлі замуж: Юля — за Генадзя, 
маладога, прыгожага, вясёлага шафёра, Анька — за на- 
чальніка ўчастка, пажылога, лысаватага і маўклівага ча- 
лавека.

У Юлі, як яна ні радавалася сваёй удачы і ні пасміха- 
лася ў душы з Анькі, не ўдалася сям’я. Анька і цяпер 
жыла са сваім мужам, была, па яе словах, надта шчаслі- 
вая — як пісала лісты, дык заўсёды нечым хвалілася: то 
мужу павышэнне і большую плату далі, то яны атрымалі 
новую, болыпую, кватэру, то нешта шыкоўнае купілі, 
то недзе далёка ездзілі...

Юля цяпер ведала, што Анька зойдзе ўвечар, зноў будзе 
хваліцца і растрывожыць душу. He хацелася з ёю сустра- 
кацца.

3

Пакуль Юля разгрузіла дровы, завяла каня на канюш- 
ню і вярнулася дадому, звечарэла. Густа і высакавата чыр- 
ванелася неба на захадзе, прыціснуў марозік. Зямля раз- 
мякчэлася за дзень, пачала цвярдзець і тужэць, але ўсё 
роўна пахла ўжо вясною.

Ледзь Юля паспела скінуць верхняе адзенне, пераапра- 
нуцца і пераабуцца ў хатняе, цёплае, як пачула ў сенцах 
крокі. Падумала, што гэта ідзе яе былая сяброўка, Анька, 
але пасля адчула, што тупае не жанчына: крокі былі 
цяжкія, глухія, не ад тонкага абцасіка, а ад усёй шырокай 
падэшвы. Крокі былі мужчынскія.

Хтосьці знаёма абмацаў клямку, адчыніў дзверы і зай- 
шоў у хату. Мікола. У тым жа, леснікоўскім, уборы, са 
стрэльбаю ў руках. Відаць было, што ён недзе крыху выпіў: 
на поўных вуснах блукала гарэзная ўсмешка, шырокія 
шчокі былі расчырванелыя, у рудаватых вачах бліскалі, 
здаецца, вясёлыя агеньчыкі. Ён паставіў у вілачніку 
стрэльбу, прывітаўся. Пецьку і старой — а яны абое сядзелі 
на печы — даў пацёртых за дзень у кішэні, цёплых цу- 
керак.

— А табе, маладзіца, нічога няма,— усміхнуўся, шчып- 
нуў Юлю.— Ты сама мне тое-сёе вінавата...

Цвярозы ён быў маўклівы ды сарамлівы, а вось як возь- 
ме чарку — смялее.

— Сядай, Мікола, — гэтаксама ўсміхнулася Юля, 
жартоўна адпіхнула яго, змахнула ручніком стол, накрыла 
яго цыратаю.

— Усё адганяеш мяне ад сябе...— ужо не саромеючыся, 
паківаў галавою Мікола, зняў шапку і павесіў на цвічок, 
дастаў з кішэні расчоску і прыгладзіў мяккія русявыя 
валасы, сеў на лаве і пры маці пажартаваў: — А магла б 
ужо і не адганяць... Заклікаць калі, як нікога не было б 
дома...

— Хто ж цябе гоніць! — усміхнулася Юля.— Зайшоў 
вось у хату — мы і рады.

— У гэту хату я мог і не госцем заходзіць, а гаспада- 
ром,— сказаў Мікола.— Ды яшчэ якім гаспадаром! 3 якой 
радасцю!

— Чаго гаварыць пра леташні снег,— зноў усміхну- 
лася Юля, але ў сэрцы штосьці балюча зашчымела,— 
Дзякуй богу, і я жывая, і ты жывы. Гаспадар, сем’янін...

— Чаму не, сем’янін...— прамовіў Мікола і добра, 
пяшчотна акінуў яе позіркам.

Юля не вытрымала гэтага позірку, падалася ў кладоў- 
ку. Дастала там з нізкага, з патрэсканым вечкам кубела 
прасолены кавалак сала, адрэзала з яго апольчык, узяла 
з кадушкі пляшку гарэлкі.

— Падсмаж,— сказала маці, убачыўшы, што яна па- 
клала сала на кружок, рэжа яго і кладзе на талерку.— Што 

ты даеш чалавеку сырое, халоднае? Ён і так за дзень па 
лесе нацягаўся, намёрзся, дык будзе рады цёплага ўкусіць.

— He трэба, цётка Наталля,— сказаў Мікола, паставіў 
локці на стол.— Чалавек я свойскі, не ганарлівы. Дык мне 
хочацца не так выпіць ды закусіць, а пасядзець і пагава- 
рыць... He смаж, Юля,— махнуў ён рукою,— стаўляй так і 
сама сядай. I вы, цётка, хадзеце, вазьміце кроплю, каб дро- 
вы добра гарэлі.

— Хіба кропельку мне, сынок, ды за дровы,— старая 
ахвотна спаўзла з печы і сама капнула сабе ў шклянку.— 
Выпі, Мікола. Дзякуй, што адпусціў нам бярэзніку, можа, 
там пазней і яшчэ чаго дасі... Сам ведаеш, без мужчын 
жывём. I я, старая, і яна, маладая...

— Мама...— сарамліва папрасіла Юля, каб маці так 
болей не гаварыла.

— Што — мама! — азвалася тая, заўсёды смелая вось 
у такіх гаспадарскіх размовах (Юля часамі гэтаксама ду- 
мала, але не магла так адкрыта папрасіць хоць і пра 
штосьці вельмі важнае, яна доўга мучылася, як і якімі 
словамі яшчэ сказаць). — Мама-мама! Калі мама сама не 
папросіць, дык ты век не папросіш...

— He будзеце, цётка, без дроў,— усміхнуўся Мікола.— 
Абсохне зараз — сасновага ды ядлоўцавага галля саберацё, 
сухастоіну якую паваліце. Ну, будзем здаровыя, кабеты!

Усе прыткнуліся шклянкамі і выпілі. Старая ўзяла 
са стала лустку хлеба, скрылік сала і палезла на печ, ля 
стала засталіся Мікола і Юля, сядзелі і прыкусвалі. Юля 
ела і старалася не пазіраць Міколу ў вочы, які акідваў 
цёплым позіркам яе твар, даўгаватую прыгожую шыю, 
высокія грудзі пад цеснаватым свэтрам.

— Дык памучылася, маладзіца, добра сёння? — спы- 
таў Мікола, нібы жартуючы, нібы спачуваючы.

— Мой ты сынок, Міколка, хіба жаночая работа ў 
лесе? — адказала за дачку Наталля.— Гэта ж трэба добрую 
сілу мець, каб ссекчы і прыцягнуць, на сані палажыць. 
Мужчына як дасць, дык сякера амаль уся залезе ў дзерава, 
а баба дзяўбе, як дзяцел.

— I я, цётка, ёй так сёння казаў — не ёй з дзіцем у лес 
ездзіць, дома дровы рэзаць і калоць, араць, сена касіць. 
He жаночая, напраўду, гэта работа. Бо яна нават не кож- 
наму мужчыне пад сілу,— гаварыў Мікола і закусваў,— 
Хопіць вам, цётка, гараваць, мучыцца ад цяжкой гаспадар- 
скай працы, рабіць за сябе і за мужчыну. Выйшла з Юляю 
такое — дык што зробіш, выйшла, усяк на свеце бывае...

414



Але цяпер нечага маладзіцу маркоціць, ёй жа яшчэ і трыц- 
цаці няма, сама жанчына ў красе і сіле! Ды яшчэ якая 
маладзіца! А вы яе пад замок... He трэба так губіць мала- 
досць, хавацца ў гэтай хатцы. He ўсё яшчэ згублена... 
Якраз усё яшчэ можа быць...

Гэтая размова трывожыла Юлю, выклікала ў яе многія 
ўспаміны, прымушала думаць пра цяперашняе сваё жыц- 
цё, хвалявала, падкочвала горкі камяк і нагортвала слёзы 
на вочы. Юля маўчала, старалася стрымацца і не запла- 
каць. Яна і сама добра, можа, лепш за ўсіх ведала, што не 
ўдалося ў яе жыццё, не пашанцавала ёй, хоць яна і вельмі 
хацела, каб у яе было,як і ва ўсіх добрых людзей. Хацела, 
імкнулася да гэтага як толькі магла, але ўсё выходзіць так, 
як не хочацца ёй, выходзіць зусім інакш, так, як вызна- 
чае лёс...

— Што я табе, Міколка, магу сказаць, — адказала ста- 
рая,~ вось ты кажаш: хопіць вам гараваць без мужчыны, 
не трэба яе маркоціць, хаваць пад замок... Мой чалавек 
памёр, як ні старайся, не падымеш яго... Яе... Я і дагэтуль 
добра не ведаю, што ў іх там выйшла, чаму яны не пала- 
дзілі?! Што я магу змяніць? Набіць яе, прымусіць паклі- 
каць яго? He. He малая ж яна, да сівых валасоў першых 
ужо дажыла. Я не гнала яе з хаты ў тую вярбоўку, не зво- 
дзіла і не разводзіла з тым і цяпер ёй не ўказваю... Сталая 
ўжо, хай глядзіць сама... Мне добра будзе, калі ёй і дзіцяці 
гэтаксама добра будзе...

— I не піша зяць пісем, не збіраецца сюды прыехаць 
ці іх да сябе забраць? — зноў у старой, а не ў Юлі запытаў 
Мікола.

— Нічога не магу табе сказаць, Міколка,— Наталля 
старалася і праўду сказаць, і дачкі не пакрыўдзіць,— 
Можа, ёй,— яна кіўнула на Юлю,— іпто паштарка і пры- 
носіць, але я ніякіх пісем не бачыла. Але я думаю, каб 
хацеў ён жыць разам з сям’ёю, дык не толькі адзія раз 
прыехаў бы, а поўзаў бы тут штодзень, на каленях прасіў- 
ся б... Ой, Мікола, чалавек ты свой, нікому нічога лішняга 
пра нас не скажаш: як выйшла замуж, так і жыве! Ну, чаго 
было ехаць з дому ў свет, сыходзіцца з чужым чалавекам? 
Ці тут, дома, работы не было, ці свае хлопцы замуж не 
ўзялі .6? Задумала і паехала, рашылася і сыіплася, цяпер 
разышлася, маркоціцца тут, як ты кажаш...

— Перастаньце, мама,— папрасіла Юля,— не трэба 
болей вам гаварыць. Памаўчыце лепш.

— Вось і ўся гаворка яе са мною — перастаньце ды 

памаўчыце,— пакрыўдзілася Наталля.— Жыве другі год, 
як вярнулася адтуль, і добра мне не раскажа, што ж вый- 
шла ў яе. Ён прыязджаў — дык, лічы, выгнала. Пагырка- 
ліся, як сабакі,— і разбегліся...

— У вёсцы ўсякае пра гэта гавораць,— сказаў Міко- 
ла,— але я ўсяму благому не веру. Хто спачувае, а хто і 
попусту языком менціць. Я, канечне, не ведаю, за што 
яны не паладзілі, што за свістун быў яе той чарнамазы, 
але шкадую: у яе цяпер тое, што ў вілках адзін зуб адла- 
маць...

— Знаходзяцца людзі, сватаюцца,— сказала Натал- 
ля. — На днях тутэйіпы настаўнік, сам жа ведаеш, талковы, 
сталы чалавек, нрыходзіў, малому цукерак дарагіх прынёс, 
мне — пячэння, а ёй — духоў. Мяне ды яе ўсё па бацьку 
называў, распытаўся, як жывём. Але яна перакінулася з 
ім словам-другім і з хаты сыінла... Шафёр барысаўскі, гэ- 
таксама сталы чалавек, на днях сватаўся, у горад на двое 
дзяцей браў. Наадрэз яму адмовіла... He ведаю, што будзе, 
як далей жыць стане...

— Мама, я ж прасіла вас...— зморшчылася Юля, не 
хочучы гэтых прыкрых гутарак.— Нічога вы не паправі- 
це, а дупіу мне пілуеце. Што з таго — раскажу я вам усё 
ці не раскажу, будуць людзі ведаць ці не будуць — зме- 
ніцца? Усё ж будзе тое самае. Мой гэта боль, мне і пера- 
жываць, мне і думаць...

Яна паднялася, зірнула ў акно: ёй здалося, што на 
двары хтосьці мільгануўся. Паўглядалася ў цемень, але 
нічога не заўважыла, зацягпула фіранку.

— Давай, Мікола, яіпчз вьпі’ем,— сказала К)ля.
— Даваіі, Юлька. Я табе не магу адмовіЦь... Харопіая, 

талковая ты маладзіца,— сказаў ён. Ты, можа, і не ве- 
даеш, як мне дуіпа баліць. што ў цябе ўсё так... Каб выйшла 
за мяне некалі, не выбірала лепшых, добра, усім дюдзям 
на зайздрасць мы з табою жылі б!

— Можа, і памылілася я, Мікола, што не пайпіла за 
цябе, — упершыню прызналася Юля.— Маладая я тады 
была, дурная, а ты не надта настойлівы быў... Дле давай, за 
здароўе!

У дзверы хаты далікатна пастукалі. Калі Юля запра- 
сіла зайсці, дзверы ціха адчыніліся і ў хату нясмела зайшла 
Любка — Міколава жонка. Невысокая, тоўсценькая, у гу- 
моўцах і старой спадніцы, толькі блюзка на ёй была 
чыстая, святочная. Святочная была і хустка на галаве.

— Добры вечар! — стрымана прывіталася яна. Заседж-

вацца тут не думала, бо адразу сказала мужу: — Вось 
дзс ты...

— Хадзі, жонка, выпі маю долю,— азваўся Мікола.— 
Л то мне ўжо, можа быць, і замнагавата будзе.

— Прысядзь, Любка,— запрасіла і Юля.
— Пайшлі, Мікола, дадому,— Любка стаяла ў парозе, 

садзіцца і не збіралася.— Нешта з меншым нашым сталася, 
можа, прыйдзецца і ў бальніцу везці.

— Што такое? — не ўстрывожыўся, толькі прыжму- 
рыў вочы Мікола.

— Ды...— збянтзжылася жонка.— Ну, пал вялікі...
— Маніш...— супакоіў Мікола.
— Прысядзь, Любка,— зноў запрасіла Юля, яадняла- 

ся і падыіпла да госці.
Тая, маленькая, непрыгожая, адступіла ў вілачнік, 

зморшчылася, зласнавата зірнула на Юлю, гэтаксама 
невысокую, але прыгожую, акуратна анранутую,

— Я не спадзявалася, Юлька,— губы яе, вузкія, здаец- 
ца, пасінелі, уздрыгвалі,— не спадзявалася, што ты муж- 
чын чужых будзеш зманьваць, ад дзяцей бацьку забіраць...

— Ты — што ты гаворыш? — усхапіўся з лавы Мікола, 
падскочыў да жонкі.

— Я чула, усё чула...— усхліпнула яна.— Чула, як ты 
нядаўна гаварыў, што хацеў яе браць, чула, што яна ска- 
зала... Тады, калі маладая, адна была, адвярнулася ад 
цябе, з’ехала, а цяпер зманьвае, асірочвае дзяцей...

— Ты Юлькі не чапай,— злосна гаварыў Мікола, на- 
ступаў на жонку,— Я не дазволю выдумляць...

— Што — выдумляць! — адступала і апраўдвалася 
тая.— Людзі недарэмна гавораць...

— Ну! — крыкнуў Мікола,— Ніколі на цябе рукі да- 
сюль нс падняў, але калі будзеш мянціць языком, палу- 
чыш!

— Ну, і заставайся, кідай дзяцей! — гэтаксама закры- 
чала Любка і выскачыла з хаты.

Бегла па двары і штосьці голасна крычала, плакала.
— Здурнела яна, ці піто? — Мікола зноў сеў на лаву, 

расшпіліў на сабе куртку.
Твар яго стаў у чырвоных плямінах, рукі ўздрыгвалі.
— He злуйся на яе, Юля...— папрасіў пасля ён, ста- 

раючыся неяк згладзіць гэтую няёмкасць.
— Я не злуюся,— сказала яна,— давай усё ж вып’ем. 

Думалі піць за здароўе...
— Ты не засмучайся, Юлька,— прасіў усё Мікола,— 

я ўладжу, усё будзе добра.

— Толькі ты не шумі, дзетка, не рабі гоману на ўсю 
вёску,— сказала Наталля.— Мо і нагаварыў хто чаго, пад- 
вёў. А цяпер яшчэ падбіваў: ідзі, зірні, сядзяць разам... 
А сэрца жаночае такое: пачула — затрывожылася, зір- 
нула — паверыла... Нават не падумала, што, можа, таго і 
няма, пра што думае...

— Усё будзе добра, цётка,— Мікола пачаў спакай- 
нець,— кабета мая гарачая, але скора астывае.

Ён выпіў яшчэ, спрабаваў жартаваць, але настрой 
ужо ва ўсіх быў сапсаваны і гаворка не клеілася. Адчуўшы 
гэта, Мікола падзякаваў за пачастунак, забраў стрэльбу, 
развітаўся і падаўся дахаты.

Юля не ўставала з-за стала, сядзела, аблакаціўшыся 
і абхапіўшы галаву рукамі, заплюшчыла вочы і слухала, 
як звонка пішчэла ў павуцінні муха, як чуйна дыхалі 
маці і сын, як балюча, што днём у лесе, моцна стукала 
кроў у скроні, як зашчымела сэрца і пакаціліся па шчоках 
слёзы.

Пасля ціха, каб не чула і не бачыла маці, плакала. Дала 
волю слязам, пачуццям, не стрымвала сябе. Думала, што 
пасля стане лягчэй.

— Ну, не плач, дачушка,— сказала неўзабаве маці. 
Яна ўчула плач, злезла з печы і стала побач.— Гутаркі бу- 
дуць ды заціхнуць, а яшчэ ніхто не ведае, што заўтра ці 
паслязаўтра будзе...

— Дзякую, мама! — сказала Юля.— Добрая вы!
— Добрая...— гэтаксама ўсхліпнула маці.— Я ніколі, 

дзіця, табе ворагам не была. Добра наша Манька з Сяргеем 
жыве, і я радая, табе цяжка — і мне цяжка... Гляджу на 
цябе і шкадую, думаю не раз: чаму во так не шанцуе? 
Такая маладая, пекная... Ты ж самая пекная ў вёсцы...

— I, праўда, нешта будзе, мама,— Юля паднялася, вы- 
церла слёзы і пачала памагаць маці прыбіраць са стала, на- 
магалася болей не плакаць, але непаслухмяныя слёзы ўсё 
роўна цяклі па шчоках, туманілі вочы.

4

Юля ўсхапілася на світанні, калі загудзелі драты і 
моцна зайграла радыё.

Яна, босая, у начной доўгай белай кашулі, паднялася, 
падбегла да паліцы і выключыла радыё, каб яно не замі- 
нала спаць маці і сыну. Хата за ноч астудзілася, і цяпер 

яе агарнуў холад, сцяў цела; зноў класціся не варта было, 
трэба пачынаць гаспадарскую работу.

— Паляжы яшчэ, я ўстану,— сказала з печы маці, пра- 
мовіла такім голасам, што чутно было: яна даўно ўжо не 
спіць.

— Паляжыце, мама.
— Я ўжо адляжала бакі на печы за свой век,— маці 

прыўзнялася, абмацала ля сябе цёплыя валёнкі, абулася 
і спаўзла з ляжанкі.— Ды гэта маладому доўга спаць хо- 
чацца, а старому не. Але во як ні палім, усё роўна холадна 
ў хаце,— сказала яна, пацепнула плячыма.— Відаць, пе- 
ратрухлела хата, зусім не трымае цяпла. Даўно пара новую 
ставіць. Я дажыву і ў гэтай, а пра сябе ты ўжо сама 
думай...

Юля выпіла, нагінаючы каструлю, учарашняга халод- 
нага кампоту, апранулася і выйшла на двор. Гулка стукну- 
лі намерзлыя дзверы, на ганку Юлю працяло холадам. Яна 
на хвіліну прыплюшчыла вочы, стаілася, стараючыся адо- 
лець дрыготку, баючыся холаду і прывыкаючы да яго. 
Ныла пасля ўчарашняга спіна, паясніца, балелі рукі — 
крыху звыш меры, канечне, напрацавалася ў лесе, стамі- 
лася.

На дварэ яшчэ было цемнавата; на ўсходзе святлеўся 
краёк неба, шарэўся аб’інелы плот ды цямнеўся хлеў. 
Недзе далёка азваўся гарланісты певень, за ім па вёсцы 
яшчэ праспявалі адзін за адным некалькі певуноў; іхні 
малады агністы задзірака маўчаў. Ён рэдка калі спяваў, 
як усё роўна не ўмеў.

Юля па шэрхлым двары зайшла ў гумно, наскубла су- 
хога, з балотным пахам сена, занесла і ўкінула яго карове 
ў яслі. Падабрала ля іх растрэсенае, каб не стаптала 
карова, паднялася па загарадцы і ўскінула сена на выш- 
кі — перамяшаюць пазней, калі скончыцца ў гумне сена, з 
саломаю, перарэжуць на сечку, абальюць цёплай вадою, 
сыпнуць дзеля паху мукі — з’есць Лысуха, нідзе не дзе- 
нецца. Хочаш ці не хочаш, але прыйдзецца спажываць 
яшчэ і гэтае, падабранае, сена, бо таго, у гумне, не хопіць 
да пашы. Там засталося зусім мала, ляжыць з невялікую 
копку.

Потым Юля зайшла ў дрывотню, наступіла на куры- 
цу — тая ўчора чамусьці не трапіла ў хлеў на куросанне, 
заначавала тут,— спалохалася, аж закрычала. Спалохалася 
і кура, залапатала ад яе ў кут. Юля плюнула тры разы сабе 
пад ногі, каб так прагнаць страх, абмацала дровы, пачала 

накладаць іх на левую руку. Звычайна яна ці маці прыносі- 
лі дровы ў хату ўвечары, клалі падсушваць на гарачы под. 
Учора забавіліся ў лесе, з Міколам, не паклапаціліся пра 
дровы.

Юля прынесла бярэмак, скінула ля вілачніка, і яе ра- 
боту тут перахапіла маці, нібы як старэйшая магла зрабіць 
лепш — узяла палена, палажыла яго ў печ, паблізу прыла- 
дзіла другое, накідала на іх астатнія.

Сукасты, гарбаценькі камлючок скаціўся на под, і маці 
паправіла яго, нават не чуючы, што даткнулася лобам да 
засажанага коміна, вычарніла лоб. Юля ўсміхнулася, але 
прамаўчала, ведала, што не трэба спыняць маці, адрываць 
ад такой простай, штодзённай, але радаснай работы: пакла- 
дзеш дровы, падпаліш іх, і калі яны ўспыхнуць, заліжа 
паднябенне печы агонь — ажыве хата...

Юля наліла ў цаганчык і цяжкія саганы вады, пачака- 
ла, пакуль маці дастала з запечка цёплай зрудзелай папе- 
ры, падсунула яе пад дровы і запаліла. Тады яна падняла, 
паставіла чыгуны на прыпек і пайшла па ваду.

Калі, пагаварыўшы крыху з суседкай, прынесла поў- 
ныя вёдры, маці наабірала ўжо і церла на дранікі бульбу.

Юля дастала вілкамі з печы йаганчык, зачарпнула 
кубкам цёплай вады, паліла на ручнік, узяла вядро і пада- 
лася ў хлеў. Абцерла мокрым канцом ручніка вымя, 
пасля абмахнула сухім, падставіла вядро і пачала даіць, 
слухаючы, як звонка б’е ў вядро маладое малако, як яно 
яшчэ прыпахвае горасцю.

Юля толькі нядаўна, як вярнулася з сынам дадому, 
да маці, прызвычаілася даіць карову, касіць і араць. Калі 
была дзяўчынаю, маці аберагала ад такой работы, гавары- 
ла: вучыся, я зраблю ўсё сама. А цяпер трэ было рабіць 
усю гаспадарскую работу, бо маці стала зусім слабая ды і 
не будзеш жа сядзець у хаце ды толькі кніжкі чытаць. Усё 
пыніла, не раз толькі старалася, каб людзі менш бачылі, 
што ёй цяжка. Да вёскі прывыкаць ёй было лёгка, бо яна не 
паспела добра ад яе адвыкнуць; толькі часамі здавалася 
ёй, што неяк сумнавата стала ў родным мястэчку — у тым 
вялікім пасёлку, дзе жыла яна з мужам, здаецца, было 
весялей...

Карова сёння дала шмат малака, большую палову вяд- 
ра,— відаць, таму, што ўчора пахадзіла на дварэ, пагрэлася 
на сонцы і пачула вясну, зялёнае поле са смачнаю сакаві- 
таю травою — ахватней увечар апаражніла цэбар сечкі, 
выпіла два вядры вады.

Юля прынесла малако ў хату, працадзіла.
— Макароны зварым ці рысу? — спытала маці.
— Зварыце што-небудзь,— адказала Юля.
— He прыйшла во ўчора, не праведала, хоць і таварыш- 

кавалі некалі...
— Можа, стамілася за дарогу,— адказала Юля, ведаю- 

чы, што маці гаворыць пра Аньку.
— He так, мусіць, стамілася, як гонару набралася,— 

не згадзілася маці,— Хваляцца Саладухі, што надта добра 
жыве. Муж многа палучае, удалы такі — не п’е, не курыць, 
яе вельмі глядзіць, аж калоціцца за ёю.

— Пашанцавала,— сказала Юля,— Шчасце ўсім па- 
роўну не даецца: аднаму прываліць, другога абыдзе.

— Бацькам, канечне, добра, калі дзеці ладна жы- 
вуць,— прамовіла маці.— Сямёніха хвалілася ўчора ўсім, 
што надта дарагія ды пекныя хусткі ды валёнкі дзіўныя 
ёй Анька прывезла.

— Унты хіба?
— А чорт іх бачыў, хунт яны там ці болей.
— Унты, мама, боты такія...
— А чорт яго ведае, як там па-вашаму, па-цяперашня- 

му, хіба я, век са сваёй вёскі не выязджаючы, разбяруся. 
Як назавуць што, дык аж галава запомніць не можа,— 
сказала Наталля, адцягваючы далей ад вялікага агню ца- 
ган.— Але зайздросна слухаіць, што ў некага ўсё добра.

— Ды шчасце, мама, хітрае...— уздыхнула Юля.— 
He яго выбіраюць, а яно само выбірае. Мяне абмінае... 
Мусіць, не прыдатная я да яго...

— А можа, з’ездзіла б ты сама да яго? Усё ж дзіця во 
ў вас, гадаваць жа трэба яго...— сказала Наталля.— Калі 
ж дзіця паявілася ў вас, то любіліся ж...

— He так усё лёгка ў нас, як вы, мама, думаеце,— ад- 
казала Юля.— Каб усё было проста, дык і проста рашыла- 
ся б...

— Глядзі, дзеўка, сама,— паўздыхала маці,— табе ж 
відней, што зробіш, тое і мець будзеш.

...Хуценька перакусіўшы, Юля адзела святочную су- 
кенку, абула чорныя хромавыя боцікі, прычасалася, пад- 
вяла лёгенька чорнаю тушшу бровы, падфарбавала вусны, 
пакруцілася ля люстэрка, паўглядалася на сябе з сумам і 
затоенай радасцю: бачыла, што яна яшчэ маладая, свежая 
на твары, без лішніх маршчын ля вачэй і на шыі.

Ля печы стаяла маці і ўважліва сачыла за ёю. Ёй, маці, 
дробненькай, сівой, з парэпанымі ад працы, ветру і вады 

рукамі, мусіць, сціналася, балела сэрца, што дачка яе 
такая яшчэ маладая, такая красуня. Як апранулася чыста, 
прычасалася, дык люба зірнуць на яе — і на стройны стан, 
на высокія грудзі, на свежы гладзенькі прыгожы твар, на 
чорненькія, добра ўкладзеныя валасы... Як убачыла, што 
дачка аЗірнулася, адвярнулася і скіравала вочы на печ.

— Ну, я, мама, пайшла,— сказала Юля, яшчэ раз зір- 
нула на сябе ў люстэрка, усміхнулася, адчуваючы, што 
неяк адразу палягчэла на душы.— Пецьку, можа, сёння на 
двор не пускайце, нешта кашляў усю ноч.

— Зараз млечка закіпячу, з мёдам дам папіць,— 
адказала маці.

Юля апранула не новае, але яшчэ свежае паліто, узяла 
сваю сумачку і падалася з хаты. Пайшла на работу.

Спярша, як толькі яна прыехала ад мужа, сядзела коль- 
кі тыдняў дома, саромелася нават паказвацца на людскія 
вочы. Пасля крыху пасмялела, рашыла, што назад не 
вернецца, не даруе мужу, застанецца тут, дык пачала 
напытваць работу. Там яна працавала ўсюды — рабочай 
на лесаўчастку, мыла посуд на кухні, загадвала буфетам. 
Пазней, калі закончыла вучылішча, была старшым куха- 
рам, а пазней і загадчыцай рабочай сталоўкі.

У тутэйшым саўгасе сталоўкі не было, і Юлі па яе пра- 
фесіі працы не знаходзілася. У сельпо, куды яна ездзіла 
прасіць работы, хацелі даручыць іхні магазін, быць за- 
гадчыцай і падабраць сабе добрую прадаўшчыцу. Юлі не 
вельмі хацелася ісці працаваць у магазін, працаваць са 
сваімі людзьмі, яна памарудзіла з адказам. Калі пачула, 
што патрэбна тутэйшай школе кухарка ў іхнюю невялікую 
сталоўку, схадзіла да дырэктара і папрасіла ўзяць на гэта 
месца яе. Той, пачуўшы, што яна мае «спецыяльную аду- 
кацыю», узяў з задавальненнем.

Вось каторую пару ўжо Юля і кухарыла ў школьнай 
сталоўцы, варыла тры разы ўдзень страву — ранічкай і пад 
вечар для інтэрнатаўцаў, пад полудзень для ўсіх дзяцей 
школы. Тры разы прыходзілі есці і каторыя прыезджыя 
настаўнікі, што не мелі тут сваіх хат, а жылі ў вёсцы на 
кватэрах.

Работа ў сталоўцы была не вельмі цяжкая. Мяса, мала- 
ко школе танна прадаваў саўгас, бульба, агародніна і сада- 
віна была свая, школьная, астатнія харчы часта прывозілі 
з горада. Юля, як толькі загаспадарыла ў сталоўцы, пры- 
мусіла дырэктара школы і сваё раённае начальства зрабіць 
рамонт, па-добраму абсталяваць кухню, купіць халадзіль- 

нік і прыладзіць добры складзік, колькі дзён да ночы 
чысціла ўсё, драла, завяла парадак — нікому, акрамя яе, на 
кухню не заходзіць. Нават дзяжурным вучням ці тэхніч- 
кам, якія даваліся ёй у падмогу. Яна ўмела смачна варыць 
есці, і калі стала рабіць, то ў сталоўцы пачалі есці амаль 
усе дзеці, нараканняў на яе за гэты час амаль не было.

Сёлета дырэктар школы затрывожыўся. Затрывожыў- 
ся таму, што ў вёсцы пачалі будаваць саўгасную сталоўку 
і яе загадчыкам папрасілі быць Юлю, а яму вельмі не ха- 
целася адпускаць яе са школы. Ён часта дапытваўся, ці не 
пакіне яна іх, ці застанецца тут, прасіў і далей кухарыць, 
«бо нікога лепшага за яе тут не знойдзеш». Юля пасмі- 
халася, гаварыла, што падумае яшчэ, паглядзіць, што ра- 
біць. Ва ўсякім разе недзе працаваць будзе, без работы 
сядзець не стане.

Яна радавалася, што ёй добра кухарыцца, што ёю за- 
даволены; усе, хто харчуецца ў яе сталоўцы, дзякуюць, і 
гэта кропелька радасці памагала ёй перажываць яе асабіс- 
тыя сямейныя няўдачы.

Праўда, у школе амаль адразу знайшоўся кавалер, 
звярнуў на яе ўвагу. Ім нечакана аказаўся тутэйшы настаў- 
нік, выкладчык матэматыкі.

Ён, Уладзімір Сямёнавіч, чалавек пажылы, гадоў на 
дванаццаць старэйшы за яе, вельмі спакойны і выхаваны, 
неяк з першых дзён пачаў далікатна заляцацца. Ад людзей 
яна чула, што ён некалі быў жанаты, меў дачку, але ча- 
госьці не зжыўся з жонкаю, развёўся. Трэці год працуе 
ўжо ў гэтай школе, жаніцца дасюль ні з кім яшчэ не думаў, 
а вось да яе, Юлі, стаў прыглядацца. Заляцанні яго гэтыя, 
нясмелыя, сарамлівыя, ён ні разу за даволі ўжо доўгі час 
так і не паказаў па-добраму, не прызнаўся, што пада- 
баецца яму, што ён хоча ўзяць яе замуж. Але Юля адчу- 
вала, што іменна так ён думае. Думае і гадае: сказаць ёй 
пра гэта ці не?

Юля ўспамінала гэта, ішла да школы і не заўважыла, 
як хутка апынулася ў школьным двары. Здзівілася, які ён 
чысты — дзеці ўчора, відаць, на ўроках працы пабілі ло- 
мам лёд, згрэблі леташняе лісце і траву, падмялі, аблажылі 
градкі і дарожкі цэглаю, пафарбавалі яе ў белы колер.

Ужо добра развіднелася, выплыў чырвоны краёк вялі- 
кага сонца. Ціснуў нясмелы марозік; пад нагамі грумстала 
начная намаразь.

Юля адамкнула сталоўку, скінула і павесіла ў калі- 
дорчыку паліто, ускінула на сябе халат і адразу падпаліла

грубку. Дровы ў школе былі сухія, гарэлі ахвотна. Тады 
яна наліла з кранаў у катлы вады і паставіла іх на пліту, 
а сама села абіраць бульбу.

...Як толькі ўсё на кухні было гатовае, прыемна пахла, 
пачуліся крокі. Гэта ішлі снедаць інтэрнатаўцы. Юля зір- 
нула ў акно: следам за дзецьмі ішоў і Уладзімір Сямёна- 
віч — высакаваты, у рудых шырокіх штанах, у даўгаватым 
паліто і вясеннім капелюшы. Ён быў крыху смешнаваты ў 
вялікім для яго адзенні, і Юля, убачыўшы свайго «кавале- 
ра», усміхнулася.

Дзеці прывіталіся з ёю і пасталі ля акенца. Уладзімір 
Сямёнавіч гэтаксама паздароўкаўся, сеў у зале і пачаў 
чакаць, пакуль яна падасць ежу дзецям. Тады ўжо, як яны 
паселі есці, і ён падышоў да акенца, зазірнуў у яго, пака- 
заўшы загарэлы твар з таўставатым носам, высокім белым 
лобам і лысінаю, якую ён акуратна прыкрываў рэдкімі 
валасамі, усміхнуўся, падаў ёй букецік пралесак.

— Дзякую,— сказала Юля, узяла кветкі і апусціла 
іх у слоік.

— Калі ласка,— радасна ўсміхнуўся ён, што яна 
ахвотна ўзяла яго падарунак, гэтаксама вельмі рады, му- 
сіць, што яна адмовіла гарадскому шафёру (пра гэтую 
размову ўсё ж нехта ўчуў і разнёс па вёсцы). Тады ён, як 
уведаў пра гэта, адразу павесялеў, яшчэ больш далікатна 
і ветліва пачаў размаўляць з ёю, але пра свае сакрэты нічо- 
га ёй не гаварыў, чакаў, мусіць, болып спрыяльнай для 
гэтай размовы хвіліны.

Юля падала яму сняданак — бульбяную кашу з кат- 
летамі, кіслую капусту, хлеб, кубак кавы і кавалак батона.

— Як смачненька пахне! — усміхаўся Уладзімір 
Сямёнавіч.— Залатыя ў вас рукі, Юльяна Іванаўна!

— Рукі як рукі,— адказала яна.— Як ва ўсіх жанчын.
— He, не гаварыце,— заківаў той галавою,— не ва 

ўсіх...
— Жартуеце вы з мяне, Уладзімір Сямёнавіч...
— Што вы! — ціха, каб не чулі дзеці, сказаў ён.— Што 

вы! — зірнуў, усміхнуўся, зачырванеўся на худаватых 
шчоках. Засаромеўся, панёс да стала талеркі з ежаю.

5

Настаў выхадны дзень, і Юля засталася дома. Управіў- 
шыся па гаспадарцы, Наталля пайшла гуляць у вёску, 

а Юля падмяла, вымыла ў хаце падлогу, пасля апранула 
малога і падалася з ім на двор.

Цёпла, ярка свяціла сонца, ад яго высахла страха, па- 
бялелі сцены, раставаў у нізінках снег і сцякаў вадою. 
У лужынцы талай вады купаліся вераб’і, грудзіны іх і кры- 
лы былі чорныя — відаць, часта за доўгую зіму грэліся 
ў коміне і вымазаліся ў сажу. Хоць паветра было цёплае, 
але ад зямлі ішоў свежы холад, і было стылавата, як і зі- 
мою ў сонечны марозны дзень.

Юля пажмурылася ад святла, пастаяла і панюхала 
разлітыя ў наваколлі пахі вясны і не захацела вяртацца 
ў хату. Вынесла з дрывотні пілу, пасечаныя і спілаваныя 
козлы, пастукала па іх сякераю — падагнала, змацавала 
ножкі, палажыла на іх бярозавае бярвенца.

— Хадзі, мужчына,— усміхнуўшыся, паклікала сы- 
на,— разрэжам колькі бярэзін.

Сын падбег, з радасцю хапіўся за пілу, цягаў-рваў 
ці моцна ціснуў яе ўніз, піла выскоквала з прарэхвы ці 
ўядалася ў дрэва; пакуль адпілавалі паленца, нарабілі 
шмат няроўных надрэзін, густа насыпалі карычневага, з 
кары, і белага, з асяродка, пілавіння. Але сын быў рады, 
што памагае, цягаў за ручку — піла не ківалася па баках, 
і лягчэй было рэзаць, чым адной.

Перарэзалі так некалькі тонкіх бярэзін, і сын пачаў 
цягаць пілу павольней, аглядаўся, пазіраў па баках, мусіць, 
ужо хацеў пабегчы адсюль на вуліцу, дзе стаялі ля талых 
лужын і гаманілі дзеці. Юля ўгаворвала яго парэзаць яшчэ, 
абяцала купіць новыя штонікі. Пасля не стрымалася і 
набурчэла. Сын насупіўся, цягаў пілу і хліпаў сабе ў нос.

— Што ты, дзеўка, дзіця мардуеш? — загаманіла 
маці, нечакана прыйшоўшы дадому.— Самі разрэжам,— 
яна падышла і забрала з рук унука ручку пілы.

Пецька ўсміхнуўся і пабег на вуліцу, бег не па сушэй- 
шым месцы, а па лужынах, аж ляцелі па баках пырскі.

— He лезь у ваду,— прыкрыкнула Юля,— a то запру ў 
хаце, не пушчу на двор.

Сказала так і падумала, што ўсё роўна не паслухаецца 
яе, будзе хадзіць па вадзе — дзіця ж. Яна і сама, калі 
была малая, пасля паводкі ці навальніцы любіла бегаць 
па лужынах, не раз так абпырсквалася, што не было на 
яе адзенні сухенькага месца. Цяпер падумала, што дарэмна 
не раз крычыць на сына, хоча зрабіць яго «сталым», за- 
бываецца, што ён дзіця яшчэ горкае... I ўсміхнулася ад 
радасці, што ў яе ёсць сын, Пецька, такі харошы хлопчык: 

без яго ўжо і цяжка нават падумаць, як можна было б 
жыць?

Калі разрэзалі бярвенцы, маці трымала пілу, а Юля 
за гэты час наклала на козлы некалькі тонкіх бярэзін.

— Разрэжам гэтыя і не будзем сёння больш рэзаць,— 
сказала Наталля,— схаджу я ў Малышкі, апытаю ў каго і 
куплю сена.

Юля прамаўчала, ёй вельмі хацелася, каб не адклад- 
ваць на некалі, а сёння ж парэзаць усе гэтыя дровы: яна 
вельмі не любіла, каб заставалася і непакоіла нейкая 
няскончаная работа. Але знала, што і маці трэба схадзіць 
у суседнюю вёску, бо выходзіць сена, не будзе хутка чым 
карміць карову.

Юля цягала пілу, пазірала на старыя козлы, бярозу 
і пілавінне ад яе, якое пахла сырасцю і сокам, сыпалася 
пад ногі, і задумалася.

...Уладзімір Сямёнавіч, як учора вячэраў, прынёс бутэ- 
лечку духоў, прасіў падвесці яе дадому. Калі ж яна рашуча 
адмовілася, дык ён разгубіўся, збянтэжыўся. Зусім ён 
нясмелы, нерашучы — нібы не сталы ўжо мужчына, a 
хлапчук. Як у шаснаццаць гадоў. Юля цяпер аж пашкада- 
вала яго, што ён такі бездапаможны...

Падумала яна і пра ўчарашнюю размову з дырэктарам 
тутэйшага саўгаса і старшынёй сельпо. Яны ўгаворвалі яе 
пакінуць школьную сталоўку, як толькі скончыцца вучо- 
ба, і стаць загадчыцай саўгаснай — тая вось-вось павінна 
адчыніцца. Ім вельмі хочацца мець яе за загадчыцу, гава- 
рылі яны, бо яна са спецыяльнай адукацыяй, свой, тутэй- 
шы чалавек, і ёй будзе большая зарплата, і, пажартавалі 
яшчэ, стане «начальніца», будзе сустракаць, карміць шмат 
прыезджых людзей, і раптам сярод іх знойдзецца і яе 
жаніх...

Юля сказала ім, што, відаць, згодзіцца перайсці ў но- 
вую сталоўку. Ёй там сапраўды будзе працаваць лепш і 
выгадней...

— Ну, хопіць,— сказала маці, калі яны перарэзалі 
пакладзеныя бярозавыя паленцы, і панесла ў дрывотню 
пілу.

Юля ўсцешліва, супакойваючы сама сябе, паразважа- 
ла, што будзе жыць, не прападзр сама і сына выгадуе. 
Стане на добрую работу, палучыць неблагую капейку, 
кожны дзень прыйдзе дадому і не будзе бачыць мужа- 
п’яніцу, чуць крыкі, хвалявацца, дзе яе муж, чакаць яго 
сёння дамоў ці не. He будзе трывожыцца: а можа, ён у 

гэты час у другой сядзіць... Хай жыве, як хоча, калі пай- 
шоў па сабачых сцежках, яна не будзе штодня перажы- 
ваць, трывожыцца, бо во знае, што няма яго і не трэба, ня- 
хай робіць усё недзе там, далёка, што хоча... Падумала 
так, пасупакойвала сябе, але адчула: усё ж не будзе ў яе 
жыцці нечага паўнакроўнага. Трэба, ой як яшчэ трэба і 
тыя трывогі, і клопаты, і мужчынская ўвага, ласка... 
Якая ж жанчына без гэтага?! Уздыхнула. Мусіць, так і 
будзе жыць: супакойвацца, апраўдваць сябе альбо пера- 
жываць, і дакараць сябе, і спадзявацца на нешта лепшае...

Яна пайшла ўслед за маці — па сякеру. Вярнуўшыся, 
хацела падкаціць бліжэй да парэзаных пален калоду, тоў- 
стую і зверху пасечаную. Але калода ўмерзла, і яе нельга 
было нават скрануць з месца. Юля пачала насіць да яе 
паленцы і калоць тут.

Роўныя паленцы распалавіньваліся лёгка, толькі трэ 
было ўдала трапіць сякераю па іх сярэдзіне. Калі так не 
ўдавалася ўдарыць, то адколваліся трэскі. Ад укораных 
камлюкоў сякера, ступелая, шчарбатая, адскаквала. Юля 
спрабавала загнаць у іх вастрыё, тады падняць і ўдарыць 
абухом па калодзе, але ўсё роўна разбіць камлюкоў не маг- 
ла. Ды яшчэ да ўсяго гэтага сякера пачала звальвацца з та- 
парышча: выскачыў з яго жалезны клін і недзе згубіўся 
ў снезе ці ў трэсках.

Неяк міжволі Юля зірнула на чужую блізкую хату: 
выйшаў са свайго двара сусед Сцяпан, пакратаў нагою 
сухастоіны, што ляжалі за яго хлявом. Убачыў яе — пры- 
вітаўся, зірнуў, але не падышоў. Ен каторую пару ўжо 
стараецца не трапляць ёй на вочы...

Можна было папрасіць яго, мужчыну, суседа, нацерці 
тупую сякеру бруском ці напілкам, насадзіць добра на 
тапарышча. Але Юля не хацела не толькі прасіць, але і 
гаварыць з ім. Праўда, ведала: папрасі — дык згодзіцца 
адразу памагчы, нават дасць сваю сякеру, усміхнецца, 
можа, толькі сарамліва пастараецца не сустрэцца по- 
зіркамі.

Гэтая непрыязь пачалася ў іх летась з восені. Дасюль 
яны гаварылі, хадзілі адзін да аднаго. Сцяпан, амаль яе 
аднагодак, на гадоў два толькі старэйшы, жывучы блізка, 
часта па сваёй волі заходзіў раскалоць тоўстае сукаватае 
палена, разагнаць бульбы ці занесці ў склеп поўныя мяхі, 
зацягнуць у лыч парасяці драціну. Часта заходзіў вечарамі, 
надта зімовымі, адзін ці з жонкаю пасядзець, пагаварыць, 
запрашаў на хрэсьбіны ці на свежыну, яго гэтаксама за- 

прашалі. Жылі, здаецца, дружна, разумеліся, калі па су- 
седству былі якія-небудзь непалады.

Жылі мірна да леташняй восені, калі Наталля папра- 
сіла яго памяняць прасла ў іхнім плоце — выкапаць ста- 
рыя шулы, паставіць новыя і перасыпаць частакол. Ляснік 
Мікола сам прывёз ім два саснякі на шулы, паўвоза латаў. 
Ставіць шулы, заразаць іх памагала Сцяпану Юля.

Сцяпан, бацька траіх дзяцей, але вядомы ў вёсцы па- 
маўзлівец, за што яго не раз кідала жонка і біла яго палю- 
боўніцам вокны, усё жартаваў з Юляй, кпіў з яе.

— Чаго ты не зжылася са сваім мілым? — дапытваўся 
ён, зыркаў не толькі з усмешкаю, але і з такою смеласцю, 
што ў яе перахоплівала дыханне ад бянтэжання.

— Ростам малы быў,— адказала Юля.
— Калі не ў рост пайшоў, дык, відаць, у камель. Ма- 

лыя — ого, дужыя мужчыны!
— Адно ў цябе на розуме...— абсекла яна.— Дзяціны 

бацька!
— А што можа быць лепш за гарачыя ўчынкі? — 

не супакойваўся ён.— Я як ніхто іншы разумею цяпер 
цябе... Была замужам, радзіла, расцвіла — і без мужа... 
Ого, як цяжка табе!

— He мялі абы-чаго,— асекла яго Юля.— Распусціў 
язык, як пугу.

— Хіба не праўду кажу? — блазнаваў Сцяпан,— Але 
давай не будзем шмат прастарэкваць, давай дамовімся: 
выйдзі сёння вечарам, пасядзім...

— Скажу жонцы...— Юля паспрабавала перавесці 
такую гамонку на жарт, a то і змяніць яе.— Дык вырве чуб.

— Я, Юлька, сур’ёзна гавару. Даўно ўжо прыглядаюся 
да цябе. У вёсцы няма больш вабнай і жаданай жанчыны, 
як ты... Думаеш, толькі я адзін так скоса на цябе пазіраю? 
He. Мікола вунь сохне па табе...

— Перастань, Сцяпан,— папрасіла Юля.— Толькі я і 
думаю пра тое, хто па мне сохне, па кім мне сохнуць! 
Хапае клопатаў і пра іншае.

— Дзіўная ты, я табе скажу. Што ж бывае важней за 
гэта? У мяне гэта-то важней за ўсё... Гэта ж жысць, радасць 
наша...

— А жонцы тваёй радасць, што ты памаўзлівіш?
- Ну...

. — Вось табе і ну! — сказала Юля.— Распусціўся ты, 
разбасячыўся, а яна, Маруся твая, дурная, не правучыць 
цябе добра...

Пад вечар, калі ўжо заканчвалі гарадзіць, калі ў яго 
галаве яшчэ кружыўся хмель ад палуднёвай чаркі, Сцяпан 
асабліва жартаваў, толькі і было ў яго гутаркі пра жан- 
чын, пра каханне. Пасля, азірнуўшыся, падышоў да яе, 
шапнуў, што сёння вечарам ён сапраўды падыдзе, сыпне 
пяску ў шыбіну — каб выйшла тады...

...Той ноччу Юлі не спалася. Памагла ўхадзіцца маці 
па гаспадарцы, схадзіла да суседзяў паглядзець кіно па 
тэлевізары. Кіно было цікавае, пра каханне. У ім расказ- 
валі пра тое, як малады хлопец-халасцяк закахаўся ў 
гэтаксама маладую, але ўжо замужнюю жанчыну, што 
разышлася з мужам, мела дзіця. Жанчына доўга пазбягала 
хлопца, баялася яшчэ раз памыліцца, але той аказаўся на- 
стойлівы і дамогся, што яму не толькі паверылі, але і з но- 
вай сілай пакахалі яго...

Юля думала пра сябе, пра мужа і сына, сама ў сябе 
пыталася: зможа забыць Генадзя, каханне да яго ці не 
зможа? Ад Генадзя, можа, і здолее адвыкнуць, але ці 
зможа зноў пакахаць, пакахаць іншага чалавека? Разва- 
жала і не магла нічога талковага сказаць сабе, толькі 
адчувала, што яшчэ маладая, здаровая, поўная сілы, не- 
растрачанай пяшчоты. Можа яшчэ і стаць маці... Нібы ў 
пацверджанне гэтага ёй было горача ў пасцелі: здаецца, 
не цякла, а гарэла кроў у жылах, смылелі вусны і тамі- 
ліся-знемагалі грудзі. Ёй было сорамна, але яна не магла 
паадолець поклічу свайго маладога цела, а таксама і 
душы...

Ляжала, не могучы заснуць, гарэла, нібы ў агні, як па- 
чула ціхі стук у акно, пасля — у дзверы.

Маці спала, і, каб яна не пачула, Юля хуценька ўсхапі- 
лася, накінула халат на начную кашулю і пабегла да 
дзвярэй, у сенцы.

— Хто там? — спытала, але дзверы не адшчэплівала: 
было позна ўжо.

— Я,— пачула Сцяпанаў шэпт.
— Чаго табе?
— Пусці...
— Ты — што?! Звар’яцеў? — спытала яна і хацела 

вярнуцца ў хату: у душы закіпела злосць і прыкрасць да 
Сцяпана.

— Адчыні... Жонцы трэба памагчы...
— Што з ёю? — верыла і не верыла яму Юля.
Юля адкінула зашчапку. Сцяпан адчыніў дзверы, і ў 

паўзмроку паказаўся сам, невысокі, але плячысты. Ka- 

нечне, адразу ўбачыў яе, заўважыў па белай кашулі, ступіў 
у сенцы, схапіў яе. Лбняў адной рукой за шыю, другой за 
паясніцу, пачаў шукаць вуснамі яе вуснаў.

— Юлька...— шаптаў і туліў да сцяны,— He магу без 
цябе... Люблю цябе...

Ён цалаваў яе ў шчокі, куточкі вуснаў, а яна спачатку 
разгубілася, як прымлела, пасля апамяталася, сабрала 
ўсе свае сілы і штурхнула яго за дзверы на двор. Сцяпан, 
не чакаючы такога, упаў на ганку, абапёрся аб зямлю рука- 
мі. Яна ў гэты час паспела зноў зашчапіцца.

— Юлька,— ён амаль тут жа ўскочыў, хапіўся і цягнуў 
за клямку,— пусці, ну, пусці, прашу цябе. Ніхто і ведаць 
не будзе... Няўжо ты будзеш век маркоціцца, сохнуць? 
Чуеш, ніхто і ведаць не будзе...

— Ідзі вон адгэтуль, — аддыхваючыся і стрымліваючы 
хваляванне, сказала яна,— і каб болей нагі тваёй тут не 
было! Суцяшацель мне знайшоўся!

— Ведаю, усё ведаю...— працадзіў Сцяпан зусім 
іншым, зняважлівым ды злосным голасам.— 3 ім, з Міко- 
лам, круцішся...

— Ведай сабе,— сказала яна,— што захачу, тое і зраб- 
лю, сама сабе гаспадыня... А ты каб болып сюды і нагою 
не ступіў, сабака валацужны.

Сказала і пайшла ў хату; Сцяпан яшчэ штосьці пабуб- 
ніў, нагаворваў на яе, а пасля, мусіць, дваром павалокся 
дадому, бо крокаў яго ля акон не было чуваць.

Юля, растрывожаная, пакрыўджаная, доўга не магла 
заснуць у тую ноч, думала, што каб была замужам, была 
пры мужу, дык не даводзілася б цярпець вось такой знявагі.

6

Юля ўспамінала ўсе гэтыя гісторыі і калола дровы. Як 
разбіла астатняе разрэзанае палена, налажыла на калоду 
сякеру, а сама падалася на вуліцу. Хацела паклікаць сына 
ў хату. Сын бегаў з дзецьмі паблізу, быў увесь абпырсканы, 
набраў, мусіць, вады і ў боты, бо там надта хлюпалі 
анучкі.

Юля паклікала яго, нрымусіла ісці дахаты, распрануц 
ца, разуцца і лезці на печ. Яна нават пакаяла сябе, што так 
доўга пакінула дзіця без догляду. Застудзіўся во, можа, 
будзе тады бяды.

Пецька нехаця падаўся ў хату, а Юля пайшла да дры- 

вотні. Палажыла ля яе сцяны пару паленцаў і пачала скла- 
даць на іх паколатыя дровы. ГІадумала, што тут хутчэй 
выветрацца, падсохнуць, чым у памяшканні.

Склала кастром, адышлася і палюбавалася на сваю 
работу, пасля падыпіла і паправіла колькі пален, што вы- 
тыркаліся ці ляжалі коса. Набрала зверху абярэмак і па- 
несла ў хату.

На кухні было цемнавата, цёнла.і не хацелася заста- 
вацца тут, цягнула зноў на халаднаваты, з нізкім, вячэр- 
нім няяркім сонцам двор. К)ля ўзяла вядро і пайшла з 
хаты, выпусціла з хлява карову і зганяла яе да калодзежа, 
напаіла. Калі тая, слізгаючы па лёдзе і пакідаючы драпіны, 
вярнулася з поўнымі бакамі, Юля зашчапіла вароты, 
укінула ў яслі сена, а сама падалася ў хату, пачала тупаць 
ля нечы трэ было карміць свіней і куры.

Як ухадзілася, сабралася запаліць грубку. На кухні 
стала ўжо зусім цёмна, і яна хацела запаліць святло, 
нстрыкнула ўключальнікам, але лямпачка не загарэлася. 
Відаць, тутэйшы электрык, нешта рамантуючы, адклю- 
чыў святло на станцыі.

Наклаўшы ў грубку дроў, Юля надзяўбла сякераю 
з сухога яловага палена трэсачак, надрала з бярозавага 
круглячка кары і ўсё гэта падсунула пад дровы, падпаліла. 
Як угарэлася, зачыніла дзверцы; у грубцы загуло, усха- 
піўся агонь, чырвона свяціўся праз дзіркі ля завесікаў 
дзвярэц.

Хтосьці незнаёмы затупаў на двары, мільгануўся ля 
акон, доўга, не ведаючы, лэпаў па дзвярах, шукаў клямку. 
Юля не паспела заўважыць, хто гэта, здалося толькі, што 
ішла жанчына. Калі адчыніліся дзверы, так і было: зайшла 
высакаватая поўная кабета. Апранута яна была не ііа- 
тўтэйшаму, яа-гарадскому — у тоўстым варсістым футры, 
бліскучых высокіх ботах, высокай, ці не бабровай, шап- 
цы, з модяай невялікай сумачкай. Гэтая ^алідная дама была 
яе сяброўка, Анька.

— Здраствуй! — прывіталася тая, адразу ўбачыўшы 
Юлю.— He ўзнала?

— Чаму не пазнала? Пазнала,— сказала Юля, падня- 
лася і падалася ёй насустрач,— Добры вечар і табе.

Прыблізіўшыся, яяы лёгка пацалаваліся ў вусны. 
Анька чуйна пахла прыемнымі духамі, намадай, а футра 
яе патыхала пахам незнаёмай шэрсці і нафталіяам.

— Садзіся,-— сказала Юля і скінула з сябе абеленую 
бярозавай карой фуфайку, павесіла яе ў парозе, зняла з 

галавы хустку, расчасала валасы і нрыткнула іх, каб не 
распадаліся, грэбенем.

Анька падняла полы футра, прысела ля акна на лаве, 
палажыла рукі між поўных калень, абціскаючы вузкава- 
таю спаднічку, агаляючы тонкія няроўныя ногі. Юля пры- 
села ля яе на крэсла.

— Ну, як жывеш? — спытала Анька, гаварыла яна 
не на-тутэйшаму.

— Як жывецца, так і жыву,— адказала Юля.— Знай- 
шла прытулак тут, у матчынай хаце, а працую ў школе.

— I даўно тут жывеш? — пыталася Аіп.ка, хоць, ка- 
нечне, пра гэта добра ведала — ці родныя раней напісалі, 
ці цяпер, за гэтыя дні, расказалі.

— Ды з пазатой восені.
Анька падняла рукі, зморшчыла вусны, тонкімі паль- 

чыкамі, ленш сказаць, доўгімі пазногцікамі, скінула кава- 
лачкі фарбы з куточкаў вуснаў. Пры гэтым яна прыжму- 
рыла вузенькія вочкі. Тады дастала з кішэні паліто хус- 
тачку і выцерла вусны.

— Распраніся,— сказала Юля,—у хаце цёпла.
Калі Анька паслухалася, устала і скінула футра, Юля 

ўзяла яго, вельмі, як здавалася, цяжкое, і павесіла на 
цвіку ля люстэрка. Анька была ў белай блюзцы, пасярод 
якой, на высокіх грудзях, цёмна бачыўся жоўты кулон. 
Цяпер Анька паправіла яго, як зварочвала на яго ўвагу.

— I не сумна табе ў дзярэўні? — снытала яна, ставячы 
локці на стол.

Хоць у хаце і цёмна было, але ўсё роўна ўгадвалася 
ў яе вачах і на вуснах крышку грэблівая, ганарлівая 
ўсмешка задаволенай, спеставанай жанчыны.

— Няма часу і надумаць: сумна тут жыць ці весела,— 
адказала Юля.— Ды я вясковая, звыклая, як ты кажаш, да 
«дзярэўні».

— Карову доіш, свіней корміш?
— Даю і кармлю...
Анька, як ад холаду, пацепнула плячыма, зажмуры- 

лася, заківала галавою:
— I не страшна?
— Які там страх? Смятану, тварог ды малако любіш 

жа есці...
— Канечне, люблю. Але ў хлеў хадзіць...— яна грэб- 

ліва падціснула вусны.— He. Вось і сёння маці кажа: 
хадзі, зірні, якога бычка карова прывяла. Падышла я 
да дзвярэй хлява, а далей ісці не магу: забівае пах хля- 

ва... Добра, мама, гавару, хай расце... Адвыкла ад вёскі...
— Каб трэ было, дык і навучылася б скора,— сказала 

Юля,— бо ўсё роўна ведаеш гэта... Але як ты жывеш?
— Ды добра, Юлечка,— любуючыся сабой, адказала 

Анька — Жывая, здаровая, і дзеці растуць, у садзік хо- 
дзяць.

— Вялікія, мусіць, ужо твае хлопцы? — спытала Юля.
— Я ж раней за цябе замуж выходзіла, дык і дзеці мае 

болыпыя,— адказала Анька.— Руслану сёмы годзік, Вар- 
лену чацвёрты.

— Вялікія ўжо мальцы,— усміхнулася Юля,— дзяў- 
чынку яшчэ вам трэба...

— Што ты! — усміхнулася Анька.— Пракарміць ды 
апрануць, канечне, знайшлі б за што, але цяпер усе — 
сама вялікае — па двое толькі маюць... Ды не хачу я болей 
з гэтымі полкамі займацца, піскі ды енкі слухаць. Трэба і 
дзеля сябе крыху пажыць... A то за імі, дзецьмі, маладосць 
сваю згубіш, састарэеш, што і не будзе калі жыць... А нам 
цяпер сама жыць, калі і маладыя яшчэ, і маем усё...

— Усё ж дзяўчынка трэба.
— Каб яшчэ знала, што будзе дзяўчынка, дЬік асмелі- 

лася б,— сказала Анька,— a то хутчэй за ўсё можа быць 
яшчэ адзін забіяка... Ды і вучыцца надумала, паступіла 
летась у інстытут, дык мне часу многа трэба, няма калі, 
кажу, з дзецьмі займацца...

— Ого! — здзівілася Юля, што Анька, замужняя 
жанчына, маці дваіх дзяцей, уздумала вучыцца далей, 
здзівілася яшчэ і таму, што тая паступіла ў інстытут: 
у школе яна вучылася вельмі слаба, амаль увесь час у 
яе, Юлі, спісвала...

— Знаеш, дома не хочацца сядзець, здзічэць можна 
сярод чатырох сцен,— сказала Анька,— пайшла на работу, 
а спецыяльнасці добрай няма. Стала машыністкаю. Дык 
усе: Ганька ды Ганька, Ганечка, надрукуй ці перадрукуй... 
I тэрмінова... Закончу інстытут, дыплом будзе, дык і работу 
сабе добрую знайду, буду не Ганькаю, а Аннай Уладзімі- 
раўнай... Я б на тваім месцы не пайшла б кухарыць, пацець 
ля катлоў, а ўладкавалася б настаўніцаю, там завочна па- 
ступіла б.

— Якая з мяне настаўніца! — махнула рукою Юля,— 
Што і ведала, дык ужо забылася.

— Вот не сціплічай,— не згадзілася Анька,— і праца- 
вала б неяк, і ў інстытут прабілася б: ты ж у школе добра, 
можна сказаць, лепш за ўсіх нас, дзяўчат, вучылася. I бы- 

ла б не Юля ці Юлька, а Юльяна Іванаўна... Важны чала- 
век у вёсцы — на «вы» называлі б... Калі сама пра сябе не 
падумаеш, дык хто пра цябе клапаціцца будзе? Цяпер 
такі век, што без адукацыі нікуды ні кроку. Замуж — 
таксама.

— Лепш быць добрым кухарам, чым благім настаў- 
нікам,— адказала Юля.— He хачу, каб дзеці смяяліся 
з мяне...

Яна падышла да грубкі, адчыніла трэскаю гарачыя 
дзверцы, паправіла дровы.

— У нас цеплавое,— сказала Анька,— Ты ж не жыла 
ў горадзе, і тут, і там у вёсцы была, дык не ведаеш, якая 
гэта любата,— газ, цёплая вада! He трэба гэтых дроў, 
не трэба вёдрамі ваду са студні насіць ці бялізну на рэчку 
паласкаць цягаць. Цяпер, каб ты бачыла, як вырас наш 
горад... А Мішу майго яшчэ павысілі, большы аклад, у 
пяць разоў большы за мой, далі, «Волгу» выдзелілі... 
Ведаеш, Іван, гэта шафёр яго, на работу мяне возіць і з ра- 
боты забірае...

— Добра табе,— усміхнулася Юля, успомніўшы, як 
некалі вучаніцаю Анька хвалілася, што ў яе лепшая за 
ўсіх у класе сукенка, даражэйшыя туфлі ці школьная 
сумка і прылады...

— Міша папаўнеў, салідны такі стаў. Як які сход у го- 
радзе, дык абавязкова ў прэзідыумах сядзіць...— гавары- 
ла Анька.— Быў нядаўна ў Ленінградзе, паліто мне во 
гэтае дастаў, пятае ўжо... Вады халоднай піць не дае, кажа, 
яблычныя ці вішнёвыя сокі купляй...

— Шануе цябе.
— Ды не скарджуся, як другія. Што хачу, тое і маю. 

Можа, табе што трэба дастаць дэфіцытнае?
— Дзякуй,— сказала Юля,— усё ў мяне патрэбнае 

ёсць. Лішняга — не трэба.
— Гавары. Можа, на такое во паліто ў цябе і не будзе 

грошай, дык таннейшае дастану. Апранеш — дык усе 
тут ахнуць...

— Дзякуй,— сказала Юля,— не трэба, кажу, мне такіх 
дэфіцытаў.

— Усё ты такая...— усміхнулася Анька.— Зусім не 
змянілася.

— Якая ўдалася, такая і ёсць.
— He зайздроснае тваё жыццё, канечне,— паківала 

галавою госця.
— Жыву, Анька,— сказала Юля, схадзіла ў кладоўку 

і прынесла кавалак сала, кілбасу, нарэзала іх невялікімі 
скрылікамі, ускінула на патэльню і паставіла ў грубку.

— Святла няма...— цмокнула Анька.
— Гэта сёння нешта няма, так яно заўсёды гарыць,— 

як апраўдвалася Юля.
— Калі не прыеду, дык заўсёды адно і тое ж: то святло 

тухне, то ў магазін хлеба ці цукру не прывязуць...
— Цяпер добра жыць сталі,— сказала Юля,— у каго 

рабочая сям’я ды хто на харошай рабоце, дык добра палу- 
чаюць, па-гарадскому жывуць: тэлевізары, матацыклы, 
халадзільнікі, харошую мэблю, лазні маюць. Каторыя 
настаўнікі, брыгадзіры ды экскаватаршчыкі «Жыгулі» 
ды «Запарожцы» пакуплялі... У хату зайдзі — чысценька, 
чаго там толькі шыкоўна'га няма. Вёска цяпер зусім 
іншая, чым яшчэ нядаўна, гадоў пятнаццаць таму, была.

— Усё роўна дзярэўня ёсць дзярэўня,— перабіла яе 
Аня,— 3 горадам не зраўняцца.

— Сім-тым, Анечка, і гораду трэба павучыцца ў вёс- 
кі,— не згадзілася з ёю Юля,— У шчырасці, дабрыні, 
шанаванні свайго слова, песень, радні, звычак, свят...

Яна прысела і стала варочаць сала, якое ад агню пачы- 
нала сквірчэць. Каб яно не задымілася, падцягнула патэль- 
ню на самы краёк грубкі.

— Ты адна прыехала? — спытала ў госці.
— Адна. Мішава работа не дазваляе абы-калі раскат- 

вацца. Ды ён яшчэ такі старанны, увесь у клопатах, што 
і на мяне ды на сям’ю мала зважае, хоць ты заводзь сабе 
якога палюбоўніка... У яго адпачынак мы ўжо ў Крым 
паедзем. Ведаеш, я пятае лета запар туды пакачу...

— Мне хоць бы раз за сваё жыццё паглядзець тыя 
курорты,— сказала Юля.

— А збяры сотню-другую ды і катані. 3 кавалерам якім 
пазнаёмішся. Знаеш, як яны там на прыгожанькіх па- 
лююць? А ты будзеш у вялікай цане...

— Калі хочаш кавалераў, дык не мусова ехаць на тыя 
курорты.

— Тутэйшыя кавалеры — не кавалеры! Хамуты! 
А вось там выкшталцоныя ўхажоры! Ветлівыя, далікатныя, 
з вялікімі грашыма! З’ездзі раз — будзеш хацець кажнае 
лета паехаць.

— Мне і тут курорты добрыя. Лес, рэчка ёсць, што 
болей трэба?

— Мора...— уздыхнула Анька.— Пляж, кафэ альбо 
рэстаран, паходы ў горы і курортны раман...

Юля памаўчала.
— Скажы ты мне шчыра: чаму ты са сваім не паладзі- 

ла? — перавяла гамонку на іншае Анька,— He сышліся 
характарамі? Піў? Здраджваў?

— Шмат, Анька, расказваць,— уздыхнула Юля, пера- 
вярнула сала, палаючы на твары ад агню, што пёк у шчокі 
і рукі.— Ды і не трэба... He ўдалося ў нас — і ўсё тут табе... 
Разладзілася і цяжка склеіць...

— Ты не перажывай,— павучала тая,— Калі кінуў 
цябе — ну і чорт з ім. Выйдзеш за другога, яшчэ больш 
вартнейшага. ІІІто ён там, шафёр? Толькі трэба ў горад 
выязджаць і не сядзець тут, бо ў вёсцы з дзіцем нялёгка 
замуж выйсці, а ў горадзе добрыя людзі возьмуць.

— Ды не спяшаюся я другі раз замуж,— сказала 
Юля.— Зноў выйсці замуж — гэта не паліто змяніць. I па- 
любіць трэба, і каб ён цябе палюбіў, і каб малому бацькам 
мог стаць. Тут ужо не толькі пра сябе думаеш.

— Гэтыя дзеці часта трымаюць ды стрымліваюць...— 
сказала Анька, і відаць было, што многага не дагаварыла, 
штосьці ўтаіла сваё, сакрэтнае.— Цяжкое адзінокае жыц- 
цё, але нялёгкае і сямейнае. Вялікае цярпенне трэба мець, 
каб весці сямейны карабель.

«Мусіць, не любіш ты свайго пажылога мужа,— паду- 
мала Юля.— I, відаць, не вельмі яго шануеш».

Нечакана бліснула, асляпіла вочы святло. Юля і Анька 
на хвіліну ад яркасці заплюшчылі вочы, пасля асвоіліся, 
разглядзелі адна адну.

Анька выглядала добра — молада і свежа. Была, праў- 
да, паўнаватая, але не звыш меры, мела белую гладзень- 
кую шыю, гладкі, амаль без маршчынак, старанна пры- 
пудраны і ад таго ружаваты на шчоках твар.

— Ты пастарэла, Юлька,— здзівілася і як абрадавалася 
гэтаму Анька.— Я маладзей выглядаю.

— Што зробіш,— адказала Юля, дастала з грубкі і па- 
ставіла на прыпек печы патэльню, узяла з прыпеку чыстую 
талерку і пераклала ў яе сала з кілбасою.

— Глядзі болей за сабою,— сказала Анька,— ад вяс- 
нушак ды маршчын крэм ужывай, са свежых гуркоў ды 
памідораў на твар маскі кладзі.

— Няма калі мне з маскамі ляжаць,— усміхнулася 
Юля,— вясна во ідзе, бульбу трэба садзіць. А там лета — 
сена, ягады, грыбы. Увосень — бульба.

Паварушыўшыся на печы, Пецька цікнуў з-за коміна 
на госцю. Зірнуў і схаваўся.

— Ой, які мурзаценькі! — здзівілася Анька, дастала з 
кішэні футра шакаладку, падышла да печы і дала Пецьку.

Той зашыўся ў куток, нават не дакрануўся да пачастун- 
ка, што ляжаў на печы.

— Ой, які сарамлівец. Прападзеш такі ў сучасным 
жыцці...— сказала Анька.— Бяры, a то растане,— і падсу- 
нула бліжэй шакалад.

— Што трэба сказаць цёці? — прысароміла сына Юля.
— Дзякуй,— нясмела мармытнуў Пецька.
— А мае хлопцы смелыя...— вярнуўшыся да стала, 

сказала Анька і пачала натхнёна расказваць пра сваіх 
«смелых і разумных» сыноў (адзін з іх ходзіць у танца- 
вальны гурток, другі — на фігурнае катанне), пасля апа- 
вядала пра сваіх калег-жанчын, абгаворвала іх.

Калі адыходзіла дахаты, запрасіла Юлю прыйсці заў- 
тра да яе.

— Хадзі, сынок, памыемся нанач, a то чуў, як цёця 
пасміхалася з нас,— сказала Юля сыну, зняла амаль сон- 
нага Пецьку з печы, распранула і паставіла яго ў ночвы.

Юля мыла яго і ўспамінала тое, пра што нагудзела ня- 
даўна Анька — нахвалілася пра сваё лёгкае жыццё, пана- 
вучвала, як можна і трэба жыць Юлі, жыць лепей. Па яе 
словах, трэба перш за ўсё думаць пра сябе, выйсці замуж 
«добра і выгадна, каб жыць прыпяваючы, а астатняе ўсё 
будзе, знойдзецца. He са сваім, дык з другім...».

Юля падумала цяпер яшчэ раз, што Анька напраўду, 
мусіць, мае палюбоўніка, здраджвае свайму «стараннаму 
мужу», бо надта ж дзіўныя, двухсэнсоўныя яе гутаркі.

— Каб ты, сынок, не корпаўся ў пяску, не лез у бруд- 
ную ваду,— гаварыла сыну Юля, але сама думала пра 
іншае, пра госцю,— дык заўсёды чысценькі быў бы і мне 
меней работы даваў бы. A то ты зусім не слухаешся мяне 
і бабы, усё па-свойму робіш.

Церла яна сыну сагнутую спіну, шыю і чорнавалосую 
галаву, і здалося ёй, што перад ёю сядзіць муж — з паставы 
Пецька ўсе кропелькі падабраў з бацькі. I ходзіць так 
угнуўшы галаву ды чапляючы нага за нагу — наскамі 
не ўроскідку, у бакі, а ўсярэдзіну; гэтак жа, з-пад лоба, 
пазірае, калі задуменны ці сярдзіты.

— Які ты худзенькі, сынок! — сказала Юля, і яе 
агарнула радасная хваля любві да сына, трывога за яго 
жыццё,— Можа, і таму, што слаба ясі.

— Я ж добра ем, мама. Калі падрасту, дык буду есці 
яшчэ болей.

— Ну і добра,— сказала яна, зняла з грубкі нагрэтае 
прасцірадла, загарнула ў яго, як маленькага, Пецьку і 
панесла на ложак. Выйерла, начапіла новую майку, са- 
рваўшы з яе магазінны цэтлік, трусікі. Укрыла коўдрай, 
пацалавала сына ў лобік сказала: «Спі»,— хвіліну пастая- 
ла, любуючыся прыгожанькім сынам, усміхнулася: як ёй 
бывае часам цяжка, нядобра, але сын заўсёды яе суцешыць, 
супакоіць. Ужо тое, што ён жыве, расце і разумнее, як 
штодня гаворыць Юлі: не гаруй ды не плач па сваім няўда- 
лым жыцці, каго ты страціла ці цябе страцілі — табе трэба 
жыць. Дзеля сына, дзеля яго жыцця, а пры ім думаць і пра 
сябе. Юля за апоіпні час надзвычай адчула, што значыць 
маці жыць не толькі для сябе, а для свайго дзіцяці.

Яна адышлася, разгарнула ў стаяку жар, пабіла гала- 
вешкі, зліла ў старое вядро ваду з ночваў і вынесла яе на 
двор; хвіліну пачакала, пакуль прападзе сіні агонь у груб- 
цы, тады зачыніла юшку. Маці, відаць, засталася начаваць 
у сваякоў, паленавалася ісці дадому; Юля пачакала яе і, 
не дачакаўпіыся, узяла дзверы на кручок і легла спаць.

— Мама,— прытуліўся да яе сын,— а дзе наш тата?
— Працуе, сынок,— адказала яна.— Ты хочаш, каб 

ён быў з намі?
— Не,— зморійчыўся Пецька.
— Чаму? — здзівілася яна.
— Ён быў п’яны, крычаў...
— Ты баяўся яго?
— Ага,— кіўнуў галавою сын, і яна ўспомніла, як 

сціскаўся, зашываўся ў які куток Пецька, калі Генадзь вяр- 
таўся з камандзіроўкі.

Тады ён клікаў да сябе Пецьку, хацеў пагуляць з ім, 
але Пецька не ішоў. Калі яны пачыналі сварыцца — Юля 
папракаць мужа за выпіўкі, а той крычаць на яе,— дык 
Пецька плакаў...

— I ён мне ніколі цукерак не прывозіў... Сяргееў тата 
прывозіў Сяргею, а мне не...

У Юлі аж сцялося сэрца, што сын назваў бацьку не 
«тата», а «ён». Можа, і добра, што не памірылася, не ўзяла 
сёлета ў пачатку зімы Генадзя — прыязджаў сюды, у вёс- 
ку, прасіўся, каб даравала яму. Можа, хай лепш будзе 
сын бязбацькавічам, чым будзе мець такога бацьку і не 
мець ніякай радасці ад яго.

— А Лёнікаў тата Лёніку веласіпед купіў...— сказаў 
сын, гаворачы пра тутэйшага суседа.

— I я табе куплю, сынок. Паеду днямі ў горад і куплю.

— Купіш?
— Куплю, сынок.
Пецька задаволена ўсміхнуўся, абняў яе за шыю і па- 

цалаваў:
— Нам ён не трэба...
— Хто ён? — спытала Юля.
— Тата наш...
— I ніякага ты таты не хочаш? Хочаш быць толькі з 

мамаю? Ва ўсіх жа таты ёсць, яны сваім дзецям веласіпеды 
купляюць, на калёсах катаюць, у лес з сабою бяруць.

— Я з табою хачу...
— Дык ты і будзеш са мною, толькі са мною... А таты, 

такога добрага, харошага, не хочаш?
Сын усміхнуўся і не ведаў, што сказаць.
— Каб не крычаў на цябе, цукеркі, цацкі табе купляў. 

Хочаш?
— Ага,— кіўнуў галавою сын.
— Будзем тады шукаць табе такога тату,— пажартава- 

ла Юля, — можа, як і знойдзем.
— Толькі каб не біўся і не піў гарэлкі...
— Канечне, такога мы не будзем шукаць...
Сын усміхнуўся, сцішыўся ля яе і хутка заснуў. Юля 

доўга ляжала і пазірала на сына: той усміхаўся ў сне.

7

...Спаць, як і часта здаралася, не хацелася, і Юля ўспом- 
ніла адзін вясновы вечар, калі яна заканчвала дзесяты 
клас — крыху больш як дзесяць гадоў назад.

Той вясною хутка пацяплелі ночы, густа і чуйна за- 
пахла бэзам, маладою травою ды лістотаю. А можа, вясна 
была як вясна, як і шмат гадоў таму назад, пачыналася 
аднолькава, толькі Юля пачала часцей выходзіць з хаты. 
поначы затрымлівалася на двары, стала бачыць і чуць усё 
гэта па-новаму.

Моладзь збіралася на тупкім лужку ля аселіцы, падалей 
ад хат. Тут яны гулялі ў валейбол, пакуль быў відаць 
мяч, а пасля ладзілі танцы. Танцавалі хто ўмеў і не ўмеў, 
дураслівілі; часамі сюды, надта па суботах і нядзелях, пры- 
ходзілі і сталыя хлопцы, прыязджалі падлеткі з суседніх 
вёсак. Калі было вельмі цёмна, дык палілі паблізу ка- 
стры: ля іх звычайна стаялі і гулялі, пішчалі дзеці. Яны, 
гэтая басаногая загарэлая дзятва, не толькі падтрым- 
лівалі агонь, але і ўсё выцікоўвалі, што рабілася — хто

з кім танцуе, хто каго адводзіць ад пляцоўкі, абдымае...
Да той вясны Юля хадзіла на гэтую пляцоўку як 

дзіця, каб патаўчыся з малечаю, выглядзець усё, выслу- 
хаць; цяпер жа яна пачала прыходзіць сюды як сталая 
дзяўчына. Надта добра пасталела яна за зіму — паднялася 
ў росце, аформілася і пакруглела на целе, адчула хваля- 
ванне ад сустрэч з хлопцамі.

Тады, нават гадоў пятнаццаць назад, у вёсцы было гус- 
цей моладзі, праз кожную хату жылі падлеткі-хлопцы, 
незамужнія маладыя дзяўчаты, сталыя халасцякі; вёску 
пакідалі толькі тыя, хто ішоў вучыцца, у армію ці каго 
бралі замуж, і зусім нямнога было тых, хто з’язджаў 
кудысьці шукаць лепшай работы і большых грошай.

Музыканты былі свае, звычайна ігралі Сцяпан і Алесь; 
іх хлопцы загадзя частавалі, задобрывалі, і тады яны 
ігралі вальсы ды польку напераменку цэлую ноч, да рання.

Той вясной сталі заўважаць Юлю і хлопцы. Наперабой 
запрашалі танцаваць; калі танцавалі, прыціскалі бліжэй 
да сябе, кампліментнічалі, стараліся падвесці яе дадому, 
але яна ад усіх уцякала. Надта вытанцоўваў ля яе кучаравы 
Мікола — ён адслужыў ужо ў арміі і ўладкаваўся на работу 
ў тутэйшае лясніцтва. У вёсцы хутка заўважылі гэта, пача- 
лі гаварыць, што ён, калі Юля закончыць школу, збіраецца 
прыслаць да яе сватоў, ды толькі пабойваецца, ці аддасць 
Наталля замуж такую маладую дачку...

Чула і Юля гэтыя размовы, саромелася, пазбягала су- 
стракацца і з Міколам, і з яго раднёю, абыходзіла іх, як 
кажуць, за паўвярсты. Саромелася і разам з тым пачала 
больш сачыць за сабою, хацела прыгожа апранацца. Яе 
кароценькія выцвілыя вучнёўскія ці перашытыя з матчы- 
ных старых убораў сукенкі, матчыны старамодныя туф- 
лі — усё ёй не толькі не падабалася, але ўжо і не падыхо- 
дзіла. Маці толькі што аддала замуж старэйшую дачку, 
патрацілася на вяселле і не магла ва ўсім дагаджаць Юлі. 
Заспакойвала толькі: «Маладая яшчэ, лічы, дзіця, па- 
спееш прыбрацца, хадзі ў тым, што ёсць. Яшчэ ніхто на 
свеце не памёр, што модна не апранаўся». Юля і сароме- 
лася, і нават пакутавала, але на маці вельмі не крыўдзілася, 
бо разумела, што тая не можа дагадзіць так, як дагаджаюць 
іншым падлеткам заможныя бацькі; яна прыпала да ву- 
чобы, да кніжак, шмат чытала і марыла стаць настаўніцай, 
такой, як іхняя класная кіраўніца Паліна Міхайлаўна.

Яна позна сядзела, чытала, пазірала задуменна ў 
цёмнае акно, бачыла там сябе, падрослую, астаненую і, 

здаецца, прыгожую. Сядзела так, пазірала ў цемень і ду- 
мала, марыла.

Сядзела яна так, задумаўшыся, і ў той памятлівы вечар.
Нечакана хтосьці драпнуў па шыбіне — Юля ўскрык- 

нула ад спалоху, падхапілася і збіралася бегчы да маці. 
Тая ляжала на ложку, што стаяў за грубкаю. Тут жа пака- 
залася ў акне Анька, усміхнулася, паклікала рукою да 
сябе.

Юлька адмоўна заківала галавою.
Тады Анька зайшла ў хату. Была яна прыгожа апрану- 

тая, у дарагіх белых туфлях.
— Пра што марыла? — запытала яна.
— He ведаю,— збянтэжана паціснула плячыма Юля,— 

хочацца нечага прыгожага. Сама не ведаю чаго, але пры- 
гожага...

— Пайшлі на танцы.
— Вучыць трэба, хутка ж экзамены.
— Здадзім тыя экзамены,— махнула рукою Анька,— 

Пайшлі!
— Ды не хочацца, Анька,— адмаўлялася Юля.
— Хадзем,— прасіла Анька,— ну, пабеглі да нас, я 

табе сваю сінюю сукенку на вечар дам...
— He трэба,— сказала Юля і так засаромелася, што 

ўспыхнуў гарачынёю твар.
Юля, хоць ёй і падабалася тая прыгожая сукенка, ад- 

маўлялася: усе ж ведалі, што сукенка тая Аньчына. Прый- 
дзеш у ёй — адразу гэта заўважаць, цэлы вечар будуць 
шаптацца, не зводзіць з яе вачэй. Лепш ісці ў паношаным, 
выцвілым і кароценькім, але ва ўсім сваім.

Анька была адзіная дачушка ў сям’і, у яе быў здаровы 
бацька (у той час тутэйшы брыгадзір), маці, былі дзед і 
баба. I ўсе яны любілі яе, песцілі, дагаджалі ёй ва ўсім. 
I ў ядзе, і ў адзенні, ды ў абутку. У дзесятым класе Анька 
вельмі ганарылася, што апраналася лепш не толькі за ву- 
чаніц-сябровак, але і за каторых настаўніц, што была пры- 
гожая. Яна мала засмучалася, што вучылася на слабыя 
троечкі, верыла, што закончыць школу, паступіць у інсты- 
тут, і ўвесь час гарнулася сябраваць з Юляю, можа, і таму, 
што спісвала ў яе задачы па матэматыцы, а мо тайна і 
зайздросціла, што Юля, як і яна, была такая ж прыгожая, 
але лепей вучылася.

— Найшлі да нас,— прасіла Анька.
— Не,— сказала Юля,— я сваё апрану.
Яна нацягнула сваю пазалеташнюю жаўтаватую Ka- 

раткаватую сукенку, абула паношаныя, не раз самой пад- 
шываныя туфлі, і яны з Анькай падаліся да пляцоўкі.

— Убачыш, колькі сёння будзе хлопцаў,— гаварыла 
Анька па дарозе.— Хочаш, я цябе з ніўнянцам пазнаём- 
лю? Са студэнтам. Будучым лётчыкам.

— He трэба,— сказала Юля.
— Чаго ты баішся! — угаворвала яе Анька.— Я з Толі- 

кам ужо цалавалася... А цябе ж яшчэ ніхто не цалаваў...
— 1 не трэба,— сказала Юля.
— Мы ўжо сталыя,— пярэчыла Анька, — і павінны 

па-сталаму жыць ужо...
Калі падышлі да асветленай пляцоўкі, на якой напраў- 

ду было шмат моладзі, Анька пачала некага шукаць. 
Знайпіоўшы, пацягнула яе туды. Там стаяў яе ніўнянец, 
Толік — высокі, круглатвары, з маленькімі вочкамі хлопец, 
а ля яго, засунуўшы рукі ў кішэні, стаяў цыбаты падлетак. 
Быў ён не ў курсанцкай форме, у звычайным цывільным 
касцюме.

— Стась,— шапнула Анька, а падышоўшы, сказала 
голасна: — Гэта Юля.

Стась зірнуў на Юлю ўважліва і, здаецца, прыемна. 
Відаць, яна яму вельмі спадабалася. Затое ён Юлі не вельмі 
спадабаўся.

Як зайгралі вальс, Анька пайшла танцаваць з Толікам, 
а яе, Юлю, запрасіў гэты Стась. Пасля танцаваў з ёю ўвесь 
час, стараўся не адпусціць ад сябе, расказваў, дзе і як ён 
вучыцца, распытваўся, куды яна думае паступаць, і паво- 
дзіў сябе досыць далікатна.

Неўзабаве, пасля трох-чатырох танцаў, тутэйшыя да- 
рослыя хлопцы нечакана расцягалі агонь, прыцямнілі пля- 
цоўку, пачуўся свіст, і ў гэтую ж хвіліну пачалася штур- 
ханіна. Хтосьці прарэзліва крычаў: «Гані ніўнянцаў!» — 
і Стасіка і Толіка адціснулі ад Юлі ды Анькі, пагналі ў 
цемень, штурхаючы ў бакі.

Дзяўчаты напалохаліся, запішчалі, танцы адразу ж 
разладзіліся.

— Вы — хуліганы! — крычала на Міколу-лесніка, які 
падышоў да іх, злосная Анька.

— Ціха ты, шпачанё! — хмурна сказаў той,— Хай ве- 
даюць, што можна, а што няможна...

Юля толькі цяпер успомніла, што Мікола тады цэлы 
вечар не танцаваў, здаецца, сачыў за ёю, чырванеў, шап- 
таўся са сваімі сябрукамі — яны гэтаксама не танцавалі, 
стаялі насупіўшыся і панацягваўшы на вочы брылі шапак.

— Усё будзе добра,— сказаў Мікола і ад іх не адыхо- 
дзіў.— Сцяпан, давай вальсок!

Сцяпан зайграў, і Мікола запрасіў танцаваць Юлю. 
Далікатна вёў яе на пляцоўку, моцна, але лёгка трымаў у 
руках, выкручваўся ці падстаўляў свае плечы, калі на- 
ляталі на іх пары.

Калі Сцяпан зайграў развітальны марш і ўсе паразбі- 
валіся на пары, павалілі ў цемень, Юля марсянула ўбок. 
Але пачула, што Мікола не адстаў, хутка дагнаў яе, пайшоў 
побач.

— Ты не знайся з імі, з ніўнянцамі,— сказаў ён,— бла- 
гія яны хлопцы...

Юля ніколі не перажывала столькі страху, як тады. 
Спачатку спалохалася, што будзе бойка, пасля спяшалася 
ісці і не чула сваіх ног, сэрца яе калацілася, перахоплівала 
дыханне, што моўчкі завіхаецца побач і Мікола. Ля 
яе хаты ён схапіў яе за руку, затрымаў, і яна зірнула 
аж са страхам на яго, высокага, тонкага, з віхрастымі 
валасамі.

— Пусці,— прашаптала і хацела вырваць руку.
— Юлечка, пастой крыху са мною...— прасіў ён,— 

Ну, адну хвіліну...
А ёй было ў галаве адно — вырвацца ад яго, уцячы. Яна 

адчувала, што ён неблагі хлопец, але саромелася яго, не 
магла нават і падумаць, што можна яго пакахаць.

— Пусці,— папрасілася яна і ўсхліпнула.
— Ну, не трэба,— сказаў ён.— Я ж не хачу цябе па- 

крыўдзіць і нікому гэтага не дазволю. Я, знаеш, за цябе...
Яна, падганяная нейкім незразумелым страхам, не па- 

была больш на двары і хвіліны, пабегла ў хату.
— Рана пачала таньчыць, дзеўка. Бачыла праз акно, 

як ліпнула да нейкага высокага, — пагрозліва сказала маці, 
што сустрэла яе ў парозе,— ужо збіралася выйсці і дадому 
прагнаць. Натанцуешся яшчэ.

Гэтыя матчыны словы зусім адчужылі Юлю ад Міколы, 
і яна, нават падумаць не могучы, што за гэта некалі, можа, 
каяцца будзе, усяк пазбягала, каб нават не сустрэцца з 
Міколам.

...Увосень, калі Юля ўжо скончыла школу, не прайшла 
па конкурсе ў педагагічны інстытут, падахвочаная Ань- 
каю, паехала з ёю па вярбоўцы на Ноўнач, пачула (сяб- 
роўкі напісалі), што Мікола хутка згуляў вяселле, узяў 
з суседняй вёскі Любку, дробненькую, не вельмі прыго- 
жую, але гаспадарлівую дзяўчыну. Але Юлька тады і не 

443



перажывала за гэта, падумала: жаніўся — няхай жэніцца 
на здароўе, рашыла, што ёй яшчэ рана замуж выходзіць.

8

Назаўтра маці рана вярнулася з гасцей. Апытаўшы 
сена, яна выпадкова трапіла на легкавушку і з’ездзіла на 
ёй да старэйшай дачкі, крыху пагасцявала, прынесла да- 
моў навіну, што Манька ходзіць чацвёрты.м дзіцем. Нічога 
тая не пісала пра гэта, бо саромелася. I яна, і муж яе 
чакаюць толькі сына.

— Схадзі ты, маладзейшая, да Саладухі,— сказала 
маці Юлі,— я стамілася. Папрасі каня, з’ездзім у Малышкі 
па сена.

Юля крыху прыхарашылася, пастаяла ля люстэрка 
і пайшла.

У хаце Саладухі гучала незнаёмая музыка, відаць, на- 
везла модных пласцінак Анька, цяпер сядзела, сумавала 
ў «дзярэўні» і круціла іх, забаўлялася.

У двары было суха: Саладуха даўно ўжо заліў дарожку 
асфальтам. Цяпер дарожка высахла і бялелася, вецер 
здзьмухаў з яе пясок; сухі быў і высокі бетонны ганак.

Hi ў сенцах, ні ў кухні нікога не было, музыка чулася 
з лепшай, белай палавіны. Юля толькі дзеля прыліку 
далікатна пастукала і зайшла туды, бо пры такім шуме 
яе ўсё роўна ніхто не мог пачуць. Адразу ўбачыла багата 
і добра абстаўлены пакой, засланы абрусам стол, а на ста- 
ле — закусь і пляшку. He паспела нічога падумаць ці 
здзівіцца (у Саладухі госці частыя), зірнула лявей, дзе за 
кафлянаю грубкаю была занавеска, і знежывела: за зана- 
вескаю Анька, з распушчанымі валасамі і расшпіленаю 
блюзкаю, босая (побач стаялі яе тапачкі), абдымалася і 
цалавалася з мужчынам, твару якога не было відаць. 
Юля толькі бачыла яго спіну ў рудаватым касцюме і чорна- 
валосую галаву — ніжэй яе, на шыі, былі Аньчыны белыя 
рукі з пярсцёнкамі. Юля адступіла і, бачачы, што яе не 
заўважаюць, выскачыла з хаты,

«Во табе яблычныя сокі...» — падумала яна, азірнула- 
ся на вуліцы і згледзела за гумном Саладухі незнаёмы, з 
заглушаным маторам «козлік». Яшчэ ўбачыла, што з ма- 
газіна з гаспадарчаю сумкаю асцярожна не ідзе, а суне па 
лёдзе ногі Аньчына маці, суне і ўзмахвае рукамі. Юля за- 
спяшалася, каб не сустрэцца з ёю...

— Нешта ты скора справілася,— сказала ёй дома 
маці.

— Хата была на замку,— зманіла Юля,— пазней 
схаджу.

Юля ўсё зразумела, адчула жаночым сэрцам. Зразу- 
мела Аньчыны расказы, яе ўздыхі, толькі вось не магла 
апраўдаць яе, бо яна, Юля, за гэта вось — за здраду — па- 
кінула Генадзя. Праўда, калі нічога не ведала пра яго 
палюбоўніцу, дык змагалася за яго — прасіла перавесціся 
працаваць бліжэй да дому, не піць, пазней не толькі прасі- 
ла, але і папікала, пагражала адсылкай на прымусовае ля- 
чэнне і разводам. Але калі ўведала, што ён яшчэ і здрадж- 
вае, зняважыў яе каханне, дык не стала болей цярпець, 
угаворваць альбо страшыць. Муж Аньчын, пажылы чала- 
век, канечне, не ведае, што вытварае яго жоначка, беражэ, 
песціць...

Чаму здрадзіў ёй Генадзь? Чаму так паводзіць сябе 
Анька? Гадала Юля і вырашыла: Аньку можна зразумець 
яшчэ, зразумець па-жаночаму, а вось Генадзя яна ніяк 
не можа дасюль зразумець. Яна ж, Юля, была маладая, 
кахала яго, гадавала сына, чакала з камандзіровак і добра 
сустракала, і ён колькі гадоў быў добрым сем’янінам, ка- 
хаў. Дык што здарылася? Перастаў кахаць? Прыпала да 
сэрца іншая? Чаму тады так доўга абманваў, не прызнаваў- 
ся? Думаў і далей абманваць? Усё жыццё?

...Звялі іх сцежкі неспадзявана, калі ўжо Юля скончыла 
кулінарнае вучылішча, вярнулася з дыпломам і ўзначаліла 
рабочую сталоўку. Вось у той, вялікай, з пахам сырой 
мокрай падлогі, смажаніны, кухні, яны і спаткаліся.

Была субота; у сталоўцы пад самы вечар прывезлі 
бочку піва. Hi прадаўшчыца буфета, ні яна, Юля, не хацелі 
нанач адчыняць яе, гаварылі мужчынам — а тыя завалі- 
ліся ў сталоўку пасля лазні,— што зробяць гэта заўтра.

Мужчыны, чырвоныя ў тварах, спацелыя, з кропель- 
камі поту на валасах, вельмі прасілі адчыніць бочку і даць 
ім па куфлю-другому «прамачыць» горла.

— Хлопцы,— сказаў ім высокі хлопец,— а давайце 
зложымся і купім усю бочку.

— А што — ты, Гена, добра гаворыш,— загудзелі 
мужчыны і сталі збіраць грошы.

Юля зірнула на Гену гэтага — а ён, здаецца, праца- 
ваў шафёрам,— паківала са здзіўленнем галавою, а ён 
усміхнуўся.

445



— Глядзі ты! — усклікнуў. — Столькі часу хаджу ў 
сталовую і не ведаў, што тут такая прыгожая загадчыца. 
Усіх бачыў, а цябе не...

— Затое вы мне, шафярня, надакучылі,— адказала 
Юля.

— Ну, я не такі,— сказаў Генадзь.
У гэты час мужчыны падалі буфетчыцы грошы, па- 

стаялі, пакуль яна палічыла, і як толькі дазволіла браць, 
дык выкацілі гуртам бочку і пакацілі яе са сталоўкі на 
двор, відаць, да інтэрната.

Застаўся ля буфета толькі адзін Генадзь, усё стараўся 
жартаваць з Юляю.

— Валі адсюль, хлопец,— гнала яго злосная, стомле- 
ная за дзень буфетчыца, поўная, пажылая, крышку неахай- 
ная жанчына.— Сустрэнецеся ў клубе, паваркуеце.

Яна прымусіла Генадзя выйсці на двор, а сама з Юляй 
выйшла з буфета, пабыла на кухні, зачыніла сталоўку, a 
пасля падалася дадому. Генадзь стаяў на двары і чакаў іх, 
курыў, прыпёршыся да плота, і пакручваў на пальцы лан- 
цужок — на ім быў ключ ад грузавой машыны.

— Вось табе і кавалер,— усміхнулася буфетчыца, 
штурхнула Юлю локцем.— Гавораць, што яшчэ ні з кім 
не ходзіць.

Юля ведала амаль усіх шафёраў у пасёлку, але Гена- 
дзя не знала: ён быў тут новы і мала яшчэ працаваў, амаль 
увесь час ездзіў па камандзіроўках.

— Дазвольце падвезці вас,— усміхнуўся ён.
— Мне блізка, хлопец,— сказала буфетчыца,— а яе 

во можаш пакатаць. Дзеўка што трэба, лепшай тут не 
знойдзеш...

Юля не хацела садзіцца ў кабіну яго машыны, але ён 
угаварыў яе ўсё ж паехаць з ім да інтэрната.

— Даўно вы тут працуеце? — дапытваўся па дарозе.
— Даўно,— адказала Юля.
— I падабаецца вам тут?
— Падабаецца.
Ён ехаў ціха, наўмысна спыняў маіпыну і жартаваў.
— Паехалі, a то вылезу і пайду,— пагражала Юля.
Ёй спадабаўся гэты хлопец, здаўся добры, хоць шмат 

жартаваў. Яна адчула, што ён шмат, як кажуць, «малюец- 
ца» дзеля знаёмства, хоча выглядаць смелым і разумным. 
Але яна не збіралася какетнічаць, паказваць, што надта 
рада, што пазнаёмілася з ім, была стрыманая і сур’ёзная, 
як і дасюль з усімі хлопцамі. Іх нямала ліпла да яе, але 

446



яна ад усіх адыходзіла, адганяла ад сябе, бо бачыла, што 
несур’ёзныя, ліпнуць, абы весялей правесці час.

Юля пасля не раз думала пра той вечар, пра тую бочку 
піва, гадала: звялі б іх сцежкі ці не, каб не ўсё гэта? Можа, 
і звялі б, але вось тая першая сустрэча, размова запомні- 
лася. Астатняе з такіх дробязей не вельмі запомнілася, бо 
іх, тых дробязей, было пазней шмат: Генадзь пачаў часта 
прыязджаць, катаць на машыне, танцаваць з ёю ў клубе, 
праводзіць дахаты, і яна не заўважыла, як прывыкла да 
яго, адчула, што ён патрэбны ёй, а пасля і закахалася, уба- 
чыла ў ім многае, што ёй вельмі спадабалася.

Недзе месяцаў праз пяць яны пажаніліся; ім далі 
ў інтэрнаце пакойчык, у якім яны і пачалі жыць. Жыць 
у радасці, не могучы кожнай хвіліны быць адно без аднаго, 
што сёння і не верыцца ў тое шчасце, успамінаецца, як 
даўні сон...

...Добра запомніліся Юлі яшчэ тыя дні, калі Генадзь 
завёз яе ў бальніцу. Яна, пабыўшы колькі дзён там, супа- 
коілася, перастала адчуваць боль, хоць ты прасіся назад. 
Генадзь прыязджаў да яе штодня, яго не пускалі ў палату, 
дык ён падыходзіў да акна, стаяў бледны, з сетачкаю 
ў руках і дапытваўся, як яна чуецца, калі родзіць, што ёй 
прывезці. Яна, у доўгім сінім халаце, поўная, стаяла і 
ўсміхалася ямў, паказвала, каб пагаліўся дома, нічога ёй 
не прыносіў, не запускаў дома падлогі і посуду — мыў 
штодзень.

Калі ў яе пачынаўся боль — спачатку рэдка, а пасля 
ўсё часцей і часцей,— яна забывалася пра яго, крычала 
і плакала, але не кляла, як клялі сваіх мужоў пажылыя 
цяжарныя жанчыны. Гэты іхні крык горш быў для яе, 
чым уласны боль...

Калі раджала, дык і сама нема крычала, траціла пры- 
томнасць, але ўрачы ўвесь час ажыўлялі яе — моцна 
хлісталі па шчоках і прасілі не спаць. Калі радзіла, спыта- 
ла, хто радзіўся, і, пачуўшы, што хлопчык, усцешылася: 
хлопчыка вельмі хацеў Генадзь. Ён нават імя яму ўжо 
прыдумаў — Пецька.

I забіраць іх з бальніцы прыехаў Генадзь — у святоч- 
ным касцюме, паголены. Прывёз з сабою сумку з пачастун- 
камі. Сам не піў, бо павінен быў ехаць на машыне, часта- 
ваў сясцёр, усміхаўся, быў вельмі задаволены. Калі вы- 
ходзілі з бальніцы, яму далі несці дзіця, але ён, дужы, 
разгубіўся, зусім не ведаў, як яго ўзяць, збянтэжыўся, 
заліўся чырванню.

— Ні-чога, навучышся,— суцяшала яго пажылая ся- 
стра, — другое будзеш ведаць, як браць.

Тая ж сястра занесла дзіця да машыны, дала яго тры- 
маць Юлі. Генадзь ад’ехаўся, схаваўшыся ад людскога 
вока, і напрасіў: «Пакажы, бо ў бальніцы я глядзеў, але 
нічога ад хвалявання не бачыў». Юля паказвала яму 
маленькі чырвоненькі тварык з заплюшчанымі вочкамі, 
са светлымі бровамі, а ён усміхаўся, прызнаваўся, што 
страшнавата яму, абдымаў яе за плечы і шаптаў, іпто 
вельмі любіць яе, цалаваў. Юля была яшчэ слабая насля 
родаў, але была радая ад гэтых пяшчотных слоў; адчувала, 
як у яе напраўду кружыцца галава...

...Калі сыну было ўжо тры гады, Юлі гэтаксама запом- 
ніўся адзін дзень. Яна тады вельмі чакала Генадзя з ра- 
боты, прыгатавала святочную вячэру — былі сынавы імя- 
ніны. Лле Генадзь затрымліваўся. Яна чакала, хвалява- 
лася, а пасля і злавалася: два тыдні не бачыліся, быў недзе 
далёка, сярод чужых людей, і вось у суботу, калі можна 
наведацца, не спяшаецца дадому.

Вярнуўся ён позна. Брудны, нямыты пасля работы, 
прапахлы бензінам, няголены і п’яны. Юля аж вачам сваім 
не верыла, які ён стаў неахайны. Саромелася, прасіла 
знайсці работу пры доме, часцей быць у сям’і, a то так 
«прападзе».

Ен апраўдваўся, што трэ было выпіць, вось і выпіў, 
бубніў, што трэба там працаваць, бо там шмат плацяць. 
Гаварыў і выкладаў на стол грошы, махаў імі, плюскаючы 
вачыма:

— Вось! Бачыш, колькі?!
— He трэба мне столькі тваіх грошай,— гаварыла 

Юля,— будзь ты найперш чалавекам, дзіця гадуй, мне па- 
магай.

— Нічога ты не разумееш: грошы — гэта самае галоў- 
нае...— бубніў і засынаў за сталом.

Юля ўжо сама валакла яго да ложка, распранала.
Назаўтра яму было блага, было не да памяркоў- 

ных гамонак з ёю, і ён шукаў, як і дзе хутчэй «паля- 
чыцца»...

...Вось тады яна неўзабаве і пачула, што ён не толькі 
часта выпівае, але і завёў сабе палюбоўніцу. Юля сначатку 
не верыла (хіба Генадзь здольны на такое?), а пазней 
сабралася і аднойчы з’ездзіла туды, дзе ён быў у камандзі- 
роўцы...

Юля болей не хадзіла да Саладухі прасіць каня, папра- 
сіла маці. Яна ж і сказала, што Анька, як сказаў яе Пецька, 
сабралася і ў той жа вечар, як ІОля хадзіла да яе, апошнім 
аўтобусам паехала з вёскі. Відаць, як зразумела Наталля, 
яна пасварылася з бацькамі і з’ехала ў запале ды спрэчцы.

9

...Юля неспадзявана заявілася ў сяле, дзе быў у каман- 
дзіроўцы Генадзь.

Вёска была, як кажуць, за светам; туды ехала Юля 
і спадарожнымі машынамі, і аўтобусам. Як дабралася, 
адразу распытала, дзе шафёры, што стаяць тут на кватэ- 
рах і возяць да рэчкі лсс. Ад людзей даведалася, што яны 
цяпер далекавата адсюль на рабоце, ад іх і дазналася, 
дзе жыве тая жанчына.

Асцярожна яна распыталася, хто такая тая жанчына. 
Ёй сказалі: у яе памёр гады чатыры таму муж, гадуецца 
малая дзяўчынка, што сама яна працуе на пошцс, трымае 
цянер на кватэры двух шафёраў.

Юля падалася на пошту. Будыніна была невялікая, 
драўляная; у адным канцы быў ларок, у другім — пошта. 
3 акяа Юля ўбачыла: сядзіць за сталом, штосьці піша не 
надта маладая, але яшчэ і не пажылая жанчына, гадоў так 
недзе пад трыццаць тры. У чырвонай кофце і са звязанымі 
ў куклу чорнымі валасамі. Твару добра не паспела заў- 
важыць.

У калідоры, невялікім і цемнаватым, абвешаным 
плакатамі (з навучаннем, як падпісваць канверты, пасыл- 
кі, афармляць грапювыя нераводы), стаялі новыя скрын- 
кі пад пасылкі, стаяў стол — відаць, для наштальёнак. 
Раскладаць лісты і газеты. На прабоі вушака вісеў замкнё- 
ны замок.

Юля, хвалюючыся, адчыпіла дзверы і зайшла на пошту, 
убачыла: там дзве жанчыны — паштарка і старэнькая 
бабуля. I бабуля, і паштарка здзіўлена зірнулі на яе; на 
яе прывітанне бабуля адказала спакойна, а паштарка — 
нібы з хваляваннем.

Юля заўважыла: паштарка была не прыгожая, але і не 
брыдкая — поўная, круглая на твары, з шырокім, пры- 
плюснутым носам і рудаватымі вачыма. У вачах блішчэла 
нейкая маладая радасць — і гэты незнаёмы, але шчаслівы 
бляск зусім разгубіў Юлю.

Паштарка апусціла галаву і пачала далей пісаць. Хут- 
ка яна паклала ручку, стукнула пітэмпелем на падушач- 
цы, а пасля — па паперы і падала старой. Тая ўзяла гэты 
лісток і выйшла з пошты.

— А вам што? — падняла вочы на Юлю.
Юля падышла да перагародкі, налажыла на яе сумач- 

ку, зірнула на жанчыну пільна і пранікнёна.
— Я Генадзева жонка...— прамовіла Юля, здаецца, 

спакойпа, а далей «сарвалася», дадала дрыготкім гола- 
сам: — Жонка таго шафёра, што стаіць у вас на кватэры...

Ад твару жанчыны, здаецца, адліла кроў. Ён стаў белы 
як снег, спалатнеў; жанчына штосьці шапнула нерухомымі 
вуснамі, але нічога не магла сказаць, шырока адплюіячы- 
ла вочы, уталоплена пазірала на Юлю.

— Я яго жонка, ёсць у нас і сын...
Да твару жанчыны пачала прыліваць кроў — пачыр- 

ванелі шчокі, лоб, забілася жылачка на шыі.
— Як? — шапнула паштарка, жмурачы вочы, і плаксі- 

ва сціснула вусны.
— Вось так, — сказала Юля, мусіць, вельмі злосна 

звужваючы вочы.
— Вы жывая? — шапнула жанчына.— А ён... Ён гава- 

рыў, што вы памерлі... Кляўся, што да мяне ў прымы 
пры...— He дагаварыла, зморшчылася і затуліла далоньмі 
вочы.

Яна абхапіла галаву рукамі, мазолістымі, пасіўравены- 
мі ад ветру, парэзанымі нажом і падрапанымі таркаю, 
упала галавою на стол, заплакала.

У Юлі неяк адразу адпала злосць на гэту чужую жан- 
чыну, якая яшчэ нядаўна так шчасліва ўсміхалася, пад- 
няліся крыўда і злосць на мужа. Пераканаўшыся, што ўсе 
тыя размовы, піто дайшлі да яе, не мана, а праўда, знясі- 
лена прысела на крэсле. Адчула страх за сябе, за сына, 
адчай, крушэнне ўсіх сваіх лепшых мар... Адчула, што 
млеюць ногі, апускаюцца рукі, шугае штосьці цёмнае 
і гарачае ў галаву... Ёй так хацелася, каб усё гэта — гу- 
таркі, плёткі пра Генадзевы паводзіны — было ня- 
праўдай...

— 0 божа мой! — галасіла паштарка.— Так кляўся, 
а я, дурная, паверыла. Баялася быць адна...

Яна паднялася, адною рукою абмацала сумачку на 
сейфе, дастала з яе хустачку; як яна ўстала, Юля жаночым 
вокам згледзела, што ў яе круглаваты жывот, поўныя 
мяккія грудзі. Убачыўшы гэта, яна яіпчэ болей жахнулася.

Значыць, Генадзь ужо даўно жыве з гэтай жанчынай, 
даўно абманвае яе, Юлю, законную жонку...

Hi крычаць, ні папракаць гэтую жанчыну яна не магла, 
неяк адразу паверыла ёй, а цяпер і пашкадавала. I ніякай 
злосці да яе больш не было.

— Вы баяліся, паверылі, а мне сям’ю разбілі...— толькі 
сказала Юля.— Але я ніколі не магла падумаць, што ён 
такі. Бачыла, што піць стаў, а гэтага не паспела ўбачыць... 
Але вы ведайце: абманваў ён мяне, абмане і вас...

Паштарка маўчала, больш не прамовіла ні слова; пла- 
кала, аж уздрыгвалі яе плечы.

— Я не пушчу яго болей да сям’і...— сказала Юля 
і паднялася.— He хачу, каб ён нават на вочы паказваўся. 
Так і скажыце яму... А вы што хочаце, тое і рабіце...

Як яна выходзіла, паштарка не абзыўнулася.

...Генадзь доўга не адзываўся — не прыехаў услед за 
ёю (яна, вярнуўшыся, назаўтра ж падала заяву на зваль- 
ненне з работы, сабрала чамадан і, як толькі разлічылі яе, 
з’ехала, не пакінула нават і запіскі), не напісаў ёй ліста, 
хоць яна гэтага, сказаць шчыра, і чакала. Ён маўчаў, 
нібы прапаў.

Генадзь прыехаў сёлета пасля Новага года, удзень, калі 
яна ўжо якую пару працавала ў школе, мела не такія све- 
жыя душэўныя раны, калі яны пачыналі зацягвацца кво- 
лым перабалелым рубцом. Прыехаў ён, калі яна была на 
рабоце; зайшла ў хату і ўбачыла яго, пахуднелага, вастра- 
носага, з вінаватым позіркам у вачах.

Яна не прывіталася з ім, нібы не заўважыла. Спадылба 
зірнула на яго сіні чамадан з рудымі замкамі, на новае 
паліто і новую пыжыкавую шапку, што вісела на цвіку ля 
лэстэрка. Жаночым вокам заўважыла: чысты, дагледжаны. 
Значыць, тая паштарка не прагнала, глядзела як мужа.

— Чаго ты прыехаў? — злосна спытала яна, не пазі- 
раючы на яго,— Цябе ніхто не клікаў. Праўда, калі трэба 
аформіць развод, дык я згодная.

Юля заўважыла: маці дасюль карміла Генадзя. На 
стале была яшчэ неспажытая ежа. Маці, убачыўшы, што 
яна сустрэла Генадзя нібы вожык, выйшла з хаты.

— Я не разводзіцца, а жыць...— сказаў Генадзь.
— Я не хачу з табою жыць,— нарэшце зірнула на яго 

Юля, распранулася, гаварыла не злосна, помсліва, каб 
паказаць, што ён ужо абыякавы ёй.— He толькі жыць, але 
і бачыць цябе не хачу.

— Ну, я...— Генадзь падбіраў словы, бянтэжыўся,— 
Па выпіўцы я... Ну, лічы, усе мужчыны так...

— Апраўдвацца чым знайшоў! — грэбліва прамовіла 
яна,— Гэта ўжо два грахі, два абманы. I сям’і, і той не- 
шчаслівай ахвяры...

— Ну, Юля...— падышоў да яе.— Звольніўся, застану- 
ся з вамі. Больш такога не будзе ніколі...

— Я адвыкла ад цябе, счужэў ты мне зусім,— адка- 
зала Юля,— спачатку перажывала, пасля, калі перагарэла, 
махнула на цябе рукою.

— Ну, павер, выпіўка ва ўсім вінаватая...— паўтарыў 
Генадзь.— Ну, даруй. Болын такога ніколі...

— Радзіла яна? — злосна зірнула на яго Юля.
— Ды радзіла, — незадаволена буркнуў ён.
— I ты яшчэ...— узлавалася Юля.— Яшчэ мне ў вочы 

пазіраеш, абяцаеш...
Апусціў галаву. Зусім паныла.
— Як жа мы будзем цяпер жыць? Ты ж страціў усякі 

давер...
— Ну, бываюць жа памылкі...
— Памылкі бываюць рознымі,— спакойна прамовіла 

Юля. Аж сама здзівілася, што нейкая яна вельмі абыяка- 
вая да Генадзя і жорсткая. Відаць, ад перажытай крыўды, 
знявагі,— Тваю памылку дараваць цяжка.

Калі вярнулася маці ў хату, прывяла сына, Генадзь 
аж у твары змяніўся, калі зірнуў на Пецьку. Адчыніў 
чамадан і падаў яму рудаваты шарсцяны касцюм. (Юля 
заўважыла, што гэты касцюм будзе Пецьку малы.) Сын 
пазнаў бацьку, але аднёсся да яго стрымана, без вялікай 
радасці ўзяў касцюм, цукеркі, прытуліўся да маці і адчу- 
жана пазіраў на неспадзяванага госця.

Генадзь стаяў, пазіраў на ўсё гэта і моршчыўся, каўтаў 
сліну, здавалася, не ведаў, дзе дзець свае вялікія, прабен- 
зіненыя, рабочыя рукі, куды пазіраць: чуўся як на гарачых 
вуголлях.

...Пасля, калі Юля ўходжвалася, выходзіў з ёю на двор, 
стараўся памагчы ёй, загаварыць. Яна адмаўлялася, але 
не ведала, ці хопіць у яе сілы прагнаць яго, не дараваць 
яму. Яна ўжо злавалася, гаварыла яму (а можа, і не яму, 
а найбольш сабе) наўмысна жорсткія, крыўдныя словы, 
але душа яе, здаецца, адтавала...

Калі яна напаіла карову, заганяла ў хлеў ды выпадко- 
ва зазірнула за дрывотню (карова ўздумала пагуляць, 
падалася не ў хлеў, а марсянула за дрывотню, Юля па- 

бегла за ёю, каб пераняць яе) і раптам убачыла Генадзя.
Ён не хадзіў з ёю да студні, відаць, саромеўся людзей, 

заставаўся на двары. Цяпер ён прыхінуўся да вугла і ад- 
каркоўваў пляшку віна — зморшчыўся, здзіраў пазногцямі 
сінюю бляшаную накрыўку. Сарваўшы, абцёр далоняю 
горлачка і пачаў піць.

Пачуўшы крокі, азірнуўся — папярхнуўся, закашляў- 
ся, пачырванеў ў твары. Віно пацякло па падбародку, 
па шыі.

— Эх, ты! — паківала галавою,— Вось да чаго дай- 
шоў!

— Думаў, што смялей будзе...— мармытнуў ён, не ве- 
даючы, што зрабіць з недапітым віном — прынесці ў хату 
ці пакінуць тут.

— Едзь ты адгэтуль,— сказала Юля.— Каб не бачылі 
цябе мае вочы.

Прамовіла незадаволена, злосна, што ён, мусіць, не 
адчуў нічога добрага для сябе, папусціў пляшку з астатка- 
мі пітва ў поле, выцер рукавом рот ды падбародак і падаў- 
ся ў хату. Юля наўмысна не пайшла за ім, не бачыла, як 
ён развітваўся з маці, з сынам, як выходзіў, што гаварыў 
на развітанне. Яна доўга стаяла там, за дрывотняю, пакуль 
не выйшла і не паклікала яе маці.

— He прыедзе ён больш...
— Ну, і такой бяды,— адказала Юля.— Можа, так 

і лепш будзе.

Ю

Май пачаўся цёплы. Пакрапаў дождж, зазелянела ўсё 
ўвачавідкі: дрэвы, аселіца, узмежкі. Запахла свежасцю, 
водарам маладога лісця, травы, яблыневых кветак.

Юля пастаяла на двары, палюбавалася зелянотаю 
і нехаця пайшла ў хату — трэ было мыць посуд. Наказала 
сыну, які гуляў на вуліцы з дзецьмі, каб далёка ад хаты 
не адыходзіўся: можа пайсці дождж. 3 поўначы хмурэла 
неба, і сіне-чарнаватая хмурасць паўзла сюды, прыцемні- 
вала святло на дварэ. Як і перад дажджом, павейваў 
гарачы і той жа хвілінаю халаднаваты вецер, прыжаўцела 
наваколле.

Дождж пайшоў, калі Юля паласкала посуд. Секанулі 
па шыбінах буйныя кроплі, паплылі, а пасля на шыбіне 
загусцелася вільгаць ад гэтых кропель. Яна кінулася да 

акна і з задавальненнем убачыла: сын убег у двор, стаяў ля 
сянец пад страхою, падстаўляе рукі пад ручаёк, што ліўся 
са страхі. Пырскі з зямлі ляцелі яму на ногі.

Юля адчыніла акно — адразу павеяла халадком, пыр- 
снулі ў хату кроплі, пачала збірацца вада на падаконніку. 
Але яна не зачыніла акна, ведала, што яшчэ не будзе грому, 
дык гэтага не баялася.

— Мама, зірні,— усклікнуў Пецька.
Яна ўсміхнулася: зноў нешта выдумаў сын, бо ён вось 

заўсёды так — штосьці заўважыць, на што яна нават не 
зірне, зарадуецца і пакліча яе, пакажа.

— Ну, што тут? — спытала яна.
— Зірні, мама,— паказаў ён на страху.
Яна зірнула ўверх, і твар яе абымжыла вільгаццю. 

Убачыла шараватае неба, зеленаватую гонту на страсе, што 
цяпер была мокрая, цёмная, ля коміна растала крыху глі- 
ны, і тая расцякалася рудаватым ручайком.

— Ну, што там? — зноў перапытала яна.
— Ды ты на ваду зірні,— падказаў сын.
Толькі цяпер Юля ўбачыла, што здзівіла сына: на 

сярэдзіне страхі, дзе быў раўчучок ад стрэшкі акенца, вада 
цякла ўніз ручайком, звонка цурбаніла на зямлю, а на 
астатніх месцах страхі збіраліся кроплі, буйнелі, абвісалі 
і падалі долу.

— Бачыла? — усміхнуўся сын.
— Бачыла, — усміхнулася Юля,— Угледзеў...— I яна 

паківала галавою,— He ведаю, сын, што з цябе ўжо будзе...
— Што вы там угледзелі? — спытала маці, не выцерпе- 

ла і гэтаксама падышла да акна.
Юля паказала ёй на паветраны ручаёк і на кроплі.
— Падзяцінелі: і сталая, і малое,— сказала маці і вяр- 

нулася да печы, дадала адтуль: — Ідзі мыць падлогу.
— Ну, ты паглядзі,— сказала Юля сыну,— а я пайду, 

бо, чуеш, баба злуецца.
— Мама, я намалюю гэта.
— Намалюй, сынок, хто ж табе не дае,— усміхнулася 

Юля, і сэрца яе аж сціснулася ад радасці, што гэтыя сло- 
вы гаворыць не якое чужое дзіця, а яе сын. Яна пагладзіла 
яго па галаве і адышлася ад акна.

Ну душы яе было радасна, яна не вытрымала і нават 
заспявала сабе пад нос, заспявала без слоў, не раскры- 
ваючы рота.

— Сёння настаўніка спаткала,— сказала маці,— за- 
трымаў мяне, прывітаўся. Ветліва распытаў, як мы жывём, 

ці бульбу ўжо ўпарадкавалі. Пасля дапытваўся ў мяне, 
ці праўда, што ты пакінеш школьную сталовую і пойдзеш 
у саўгасную.

— От, знайшлі вы пра што гаварыць.
— Гавару, што чула,— сказала маці.— А ён прызнаў- 

ся, што яму лягчэй са мною гаварыць, як з табою. Кажа: 
саромлюся я вашай Юльяны Іванаўны...

— Яму час ужо ўнукаў гадаваць, а не маладзіцца...— 
сказала Юля.

— He такі ён ужо і стары,— не згадзілася маці.— 
Сама мужчына ў сіле. Сталы, разумны.

— Ну і не маладзёнак,— не зважаючы на апошнюю на- 
віну, сказала Юля,— лысіна на галаве.

— Лысы бывае і малады,— адказала маці.— Кажуць 
людзі, палучае добра, не п’е, культурны чалавек, гаспа- 
дарлівы... Ды і мне кажа: хачу з вашай Юльянай Іванаў- 
най калі пагаварыць пра тое-сёе, але саромлюся...

— Яшчэ што! — абурылася Юля. — А вы, мама, пату- 
раеце яму!

— Сказаў: прыйдзе сёння. I я так думаю, што прыйдзе 
са сталаю гутаркаю...

— Уцяку з хаты,— сказала Юля.
— А я б на тваім месцы, дзеўка, не спяшалася гнаць 

такога чалавека,— прамовіла Наталля,— другі год ужо 
адна жывеш, ад зімы во ён, твой харошы, не адзываецца. 
Значыць, не трэба ты яму... I ты яшчэ маладая, жыць трэба, 
і дзіця малое, на ногі трэба падняць...

— Ой, мама, старыя вашы думы,— зморшчылася 
Юля,— Так толькі думалі, калі вы яшчэ маладыя былі...

— He так ужо блага, дачка, некалі думалі... Можа, 
стражэй усё было, але затое менш распусты рабілі.

— Што было ў вашу маладосць, тое і прайшло. Цяпер 
зусім новы век,— сказала Юля і зірнула ў акно: чуваць 
было, што ў двор, рыпнуўшы варотамі, зайшоў чалавек.

Прайшоў ля акна Уладзімір Сямёнавіч.
Загаварыў з Пецькам і зайшоў у хату. Пінжак на 

ім быў мокры, мокрыя былі і калені штаноў.
— Пад самы дождж трапіў,— сказаў ён, стаўляючы 

на лаву сумку,— не здагадаўся плашч ці парасон узяць...
Плашч не ўзяў, падумала Юля, а капялюш на галаву 

начапіў — відаць, каб не паказаць людзям лысіны.
Твар яго, поўны, з немаладымі ўжо складкамі пад 

падбародкам, успацеў, з лысіны, калі ён зняў капялюш, 
здаецца, заструменілася пара. Ён выцер хустачкаю лоб, 

прычасаў рэдкія сівыя касмылікі ля вушэй. Расшпіліў 
пінжак, і Юла ўбачыла яго гіаўнаваты жывот, падцяжкі 
на ім.

— Выйшаў, зірнуў на неба, думаў: нічога не будзе. 
А яно на паўдарозе паліло...— усміхнуўся.— Відаць, ба- 
гаты буду. Ці, можа, вам багацце напрарочыў.

Ён аддыхваўся і зыркаў на Юлю — як яна выцірала 
посуд і стаўляла яго на паліцу, здымала фартух і мыла 
рукі. Пазіраў, мусіць, на яе стройны стан, на спрытныя, 
закасаныя да локцяў рукі, на сукенку, што расшпілілася 
на адзін гузік і паказала маладую шыю, невялічкую 
ямачку ад грудзей. Убачыўшы гэтыя позіркі, Юля паса- 
чыла за сабою, зашпілілася.

Гэта праўда, Юльяна Іванаўна, што вы надумалі 
пакідаць нас? — калі ўжо крыху пасядзелі, запытаў 
Уладзімір Сямёнавіч.

— Школа будзе працаваць і без мяне. Такая я там 
у вас незаменная асоба,— пажартавала Юля. Сама здзіў- 
лялас.я нават, чаму гарэзнічае, нават пакеплівае са шчы- 
рага чалавека.

— Няпраўда, Юльяна Іванаўна. Вы вельмі важны 
ў нас чалавек. Ад вас і ў настаўнікаў, і ў дзяцей быў 
добры настрой, мы ўсе паважаем вас... Будзем вельмі 
перажываць, калі вы пойдзеце.

— Можа, да чэрвеня, пакуль будзе вучоба, дабуду,— 
сказала Юля,— а там, відаць, буду загадваць саўгаснай 
сталоўкаю. Так ужо дамовіліся.

— Такі праўду гавораць,— сумна сказаў Уладзімір 
Сямёнавіч,— пакінеце вы нас.

— Нехта другі будзе, сталоўка не будзе на замку.
— Ды будзе нехта, але не вы...
Ён крыху зачырванеўся, успацеў, і Юля падумала, 

ці не баліць у яго сэрца — бо не па гадах і поўны ён, 
пацее, баіцца выпіць лішне.

— Ну, пайду, мусіць, я дадому,— сказаў ён урэшце.
Юля зразумела, што ён і сёння не асмеліўся загава- 

рыць пра сваё запаветнае. Яна не хацела пачуць тое, 
жадала толькі, каб між імі не было нічога недагаворанага, 
каб не сорамна было спатыкацца і размаўляць.

— Пасядзіце яшчэ,— сказала Наталля.— Ноч вялі- 
кая, выспіцеся.

— Ночы, праўда, вялікія цяпер, ды спаць шмат не 
заўсёды хочацца...— сказаў Уладзімір Сямёнавіч, раз за 

разам пазіраючы на гладка прычэсаную, у новай кофце 
Юлю. Яна таксама падхапілася і, як адчуваў, была б 
радая, каб пайшоў з хаты.

— Пасядзіце яшчэ,— прасіла Наталля,— пагаварэ- 
це яшчэ.

— Хіба з Юльянай Іванаўнай...— збянтэжыўся госць, 
мяркуючы застацца.

— Канечне ж, з ёю, маладою,— сказала Наталля, 
і Уладзімір Сямёнавіч запылаў, саромеючыся, нібы пад- 
летак, зноў прысеў ля стала.

— Гаворка наша, Наталля Пятроўна, адна,— хвалю- 
ючыся, дрыготкім голасам сказаў ён,— сорамна мне так 
гаварыць, але скажу,— ён уздыхнуў, апусціў галаву,— 
Я маю ўжо дарослых дзяцей, але ніяк не магу прыбіцца 
да якога берага, нясе мяне вада, кідае... Убачыў я во 
Юльяну Іванаўну, ну... Ну, і я, як малады... I Юльяна 
Іванаўна адна, нудзіцца. Гаруеце вы, гарую я... Трэба, 
каб вы... Ну, узялі мяне ў сваю хату за гаспадара... Вяс- 
ковую работу я магу рабіць, маленькага вашага глядзець 
буду і вас, старую, не пакрыўджу...

— Дамаўляйцеся вы ўжо з ёю, маладою,— спакойна, 
але здаецца, у душы вельмі задаволена сказала Натал- 
ля,— мне жыць на гэтым свеце мала засталося. А яна 
няхай сама глядзіць, што рабіць, што сказаць вам...— 
прамовіла, устала, палічыла, што сваё яна сказала, і 
палезла на печ, дзе, сцішыўшыся, натапырыўшыся, ся- 
дзеў і пазіраў на ўсіх унук.

Юля нічога не гаварыла, апусціла галаву, пазірала 
на стол і маўчала, бо не хацела ні крыўдзіць добрага 
чалавека, ні паджартоўваць з яго сарамлівасці.

— Давайце, Юльяна Іванаўна, усё сёння рашаць,— 
па-ранейшаму саромеючыся, сказаў Уладзімір Сямёна- 
віч,— Знаёміцца нам не трэба, вы ведаеце мяне, а я вас. 
He адзін месяц ужо разам працуем, ведаемся... Трошкі 
старэйшы я за вас, але гэта не бяда, думаю. Сталейшы — 
як кажуць, заўсёды разумнейшы... Возьмеце — застануся 
ў вас, шанаваць усіх буду і дзіцятка ваша, кажу ж, гля- 
дзець буду. Я ж не маладзёнак, папракаць вас за яго не 
стану. Бо і сам быў жанаты, не зжыўся, развяліся... Калі 
адмовіце, дык злавацца не буду. Але з’еду адсюль. He 
змагу тут хадзіць і вас бачыць... Каб вы ведалі, як вы 
прыпалі мне да сэрца, як мне хораша з вамі нават пага- 
варыць...

— Я веру вам, Уладзімір Сямёнавіч,— не паднімаючы 

галавы, сказала Юля,— ведаю, што вы не маніце, абы-што 
не дакляруеце. Чалавек вы шчыры, сур’ёзны, разумны, 
маеце добрую душу... Толькі вы якую настаўніцу, жан- 
чыну адукаваную, па сабе, падбярыце. Я ж... кухарка, 
сялянка, адным словам...— гаварыла так і думала па-двая- 
каму: здолее так угаварыць яго адмовіцца ад яе ці дасць 
так намёк, што яна не можа сысціся з ім без кахання — 
і ён зразумее ўсё, перастане так гаварыць, перастане 
жаніхацца.

— Я чалавека добрага шукаю, а не там каго...— 
сказаў Уладзімір Сямёнавіч, сказаў, як наіўны хлапчук, 
не зразумеўшы яе намёкаў. — А вы на сябе дарэмна на- 
гаворваеце: і работа ваша добрая, і розумам, красою не 
кожная і настаўніца вам дакажа... Дужа вы чалавек доб- 
ры, разумны, да чалавека чулы. Я ўжо пражыў і не так 
мала, паглядзеў людзей, але такіх, як вы, не часта сустра- 
каў. Сустрэцца з вамі — шчасце, шчаслівы лёс...

Юля маўчала; прыціх і госць, вельмі хваляваўся, 
чакаў адказу.

— Чаго ты маўчыш там? — не выцерпела, азвалася 
з печы Наталля,— Скажы адно чалавеку: прымеш ў гас- 
падары ці не?

— Ціха вы, мама,— папрасіла Юля, зморшчылася.
— Скажыце што, Юльяна Іванаўна...— дрыготкім 

голасам прамовіў Уладзімір Сямёнавіч.
— Што я магу вам сказаць? — панурыла галаву 

Юля.— Задумалі вы сур’ёзнае, сур’ёзнага хочаце, а ў мяне 
яшчэ і сын. Мне і пра яго трэба думаць, не толькі пра 
сябе... Глядзець вы яго будзеце, але ці станеце яму баць- 
кам?

— Бацьку я, можа, і не замяню. Але пастараюся 
ніколі не пакрыўдзіць.

— Я не папракаю вас, але асцерагаюся. Я ж маці...
— Я разумею вас, Юльяна Іванаўна. Маці ёсць маці. 

Але не толькі цяжка мне аднаму, але цяжка ж і вам. Вы ж 
маладыя, не будзеце век адны...

— Ды неяк жа будзем жыць,— прамовіла Юля,— 
Што самі зробім, што людзі памогуць.

— Яно так,— кіўнуў галавою Уладзімір Сямёнавіч,— 
Можа, хто не разумее вас, а я разумею. Адчуваю, што 
вы гаворыце, што ў вас на душы. Можа, і праўда, вам 
яшчэ трэба пабыць адной, агледзецца і знайсці ўсё са- 
праўднае, пакахаць. Вось толькі тады вы зноў будзеце 
шчаслівыя... Але не падумайце, што я вас хацеў пакрыў- 

дзіць, палічыў, што я, лысы стары, буду толькі вам патрэ- 
бен... Я па-другому... Я...— запнуўся ён.— Але скажу, 
колькі мне нясмелым быць, таіць усё ў сабе?.. Я кахаю 
вас. Светла, моцна. Упершыню ў сваім жыцці так... Нават 
і не думаў...

— He трэба...— прашаптала Юля, і ёй стала вельмі 
шкада пажылога чалавека. Яна ўбачыла, колькі ў ім мно- 
га дабрыні, колькі яна, гэтая дабрыня, можа паслужыць 
іншаму чалавеку, ашчаслівіць яго, але яна, Юля, нічым 
не магла памагчы яму. Бо мала толькі спачуваць чала- 
веку, тым больш мужчыне...

— Ну, я пайду,— сказаў Уладзімір Сямёнавіч.
— Хачу да мамы! — тоненька азваўся з печы Пецька, 

бачачы, што маці яго ці не плача.
— Ляжы ты, смала! — сыкнула на ўнука старая.
У Юлі ад сынавага плачу сцялася сэрца і, здаецца, 

перавярнулася ўсё ўнутры.
«Мілы мой сынок! — падумала яна.— Я тады буду 

шчаслівая, калі ты смяяцца будзеш...»
— Прабачце, Уладзімір Сямёнавіч,— зірнула яна на 

настаўніка, — не магу я...
— He апраўдвайцеся,— папрасіў ён.— Мне вельмі 

цяжка цяпер, але я ўсё разумею...
— He злуйцеся.
— Я не злуюся на вас, Юльяна Іванаўна,— ледзь- 

ледзь яго вусны кранула лёгкая ўсмешка.— За што зла- 
вацца? За тое, што вы такая? He, вас за гэта трэба яшчэ 
больш паважаць. Я вам толькі жадаю шчасця і вялікага 
кахання, вы варты яго.— Уладзімір Сямёнавіч узяў бяс- 
сільную Юліну руку, нагнуўся і пацалаваў яе.

Юля прыблізілася і пацалавала яго ў шчаку.
Уладзімір Сямёнавіч сціснуў яе за локаць, сказаў: 

«Дзякую!» — і хутка, але стомлена, цяжкавата падаўся 
з хаты.

Юля падышла да акна і пазірала ўслед Уладзіміру 
Сямёнавічу — на душы яе было і лёгка (лёгка, што ўсё 
ў іх недагаворанае прапала), было і цяжка: яна прынесла 
пакуты добраму чалавеку. Але што яна магла зрабіць 
іначай?

— Ах ты, блазнюк! — усё ўшчувала ўнука Наталля.
— Хадзі сюды, сынок,— паклікала Юля.
Пецька саскочыў з печы і пабег да Юлі. Яна села 

на лаве, пасадзіла сына на калені, моцна абняла яго і 
пацалавала ў шчочкі і скроні.

— Радасць ты мая! — прашаптала.
— Ну, дачка, лепшага табе ўжо, можа, бог і не 

дасць,— сказала Наталля.— Пашкадаваў ён цябе, пасы- 
лаў добрага чалавека, з дзіцём браў — а ты...

— Хто ведае свой лёс, мама? Відаць, ніхто,— адка- 
зала Юля,— Мне самой цяжка на душы, што я замарко- 
ціла добрага чалавека, але іначай няможна. He магу ж 
я за нялюбага ісці...

— Глядзі сама, дачка,— прамовіла маці.— Я ж зычу 
табе і твайму дзіцяці толькі дабра.

— Я ведаю гэта, мама,— сказала Юля.— I я ж хачу 
вам ды Пецьку дабра, шчасця. Веру: шчаслівая доля 
і мяне не абміне. Бо як жа без веры, без шчасця жыць?!

1971, 1975



АПАВЯДАННІ

ЦЯПЛО НА ПЕРШАЦВЕТ
Т р ы п ц і х

КАЎНЕР 3 ЗАМОРСКАГА ЗВЕРА

1

Хтосьці дужы турзаў мяне за плячо, нешта гаварыў, 
але я не мог прачнуцца: вельмі хацелася спаць.

Мяккі і ўлежны быў сяннік, прыемна грэла коўдра, 
утульная была падушка, гэтак хораша спавіваў сон — 
не хацелася не толькі падымацца, але нават і адплюшчваць 
вачэй.

— Стасік! — пачуў я хрыплаваты голас і пазнаў: 
будзіць мяне бацька.— Сынок! Га, сыне!

Я, відаць, прачнуўся ўжо, бо не толькі пачуў бацькаў 
голас, але ўжо адчуў: гэты голас устрывожаны, нават 
разгублены. Бацька настойліва, бадай са сполахам клікаў 
мяне, што я нарэшце пераадолеў сон, зірнуў і адразу 
зажмурыўся ад яркага, як здавалася, святла газоўкі. Калі 
такі прамяністы, светлы агеньчык, дык, значыць, цяпер 
ці ноч, ці вельмі ранняя часіна, дасвецце. Бо і спаць хо- 
чацца, і не днее, і маці не відаць ля печы.

— Уставай, сыне,— ціха сказаў бацька, прыпадняў 
мяне за плечы,— Апранайся, абувайся і імчы да бабы. 
Скажы, хай да нас хуценька ідзе...

Я не магу паадолець здзіўленне. Па-першае, мяне 
ўражвае, што бацька ўжо абуты і апрануты — мусіць, 
даўнавата на нагах, а па-другое, не магу зразумець, чаго 

досвіткам трэба бегчы да бабы. Яна ж жыве за лесам, 
за добрыя дзве вярсты ад нас. Яна сама кожнага дня пры- 
ходзіць, спрасоння думаю я, чаго яе клікаць у такую рань! 
Вось і ўчора была, чамусьці не дазваляла маме насіць 
поўныя вёдры, скубці і даваць карове сена, паднімаць 
на прыпек цяжкія саганы, а рабіла ўсё гэта толькі сама. 
Дадому пайшла пад вечар, падакляравала, што назаўтра 
зноў прыйдзе. Паабяцала — дык і прыйдзе. Бегчы па яе 
цяпер няма патрэбы.

— Скажы, што мама... Скажы, што ёй надта блага.
Калі я пачуў гэта, усхапіўся, зірнуў на матчын ложак: 

маці не спала ўжо, ляжала на спіне, лэпала рукамі то 
па твары, то па грудзях і ціха стагнала. Я апранаўся, 
беручы адзенне, што падаваў бацька, і з віною думаў, 
што якраз я матчын непрыяцель, іменна ад мяне цяпер 
яна пакутуе: учора не паслухаўся яе, не прынёс у хату 
дроў, а пабег коўзацца на сажалку. Мама, цяжка дыхаю- 
чы, хадзіла па іх сама. Калі я, адбягаючыся, азірнуўся, 
дык убачыў: маці, трымаючы дровы на руках, запынілася 
ў двары і прытулілася да плота...

Вось яна ўскрыкнула. I з болем, з адчаем.
Я захваляваўся, таму паслухмяна ўсунуў босыя ногі 

ў гумовікі, ушчапіў на галаву аблавушку і выйшаў з 
бацькам на двор. Было яшчэ сапраўды цёмна, не відаць 
ні лесу, ні поля. Толькі на ўсходзе выплывала светлень- 
кая ранішняя палоска, непакоілася і, здаецца, хвалявала 
душу. Чамусьці там, на ўсходзе, я адчуў, нібы ўбачыў, 
ціхую, напалову замёрзлую рэчку (на ёй з краёў тоўсты 
лёд, праз яго ўдзень ледзь-ледзь відаць чырвона-жоўтае 
дно, усыпанае маленькімі бліскучымі каменьчыкамі), 
адчуў халодную, залітую талай вадой сенажаць, а на ёй 
два рудыя стагі сена, якія не паспелі перавезці. Уявіў 
ціхі і халодны лес, яшчэ з тоўшчаю снегу. I мяне ад цемені, 
ад уяўленняў, што і як цяпер на дварэ, прабралі дрыжыкі. 
Няўжо мне на самай справе прыйдзецца адлучыцца ад 
цёплай хаты і бегчы ў цёмны і халодны свет?

У нізкім, атуленым ноччу хляве цяжка задыхала ка- 
рова, а ўслед за ёю забляяла авечка. Нібы абудзіўшыся, 
галасіста запеў певень. Здаецца, ніколі я не чуў, каб ён 
меў такі моцны голас.

— Ужо другі,— прамовіў бацька, ідучы да сабачай 
будкі,— Адвяжу Гузіка, пабяжыш з ім. Трымай за ланцу- 
жок. Смялей будзе. Хоць баяцца няма чаго...

Ён падышоў да будкі і, пазвоньваючы зашчапкаю 
аб дрот, адвязаў і ткнуў мне ў рукі ланцужок.

— Ну, бяжы, сын,— падштурхнуў у спіну,— He бой- 
ся. Цяпер ціха. Усе спяць.

Сабака, пацёршыся аб мае гумоўцы, падскочыў, штурх- 
НУЎ У грудзі пярэднімі нагамі, а пасля пацягнуў з двара. 
Я падаўся за ім, нічога не бачачы. Але неяк трапіў у брам- 
ку, з яе — за хлеў і на дарогу да лесу.

У полі яшчэ халадней: цягне стылым ад зямлі і павя- 
вае ў твар колкі вясновы вецер. Снегу тут ужо няма — 
счарнеў за сакавік, растаў на ваду і сцёк. Мясцінамі, дзе 
ніжэй, трымаецца толькі лёд — стары, яшчэ асенні, ска- 
мянелы за зіму,— блішчыць удзень на сонцы і нехаця 
слязіцца — танчэе і асядае; маладзенькі, вясновы лядок, 
што сабраўся ўночы на лужынах, тонкі, нямоцны, хрумс- 
ціць, як намерзлая папера, і ломіцца пад нагамі. Удзень 
паднімеш які кавалачак, танюсенькі і празрысты, як 
шкло, і доўга не патрымаеш: хутка растае ў цёплых 
руках, і халодныя, аж пякучыя, кроплі цякуць у рукаве, 
халодзяць...

Чым бліжэй быў лес, тым больш расла ў маёй душы 
трывога, мацнеў страх. Лес цёмны, як адна густая чор- 
ная сцяна, толькі цьмяна нават не бялеецца, а шарэецца 
ў ім вузенькаю палоскаю дарога. Мне яна амаль не ві- 
даць, бягу, куды вядзе сабака. Але, здаецца, усё роўна 
дарогу адчуваю добра: помню кожную ямінку, узгорачак, 
помню кожны камень, ядлоўцавы куст на ўзбочыне. На- 
бліжаючыся да Ваўкавенькі, я затаіўся, аж замёр: тут 
для мяне самае страшнае месца. Па-першае, сюды зво- 
зяць палае быдла, а па-другое, тут адразу пасля вайны 
лютавалі пакінутыя нямецкія аўчаркі, нападаючы часамі 
нават на людзей, а цяпер, як кажуць, шныпараць ваўкі. 
Праўда, тых людаедных аўчарак пабілі ў аблавы, ваўкі 
не асмельваюцца кідацца на чалавека, але ўсё роўна каля 
гэтай Ваўкавенькі заўсёды боязна. 3 усіх тутэйшых 
мясцін тут самы страшны куток.

Там, у Ваўкавеньцы, і тут, у бары, ціха, толькі чуваць 
мае крокі і ціхенькае рэха, што коціцца ўслед. Я стараюся 
бегчы яшчэ шпарчэй: баюся і ваўкоў і рэха. Я не хачу, 
каб яно мяне дагнала, накрыла нейкім, як мне здаецца, 
цёмным і таямнічым кажухом і панесла з сабою далей, 
у блізкую Налібацкую пушчу, дзе, гавораць, сноўдаюцца 
і лясныя чэрці. Я заплюшчваю ад страху вочы і імчу за 
сабакам, ды так хутка, што часамі наступаю яму на лапы. 
Але думаю, што бягу памалу: уперадзе яшчэ ладны кава- 
лак дарогі, далёка да бабулі, а маме цяжка... Высіль- 
ваюся, але паддаю шпаркасці.



Калі нарэшце мінаю лес, невялікае поле і прыпы- 
няюся ля бабулінай хаты, мне няма чым дыхаць. Адчу- 
ваю: памлелі ногі, сасмягла ў роце, а сэрца маё, здаецца, 
б’ецца не ў грудзіне, а цісне на горла. Цяпер, думаю, 
не толькі бегчы, але нават скрануцца з месца не здолею.

Стукнуў раз-другі кулачком у знаёмыя дзверы — ба- 
буля (нібы яна ўвесь час стаяла ў сенцах) амаль тут жа 
спытала, хто гэта, і адчыніла дзверы. Здаецца, і не здзіві- 
лася, што я так рана прыбег да яе.

— Баяўся? — запытала, зачыняючы за Гузікам і мною 
дзверы, і, абапіраючыся на кавеньку, пачыльгікала ў 
хату.— Прадаваў дрыжыкі?

— Не,— зманіў я, здзіўляючыся, што бабуля ўсё пра 
мяне ведае і што яна ўжо не спала. Вунь ужо ў валёнках, 
у доўгай сукенцы і ў цёплай хустцы. 3 печы весела 
асвятляе хату агонь, скачуць гарачыя сучкі.

— I я сёння, унук, раней устала,— кажа бабуля, 
ідучы да печы.— Сон адзін сасніла... Дык і чакала, што 
ты вот-вот прыляціш... Аж сон мой як у руку,— папра- 
віла дровы ў печы, адышлася,— Дык што там з тваёю 
маткаю? Ляжыць або ходзіць? Стогне ці крычыць?

Я зноў здзіўляюся, што бабуля і гэта ведае, адказваю. 
Толькі ўмоўчваю, што не памог учора маці, не прынёс 
дроў, дык і наклікаў бяду.

— Калі не крычыць і не лямантуе, дык надта спяшац- 
ца не будзем,— кажа бабуля,— выпалім у печы і пойдзем. 
Паспеем. Тое, можа, будзе ў полудзень, a то і пад вечар...— 
Усміхнулася.— Ведаеш, жэўжык, што сёння ў вас будзе, 
ці не ведаеш?

Я паціснуў плячыма. Адчуў: холадна ў ногі. Усё ж 
трэба было нацягнуць на іх шкарнэткі ці абгарнуць ануч- 
камі, дык так не настылі б у гумовіках. Але я не зважаю 
на холад, гадаю: а іпто сёння ў нас будзе?

— Сёння ў вас прыбавіцца сям’я,— растлумачвае ба- 
буля,— дасць бог хлопчыка ці дзяўчынку...

Цяпер я ўспамінаю, што маці з бацькам даўнавата 
ўжо жартам папытваюцца ў мяне, ці хачу, каб «купілі 
сястрычку». Я адказаў, каб купілі. Добра, смяяліся яны, 
«будзем збіраць на яе грошы». Можа, яны і збіралі гро- 
шы на дзяўчынку, доўга не куплялі яе, і я пакрыху забы- 
ваўся на тыя размовы. I вось на табе — сёння заявіцца 
ў нас ці хлопчык, ці дзяўчынка! Адкуль? Хто прынясе 
ці прывязе? Я і задумаўся і заадно чамусьці разгубіўся, 
адчуў трывогу: дагэтуль я толькі быў у сям’і, а хутка 
будзе і яшчэ нехта...

464



— Ты вырас, ужо дзяцюк,— сказала бабуля і прысе- 
ла на драўляную канапку, што стаяла непадалёку ад 
печы,— сем годзікаў маеш. Па-добраму, час ужо мець 
твайму бацьку і маці і другое дзіця. На гэтым жа свет 
стаіць... Адно дзіця — гэта яшчэ не дзіця... Але як будзеце 
жыць, не ведаю. Ратоў, клопатаў прыбаўляецца, а... Ды 
маці нікуды надта не адвернецца, нічога не зробіць, 
будзе сядзець ля калыскі. Бацька адзін усё не выстран- 
чыць. Баюся я, што цяжка вам будзе, не скора яшчэ вы 
станеце на ногі... Лягчэй, канечне, было б, каб не гэтая 
вайна. Каб не такія страты. Каторы ўжо год пасля яе 
ідзе, а людзям цяжка акрыяць...— уздыхнула.— Ды што 
я, старая, тлумлю табе, дзіцяці, галаву?! Дай бог, каб 
новай вайны не пыхнула, каб здароўе ва ўсіх было — 
неяк жыць будзеце. Як і ўсе людзі.

...Калі мы, спяшаючыся, дайшлі да нашай хаты, вы- 
плыла чырвонае сонца, калюча і холадна асвяціла неба- 
край. Бабуля Зося ішла ўсё ж націху, бо кульгала, пры~ 
падаючы на адну нагу, дык ногі мае зусім закарчанелі 
ў гумовіках.

Маці ляжала на тым жа ложку, толькі цяпер была ней- 
кая доўгая, на ўсю пасцель, зірнула на нас, калі мы ўвай- 
шлі, і заплюшчыла вочы. Я заўважыў, што ў яе пасмяглыя 
вусны, сухія, аж патрэсканыя, як зімою ў мароз. Твар 
яе здаўся мне надта белы, нібы палатно.

— Ну, што тут у вас? — запытала з парога бабуля 
ў бацькі, высокага, плячыстага, цяпер чамусьці вясёлага.

— Ды во! — сарамліва ўсміхнуўся ён і паказаў рукою 
на калыску, што стаяла пры матчыным ложку. Чаму яна, 
гэтая калыска, апынулася тут, у хаце? Дагэтуль жа ля- 
жала на гарышчы!

— А я ж, дурная, лічыла, што яшчэ рана...— забе- 
давала бабуля, падалася да калыскі. Нагнулася, паху- 
кала на рукі, узяла штосьці на рукі.

Прыгледзеўшыся, я заўважыў, што яна трымае белы 
скрутак і з яго, гэтага скрутка, відаць невялікі тварык. 
Дзіця! Маленькае дзіця! I адкуль яно ўзялося?

— I хто ж? — запытала бабуля, разглядаючы дзіця- 
чы тварык, дзе былі маленечкія губкі, носік, заплюшча- 
ныя вочкі. Бровак, здаецца, не было. А можа, яны і былі, 
ды надта светленькія.— Хлопец ці дзяўчынка?

— Дзяўчынка,— лагодна, радасна адказаў бацька, 
без ніякага сораму выціраючы старым ручніком брудныя 
ад сажы рукі. Гэта ён, мусіць, паліў у печы: з яе падня- 
бення шугаў агонь аж у комін.

— Ну і добра,— парадавалася і бабуля,— Няхай расце 
здаровенькая,—усміхнулася, пазіраючьі на мяне.— Ідзі 
зірні, унучак, і ты некалі гэтакі быў. Толькі я тады пама- 
гала табе на свет заявіцца. А гэта так абмылілася...

Я падышоў і бліжэй абгледзеў загорнутае ў чысцень- 
кае прасцірадла дзіця.

— Сястрычка твая,— сказала бабуля.— Ужо не адзін 
каласок будзеш на свеце. Ужо вас будзе двое... Здаецца, 
будзеце падобныя. Кірпаносенькія і з шырокімі шчоч- 
камі...— паклала дзіця ў калыску, падышла да нявесткі: — 
Як ты чуешся, Янінка?

— Добра,— ледзь чутна прашаптала маці.— Мне ця- 
пер лёгка.

— Ну і дзякуй богу. Можа, усё на шчасце будзе...— 
сказала бабуля.— Але я сабе не дарую, што гэтак абмы- 
лілася...— зірнула на нявестку, але тая нічога не сказа- 
ла, толькі аблізнула сухія вусны,— Зараз, Янінка, зараз 
усё самі зробім. Ты, сын,— павярнулася да майго баць- 
кі,— прынясі ў хату ночвы. Выпаласкаем. А ты, унучак, 
не стой блізка каля маленькай, не дыхай на яе. Яна ж 
яшчэ кволенькая, ты можаш яе і застудзіць, і...

Мне не лёгка было чуць, што магу зрабіць гэтаму 
дзіцяці нейкую шкоду. Я ж не заядлы шкоднік. Маці 
ляжала з заплюшчанымі вачыма; бабуля і бацька заміту- 
сіліся туды-сюды, а на мяне нібы забыліся. Калі я схацеў 
выйсці на двор, бацька прыкрыкнуў:

— Зачыняй скарэй дзверы! He напускай холаду!
Ён не толькі азваўся строга, але і яшчэ зірнуў так 

непрыхільна, што я палічыў сябе нікому не патрэбным. 
Апынуўшыся на двары, я злавіў і навязаў Гузіка, а пасля 
падаўся за хлеў. Хацеў пабыць там адзін і заадно пача- 
каць, калі будзе ехаць у вёску дзядзька Янусь, мамін 
брат.

Дзядзька Янусь — а ён едзе на працу якраз такою 
часінаю — добры, жартаўлівы, спагадны. Ён кожны раз 
прыносіць мне нейкія гасцінцы. Штодня ён падвозіць 
мяне на калёсах, садзіць ля сябе і дае «кіраваць». Звы- 
чайна я моцна трымаюся за лейцы, кірую, але кожны раз 
здзіўляюся, чаму такая вузкая дарога: конь кідаецца з 
абочыны на абочыну. Дзядзька ж толькі пасміхаецца 
і кажа, што каня не трэба тузаць — ён і сам умее выбіраць 
дарогу.

Я стаяў ля сцяны хлява і ўзіраўся ўдалеч. I дача- 
каўся свайго. Вунь паказаўся на пагонцы белы конь.

Я пабег яму насустрач. Дзядзька Янусь паспагадае, пры- 
лашчыць. Ен не такі строгі, як бацька, ніколі на мяне 
не крычыць. Сёння ён, можа, нават возьме мяне з сабою. 
У Ніўнае.

У Ніўным ужо з паўгода быў калгас, і нашы хутар- 
скія мужчыны часта хадзілі туды глядзець, як жывуць 
«калхознікі», а таксама і ў заробкі. Дзядзька Янусь, 
лічы, увесь вольны час быў там, памагаў брату-ніўнян- 
цу — вазіў з іхняга калгаснага лесу дровы да «хаткі», 
дзе варылі калгасным цялятам і коням бульбу, каб пад- 
мяшаць яе ў сечку. Я ўжо часта ездзіў з ім у Ніўнае, 
заходзіў да другога дзядзькі па матчынай радні, Ан- 
тося.

Дзядзька Антось — не карэнны ніўнянец. Сям’я яго, 
жонка і двое дзяцей, жыла да нядаўняга часу паблізу нас 
у зямлянцы. Але дзядзька Антось не захацеў жыць болей 
на хутары, «корпацца, як крот, і свету божага не бачыць», 
схадзіў да ніўнянскага старшыні калгаса, дамовіўся з ім 
і пераехаў туды, уступіў у калгас і стаў конюхам: казалі, 
коней любіў ён змалку.

Дзядзька Антось, відаць, расказваў старшыні, што 
мой бацька каваль, бо на днях той, Вятроў, высокі, ву- 
саты, у вайсковым касцюме, але без пагонаў, з адным 
пустым рукавом, што быў заткнуты за рэмень, прыяз- 
джаў да нас і ўгаворваў, каб і бацька перабіраўся ў 
Ніўнае, працаваў кавалём, перавёзшы туды нашу «ку- 
старную» кузеньку, агораную бацькам і дзедам яшчэ да 
вайны.

Я слухаў і пазіраў на старшынёву, некалі зялёную, 
а цяпер пабялелую, гімнасцёрку з медалямі, здзіўляўся, 
як іх шмат, з зайздрасцю аглядаў яго выцвілую фураж- 
ку, дзе не было зорачкі, а бачылася толькі на яе месцы 
плямінка і дзірачка. Вятроў быў заклапочаны, худы, 
пахмурны, ледзь не прасіў бацьку: «Кавалі нам надта 
трэба, бо даюць трактар, сеялкі, плугі, а правіць іх няма 
каму, бо ўсе нашы кавалі прапалі за вайну. А ты што тут, 
на хутары, будзеш рабіць і што заробіш? Хутаранец 
добра табе не заплаціць, калі ты яму сякеру ці серп склеп- 
леш. Бо работы процьма, а плата малая...»

Бацька згадзіўся, што тут яму работы шмат і за- 
робкі малыя, ён не супроць працаваць у іхнім калгасе. 
Ведаў, што там яму будзе «разгарненне», але бедаваў, 
што тут у яго хата і будзе нямала клопатаў, калі яе рас- 
кідаць, перавезці ды злажыць. А памагчы надта няма 

каму: сваякі самі будуюцца. Чужых мужчын таксама 
надта не паклічаш, лічы, усе вакол са сваімі клопатамі. 
Ды і жонка, казаў, «на россыпе».

— Можаце прывозіць сваю работу мне сюды. Згаво- 
рымся, думаю, пра плату,— сказаў яшчэ бацька.— А куз- 
ню перадам ужо тутэйшаму калхозу, бо і ў нас, кажуць, 
сёлета ён будзе...

Старшыня шкадаваў, што не можа цяпер памагчы 
пераехаць і пабудавацца, хоць бы, гаварыў, усім ніўнян- 
скім удовам агораць хаціны, паспрыяць выбрацца з зям- 
лянак.

Я калі бываў у Ніўным, дык спярша заварочваў на 
канюшню, да дзядзькі Антося. Памагаў яму карміць ко- 
ней — разносіў па загарадках сена, вотруб’е, найболей 
стараўся даць чаго-небудзь смачненькага жарабяткам, 
але дзядзька вельмі не дапускаў да іх: баяўся, каб мяне 
не ўбрыкнулі кабыліцы. Даваў мне лёгкую работу: прай- 
сці па калідоры і пазакладаць жэрдкі ў стойлах, а ў за- 
гарадках самых памаўзлівых коней забіць над жэрдкамі 
ў дзюркі калочкі.

Пад вечар, калі быў у канюшні, дзядзька садзіў мяне 
на рахманага Ангора, і мы ганялі на раку паіць коней. 
Пакуль коні вярталіся — ішлі яны спакойныя, цяжкія 
ад вады, апусціўшы галовы, не брыкаліся і не гулялі, 
як хвілін колькі таму,— валасы ля пыс абмярзалі, звісалі 
тоненькімі лядзяшкамі. Тыя дакраналіся адна да адной 
і ціхенька пазвоньвалі... Мне цяпер зноў захацелася ў 
Ніўнае! Да дзядзькі Антося, да коней!

...Убачыўшы мяне, дзядзька Янусь прыпыніў каня 
і, здаецца, не то са здзіўленнем, не то строга агледзеў 
мяне з галавы да ног...

— Ты куды гэта, хлопец, навастрыўся?
— Да вас,— адказаў я, здзівіўся, чаму ў дзядзька- 

вых рудаватых вачах не блішчыць агеньчык, чаму няма 
на поўных вуснах усмешкі, чаму не кратаюцца пад кір- 
патым носам вусікі.

— А чаму ты такі выскачыў? — запытаў ён.— Без 
кажушка? Ды вунь,— паказаў на калашыну, што выеха- 
ла з гумоўца,— нага голая? Ты што — набасяка?

Я збянтэжыўся, апусціў галаву.
— Ну, хадзі сюды,— запрасіў дзядзька, а пасля і па- 

садзіў каля сябе на сене.— Расказвай, што там у вас 
выйшла. Дзе бацька, маці?

— Сёння ў нас дзяўчынка...— сказаў я, не ведаючы, 

468



як вытлумачыць усё тое, што робіцца сёння ў нашай 
хаце і ў маёй душы.

— А! — дзядзька ўсміхнуўся, прытуліў мяне і абгар- 
нуў крысом свайго кажуха.— Правароніў бусла?

Я змаўчаў. Гадаў: калі і дзе правароніў я нейкага 
бусла?!

— Ёсць, хлопец, адзін такі бацян, які ніколі не адля- 
тае на зіму ў вырай, а і зімой і летам разносіць па хатах 
малых дзяцей. He зачыніў учора юшкі, вось той бацян 
сёння вам і ўкінуў дзяўчынку...

Я счах: напраўду ўчора не зачыняў юшкі, бо дагле- 
джваў грубку бацька. Ён, бацька, мусіць, наўмысна не 
зрабіў усё так, як трэба, даў волю таму буслу...

У хаце бацька з бабуляй мылі ўжо ночвы. 3 іх курэ- 
лася пара.

— Ох і людзі! — зноў зажартаваў дзядзька. 3 паро- 
га.— Пакідаюць нанач юшку незачыненую! — павітаўся, 
пашыбаваў да калыскі. Але не нагнуўся, зірнуў здалё- 
ку.— 0, якая брыдкая! He мог той бацян лепшую знайсці! 
Прынёс абы-што...

— Дзе ты дзеўся? — запытаў у мяне бацька.— Бя- 
ры во хвошч, шаруй ночвы.

— Во-во! — паківаў галавою дзядзька.— Папаўся ты, 
пляменнічак. Цяпер мый ночвы, а хутка будзеш стойма 
стаяць каля калыскі і калыхаць гэтую каралеву. Цяпер 
найперш будуць калаціцца па ёй. Што смачнейшае, леп- 
шае — усё трапіць ёй, а не табе...— зноў паківаў мне 
з дакорам.— I куды ты, хлопец, глядзеў? Гэта ж трэба: 
так правароніць!

2

Растрывожыў мяне дзядзька Янусь. Я стаў назіраць, 
чым жа смачным будуць карміць малую? Што мне за- 
станецца? Дасюль, калі трапляліся цукеркі-падушачкі, 
булачка, дык былі найперш мне. А цяпер, выходзіць, 
дастануцца ёй.

Праз колькі дзён я ўбачыў, што маці дзяўчынку ні- 
чым далікатным яшчэ не корміць, дае толькі пасмактаць 
грудзі. Я не вытрываў і спытаў аднойчы, калі будуць 
даваць ёй якія-небудзь прысмакі альбо тое, што цяпер, 
ашчаджаючы, ядзім самі, з трывогаю думаючы пра заў- 
трашні дзень.

— Падрасце — будзем падкормліваць, — адказала Ma
ni.— Папільнуй, каб кот не залез у калыску, а я схаджу 
Ў хлеў.

«Глядзі во яе! Няма як пабегчы да Антоніка, пагу- 
ляць»,— думаў я, стоячы каля калыскі і назіраючы, як 
дзяўчынка спіць і цмокае маленькімі губкамі. Я ўсё бо- 
лей разумеў: праўду казаў дзядзька. Цяпер давядзецца 
меней гуляць — болей стаяць вось тут, каля калыскі.

— Мама,— спытаў я праз тыдзень-другі,— а ці забі- 
рае бусел маленькіх дзяцей назад?

— Ты баішся, што ў нас не будзе Ганечкі? — усміх- 
нулася яна.

— He. Хай ён забірае яе, не трэба яна нам...— ска- 
заў я, пакутуючы ад рэўнасці. Маці цяпер, здаецца, лю- 
біла мацней гэтую дзяўчынку, а не мяне.

— Чаму ты хочаш аддаць сястрычку? — пачала да- 
пытвацца яна.— Ты лянуешся пастаяць каля яе ці крыху 
пакалыхаць? Вынесці на двор полкі ці прынесці іх у хату? 
Ці яна табе зусім не дарагая? He мілая?

Я прамаўчаў. Можа, ужо і па-мужчынску стрымаўся 
расказваць пра свае накуты.

— Буслік мой! — прытуліла маці мяне да сябе.— 
Бацян дзяцей назад не забірае. Ён яшчэ нам некалі бра- 
ціка і сястрычку прынясе. Хочаш?

— Не,— амаль крыкнуў я.
— Чаму, сынок? — здзівілася, a то і аж спахмурне- 

ла маці.
— He хачу...
— Ох, сынок! — уздыхнула маці.— Няўжо ты любіш 

толькі самога сябе? Няўжо не можаш палюбіць сястрыч- 
ку ці новых сястрычак і брацікаў? Калі так, дык гэта 
вельмі кепска. Трэба любіць сябе, але яшчэ мацней трэба 
любіць маці, бацьку, бабулю, сястрычку і браціка. Хто ж 
ты будзеш адзін, толькі сам сябе любячы?! Самалюбец, 
нядобры чалавек. I цябе ніхто любіць не будзе. Дык бу- 
дзеш пакутаваць усё сваё жыцейка...— прытуліла мяне 
да сябе.— Ох, мае вы дзеці! Дай бог, каб вы былі здаро- 
венькія, радаваліся адно аднаму. Большага шчасця для 
сябе, маці, я не хачу і хацець не буду... Будем жывыя ды 
здаровыя, дык і ўсё будзе добра...

Я, канечне, усяго не зразумеў, што хацела сказаць 
мне маці, але рашыў: гэтая Ганька няхай ужо будзе ў 
нас, а вось яшчэ раз дапусціць да коміна бусла няможна. 
Зноў укіне дзіця. Я штохвіліны прасіўся на двор і, коль- 

кі дазвалялі мне, быў там, паходжваў і выглядваў, ці не 
ляціць бацян са скруткам у дзюбе. Пакажацца — пра- 
ганю, няхай вяслуе да суседзяў, у іх даўно няма малень- 
кіх дзяцей... Але бусла не было, і я адчуў, што не дапіль- 
ную яго. Укіне яшчэ адно малое, калі адвярнуся куды, 
дык давядзецца калыхаць і яго. I не толькі гушкаць... 
Думаў-думаў я, як пазбавіцца бяды, і нарэшце надумаў- 
ся: трэба накрыць комін зверху — бусел ніяк не ўкіне дзі- 
ця. 3 заміраннем сэрца залез аднойчы я на страху і на- 
крыў комін кавалкам дошкі.

Хітрасць маю, канечне, выявілі адразу ж, як толькі 
дым не пацягнуўся ўгору, а паплыў на хату.

Маці расказала пра ўсё бацьку. Ён слухаў яе, пасмі- 
хаўся, а яасля пачаў дакараць мяне:

— Эх ты, вартаўнік! Скора ў школу ісці, а розуму 
вялікага яшчэ няма...

— Ён жа яшчэ дзіця...— пачала заступацца за мя 
не маці.

— Дзіця, а вось нечага надумаўся! I чаму ты не хо- 
чаш яшчэ браціка ці сястрычкі?

— Нам і так мала есці,— насупіўшыся, адказаў я,— 
Скібу хлеба мама цяпер дзеліць на чатыры кавалкі, 
а тады будзе рэзаць на пяць альбо шэсць...

] бацька і маці — а мы пры гэтай размове сядзелі 
разам за сталом, вячэралі — нібы замерлі. Ііеразірну- 
ліся.

— Па-сталаму ўжо - разважае... — бацька перастаў 
усміхацца, апусціў галаву, нібы саромеючыся пазіраць 
мне ў вочы.— Колькі яшчэ, маці, у нас засталося жыта?

— Сам жа ведаеш, чаго пытаешся? — адказала яна.— 
На раз змалоць. А ўперадзе — лета... Пакуль тое новае...

— Да новага далёка...— уздыхнуў бацька, пацёр да- 
лоняй лоб, твар, адклаў лыжку. Выпіў кубак вады, a 
пасля закурыў. Сядзеў пры печы на столачку і маўчаў, 
пускаючы дым у комін.

— Тата,— я падышоў да яго, відаць, несвядома адчу- 
ваючы, што сапсаваў бацькам настрой,— буду хадзіць 
з вамі ў кузню. Буду памагаць зарабляць хлеб.

— Мой ты памочнік залаты! — падышла маці і зноў, 
у каторы ўжо раз за апошні час, прытуліла мяне,— Ды 
выжывем неяк, не прападзём, калі не такое выцерпелі...

У кузні горача, млосна: спякотна на дварэ і паддае 
цяпла агонь. Я сяджу на калодзе, кручу за ручку, пад- 
дзімаю горан і здзіўляюся: як трывае ля самага пекла 
бацька? Твар яго чырвоны і чорны ад гарачыні і вугалю; 
на поце, што выступіў буйнымі кроплямі на лбе, блі- 
шчыць полымя; бацька зрэдзь аблізвае сухія губы ды 
выцірае рукавом кашулі са лба пот, пакручвае доўгімі 
абцугамі жалеза, горне на яго вугаль, пасля бярэ рукою 
чырвоны вугалёк і запальвае даўяо патухлую піпку, што 
трымалася дагэтуль у куце рота. Я ўжо ведаю: ён будзе 
паварочваць у агні жалеза, пасыпаць яго жоўценькім 
пясочкам да тае часіны, пакуль яно не стане белае, не 
заструменіць уверх іскрамі,— тады бацька выхапіць белы 
пякельны кавалак, кіне яго на кавадла — і яны хопяцца 
з дзедам Васілём біць малатамі. Б’юць яны моцна, з усяе 
сілы, ляцяць па баках толькі гарачыя пырскі. Я тады 
закрываю рукавом твар — каб не апаліла.

Калі жалеза пачырванее, а мясцінамі на ім пакажуц- 
ца і чорныя пляміны, што неўзабаве будуць адлушчвац- 
ца і ападаць, бацька зноў суне яго ў агонь, закурыць ад 
вугалька, дзед Васіль сядзе і будзе адпачываць, а я зноў 
буду круціць кола і думаць, што хутка мне ісці ў школу, 
што мяне будуць вучыць чытаць і пісаць і я, калі папро- 
сіць бабуля, буду складаць лісты яе сынам, што жывуць 
недзе на свеце, а пазней, калі *закончу школу, паеду ву- 
чыцца на лётчыка.

Яно так усё і было. Тое ж рабілі бацька, дзед Васіль, 
пра тое ж думаў і я. Задумаўшыся, толькі не заўважыў, 
калі бацька выхапіў з агню белы кавал, кінуў яго на ка- 
вадла. Апомніўся, выйшаў з забыцця тады, калі мне па 
грудзіне сцебанулі гарачыя пырскі.

...3 полудня дзед Васіль не вярнуўся. Зайшоў яго сын 
і сказаў: стары занямог, злёг у пасцель. Яны з бацькам 
паспелі, праўда, выкаваць сякеру, засталося яе толькі на- 
тачыць і загартаваць.

— Можа, мы з табою павострым? — спытаў у мя- 
не бацька.

Я колькі разоў круціў тачыла, калі вастрылі нажы, 
сярпы, і было няцяжка, але цяпер трэ было драць новую 
шурпатую сякеру, таму яе будуць прыціскаць — круціць 
тачыла тады пад сілу сталаму мужчыне, а не мне. Але 
я не мог адмовіцца, нічога не сказаў бацьку, моўчкі на- 

472



ліў у карыта вады і падышоў да каменя, узяўся за ручку.
Бацька спачатку не прыціскаў, і я круціў легкавата, 

пазіраў нават і любаваўся, як мокне камень, цячэ па ім 
вада, здзіраюцца жвірынкі, але так трэба всльмі доўга 
тачыць, і таму бацька прыціскае мацней сякеру — у 
мяне адразу млее рука. Я часта мяняюся, кручу то левай, 
то правай і хутка выбіваюся з сіл. Бацька стараецца 
памагаць мне адною рукою, але ўсё роўна я знясільваю- 
ся, і мне становіцца няміла гэтая работа, не хочацца 
новых ботаў, касцюма, што падакляравалі мне купіць, 
хочацца толькі пакінуць круціць гэтае праклятае тачыла. 
Але трэба круціць і круціць. Ад пакуты, ад адчаю мне 
хочацца аж плакаць.

Можа, я зморшчваўся, можа, і па нейкай іншай пры- 
чыне бацька адчуў, што мне цяжка, перастаў прыціскаць 
сякеру.

— Цяжкі кавальскі хлеб? — усміхнуўся. I тут жа 
сам адказаў: — Нялёгкі, сын. Але працы, і лёгкай і цяж- 
кай гэтаксама, не трэба баяцца. Праца і гартуе, і кор- 
міць. Праца з чалавека робіць чалавека. Без працы чала- 
век — не чалавек... Ну, мацуйся! — Падбадзёрыў: — Да- 
вядзём да ладу гэтую сякеру — будзе табе на новую ву- 
шанку... Хочаш мець харошую шапку?

Я, канечне, хацеў, бо ў мяне няма людской аблавуш- 
кі: са сваёй старой я вырас, а бацькава мне яшчэ вялікая, 
налазіць на вочы. Ды і бацькава вушанка зношаная, 
павыціраная: яшчэ тая, што падарылі вайскоўцы колькі 
гадоў таму, калі ішлі на захад.

Я разумею, што хапае работы і бацьку: кожны дзень 
людзі прыносяць і прывозяць правіць плугі, зубіць сяр- 
пы, рабіць сякеры, нажы, каваць калёсы. Да яго нават 
заязджаюць ніўнянскія шафёры і трактарысты: бацька 
мой, як кажуць, «майстра на ўсе рукі». I стараецца ўсё 
зрабіць — і людзям памагчы, і зарабіць. Таму я моўчкі 
зноў кручу тачыла, зноў знясільваюся, перамагаю свае 
пакуты, адчай, цярпліва чакаю, калі гэтая сякера будзе 
навостраная.

— Ну, сядзь, адпачні,— у самы цяжкі для мяне мо- 
мант кажа бацька, і я саджуся, адсопваюся, а ён круціць 
тачыла сам,— Ці, можа, збегай да свайго Антоніка, 
пагуляй крыху з ім.

Хоць рукі мае нібы анямелыя, калоцяцца, цягне са- 
праўды марсянуць адгэтуль, пабегчы на рэчку, пакупац- 
ца з сябрукамі ды спакойна паляжаць на цёплым жоў- 

тым пясочку, але я неўзабаве падняўся і стаў зноў кру- 
ціць тачыла, нагінацца і заплюшчваць ад стомы вочы, 
чамусьці бачыць жоўта-зялёныя іскры і адчуваць, што 
кружыцца галава. Аднак я стараўся ніяк не паказаць баць- 
ку, што мне цяжка, a то ён, як адчуваў, мог болей і не пад- 
пусціць да тачыла, круціў бы і тачыў сам...

...Ніхто не ведае маёй радасці, калі я ўбачыў, што 
сякеру мы ададралі, яна стала белая, вострая. Праўда, 
я ведаў, што работа яшчэ не скончылася, зараз трэ будзе 
зноў ісці ў кузню, я пачну паддзімаць агонь, круціць 
кола і не чуць сваіх памлелых рук, а бацька ўсадзіць 
сякеру ў жар, будзе грэць, пасля выхапіць з агню і пачне 
шоргаць у пясок, апускаць пакрышку ў ваду — гарта- 
ваць. Пасля яшчэ трэ будзе вастрыць яе...

4

Вяртаемся дадому мы позна, калі пачынае астываць 
цёплы пясок, душнаватае паветра, а ў полі бярэцца раса, 
студзіць ногі. Я іду побач з бацькам, маўчу, адчуваючы 
на плячах астуджаны пот, стомленасць, ведаю, што хутка 
мы прыйдзем дадому і я пачну паліваць ваду бацьку на 
яго чорныя, вымазаныя вуглём і жалезам рукі, а пасля 
буду мыцца я, і мне, як роўнаму, будзе паліваць бацька. 
Пазней крышку буду смачна есці і моцна спаць.

Я не доўга гуляў з сястрычкаю, да якой пачаў прывы- 
каць, бо да нас пераехала бабуля, цяпер жыве з намі 
і гуляе з унучкаю, а я стаў працаваць. Я пакуль што 
замяніў дзеда Васіля. Паддзімаю агонь, зублю сярпы.

Іду і ўспамінаю, як зусім нядаўна зубілі сярпы. Рабіць 
гэта нялёгка, хоць і цікава: бацька кладзе на дзве калоды 
стальны роўны вал, ложыць на яго гладка вытачаны 
серп і настаўляе зубілца, а я часта-часта, з аднолькавай 
сілай, б’ю па ім малатком. Спачатку ў мяне не выходзіла: 
ці біў моцна і рассякаў вастрыё сярпа, ці то стукаў слаба 
і зубы былі нявострыя. Часта ўгоджваў бацьку па паль- 
цах, набіваў сінякі, бацька аж войкаў ад болю, крычаў, 
але хутка я прызвычаіўся — зубікі атрымоўваліся роў- 
ненькія і востранькія. Кабеты, як жалі, не маглі нахва- 
ліцца гэтымі сярпамі і чамусьці за іх болей хвалілі мяне, 
чым бацьку...

— Падбіўся, малады каваль? — спытаў бацька, па- 
клаў мне на плячо цяжкую руку. Ён маўклівы, засяро- 

474



джаны, як працуе, а калі падыходзім да хаты, ажыў- 
ляецца, жартуе.

— Не,— адказваю.
— Прагаладаўся?
— Не,— зноў гавару я па-мужчынску, хоць ужо 

даўно смокча ў жываце, цякуць слінкі, аж баліць у роце, 
але я каваль, загартоўны чалавек, я не сусед — аднаго- 
дак Антонік, які гуляе цэлымі днямі ў «коні», лепіць 
гліняныя домікі ці пячэ пясочныя аладкі, плача, калі 
застрэміць нагу ці ўджыгне яго пчала. Мне няма часу 
гуляць, мне трэба памагаць бацьку ў кузні, памагаць 
зарабляць хлеб... Я не плачу, калі мая рука трапіць пад 
малаточак, замлее ад болю, пасінее; не бядую, што ў мя- 
не звініць у вушах ад стуку.

Антонік не ведае, як удараюць малаткі, а я знаю: 
пудовы малацішча б’е глуха, а маленькі малаток, што 
часцей гуляе па кавадле, ляскае дробна, бацька выладжвае 
ім усялякую «тонкую» работу — клепле сярпы, нажы, 
шылы.

— Малайчына! Цярплівы! — сціскае мой плячук 
бацька.— Калі чалавек цярплівы, трывалы, дык усякае 
ліха, усякую трасцу паадолее...

£н сказаў гэта і змоўк. і я маўчаў. Ужо блізка нашая 
хата, дык нашы думкі, мусіць, цяпер найперш ужо пра яе. 
Бацькава кузня стаіць непадалёку, тут, на хутары, дзе 
да вайны жыў ён і сам. Калі ў блакаду хату спалілі, 
бацька з маці перабраліся сюды, да дзеда, а кузня заста- 
лася на ранейшым месцы. Вось нам і даводзіцца хадзіць 
на працу за добрую вярсту.

Я іду і гадаю, чым будзе карміць нас сёння маці. 
Відаць, наварыла бульбы — тая яшчэ маладая, цверда- 
ватая ды мылкая, але есці ўжо можна. Яе добра пасы- 
паць соллю і есці сухама ці нашчыпаць зялёнага пер’я 
цыбулі і кусаць з ёю. А можа, маці сабрала малака, па- 
ставіла на стол яго, кіслага?

Я сам здзіўляюся, чаму гэтае лета думаю шмат пра 
ежу. Ці таму, што ў нас даўно выйшла сала і мы не ядзім 
скваранага, ці таму, што працую, трачу нямала сілы, 
ці таму, што лепшае — смятану, тварог — пакідаюць най- 
перш для сястрычкі. Я ўздыхаю: забыўся ўжо, калі ўво- 
лю з’еў і чорнага хлеба — адрэжа маці лусту, дасць, 
а бохан загорне ў белы ручнік і пакладзе на паліцу, 
напамяне, каб без яе не чапалі...

У дварэ нас чакала маці — невысокая, паўнаватая, 
здаецца, пахарашэлая за апошні час.

— Я ўжо ўсе вочы праглядзела,— гаворыць нам 
абодвум з усмешкаю.— А вас усё няма і няма. Думала: 
заначуеце ў той кузні...

Бацька маўчыць, і я маўчу. Тады маці са словамі: 
«Ах, мае вы дарагія работнікі!» — абдымае і цалуе ў 
шчокі аднаго мяне, хоць я цяпер вельмі хацеў, каб мама 
прылашчыла і бацьку: ён шмат працуе, цэлы дзянёчак 
махае молатам, пацее ля агню, лічы, не выходзіць з куз- 
ні, а мяне адпускае паляжаць на траве ці збегаць на 
рэчку...

— Ну, што вы сёння зрабілі? — пытаецца маці і 
сёння сама палівае нам на рукі цёплую ваду.

Мы з бацькам намыльваем змылкам рукі, крэкчам 
і не спяшаемся адказваць. Раней, да працы ў кузні, я не 
вытрываў бы, адразу пахваліўся б, але цяпер маўчу, ней- 
кая стрыманасць, a то нават і кавальскі гонар не дазва- 
ляюць быць хвальком.

— Ды заробім скора Стасю на боты, — першы падае 
шчаслівы голас бацька.

— Малайцы! — радуецца маці.— I я вас сёння добра 
пачастую...

Мы заходзім у паўзмрочную ўжо хату, садзімся за 
стол. Маці высыпае з гаршчочка ў глыбокую місу гара- 
чую бульбу, пара з якой шыбуе пад столь, і ставіць мала- 
сольныя гуркі. Як убачыў бульбу, гуркі, дык у мяне так 
пацякла ў рот слінка, што я перастаў стрымлівацца, быць 
«сталым», накінуўся на ежу. He чакаў ніякіх іншых 
ласункаў. Ды якія яшчэ трэба прысмакі, калі на стале 
бульба, гуркі?! Вунь як усё смачна!

— Для нашых мужчынак я яшчэ нештачка маю,— 
усміхнулася маці, узяла з паліцы невялікі апольчык 
сала. Што ні кажы, сёння ў нас сапраўды ласункі на 
вячэру!

Маці адрэзала ад апольчыка два роўныя скрылікі, 
падала мне і бацьку.

Я добра ведаю, што гэтае сала чужое і што яго будуць 
берагчы. На заскварку. Бачу: маці і бабуля сала не ўзялі, 
хрумстаюць гуркі і запіваюць бульбу гурочным расолам, 
і хоць часта гавораць, што посная, нетрывалая гэта яда, 
але сёння задаволеныя. Толькі наша Ганька не радуецца, 
не засмучаецца, спіць сабе ў калысцы.

— Мама, дзе вы ўзялі сала? — спытаў я, калі крыху 
збіў голад.

— Вы зарабілі,— адказала яна.— Занесла сёння Пёт- 

рыкавым серп, што вы змайстравалі, вось і далі. Так што 
ты ўжо наш карміцель...

Я не то ўсміхаюся, не то бянтэжуся: так мне добра 
на душы. I тут жа думаю, што, канечне, і бабуля і маці 
гэтаксама хацелі б пакаштаваць сала, і я ўзяў нож, адрэ- 
заў ад свайго кавалачка і ім па скрылічку.

— Еш сам, сынок,— адмаўляецца бабуля.— Мы тут, 
пры доме... А вы ж у кузні. Ды табе расці трэба...

I бацька, як толькі цяпер я заўважыў, не еў сала, па- 
зіраў на мяне і лагодна пасміхаўся, адрэзаў два кавалачкі, 
падаў іх кабетам, хоць яны нізавошта не хацелі браць. 
Узялі толькі тады свае долі, калі бацька прыстрашыў, 
што і ён не будзе есці.

5

Студзень выдаўся вельмі халодны — мяцелісты і ма- 
розны. Раніцай, калі ўзыходзіла вялікае чырвонае сонца, 
няможна было выйсці з хаты. Ад холаду, здаецца, агнём 
гарэлі шчокі. Сталі мерзнуць куры, нават у байцаватага 
нашага пеўня, які мала каму дасць спакойна прайсці па 
двары, счарнеў, зваліўся набок грэбень.

Пакуль я заходзіў у вёску, у школу, намярзаўся так, 
што не мог на першым уроку пісаць: пальцы былі як 
калочкі, не трымалі ручку.

Праўда, удзень мароз адпадаў, лагоднеў ад зіхоткага 
сонца. Калі падыходзіла часіна вяртацца са школы дадо- 
му, сонца ніжэла, чулася слаба, дык мароз зноў дужэў, 
набіраўся лютасці. Заадно ніжэла, шарэла неба, пад- 
хопліваўся і нёсся аднекуль сіберны вецер — і пачынала 
круціць, гнаць па полі замець.

У адзін з такіх дней я вельмі намёрзся. Маці папра- 
сіла, калі буду ісці са школы, зайсці ў магазін і купіць 
газы, дала для гэтага велікаватую бляшанку. Пакуль 
магазіншчык адпусціў людзей, пайшоў са мной і другімі 
пакупнікамі ў склад і наліў нам газы, сябрукі мае пайшлі 
дадому.

Разлічыўшыся за газу, я ўбачыў, што магазіншчык 
дае мне яшчэ некалькі капеек здачы. Яе, праўда, не ха- 
пала нават на сто грамаў цукерак-падушачак. Я трымаў 
у далоні гэтыя капейкі і доўга стаяў ля прылаўка і вы- 
цікоўваў, што б купіць за іх салодкага, таго, чаго мне 
так хочацца, але чаго трапляе вельмі мала.

— Давай...— калі мы засталіся адны, кіўнуў на маю 
сціснутую ў кулак руку пажылы вусаты, у белым за- 
бруджаным халаце, надзетым наверх кароткага кажушка, 
магазіншчык. I калі я падаў яму тыя капейкі, ён, не 
ўзважваючы, даў мне ўзамен рудавата-белы пернік.

Мне тут жа, у магазіне, хацелася ўкусіць гэты ласу- 
нак, а на дварэ — увогуле з’есці. Але я падумаў, што яго 
з ахвотаю з’ела б і Ганька. Каб яна хутчэй расла, маці 
прыкормлівала яе і сталаю ежаю. I я ўжо не шкадую, 
што прысмакі цяпер найперш трапляюць Ганьцы: яна 
вельмі міленькая, прыемна мне смяецца, радуецца, калі 
я вяртаюся са школы. Я ўжо не ўяўляю, як бы мы жылі, 
каб у нас не было яе. Таму я не еў перніка, нёс яго да- 
дому. Толькі адзін раз адкалупнуў ад яго, цвёрдага, што 
камень, кавалачак белага люкеру, узяў у рот і аж заплю- 
шчыў вочы ад задавальнення...

За вёскаю, на голым полі, вецер памацнеў, апякаў 
твар, рукі, калені, лез пад палітцо, перашытае з баць- 
кавага старога шыняля, дзьмуў у шыю, і яе не грэў нават 
бела-чорны каўнер.

3 каўняром гэтым была цэлая гісторыя. Маці, як 
сшыла мне палітцо, доўга не ведала, з чаго пашыць да 
яго каўнер: не было дома ніводнай аўчынкі. Думала-ду- 
мала і мелася прышыць суконны, мулкі каўнер. Бацька 
ж браўся злавіць дзеля гэтага зайца, ставіў петлі ў гумне 
ля сена і лубіну, але зайцы ў тыя петлі не лезлі. Маці 
перастала верыць у бацькаву ўдачу і пашыла ўжо сукон- 
ны каўнер, збіралася прышыць яго, але бацька амаль у 
апошнюю хвіліну не дазволіў: адразу пасля Новага года 
нечакана ад штодзённых сутычак з пацукамі паў наш 
гладкі кот.

— Добрая поўсць...— агледзеўшы ката, сказаў баць- 
ка.— Някепскі можа быць каўнер... Мяккі і цёплы... 
I дармовы...

— Гаворыш абы-што, аж слухаць не хочацца,— змор- 
шчылася маці.— Абсмяюць людзі, праходу дзіцяці не да- 
дуць. Няма за што купіць людскі каўнер, дык няхай па- 
ходзіць без каўняра.

— He бяда,— стаяў на сваім бацька,— Калі пачнуць 
ужо прыглядацца, скажам, што каўнер з заморскага зве- 
ра... А з заморскага не смяюцца...

...Вось тады я, апрануты ў доўгі, але цёплы шынялёк 
з «заморскім каўняром», маючы на руках суконныя ру- 
кавіцы, і змёрз, несучы дадому бляшанку з газаю. I рукі 

мяняў: адной нёс, другую грэў у кішэні, але выратавац- 
ца ад холаду не мог. Калі падышоў да хаты, дык пальцы 
зусім зайшліся, і я не вытрываў, заплакаў.

Можа, вось так, са слязамі, і ў хату зайшоў бы, каб 
не ўбачыў у акне маму. Яна трымала пад пахі загорнутую 
па грудзі старою дзяружкаю Ганьку, і яны абедзве пазі- 
ралі на мяне. Ганька смяялася, падскоквала, ледзь не 
вырываючыся з матчыных рук, радасна махала ручка- 
мі — яна ведала ўжо сваіх, родных.

Я, усё яшчэ плачучы, усміхнуўся, строс з закарча- 
нелай рукі рукавіцу, дастаў з кішэні і паказаў Ганьцы 
сям-там абшчыпаны, але ўсё ж, лічы, цэлы і, галоўнае, 
салодкі пернік...

КРЫЧАТЫ

1

Чуў я раней у сваім налібацкім краі, як знаёмяцца 
чужыя людзі:

— Адкуль самі будзеце?
— 3 Налібак.
— А я Хлябовіч, з Янковіч...
Толькі не помню, каб пахваліўся хто, што ён з Кры- 

чатоў — за вярсту якую схаваўся за нашым мястэчкам, 
за Шабуневым лесам, такі невялікі хутарок, хат дзесяць, 
не болей. Спытаюць незнаёмыя крычатоўца, дзе жыве,— 
ніколі не прызнаецца, скажа: стаіць яго хата «непадалёку 
Рудні, Янковіч ці Пільніцы»...

Месца, на якім аселі Крычаты, і добрае, і нядобрае: 
жывуць людзі на беразе шырокай ракі. У ёй многа шчу- 
пакоў, ментузоў, плотак — хапае круглы год і свежай 
рыбы і сушанай, самі ўволю ядуць і прадаюць, добрую 
капейку бяруць. He ведаюць людзі гора і на сена: месца 
ля іх нізкае, мокрае, не скора высушваецца — расце 
трава ў пояс, пахкая, ядкая. I коні ахвотна ядуць і ка- 
ровы.

Але ў крычатоўцаў мала ворыўнай зямлі: вясною вы- 
ходзіць з берагоў рака, залівае поле; вада стаіць да чэр- 
веня, не дае ні араць, ні што лапатаю пасадзіць. A то 
ворыва забірае лес — ля самага хутарка накідваецца, пры- 
жываецца самасейка, а воддаль уросся, укамліўся бор 

Налібацкай пушчы. Дровы, ягады, грыбы блізенька, хоць 
лапатаю грабі, а зямлі, каб зрабіць добрыя грады ці па- 
садзіць бульбу, няма.

3-за гэтай зямлі яшчэ раней, за панамі, не хацелі 
нашы местачкоўцы браць крычатовак, а дзяўчат з вёскі 
нельга было зацягнуць да іх на хутар. Удавалася ў мяс- 
тэчку якая бедная ці брыдкая дзяўчына, дык пасміха- 
ліся: «Табе толькі за крычатоўца ісці...»

Вось так гадамі чужыя людзі абнеслаўлялі гэты 
лапік зямлі, пасміхаліся, забываліся пра яго. Успамі- 
налі, калі выходзіла сваё сена і трэ было дакупіць ці 
ўзяць у іх рыбы, мёду або піва, якое ўмелі рабіць толькі 
на гэтым хутарку. Бралі і стараліся, каб ніхто пра гэта 
не ведаў... I благая слава трымалася, ліпла да крычатоў- 
цаў, як смала...

Як і я помню ўжо, у Крычатах да самага калгаса не 
было ні школы, ні магазіна, з іх хутара ніхто не выву- 
чыўся на настаўніка, урача, самае вялікае — налоўчва- 
ліся хлопцы рабіць бочкі, шыць касцюмы ды кажухі, век 
цягаліся па свеце па заработках, прыставалі ў прымы, 
каб пакінуць меншым зямлю, а самім сесці на жончыную.

Праўда, казінцы (так яшчэ завуць крычатоўцаў) 
амаль усе ўмелі добра спяваць і іграць на цымбалах, 
гармоніках. Калі паблізу бывала якое вяселле ці веча- 
рынка, казінцы тады хадзілі каралямі: ігралі іхнія бая- 
ністы і цымбалісты, і тады іх паважалі, нават зайздросці- 
лі, бо і танцоры былі яны спраўныя, люба глянуць было, 
як яны танцуюць. Вальсамі ды полькамі іхнія хлопцы 
стамлялі дзяўчат, танцавалі падоўгу, прыспеўвалі, ска- 
калі, траслі валасамі, грукалі ботамі, і ніхто з імі не мог 
параўнацца.

Праходзілі танцы, і забывалася гэтая павага, нават 
адчувалі гэта і нашы дзеці-янкоўцы і не толькі помнілі, 
але і часта крычатоўцам-аднакласнікам стараліся не даць 
пра гэта забыцца.

Яны хадзілі ў нашу пачатковую школу, то мусілі 
часцей, чым нашы, падмятаць у класе, не старацца на 
ўроках добра адказваць і не атрымліваць пяцёрак; калі 
гулялі ў хованкі, ім даводзілася часцей шукаць, а не 
хавацца.

У нашай школе самы старэйшы і дужы быў Мішка — 
стараста другой змены. 3 раніцы вучыўся першы і трэці 
клас, пасля полудня — мы, другакласнікі, і большыя.

Мішка быў высокі, плячысты, пад носам у яго ўжо

чарнеліся вусы — ён яшчэ да вайны адзін ці два гады 
вучыўся ў польскай школе, «нямала пастаяў на коленках 
у кутку». Дома ён араў, касіў, піў з мужчынамі гарэлку, 
на вечарынках агрызаўся са сталымі хлопцамі, не «па- 
пускаўся», каб над ім так жартавалі. як над намі, на га- 
доў восем меншымі за яго. Ён і ў школе не надта слухаўся 
маладой настаўніцы, часта даводзіў яе да плачу, і тая 
пасылала каторага з нас, каб мы паклікалі Мішкавага 
бацьку. Але мы, гэўрыкі, як ён дражніў нас, не хадзілі 
і не клікалі: баяліся Мішкі. 3 ім дружылі толькі пера- 
росткі Пятро і Віця, але гэтаксама надта не пярэчылі 
яму.

2

...У той лютаўскі дзень яны завяліся з-за сцежкі. 
Праўда, яе спачатку не было: пакуль мы вучыліся, вецер 
круціў і перасыпаў снег, гнаў па полі, залізаў ім санную 
дарогу, і нам трэ было ісці па цальнягу.

Мішка, Віця і я жылі на другім ад школы канцы 
вёскі, і нам ладны кавалак дарогі выпадала ісці разам 
з крычатоўцамі, бо мы хадзілі не вуліцаю (так было да- 
лей), а па полі, напрасткі. Вось, калі выйшлі на голае 
поле, Мішка і пагнаў крычатоўцаў таптаць сцежку, а сам 
цягнуўся па іх слядах і падганяў: «Ну, ну, гэўрыкі!»

Крычатоўцы, усе дробныя, нядужыя, спачатку па 
слухаліся, як і заўжды, мяняліся па чарзе, ішлі след 
у след, але хутка стаміліся і сталі прасіцца падмяніць 
іх, але Мішка нават і слухаць не хацеў пра гэта, піхаў 
іх у плечы і гнаў наперад. Тады яны адмовіліся ісці пер- 
шымі, збіліся ў кучку і плакалі, пагражалі, што раска- 
жуць настаўніцы.

Мішка пасміхаўся, абы-што гаварыў, з месца не кра- 
таўся, стаяў, сціскаўся ад холаду, калючага ветру, цёр 
халодныя шчокі і загадваў крычатоўцам падавацца. 
Я не вытрымаў холаду ды гэтай гыркатні і, абышоўшы 
ўсіх, памкнуўся таптаць сцежку, але Мішка хапіў мяне 
за плячо, прыцягнуў да сябе, прасіпеў: «Што — шкода 
іх стала? Эх ты, гэўрык!..»

Цямнела, хацелася есці, было холадна, але Мішка 
і не думаў здавацца, усё сыкаў: «Ану пайшлі, казіне». 
Калі яны так і не падаліся, ён узвярэў, накінуўся на іх 
і стаў матлашыць сумкаю. Хлопцаў паваліў, панатыкаў 

кожнага тварам у снег. Пасля кінуўся да маленькай 
Камці — адзінай дзяўчынкі-крычатоўкі,— піхнуў яе, ха- 
піў жменю снегу, хацеў нацерці ёй твар, але яна павалі- 
лася і так жаласна зірнула на яго, што я сумеўся, у мяне 
сцялася ад страху сэрца, і я ледзь не заплакаў. Але Мішка 
сціснуў снег на лядзяшку і пляснуў ёй у твар Камці. 
Яна заплакала, з носа паказалася кроў.

— Бандзюга! — крыкнуў я.
— Ну, ты! — Мішка вызверыўся на мяне, вылупіў- 

шы вялікія, па яблыку, вочы,— Калі так, то смалі першы. 
Я цябе...

Я не чакаў, пакуль крычатоўцы падбяруць вытра- 
сеныя з кішэняў ручкі ды гумкі, пайшоў пракладаць 
сцежку, глыбока правальваючыся і набіраючы ў боты 
снегу.

— Які жаласлівы! Смаркаты гэўрык! — гудзеў ззаду 
Мішка, ужо на мне спаганяючы злосць,— Будзеш такі 
добранькі, дык яны цябе заганяюць... Але каб дома маў- 
чаў, як нічога і не было. Папробуй толькі пахваліцца!..

Дома я звычайна расказваў маці пра ўсё, што было 
за дзень у школе, паказваў, якую атрымаў адзнаку, за 
што мяне пахваліла настаўніца. Але на гэты раз прамаў- 
чаў, нічога не прамовіў, бо добра ведаў: маці не пахва- 
ліла б за тое, як мьг абышліся сёння з Камцяю. А яе плач 
не выходзіў з маіх вушэй, у вачах стаяла, як толькі за- 
плюшчуся: Мішка б’е лядзяшкай Камці ў твар...

Ноччу мне снілася, як мы ішлі па цальнягу, гналі 
перад сабой казінцаў, піхалі іх у снег. I мне здалося, 
што я ўдарыў Камцю ў твар лядзяшкаю, разбіў ёй губу... 
Я крычаў спрасоння і ўскакваў, так мне было страшна — 
маці колькі разоў уставала і супакойвала мяне.

Назаўтра, калі я падняўся раненька, сон не выхо- 
дзіў з галавы: я не чакаў, калі да мяне зойдуць Мішка 
і Віця, пайшоў у школу адзін. Плёўся і бачыў, што кры- 
чатоўцы ўчора ці першая змена сёння панапісвалі на 
снезе абы-што пра нас, янкоўцаў,— выводзілі пальцамі 
ля сцежкі. Я добра ведаў, што Мішка не даруе ім гэтага, 
будзе помсціць, і каб ён не прачытаў іхніх абраз, не пры- 
дзіраўся, каб зноў не дасталося Камці, стаптаў нагамі 
надпісы.

Калі сустрэўся з крычатоўцамі ў школе, яны злава- 
ліся, не гаварылі, не прынеслі сушаных яблыкаў і пло- 
так; Камця, як толькі пайшла дамоў першая змена, не 

зірнула на мяне, спырскала і пачала падмятаць падло- 
гу — была сёння дзяжурная.

Хлопцы, баючыся пылу, выйшлі на двор. Я застаўся 
ў класе, глядзеў на Камцю, невысокую, чорнавалосую, 
адзетую ў сінюю сукеначку і белы фартушок, і яна ўсё 
болей мне падабалася. Я жахаўся: як Мішка мог учора 
падняць на яе руку? Пасля падышоў да яе і сказаў:

— Давай памагу.
— Я сама,— сказала Камця і не дала мне веніка.
А мне так хацелася паспачуваць ёй; каб яна згадзі- 

лася, дала венік, а сама пастаяла, паглядзела, мне, зда- 
ецца, намнога было б лягчэй. Камця старалася не гля- 
дзець на мяне, і гэта зусім засмучала.

— Я папрашу Мішку, дам яму што-небудзь, і ён 
больш не будзе цябе прымушаць ісці першай па цальня- 
гу,— сказаў я.— Ты маленькая...

— Я не меншая за цябе,— запярэчыла, з крыўдаю 
зірнула на мяне Камця.— У адзін клас ходзім. Я дома 
бульбу абіраю, падлогу мыю.

— А я дровы рэжу і калю,— тут жа, не падумаўшы, 
зманіў я: пілаваць бярвенні бацьку памагаў, але калоць 
іх мне не дазвалялі — баяліся, каб не пасек нагу.

— Мне летам ровар купяць, у трэці клас буду ездзіць, 
а не хадзіць.

Я змоўк: колькі разоў прасіў узяць у магазіне вела- 
сіпед, але бацька не хацеў купляць, казаў, што грошы 
на вартнейшае патрэбны, а ў школу недалёка, можна 
пешшу хадзіць.

У клас зайшоў Мішка, у бацькавых высокіх валён- 
ках і доўгім, да зямлі, кажусе, уваліўся, як стаяк, усу- 
нуўся. Як я і чакаў, спытаў:

— Чаму не пачакаў сёння?
— Бацька раней паслаў,— сказаў я і стараўся не па- 

зіраць на яго.
— Што — не хоча казінка падмятаць? — спытаў ён, 

пагардліва глянуўшы на Камцю, і хацеў, відаць, паця- 
гнуць яе за касу ці піхнуць, бо шэрыя вочы яго нядобра 
бліскалі.

— Падмятае,— апраўдаў яе я.— He называй казінка, 
яна — Камця...

— Камця-мамця! — перакрывіў Мішка,— Казінка... 
Бэ-э-э...

Я сярдзіта зірнуў на яго, і мне не спадабаўся яго кір- 
паты нос, непрыгожымі здаліся адтапыраныя аблавухія 

вушы, яго рукі, што мыліся, мусіць, раз у тыдзень. Ня- 
даўна Мішка так накурыўся, што ля яго няможна было 
стаяць.

— Як вынесці смецце? — спыталася ў мяне Камця, 
і я зарадаваўся, што яна нарэшце загаварыла са мною.

Я хуценька адчыніў сваю сумку, дастаў сшытак, вы- 
рваў з яго ліст і падаў Камці. Яна змяла на гэтую паперу 
пясок і панесла на двор. Здаецца, перад гэтым зірнула 
на мяне і прыемна ўсміхнулася, выходзіла, азірнулася і 
зноў засмяялася.

- Я ім і сёння дам чосу, папру першымі па цаль- 
нягу, хоць і сцежка будзе,— сказаў Мішка, скідаючы 
з плячэй кажух.— Будуць ісці збоку і новую таптаць.

— He трэба,— папрасіў я,— яны і так...
— Што — яны?.. He бойся, жывыя будуць,— сказаў 

ён.— Вось не пайду налета ў школу, паеду вучыцца на 
трактарыста, дык вам, жабянятам, на галаву сядуць. 
А так будуць помніць...

— Будзем таптаць сцежку па калейцы,— сказаў я.
— Што яны табе далі? — скрывіўся Мішка, ён вось- 

вось ад злосці мог ударыць мяне.
— Нічога яны мне не давалі,— прамовіў я.
— Падсунулі, мусіць, непіта, калі заступаешся,— 

загневаўся ён, што я сапраўды мог што-небудзь атры- 
маць. смачнае, а з ім не падзяліцца.

— Няўжо табе была вялікая радасць, калі ўчора на- 
біў Камцю? — спытаў я.

— Жывая будзе,— махнуў ён рукою.— Яны прывык- 
лі, каб іх матлашылі. Гэта вы, гэўрыкі, саплякі, а я помню, 
што я янковец, а яны — казіне.„ Рашыў задачку? To 
давай, перапішу. Малы, але што ў цябе за галава гэтыя 
задачкі рашаць!.. Я б гэтую арыхмеціку зусім выкінуў бы...

...Дамоў мы ішлі моўчкі. Паперадзе, па сцежцы, спя- 
шаючыся, падганяючы адзін аднаго, крочылі крычатоўцы, 
махалі рукамі, толькі сумкі боўталіся па баках. За імі 
пляліся мы: Мішка, Віця і я.

Сёння наша настаўніца зноў плакала ад Мішкі, аба- 
звала яго ў злосці дурнем і сКазала, што яму, такому 
«быку», ужо сорамна хадзіць з дзецьмі ў школу і што ён 
«забраў у яе ўсё здароўе»; яна сёння пойдзе ў сельсавет 
і будзе скардзіцца старшыні. Мішка нават не спалохаўся 
настаўніцы, перад намі сказаў, што наб’е Васіля, які 
ходзіць да яе. Яна выганяла яго з класа, цягнула рукамі, 
але Мішка ўпёрся і не пайшоў.

Цяпер Мішка быў злосны, і я бачыў, што ён хоча 
задрацца з крычатоўцамі: то скажа якое брыдкае слова 
на іх, то пхне ў спіну апошняга, то чарпане наском у снег 
так, каб ён ляцеў пярэднім на галовы.

Крычатоўцы нават не азіраліся, як не бачылі і не 
чулі гэтага, подбегам трусілі да лесу, дзе дарогі нашы 
разыходзіліся. Першая ішла Камця, адною рукою яна 
трымала сумку, прыціскала да бока, другою махала і 
калі прыспешвала, то шырэй ступалі і мы, калі зама- 
руджвала, то ўсе збіваліся, наступалі адзін аднаму на 
ногі. Тады Мішка піхаў у плечы крычатоўцаў, усяк зне- 
важаў іх, лаяўся.

— He трэба,— прасіў я,— не чапай іх.
Камця, пачуўшы гэта, падбягала ўперад, за ёю пры- 

спешвалі хлопцы, і бойка зрывалася.
Ля хвайняку мы разышліся. Крычатоўцы падаліся 

лесам, а мы павярнулі ўправа, ля краёў маладняку па- 
трусілі ў свой край вёскі.

— Казіне, казіне! — крычаў Мішка.— Бэ-э-э!
— Смагаль, смагаль! — нарэшце асмеліліся, азваліся 

і тыя.
— Бэ-э-э! — дражніў іх Мішка і падскокваў на мес- 

цы — страшыў, што пабяжыць за імі.
Тыя аж выцягваліся, так уцякалі.
— Дурань ты! — упікнуў я Мішку.— Вялікі, але 

ДУрань.
— Ты на каго гэта, гэўрык, пляцеш? — Ён падышоў 

да мяне і звузіў вочы.— Ды я цябе адным пальцам... 
Як камара... Я, калі захачу, вашу школу перакулю — 
і не будзеце сваім розумам хваліцца...

Я не спалохаўся, не адступіў, пазіраў яму ў твар 
і бачыў, як дрыжыць яго губа, як ён, дужы, разгубіўся, 
пачуўшы, што я сказаў.

— Дык хто я? — прасіпеў ён.
— Ты — дурань, ты сам ніводнай задачкі не рошыш...
Гэта ўжо яго раззлавала, ён размахнуўся рукою — 

і я са спалохам убачыў, як з яго рукава вылецела прывя- 
заная на гумцы гірка і стала набліжацца да майго твару. 
Я не паспеў ухіліцца — гірка пляснула мне па перано- 
сіцы.

Я нема завыў ад болю, закрыў твар рукою.
— Будзеш ведаць, як агрызацца...— сказаў Мішка, 

як апраўдваў сябе.
Я са злосці, крыўды нагнуўся, схапіў жменю снегу, 

не баяўся, што зноў дастанецца (колькі ўжо баяцца), 
кінуў яго ў твар Мішку.

— Ну ты, гэўрык! — Ён адступіў, закрыў твар ру- 
камі.— He лезь, a то растапчу...— гразіўся, але біцца не 
збіраўся, адыходзіў.— У мяне не паскачаш... Вы павінны 
мяне баяцца... Як агню... А будзеш абзываць — будзеш 
палучаць. Вытры нос... Калі дома пажалішся, то яшчэ 
дам... Заступнік зялёны!..

— Я... Я...— мне хацелася сказаць тое, што думаў, 
але слёзы душылі, нос балеў, і я не мог стрымаць плачу.

Так, плачучы, з крыўдаю і злосцю, мучачыся, што 
нічога не магу зрабіць Мішку, прыйшоў дахаты.

3

Ужо летам, калі мы не хадзілі ў школу, калі ў садах 
акругляліся, трацілі горасць і пачыналі цукравець яблыкі, 
бацька паслаў мяне ў Крычаты. Там я быў часта, хадзіў 
па розных патрэбах, але адзін ішоў туды першы раз. 
Як нашы матлашылі казінцаў у сваёй вёсцы, так і яны, 
залавіўшы нас на сваім хутарку, стараліся адпомсціць, 
не выпусціць цэлымі; калі не наштурхаюць ці не дадуць 
кухталёў, то хоць прабягуць, пастрашаць ды камення 
ўслед нашпурляюць...

Бацька ўкаваў калёсы аднаму крычатоўцу, і вось 
цяпер я ішоў да яго па плату. Тупаў і асцерагаўся, каб 
не злавілі мяне там аднаго і не адлупцавалі, бо не забы- 
ліся, як на днях Мішка ля нашай вёскі перастрэў Тосіка, 
паваліў яго, адабраў торбачку, у якой той нёс з нашага 
магазіна цукар, і насыпаў у яе пяску...

Калі я мінуў Шабунеў лес, выйшаў на луг і ўбачыў, 
што ля крычатоўскага моста купаецца многа хлопцаў, 
я ўзяў ля абочыны і засунуў у кішэні пару камянёў. 
Мяне згледзелі, павылазілі на бераг. Я падрыхтаваўся 
да бойкі.

— Хадзі, Стасік, пакупаемся,— паклікаў мяне Тосік, 
але я мала верыў яго дабраце, думаў, што заманьвае.

Я адмовіўся купацца, стараўся хутчэй падысці да 
моста і перабегчы яго. Азіраючыся, перайшоў і бачыў, 
што гнацца за мною і не збіраюцца. Тады я, адышоўшы- 
ся, прысеў, каб мяне ніхто не бачыў, і выкінуў з кішэні 
камяні.

Калі я забраў плату і вяртаўся дамоў, мяне сустрэла 

Камця. Здаецца, яна падрасла за лета, стала высокая, 
загарэлая, леташняя яе сукенка была маленькая.

— Дзе ты быў? — спытала яна.
Я прызнаўся.
— А мне ровар купілі,— пахвалілася яна.
У мяне такіх радасцей не было, таму я прамаўчаў.
— У Прудах школу адкрылі,— сказала яна,— I мы 

будзем хадзіць не да вас, а да іх, бо туды бліжэй.
Я пачуў гэта і засумаваў, што мы не будзем больш 

бачыцца, што цяпер ужо могуць крыўдзіць яе прудзяне 
і ніхто, можа, за яе не заступіцца.

— Пачакай мяне,— прамовіла яна і пабегла ў сваю 
хату, хутка вярнулася і несла ў руках лусту батона, на- 
мазанага мёдам.

Белы хлеб мы елі толькі па святах, а так мама пячэ 
па нядзелях сухарыкі.

— На,— сказала Камця і падала лусту,— Бяры, у 
нас многа булак.

Я ўзяў і са смакам пачаў уплятаць, хоць шкадаваў: 
ніяк не мог выхітраваць, каб мёд быў на лусце і яго 
з’ядаць, бо ён цё'к па пальцах і капаў на зямлю.

— Хочаш пакатацца на ровары? — спытала Камця.
— Хачу,— сказаў я.
— Прыходзь заўтра, таты і мамы не будзе дома, то 

мы і пакатаемся. Прыйдзеш?
— Прыйду,— з радасцю прамовіў я.
— Прыходзь, толькі Мішкі не бяры з сабою. Я не дам 

яму катацца...
— Я яму нічога не скажу,— паабяцаў я.

Толькі што перастаў ліць, як з дзіравага мяха, дождж. 
Рассунуліся, пасвятлелі на небе шэрыя хмары — павід- 
нела, стала высокае блакітнае неба. Прыпякло і прыпа- 
рыла.

Камця і я сядзелі ля рэчкі, глядзелі, як блішчыць 
на сцяблах асакі вада, збіраецца ў кроплі і падае долу. 
Яшчэ нядаўна мы былі ў хаце, сцішана сядзелі і са спо- 
лахам слухалі, як лютаваў, ляскаў гром, жудасна паліла 
неба маланка, як ліло — здавалася, затопіць усё на свеце. 
Калі пацішэла, пакацілася навальніца кудысьці за Налі- 
бакі, мы выбеглі з хаты і гойсалі па цёплых лужынах, 
пырскаліся, абліліся з ног да галавы вадою, а пасля пры- 
беглі сюды, на пясчаны бераг крычатоўскай ракі. Тут 

мы часта ўжо гулялі, ляпілі з мокрага пяску домікі — 
«школу, магазін, хаты».

Я пазіраў на Камцю і бачыў: за лета яна добра папра- 
вілася. Як хадзіла ў школу, была бледная, тоненькая, 
як сцяблінка, цяпер пачырванела, налілася сілаю, зда- 
роўем. Вельмі пекная стала, глядзіш, і нельга наглядзец- 
ца. Ды яшчэ гэтыя вочы — сінія-сінія, зірнеш — і сэрца 
замірае. I голас яе мне падабаецца — мяккі такі, тонень- 
кі, гаворыць — ручаёк па каменьчыках бурлікае...

— Стаська, ты такі няўмека,— кажа Камця.— Рас- 
таптаў хатку цёці Зосі і страху са школы сарваў. Ці ты 
вучыцца не хочаш?

— Хачу,— збянтэжана кажу я.
— А чаму тройкі маеш?
— Таму,— насупіўся я, нічога не сказаў болей, апус- 

ціў галаву долу, пасля разбурыў нагамі «школу».
— А я буду вучыцца на настаўніцу,— усміхнулася 

Камця.
Я маўчаў.
Яна падсела да мяне:
— Стаська, як вырасцем, .мы з табою будзем жа- 

ніцца?
— He ведаю,— прамовіў я.— У вас сваіх хлопцаў 

многа, яны цябе возьмуць.
— Я за іх не хачу ісці замуж,— сказала Камця.
— Чаму? — абрадавана спытаў я.
— Яны б’юцца, за валасы цягаюць,— прызналася 

яна,— я не хачу з імі дружыць. А ты не б’ешся, за нас, 
крычатоўцаў, заступаешся. Ці і ты будзеш насміхацца?

— He,— запэўніў я.
— Але ты мяне ўсё роўна не возьмеш,— сказала з 

жалем Камця.
— Чаму? — я ледзь не пакрыўдзіўся.
— 3 вашай вёскі нашых не бяруць,— прамовіла 

яна.— Вы — местачкоўцы... А мы... Мы — казіне...
— Я вазьму цябе.
— Праўда? — узрадавалася і яна.— I бацькі баяцца 

не будзеш?
— Не,— зноў запэўніў я і захваляваўся: бацькі я 

пабойваўся. Ён не крычаў так многа, не бедаваў, як 
маці («0 божа! Нашто мне гэта гора на галаву!»), калі 
я рабіў блага, ён гаварыў разок і, калі было не так, браўся 
за папружку... Вось і думаў я, ці дазволіць ён мне ажа- 
ніцца з крычатоўкаю Камцяю, бо сапраўды дасюль з на- 

шай вёскі ніхто з імі не парадніўся...— Калі тата не да- 
зволіць, то я маму папрашу. Яна добрая...

— Мы будзем жыць у нас,— сказала Камця.— Я пры- 
выкла тут.

— I я прывык да сваіх Янковіч,— прамовіў я, і мне 
стала шкода роднай вёскі.

— А як пажэнімся, будзем разам гуляць? Ці ты захо- 
чаш камандаваць мною?

— Не,— сказаў я і адчуў на сваім твары цень.
Падняў галаву: перад намі стаяў Гаптар — Камцін 

бацька — малы, няголены, злосны. Ступіў і патаптаў 
сваімі ботамі нашыя «хаткі».

— Дык вось чаго сюды ходзіць пан местачковец...— 
сказаў ён, і я ўбачыў, што ён п’яны, стаіць і хістаецца, 
не можа ўтрымацца на нагах. Рэдкія валасы яго апалі 
на лоб, рукі ён трымаў у кішэнях штаноў і растапырваў 
іх у бакі. Час ад часу ён ікаў, плюскаў вачыма.

Я ўскочыў.
— Вы... Каб нагі тваёй тут не было,— ён зноў ікнуў, 

аж трасянуўся.— Мне вы... Пасміхаецеся век... Вон,— 
ступіў, пагразіў рукою,— вон, не магу бачыць.

Я сарваўся з месца і куляю памчаўся дадому.
— Дзе ты гэта бываеш? — накінулася на мяне маці, 

калі ўбачыла, задыханага, у двары.
Я не сказаў, дзе быў.
— Гойсае недзе, а тут хоць разарвіся: дзіця плача, 

з рук не злазіць, нешта трэба зрабіць па гаспадарцы, свінні 
развярнулі загарадку і вылезлі... Ды ў школе людзей 
збіраюць, відаць, будуць у калгас запісваць, то трэба 
схадзіць.

— Мама,— калі яна крыху паспакайнела, спытаў 
я,— чаму крычатоўцы горшыя за нас?

— Чаго гэта яны горшыя? — здзівілася яна.—Людзі 
як людзі.

— А чаму з іх смяюцца? — спытаў я.
— Смяецца той, хто розуму не мае,— сказала маці,— 

Гэта ўсё з некаляшняга... Тады, за панамі, яны бядней- 
шыя былі, меней зямлі мелі. Цяпер усе роўныя. I яны 
і мы скора будзем калгаснікамі.

— А ты не будзеш смяяцца з іх? — хвалюючыся, 
запытаў я.

— Я ніколі, сынок, не смяялася, бо і сама такая была, 
ні кропелькі не багацейшая,— ёказала маці, і я зарада- 
ваўся: значыць, і з Камці не будзе пакепліваць, дазво- 
ліць, каб мы пажаніліся.

Мне вельмі хацелася схадзіць у Крычаты, сустрэцца 
•з Камцяю і расказаць ёй пра гэта. Але я баяўся яе бацькі, 
які нечага неўзлюбіў мяне, і не пайшоў. Сумаваў, кож- 
нага дня хацеў убачыць Камцю.

4

Хутка, калі трэ было на днях ісці ў школу, я пачуў 
ад людзей, што Гаптар прадаў хату, скаціну, сабраўся 
з’язджаць з Крычатоў.

— Можа, і добра робіць чалавек,— гаварыла маці 
бацьку,— паедзе ў горад і жыць як усе будзе... А тут 
нялёгка яму: Мішуковы яшчэ за палякамі не аддалі 
замуж Манькі — пасумаваў нямала... Хоць яна плача ця- 
пер, што не пайшла за Гаптара, можа, шчаслівейшая была 
б, a то яе Стэфусь — багацей — у паліцыі быў, свет ёй 
і дзецям завязаў. Ды і надакучыла, відаць: крычатовец 
ды крычатовец... Маладыя не такія ўжо, не разбіраюць, 
хто адкуль. А старыя... Такі ўжо гонар!.. Хоць цяпер 
каторыя крычатоўцы, каго не спалілі ў вайну, лёпей за 
нашых жывуць.

Мне вельмі хацелася ўбачыць Камцю, я перасіліў 
свой страх і пабег у Крычаты.

Гаптар, паголены, у вычышчаных старых хромавых 
ботах, у белай кашулі, зашпіленай на верхні гузік, выно- 
сіў з хаты клункі і лажыў на воз. Там ужо ляжалі мяхі 
з мукою, цабэркі, стаяў куфар, абвязаны вяроўкаю. На 
мяне Гаптар нават не зірнуў.

Заплаканая, папраўляючы на галаве хустку, выйшла 
з хаты невысокая, гарбаценькая гаспадыня, абаперлася на 
частакол і загаласіла.

— Сціхні! Горш не будзе. Такое ўжо дабро пакідаем 
і славу...— абураўся Гаптар.

— Што не было, а свой куточак.
— А ты дзе там? — крыкнуў гаспадар,— Ідзі са сваім 

кавалерам развітайся, бо паедзем ужо. He развітацца 
няможна: местачковы кавалер!

— Зусім здурэў,— папракнула яго жонка.
— Хіба няпраўду гавару? — незалюбіў Гаптар, са 

злосцю зірнуў на жонку.— Даўся Мне іхні гонар!
— Калі што было...
3 сенцаў выйшла Камця. Падышла да мяне і нічога 

не магла сказаць. Сёння яна была бледная, худзенькая, 
зусім нямоглая. Стаяла і плакала.

3-за сенцаў выбег рудаваты сабачка, жаласна скуго- 
ліў і цёрся гаспадыні аб ногі. Тая дастала з кішэні акраец 
хлеба і падала яму. Шчанюк нават не нагнуўся да куска, 
глядзеў на кабету і скуголіў.

— I шчаня ростань чуе...— зноў заплакала жанчына.
— Ну, скарэй...— ужо не са злосцю, а спакойна ска- 

заў Гаптар, адвярнуўся, нацягнуў брылёўку на вочы.
— На, на памяць,— прамовіла Камця і падала мне 

невялікі, загорнуты ў паперу ад шпалераў пакуначак.
Я ўзяў падарунак і не мог сказаць ні слова. Маўчала 

і Камця, толькі з яе вока выкацілася і паплыла па шчацэ 
празрыстая, як расінка, слязіна. Нешта ў душы маёй 
перавярнулася, заныла, і я не вытрымаў, заплакаў. Яшчэ 
мацней загаласіла і Камця.

— Ну, пайшлі, дачка, на воз,— падышоў і ціха ска- 
заў Гаптар.— Усё роўна ехаць трэба...

— Камця і вы, цёця, я ніколі нічога благога не скажу 
на Крычаты,— прамовіў я.

— Дзякуй, сынок,— пацалавала ў лоб гаспадыня.— 
Будзь шчаслівы і не забывай нас. I будзь заўсёды такі 
разумны... Дасць бог, яшчэ ўбачымся...— яна ўзяла Кам- 
цю за руку і павяла да воза.

Нечакана падышоў да мяне Гаптар, падаў моўчкі 
руку, моцна паціснуў маю, не прамовіў і слова, зноў 
хутка-хутка пайшоў да калёс. Я зусім разгубіўся, стаяў 
і глядзеў, як яны паселі — гаспадар уперадзе, спіною 
да мяне, а жанчыны прымасціліся ззаду, тварам сюды.

Гаспадар цмокнуў, махнуў лейцамі, і конь крануўся. 
Заляскалі на возе цабэркі, зацерлася аб атосу пярэдняе 
кола, правае задняе кола было зусім крывое, ківалася 
ў бакі і шмаравала па лястцы.

Жанчыны сталі махаць рукамі — сваёй хаце і, відаць, 
мне. Следам за імі бег і шчанюк.

Я, разгублены і заплаканы, стаяў на чужым пустым 
двары і адчуваў, як штосьці вялікае, дарагое, моцнае 
выплывае з маёй душы, імкнецца туды, за лес, у якім 
схаваўся нагружаны клункамі воз...

КАСЦЮМ

— Ідзі, мурза, вымыйся,— зласнавата сказала мне 
маці,— такога бруднага з сабою не вазьму, не хачу, каб 
чужыя людзі смяяліся ды пальцамі паказвалі.

Я даўно ведаў, куды збіраецца ісці сёння мама, вель- 
мі хацеў пайсці з ёю і цяпер моўчкі выслухаў, як яна 
папракала мяне. Я знаў, што другім разам дасталося б 
ад маці матуза па спіне ці яна прыстрашыла б: калі я такі 
непаслухмяны, неахайны, то пакараюць — абстрыгуць 
маю чупрыну, будзе галава голая, як бубен, і ніколі мне 
новага, людскага чаго не купяць. Словам, з гэтай часіны 
возьмуцца за мяне, бо далі неразумную патолю і я стаў 
вялікім раздуронцам...

Але маці цяпер не напомніла гэтага, не пастрашыла, 
і я ўзрадаваўся, пабег да студні, выцягнуў вядро вады. 
Выліў яе ў доўгае і глыбокае карыта, адарваў галінку 
палыну і адагнаў пчол, якія пачулі вільгаць і прагнулі 
асвяжыцца, лезлі да вады, тады намыліў «запушчаныя» 
рукі, «чорныя, з куранятамі» ногі і пачаў церці іх пяском 
і сухадзяроўкаю, заплюшчваючы ад болю вочы.

Калі рукі мае і ногі не так пачысцелі, як пачырва- 
нелі, зайшліся ад сцюдзёнай вады, я пакінуў драць іх 
і, ступаючы на пятках, вярнуўся ў хату.

— Людское дзіця адзенуць, і яно дзень чысценькае 
ходзіць, а ты ды Га»я... He цэніце вы маёй працы, не 
шкадуеце рук маіх,— гневалася маці і здзірала праз 
галаву маю брудную кашулю.— Толькі ведаю — дзянёчак 
цэлы ля вас таптацца: карміць, абмываць ды пераадзяваць.

Я стаяў, моўчкі нацягваў свежыя штонікі, апусціўшы 
галаву, слухаў маці: праўда была яе. Перад полуднем 
я ўжо мяняў майку, скідаў брудную і надзяваў чысцень- 
кую, але нядаўна, як прагнаў карову на пашу, сустрэўся 
са сваім лепшым сябруком, суседам Антонікам, капаў 
з ім «акопы», добра прапацеў, пасля мы не паладзілі 
і абсыпалі адзін аднаго пяском.

Нехаця я надзеў штонікі: не любіў іх. Былі яны вы- 
цвілыя, кароценькія, на шлейках, зусім «дзяціныя», 
а я даўно ўжо хацеў доўгія, па костачкі, з кішэнямі, 
«мужчынскія», каб у іх зацягваўся рэмень. Антонік, як 
і я, скончыў гэтым летам чатыры класы, але мае цёмна-сі- 
нія «дарослыя» порткі, хваліцца, пасміхаецца, што ў мяне 
такіх няма.

Я прасіў маці купіць і мне такія штонікі, бо ўжо, 

гаварыў ёй, не малы, саромеюся насіць «майткі» на шлей- 
ках ці шаравары на гумцы. Маці абяцала «расстарацца», 
але пасля забывалася, распорвала бацькавы зношаныя 
фрэнчы і штаны, выразала з іх цэлыя, не працёртыя 
кускі і сшывала з іх мне «портачкі», якія былі зноў без 
кішэняў. I я не быў рады ім, чакаў той любай часіны, 
калі буду мець «мужчынскае» новае адзенне...

I вось сёння гэты дзень настаў: маці збіраецца ісці 
ў суседняе мястэчка купляць мне касцюм. Гэта будзе 
мой першы «куплёны» касцюм: сёлета я скончыў «школ- 
ку» ў сваёй вёсцы і пайду «ў людзі» — у пяты клас сусед- 
няй дзесяцігодкі, і бацька з маці рашылі, што не выпра- 
вяць мяне ў чужую вёску неахайным, горшым за людскіх 
дзяцей, «выкамбінуюць» мне яшчэ новыя чаравікі і па- 
літо.

Дзед Караль часта гаворыць, што і цяпер я «разумны»: 
умею чытаць, пісаць, складаць вяскоўцам заявы, лісты, 
чытаю пра навіны ў газетах, і ён кажа, што мне ўжо 
і гэтай навукі хопіць, да нядаўняга ў вёсцы ніхто далей 
чацвёртага класа не вучыўся. Як бацька і маці, я дзеда 
не слухаю, хачу яшчэ вучыцца, мару стаць лётчыкам — 
высока і са свістам лётаць, збіваць варожыя самалёты, 
пускаць белы дым па небе і калі-небудзь пакатаць маму 
і сястрычку, яны ніколі не ляталі на самалёце, толькі 
што бачылі яго ў небе...

Я вельмі хацеў схадзіць у магазін і сам выбраць кас- 
цюм, які, як думаў, будзе харошы, самы лепшы на свеце, 
паможа мне стаць дарослым, цікавым, у ім буду я лепш 
вучыцца, даб’юся чаго захачу, ды і людзям можна пака- 
заць: ужо і мы можам купляць новае і пекнае адзенне, 
быць не горшымі за іншых... I я не мог дачакацца, калі 
настане такі дзень.

Маці пабурчала на мяне ды сціхла, падышла да лю- 
стэрка, надзела светленькую блузку, завязала ружовую 
хустку, паглядзелася і перамяніла адзенне — дастала з 
шуфляды другую, сіненькую, блузачку, з маленькімі, 
як мак, кропелькамі. Пасля ўзяла з-пад шафы туфлі, 
якія носіць толькі па нядзелях ці вялікіх святах, абмах- 
нула іх ад пылу і абулася. Як ні гавары, трэба прыхара- 
шыцца: ідзём мы ў Налібакі — там сельсавет, пошта, 
магазіны, жыве шмат настаўнікаў...

Пазіраю я на маму і любуюся: пекная яна. Невысо- 
кая, чорненькая валасамі і бровамі, кругленькая ў твары, 
вясёлая, паглядаю я на яе і радуюся, што ні ў кога няма 

такой красуні мамы, ёсць адна такая на свеце, і тая толькі 
ў мяне... Падумаў я так і адчуў, што няма ў мяне ні 
злосці, ні крыўды, што ні ў чым яна не вінаватая, не 
прыдзіраецца да мяне, нядобрым стаў я сам і часамі гэ- 
тага не бачу.

— Ці не на дождж збіраецца? — калі мы выйшлі 
на двор, занепакоілася мама, зажмурылася і паглядзела 
на вадкае, няможна было глянуць, расплаўленае сонца, 
якое абложвалі маленькія чорненькія хмаркі.

— He будзе дажджу,— заспакойваю я, стараюся вы- 
весці маці з двара.— Пайшлі хутчэй!

— Можа, і раскалышацца, не будзе марасі,— ска- 
зала яна і падалася на брукаванку, азірнулася, глянула 
на новую нашу хату, якую паставілі тут, у вёсцы, толькі 
пазалетась — дасюль жылі на хутары ў цеснай дзедавай 
перасыпанцы. Сёлета перавезлі ў вёску і бацькаву кузню, 
калгас аплаціў нам за інструменты, і кузня стала калгас- 
най. Але бацька застаўся ў ёй кавалём, толькі цяпер ужо 
амаль не робіць нажоў ды сякер, а куе калёсы, правіць 
жняяркі і машыны...

Я пачыльгікаў за маці і весела засвістаў: хацеў, каб 
цяпер мяне ўбачыў Антонік — не часта і ён бывае ў мяс- 
тэчку, хоць трапіць туды хоча, бо ўсе малыя дзеці ста- 
раюцца пабываць у чужой вёсцы.

Антонік, белавалосы, высокі і тонкі, як дубец, гэтак- 
сама ўжо вымыты і пераадзеты, стаяў у сваім гародзе, 
нагінаў вялікую жоўтую галаву сланечніку і выбіраў 
з яе зярняты. Згледзеў нас, памкнуўся спытаць, куды іду, 
але ўспомніў, што мы цяпер «злуём», і не затрымаў мяне, 
адвязаў хустку з шапкі другога сланечніка (абвязвалі, 
каб не вылушчвалі зярнят вераб'і). адвярнуўся, як не 
ўбачыў, пачаў скручваць недаспелую шапку. I я не зачапіў 
яго, адвярнуўся, узняў галаву і моўчкі прайшоў ля іхняга 
частаколу. Калі, выходзячы з вёскі, я не сцярпеў і азір- 
нуўся, то ўбачыў: Антонік выйшаў са свайго двара на 
дарогу і глядзеў нам услед. Згледзеў я яго — і пашка- 
даваў, што не загаварыў з ім: мы ідзём «далёка», а ён 
будзе дома, не ўбачыць таго, што я ўбачу хутка. Пама- 
хаў яму рукою, і Антонік заківаў, аж падскакаў, каб я 
яго лепей бачыў.

Маці ішла, маўчала, і я не ведаў, пра што яна думала. 
Я ўзіраўся на дарогу, сабе пад ногі. Бачыў шматкі пабя- 
лелага сена, бітае шкло, згубленую некім сасновую га- 
лінку, цяпер ужо абабітую, высахлую, раздушаны яблык.

Але гэта мяне не цікавіла, як не цікавіць і адзінокі пад- 
голены, цудам не зрэзаны жняяркамі высокі асот на аўся- 
нішчы. Я нічога не заўважаю ў гэтым новага, бачу такое 
штодня, я глядзеў, ці не трапіцца на дарозе якая жале- 
зіна, бо Антонік знайшоў тут учора гаечны ключ, а днямі 
раней — вялікую адвёртку з касцяною ручкаю: сюдою 
праходзіць за дзень шмат машын, і, бывае, што-небудзь 
вытрасецца з іх. Вось і цяпер паблізу камбайн жне авёс, 
разварочваецца ля дарогі. Каб я пахадзіў там, то нешта 
знайшоў бы.

Я даваў Антоніку шапку салодкіх яблыкаў, але ён не 
прадаў мне адвёртку, хваліўся, што аддасць суседу-шафё- 
ру і той пакатае за гэта, нават дазволіць «пакіраваць».

Антонік любіць хваліцца, я... Я гэтаксама хачу, каб 
у мяне ўсё добра выходзіла, але мне неяк меней шанцуе, 
хоць сёння і я дачакаўся радасці, магу пахваліцца, як 
апрану неўзабаве новы касцюм.

Нечакана ў мяне ёкнула сэрца: убачыў у пыле абцугі. 
Я з радасцю падхапіў іх і — тут жа затрывожыўся: былі 
яны ў салідоле, і я адчуў, што вымазаў рукі.

Згледзела гэта маці, загневалася і не магла нічога 
сказаць ад нечаканасці, хацела раззлавацца, але не знахо- 
дзіла сярдзітых слоў.

— Выкінь! — спрабавала крычаць, але злосці ў яе 
так і не было.— Ну, чаму ты такі?.. Чысценькі, у людзі 
ідзём, а ты ўсялякае жалеззе бруднае паднімаеш. Будзь 
ты ўжо разумнейшы крыху.

Мне не хочацца выпускаць з рук такую знаходку, 
але я не мог выцерпець такіх слоў маці, шкадаваў і лю- 
біў яе — шпурнуў абцугі далей ад дарогі, у куст алеш- 
ніку.

— He відаць, што і мыўся,— сказала маці, назі- 
раючы, як я пакручваў брудныя рукі, стараўся іх недзе 
схаваць, пасля падабраў шматок саломы, спрабаваў вы- 
церці ёю мазуту, але рукі мае не пачысцелі: салідол рас- 
ціраўся і ўядаўся ў цела.

Добры настрой мой пагоршыўся. Я захваляваўся, 
растрывожыўся, і мне стала крыўдна на самога сябе. Чаму 
я такі бесталковы? Калі ўжо сапраўды прыйдзе да мяне 
гэты «розум»?

Злаваўся я на сябе і адчуваў, як моцна паліць сонца, 
прыпарвае. Лес нагрэўся, прымлеў — цягне душным, 
густым пахам ад шыгалля, пяску і мурашніку. Смалою 
пахнуць зялёныя ігліцы, карэнні і залысіны на камлях 

сосен. Хтосьці зачасаў сякераю хвою — кропелькамі-слё- 
замі выступіла жоўтая сырыца-смала, прыцвярдзела, 
пабялела і пахне.

Даўнавата не быў я ў лесе, але адчуваю, што пачынае 
ўжо красаваць верас: прыемна пахне салодкім цёплень- 
кім мядком. Здаецца, прыгледзься добра і ўбачыш, як 
садзіцца на верасоўку пчолка, гойдаецца, нахіляецца 
ледзь не да самай зямлі і суне галоўку ў кветачку — 
п’е соладзь...

Ад гарачыні мітусяцца, медна звіняць разамлелыя 
авадні; даўно стаіць суш, пыліцца зямля — не зялёныя, 
а шэрыя сталі кусты, вецер не можа стрэсці з іх пыл, 
як не здолее іх абмыць раса, вызеленіць і прасвяжыць. 
Чакае ўсё дажджу.

I тут я ўспомніў, што мы ідзём купляць касцюм, што 
будзе ён прыгожы, з доўгімі-штонікамі, у якія можна будзе 
зацягваць пояс, у кішэні якіх я пакладу палавіну свайго 
дабра — гаечкі, шпунцікі, складанчык. Да ножыка я 
зашмаргну матузок, які прывяжу і да штаноў — каб не 
згубіць.

Падумаў так — і адразу павесялеў, шпарчэй затупаў, 
паразважаў, што рукі памыю ў рачулцы, якая цячэ перад 
самым мястэчкам, і будуць яны чыстыя. Чаго так па іх 
бедаваць? Самае важнае, што мы ідзём у магазін, будзем 
купляць «мужчынскі» касцюм, якога я ніколі не меў, але 
які хутка ў мяне будзе...

Пясок цёплы, пульхны, і я мякка тупаю, маці ста- 
раецца ісці сцежкаю, дзе цвярдзей: там не паднімаецца 
пыл і ёй лягчэй шанаваць, каб туфлі блішчалі, а не былі 
запыленыя.

— He забалелі ногі? — усміхаецца маці.
— Не,— адказваю я, хоць і паколвае ад хады ў лыт- 

ках.
— Напомні, каб кніжак паглядзелі, a то магу забыц- 

ца,— просіць маці,— Хоць усё роўна, купляй ці не куп- 
ляй, толк з цябе малы, вучыцца не хочаіп. Троек вунь 
колькі.

— Не,— адмаўляўся я.
— А кім жа ты хочаш стаць?
— Лётчыкам.
— Ого! Хоць бы за якога шафёра вывучыўся б! А Ан- 

тонік твой кім думае быць?
— Камандзірам-пагранічнікам.
— Ого, начальнікамі хочаце стаць,— кажа маці,— 

хоць цяпер мала думаеце, што трэба меней мячык га- 
няць, а болей кніжак чытаць.

— А настаўніца нам гаварыла: каб быць дужым, 
трэба болей бегаць, хадзіць,— апраўдваўся я.

— Трэба,— згадзілася маці,— але розуму вялікага 
ад бегатні не набярэшся. Трэба чытаць, калі хочаш лёт- 
чыкам стаць. Я хацела настаўніцаю быць, дужа многа 
чытала, што толькі трапляла ў рукі, але бацькі далей 
чацвёртага не пусцілі вучыцца, сям’я, сказалі, вялікая, 
няма ад каго вучыць цябе, налаўчыся во на швачку, дык 
скарэй толк убачым... Паплакала я ад крыўды і пачала 
хадзіць да адной тутэйшай швачкі, глядзець, як яна шые. 
За месяцы два навучылася і з таго часу абшываю вёску... 
У навуку вы ўжо ідзіце, мы з бацькам дарогі вам засту- 
паць не будзем і знойдзем, з чаго вучыць.

Маці азіраецца, і мы, прыслухаўшыся, чуем, як не- 
падалёку грукоча па карэннях, ляскае бартамі, падтра- 
саючыся на выбоінах, машына. Прыпыняемся і чакаем яе, 
бо вельмі хочацца пад’ехаць, хутчэй трапіць у магазін.

Вёска наша маленькая, у адну вулачку, у баку ад 
вялікіх дарог, і аўтобус да нас не заглядвае. Вось і му- 
сім хадзіць у школу ці ў магазін за колькі вёрст у сусед- 
няе мястэчка.

Шафёр трапіўся добры, прыпыніў машыну і дазволіў 
нам пад’ехаць. Мы залезлі ў кузаў, пасталі. Калі паехалі, 
нас трэсла, кідала, біла бочкаю, якая шалёна качалася, 
але мы не падпускалі яе да сябе нагамі, радаваліся, што 
едзем.

Мігам праскочылі лес, рачулку, у якой я збіраўся 
памыць рукі, і ўехалі ў Налібакі. Мястэчка гэтае вялі- 
кае — шырокі пасярэдзіне пляц, тут стаіць высокі пом- 
нік, адсюль разыходзіцца шмат вуліц, па якіх багата 
дамоў, садоў, магазінаў. Кожная вуліца мае сваю назву, 
а дамы пазначаны нумарамі.

Я люблю бываць у гэтым мястэчку, але заўсёды, 
як і цяпер, калі мы злезлі з машыны і пайшлі, губляюся: 
здаецца мне яно чужое. Я здзіўляюся, як тут дзеці мо- 
гуць добра гуляць, у нашай вёсачцы болей волі...

Мы абышлі помнік і пайшлі ўніз, на Пяскі, да сель- 
мага. Маці вітаецца з каторымі жанчынамі, загаворвае, 
і я вітаюся, усміхаюся, хоць нікога тут не ведаю.

У сельмагу мала людзей, цяпер жнівень — хто сянуе, 
збірае ягады ці першыя грыбы — часу гуляць няма. 
Я гляджу на паліцы, і ў мяне разбягаюцца вочы: колькі

17-411 497



сукенак, плашчоў, касцюмаў! Тут цяжка і выбраць, і я 
баюся, што мне трапіць не самае лепшае...

Я пачаў сам углядацца, каб знайсці прыгожы пін- 
жачок. Прайшоў колькі разоў ля прылаўка і прыпыніўся, 
дзе вісеў чорненькі касцюм, паказаў яго маці.

— Сама бачыла,— ціха сказала яна,— дарагі вель- 
мі...— прамовіла і паглядзела на шэры, у жоўтыя пало- 
сачкі.

Той мне зусім не спадабаўся, здаўся выгаралым, 
выцвілым, самым горшым на свеце.

Калі маці больш не стала глядзець на яго, я зарада- 
ваўся, што і ёй не спадабаўся гэты касцюм. Яна абышла 
колькі разоў і нічога не выбрала. Я насцярожыўся: яшчэ 
скажа, што нічога добрага няма, касцюмы благія, а гро- 
шы вялікія, не будзем купляць, перашыем з бацькавага 
рудога, яшчэ паносіш сёлета. А мне так ужо надакучыла 
насіць гэтыя цесныя, паношаныя-пераношаныя касцю- 
мы!..

— Што вы хацелі? — спытала ў мамы магазіншчыца.
— Ды касцюмчык майму кавалеру трэба,— збянтэ- 

жылася мама.
— За колькі рублёў?
— Таннейшы які...

— Таннейшы ды пякнейшы,— кажа і ўсміхаецца ма- 
газіншчыца, перакладае на прылаўку кіпы адзення і 
дастае спадыспаду густа-сіні пінжачок.

Маці ўзяла яго, але сказаць што не спяшаецца, агля- 
дае рукавы, падкладку, гузікі.

— Памерай,— кажа потым і надзяе на мяне пінжак, 
круціць мяне ва ўсе бакі і аглядае.— Здаецца, добра, 
сіненькі, надта мазацца не будзе, не тое што светлы які. 
Плечыкі во не паднятыя.

Магазіншчыца ўсміхаецца і падае «мужчынскія» 
штонікі, я хачу сам узяць іх, але мяне перапыняе маці:

— He бяры сваімі рукамі.
— Як на яго,— кажа магазіншчыца,— лепшага не 

падбераце.
— Вымажа за дзень, падзярэ на тыдзень,— цяпер 

усміхаецца маці.
— Ды яны, дзеці, такія. У мяне чацвёра, дык не на- 

брацца ні касцюмаў, ні абутку,— згаджаецца магазін- 
шчыца.

Я слухаю іх і не веру, што магу не толькі падраць, 
але нават выпацкаць такі чысценькі, з прыемным пахам 

касцюм. Я не прылягу ў ім, прыйду са школы, зніму яго, 
вычышчу і павешу ў шафу, дома буду бегаць у старым. 
Я сёлета пастараюся добра вучыцца, лепш, як летась, 
каб стаць лётчыкам...

Маці дае магазіншчыцы грошы, знімае з мяне пін- 
жак і азіраецца: у магазін заходзіць высокі вусаты муж- 
чына.

— Ой, якія краслатыя штаны табе, хлопец, купілі! — 
сур’ёзна кажа ён.— Я такіх краслатых не насіў бы!

Я гляджу на яго, разгубліваюся, адчуваю, што вочы 
мае туманеюць, бо ў іх збіраюцца слёзы.

— He слухай яго, хлопчык, дзядзька смяецца,— 
суцяшае мяне магазіншчыца, бярэ пінжак, штаны, абгорт- 
вае іх папераю, звязвае вяровачкаю.— Харошанькі кас- 
цюмчык... Насі на здароўе і вучыся добра.

Я забываюся ад шчасця сказаць якое добрае слова, 
толькі калі маці штурхнула ў бок, апомніўся, прамовіў: 
«Дзінькую».

Маці папрасіла магазіншчыцу паказаць блакітную 
хустку, узяла яе, разгледзела, відаць, хацела купіць, 
бо доўга не аддавала, але нехаця палажыла на прылавак, 
апраўдалася:

— Тоненькая вельмі...
Мы развіталіся з магазіншчыцай і вусатым дзядзь- 

кам-жартуном і выйшлі на двор. Парыла, было душна 
і ціха: ніводзін лісточак на бярозах не кратаўся, маў- 
чалі, млосна блішчалі драты, вакол стаяла прыглушаная 
разамлелая ціш. Я прыклаў руку да грудзей і чуў, як 
радасна тохкае сэрца.

— He паспеем мы, Стась, да навальніцы зайсці да- 
дому,— занепакоілася маці,— а пра кніжкі і забыўся, 
лётчык... Набеглі хутчэй.

Мы подбегам падаліся ў кнігарню, з яе — у прадук- 
товую лаўку: трэба купіць булак, цукру, запалак, цуке- 
рак маёй сястрычцы — лічы, не быў у мястэчку, калі 
вярнуўся без гасцінцаў...

Дождж, уліўны, цёплы, грыбасей, дагнаў нас у лесе, 
абрынуўся як з вядра. Пасвяжэла, пацягнула ветрыкам, 
пасля бліснула, асляпіла маланка, за ёю звонка ляснуў 
гром. Маці зняла з ног туфлі, і мы сышлі з дарогі, сталі 
пад густой маладой елкаю. Увачавідкі змыўся з лесу 
шэры пыл, вакол усё азелянілася, сабраліся ў спадзін- 
ках мутныя ручайкі, падхапілі і панеслі ігліцы, растрэсе- 
нае сена.

— Бацька ка рабоце, мы гуляем, а сена мокне,— 
бядуе маці.— He зусім добра ўсё выйшла... Пападзе нам 
сёння. Хіба як папяросамі бацьку ўлагодзім, каб не кры- 
чаў. Ну, пакажы...

Я падаю ёй пакунак. Яна развязвае матузок, разгорт- 
вае паперу і разглядвае.

— Добры касцюмчык! — радуецца маці,— I колер 
харошы. і падкладачка мякенькая, і моцненькі. Я таго 
не мела ў твае гады... ІПануй толькі.

— Ага,— згаджаюся я.
— Мы адзяём, кормім, а ты вучыся... Цяпер вучыцца 

можна: хочаш на настаўніка падавайся, хочаш на лётчы- 
ка старайся. Ты шчаслівы, што нарадзіцца ведаў калі...— 
кажа маці, задумваецца і як бы сумуе аб нечым.— Ну, 
стала далёка грымець, то падаліся, сынок. He з цукру, 
не растанем.

Мы выйшлі з-пад елкі, пабеглі па сцежцы, цёплых 
мутных лужынах, і я чуў, як дробна, гулка шалясцяць 
па маім пакунку празрыстыя чыстыя кроплі дажджу.

1973

МАНЯ
1

Нарэшце перастаў ліць, а пасля і імжэць дождж. 
Неба пачало святлець, пакрысе выблакітнівацца, а невы- 
сокія чорна-сінія хмары пасунуліся за Налібацкі лес, 
і там цяпер злосна крыжавала маланка, бухкаў гром ды 
абвісала шэрая дажджавая сцяна. Тут жа, у Янковічах, 
ужо выбліснула сонца, зазіхацела ў кроплях расы на тра- 
ве і на лісці, у запененых раўчуках і сцішэлых лужынах, 
прыпарыла — і мокрае наваколле задымелася.

Маня перачакала вялікі лівень і грымоты на лузе 
ў капе сена разам з вясковымі кабетамі. Як прыбегла 
дадому, адразу паглядзела, дзе сын. Баялася, каб не 
напалохаўся: гэтак было сцямнела, а пасля паліла і сма- 
ліла. Але Нецькі дома не знайшла: ён, відаць, у навальні- 
цу быў у суседзяў, бо цяпер бегаў з іхнім меншым хлоп- 
цам на вуліцы на лужах.

У хаце з пазачынянымі вокнамі і дзвярмі стаяў густы 
дух, што сабраўся ад напаленай раніцай печы, ад спякоты 
на дварэ. Ведаючы, што сёння на луг яна ўжо не пойдзе, 
будзе ля свайго дома, падышла да акна, адкруціла ад 
цвічка дроцік (кручок вырваўся з падгнілай рамы), піх- 
нула, расчыняючы дзве палавінкі.

Яна затрымала позірк на вуліцы: па ёй ішлі незнаё- 
мыя мужчыны. Двое з іх былі маладыя — высокія, вуз- 
каплечыя, доўгавалосыя і абутыя ў лёгкія сандалі, за 
плячамі ў іх віселі поўныя сумкі, трэці — пажылы, мен- 
шы ростам, але статны ў плячах, у саламяным капелюшы 
і ў ботах — нёс невялікі чамаданчык. Маладыя не дай- 
шлі да яе хаты, завярнулі ў Янукоў двор, а старэйшы, 
здаецца, ішоў сюды. Маня ведала: гэтыя людзі — элект- 
рыкі і цяпер заходзяць да янкоўцаў і просяцца стаць 
на кватэру.

Электрыкі прыехалі ў вёску на тым тыдні. Лепш ска- 
заць, спярша паказаліся не яны: спачатку рабочыя пры- 
везлі на машынах, згрузілі і злажылі на выгане доўгія, 
чорныя, прасмаленыя слупы. Потым адключылі святло, 
абарвалі дрот на старой электралініі, зрэзалі старыя слупы 
і пачалі выкопваць ямкі, ставілі ў іх цэментавыя шалі, па- 
сынкі, а да іх прывязвалі новыя высокія слупы.

Тады ўжо заявіліся электрыкі. Яны прыехалі на гру- 
завіку, што вазіў вялікую шпульку тоўстага белага, аж 
сіняга, дроту, лазілі на слупы, свідравалі ў іх дзюркі 
і ўкручвалі жалезныя крукі са шклянымі ізалятарамі, 
пасля нацягвалі і прывязвалі да іх дрот. Жылі першы 
дзень у тутэйшай школе, самі сабе варылі есці. Але сён- 
ня, як гаварылі кабеты на сенакосе, будуць прасіцца ў 
вяскоўцаў стаць на кватэры.

Маня, як ад агню, адскочыла ад акна: мужчына на- 
праўду ішоў у яе двор. Яна пачала хуценька збіраць 
і вешаць раскіданае на пасцелі адзенне, выбегла на кухню 
і паставіла на прыпек чыгуны з зеллем — толькі што 
збіралася карміць свіней,— зацягнула фіранку. Пачула, 
як незнаёмец скінуў на ганак лазы і зайшоў у сенцы. 
Убачыла, што ляжыць на стале нарэзаны хлеб, стаіць 
міска з кіслым малаком, у малако была накрышана зялё- 
ная цыбуля — збіраў сабе есці сын, падсілкаваўся і не 
прыбраў за сабою. Яна цяпер не паспела нават захінуць 
гэта газетаю, як незнаёмы зайшоў у хату.

— Здарова, гаспадыня! — бойка прывітаўся ён, і яна 
ўбачыла, што не такі госць пажылы ўжо: проста ходзіць, 

апусціўшы галаву і згорбіўшыся, няголены, брудны, 
а так яму недзе гадоў, як і ёй,— за трыццаць. Каб быў 
светлавалосы, болей дробны на твары, то маладзей вы- 
глядаў бы, a то мае буйны нос, вялікі лоб, чорныя валасы, 
ад таго і старэйшым здаецца.

— Вазьмі, гаспадынька, на кватэру, — калі яна адка- 
зала на прывітанне, сказаў ён,— Пажыву з тыдзень, не 
болей.

— Ды цесна ў нас...— ёй і адмовіць было цяжка, і 
запрашаць не хацелася.

— Пакояў мне тваіх не трэба...— ён гаварыў баса- 
вітым голасам, раз-пораз акідваючы яе ўсю позіркам, 
не саромеўся.— Спаць магу на падлозе або ў гумне на 
сене, калі маеш. Зварыш сабе раніцай ці вечарам — і 
мне міску якога булёну дасі. Мне абы гарачае. Заплачу, 
колькі скажаш.

— Мне не шкода,— засаромелася яна.— Жывіце...
— Ну, то дзякую,— узрадаваўся ён.— Сходзім зараз 

з хлопцамі на рэчку, памыемся, бо чорныя, што чэрці. 
Тады прыйду, шукаць ужо жытла нікуды не пайду. За- 
ходзіў тут да адных — нават слухаць не захацелі...

— Я і праўду булёну зараз пастаўлю, засмажу цы- 
буляю,— сказала яна, збянтэжыўшыся яго позірку.

— Ды глядзіце самі,— ён назваў яе на «вы», і яна 
падумала: агледзеўся, падумаў, што яна старэйшая.

«Няўжо я так нямолада выглядаю?» — падумала яна 
і ўспомніла, што пасля смерці мужа, мусіць, добра і не 
глядзелася ў люстэрка. А ў верасні будзе ўжо шостая 
восень, як няма яе Сцяпана...

— Ну, я пайду,— здаецца, заўважыўшы яе гэтую 
сарамлівасць, сказаў электрык, паставіў пад лаўку свой 
чамаданчык і выйшаў з хаты.

«Шосты год...— Маня села на крэсла, невідушча 
зірнула ў акно на двор, забылася пра незнаёмца, паду- 
мала пра сваё: — Я толькі два леты пажыла са Сцяпа- 
нам. Год да войска і год, калі вярнуўся з салдатаў. Ча- 
кала тры гады... I цянер колькі ўжо чакаю, але не дача- 
каюся...»

Яна паднялася, стрымалася, не заплакала, хоць вочы 
і павільгатнелі, пайшла на гарод і накапала маладой 
ранняй бульбы. Паскрэбла яе, прамыла, расклала на 
двары агеньчык і паставіла варыць на ім булён. Успомніла 
пра вясковага кладаўшчыка Франака, той сёлета пачаў 
ужо не толькі заляцацца да яе, але і лезці сляпіцаю.

Сёння нават кабеты на лузе жартамі рабілі намёкі, ці 
не «сышліся» яны, расказвалі, што ўчора паднімала ля- 
мант Вікця, Франакава жонка...

Маня выйшла з хаты, дала есці свінням, пастаяла 
ля іх: зусім не хочуць браць паранай лебяды, варочаюць 
лычамі ў карыце, шукаюць бульбіны ці якой скарынкі, 
выкідваюць траву долу. Калі сцебане дубцом па вушах, 
то перастаюць наравіцца, усё глытаюць. Паблізу хадзілі 
куры і стараліся гэтаксама што-небудзь ухапіць з карыта. 
Маня не ўзлавалася на іх: сёлета добра несліся — хапала 
яек і сабе, і было на продаж. I цяпер пад ложкам стаіць 
поўнае рэшата іх, трэ было б завезці ў горад, прадаць 
і купіць сала: старое выходзіць, ды і нясмачнае ўжо, 
нейкае ёлкае, а да новага яшчэ далёка.

Карова яшчэ не скора павінна была прыйсці з пашы, 
таму Маня рашыла схадзіць на аселіцу, у свой гарод — 
паглядзець, ці не пара зноў яго прапалоць, нашчыпаць 
шчаўя. Наўмысна, як і яе суседзі, зрабіла гарод далей 
ад дома, бо ля хаты і свае, і чужыя куры не дадуць ні 
ўзысці, ні завязацца якому зярнятку — выграбуць, 
здзяўбуць. Ды тут і свінні, калі ўварвуцца, златошаць.

...Гуркі, памідоры, морква ды капуста буялі, цёмна 
зелянеліся, і яна палюбавалася, парадавалася, што хутка 
будзе многа ўсякай гародніны, пайшла да градкі са 
шчаўем.

Толькі нагнулася яго нашчыпаць, як пачула крокі. 
Азірнулася: ішла суседка Ядзя — замужняя кабета амаль 
яе гадоў, маці пяцярых дзяцей.

— Во якія ў цябе ладныя грады! — Ядзя не пада- 
лася ў свой гарод, а прыйшла сюды, акідвала зайздрос- 
ным позіркам кожную лапінку.

— Цьфу, цьфу! — усміхнулася Маня.— Прагаворыш...
— Ай, забабоны! — махнула рукою тая, адставіла 

поўны жывот: хадзіла шостым дзіцем.— Кватаранту 
прыйшла шчаўя нарваць? Кісленькага захацеў?

Маня не здзівілася, што Ядзя ўжо ведае пра тое, што 
яна ўзяла на кватэру электрыка: тая ўсё пра ўсіх у вёсцы 
знае. Яна ўсміхнулася і паківала толькі галавою.

— Можа, зарвецца язык Франакавай Вікці, не будзе 
страшыць, што прыйдзе і памалоціць твае вокны...— 
загаварыла Ядзя.— Хоць яе дурны non хрысціў, будзе 
мянташыць, што ты наўмысна, з хітрыкай кватаранта 
ўзяла...

— Мне ад гэтага ні холадна ні горача,— сказала 

Маня, адчуваючы на душы вялікую непрыемнасць ад 
гэтых плётак, і, каб не гаварыць пра гэта больш, сказала 
Ядзі: — Ну, я пайду: булён на агеньчыку варыцца...

Калі вярнулася дадому, несучы ў прыполе шчаўе, 
кватарант стаяў на двары, падкідаў у агонь трэскі. Быў 
ён цяпер паголены, мокрыя валасы залізаны назад, стаяў 
не ў ботах, а ў туфлях, у новых штанах, у белай тэнісцы. 
На яго даўгаватым носе блішчаў пот.

«Ды ён зусім малады»,— падумала яна і засароме- 
лася, што так і не пераадзелася, тупае босая.

— Кінула во агонь без догляду...— усміхнулася 
Маня.

— Нічога. He суха ж,— сказаў ён, нагнуўся, дастаў 
з агню галавешку, прыкурыў.

Маня адразу адчула папяросны дым, што казытнуў 
у носе: пасля смерці Сцяпана, здаецца, ніхто і не курыў 
у яе хаце. Цяпер яе захваляваў гэты дым, зноў напомніў 
ёй дарагога чалавека... Яна неяк уся зноў аслабела, па- 
сумнела, стала абыякавая да плётак, што ўжо ёсць, што 
яшчэ будуць...

Вярнулася з пашы карова, відаць, і наскублася ў 
полі добра, бо бакі былі поўныя, як бочкі, але ўсё роўна 
ткнулася ў свіныя вёдры, аблізала муку, што прыліпла 
там.

Маня загнала карову ў загарадку. Прынесла з хаты 
патэльню, кавалак сала і цыбулю, паставіла ля агню.

— Падсмажце, можа, самі,— ужо не з сорамам, a 
спакойна сказала яна электрыку,— я пайду карову падаю.

Зняла з частаколу даёнку і пайшла да каровы. Калі 
даіла, бачыла, як ён замітусіўся: відаць, ліўся на агонь 
булён, як зняў чыгунок, паставіў на трыножнік патэль- 
ню, смажыў, адхіляўся ад дыму, як варушыў сала і цы- 
булю.

Калі Маня прынесла малако ў хату, ён ужо сядзеў 
на лаве. На стале былі яго кілбаса, кансервы, слоік куп- 
лёнай капусты, пляшка віна.

— Ды вы ешце, нас не чакайце,— сказала яна.— 
Я прыжду ўжо сына.

Працадзіла малако, наліла з адстойніка ў кубак, па- 
ставіла на стол, астатняе, што было ў бляшанцы, паста- 
віла ў вядро з халоднаю вадою. Бачачы, што ён сдм не 
бярэ есці, змахнула крошкі са стала, абчысціла кілбасу, 
нарэзала яе скрылікамі на талерку, памыла і падала 
гуркі, наліла міску булёну.

— Дык за знаёмства...— ён усміхнуўся, садраў зубамі 
з пляшкі бляшаную галоўку.— Мяне Віцем завуць. Віця 
Салавей. Голасу добрага не маю, але прозвішча во пяву- 
чае...— жартаваў ён і ўвесь час каўтаў у роце сліну, з 
прагаю пазіраў на ежу.

— А мяне Маняю завуць, пішуць Марыяй,— сказала 
яна, дастала з куфэрка і паставіла на стол кілішкі.

— Вы мне шклянку дайце,— папрасіў ён.— He люблю 
цыркацца гэтымі...— наліў ёй у кілішак, сабе ў шклянку, 
астатняе віно паставіў на падаконнік.

— Ну, будзьце здаровыя!
Яна кіўнула яму, крыху пакаштавала і паставіла 

кілішак на стол.
Еў ён са смакам. Відаць, што добра прагаладаўся, 

з’еў усё, што толькі падала. Павячэраў, падзякаваў і 
падаўся ў вёску, дзе ўжо чуўся гармонік,— свае цяпер, 
летняю парою, вечарамі мала граюць, рана кладуцца 
спаць,— весяліліся, відаць, прыезджыя.

Маня не дачакалася сына і села адна есці, падумала, 
што трэба нагаманіць, каб не круціўся ля гэтых электры- 
каў, не замінаў людзям працаваць. Вымыла пасуду і 
пачала збірацца спаць, ведаючы, што не хутка засне, па- 
куль усяго не перабярэ ў памяці, пакуль не паплача і 
не пагадае, як жыць далей...

2

Назаўтра кватарант падняўся рана, услед за ёю — яна 
спяшалася адправіць на пашу карову.

Вечарам, калі вярнуўся з работы, зноў хадзіў купацца, 
сядзеў ля агню і варыў бульбу, пасля, ужо ў хаце, згле- 
дзеў, што стаіць некранутае віно.

— Няма каму піць,— прамовіла Маня, сёння ўжо дзеля 
госця ў новай сукенцы, абутая ў басаножкі, у новай хустцы 
(у Янковічах усе замужнія кабеты і летам носяць хусткі).

— Гаспадар ваш не бярэ? — здзівіўся ён, пазіраючы 
на яе не так, як учора, а з нейкім агеньчыкам у вачах.

— Няма ў хаце гаспадара...— чамусьці незадаволеная, 
што ён так гаворыць, адказала яна.

— Паехаў куды?
— Памёр...
— Так... Вы...— ён развёў рукамі,— Удава, значыць... 

Маладая ўдава...

505



— Жыву з хлопцам,— прамовіла яна.— Увосень ужо 
шосты год будзе...

— Я тож адзінокі...— сказаў ён.— Быў жанаты, меў 
дачку...— прамовіў і стаў самотны.

Маня не спытала, дзе яго жонка, збаялася вымавіць 
слова «памерла». Страшнае для яе было гэтае слова... 
Толькі неяк па-новаму, дабрэй зірнула на яго, паспачувала.

— Праўда, жонка мая жывая,— сам сказаў ён.— Рабо- 
та мая такая — у паездках... Прытуліў яе другі, лепшае 
паабяцаў. Кінула... Езджу вось ужо чацвёрты год па свеце, 
нідзе затрымацца не магу. А хутка ўжо трыццаць з пала- 
вінаю, хочацца асесці...

— А дачка ваша дзе? — спытала Маня, шкадуючы 
і яго, і яго дзіця.

— He аддала мне. Судзіўся, але прысудзілі ёй. Яна 
на месцы, а я вечна ў раз’ездах.

— I ў вас гора...— са спачуваннем прамовіла яна, села 
на лаўку.

— Спачатку мучыўся, цяпер прывык, ачарсцвеў.
— I я неяк адзервянела, звыклася з удоўскаю доляю — 

работа ды работа.
— А вы ж, відаць, маладзейшая яшчэ за мяне? — 

спытаў ён, зірнуў на яе, гэтаксама са спачуваннем і 
лагодаю.

— Мне трыццаць тры.
— Сама жыць, а мы ў гэтыя гады...
— Што зробіш, калі так бог даў,— сказала яна.
— Бог гэты... Да аднаго дык і дужа добры, а да другога 

ўвесь час спіною...
— Мне дык век не шанцуе...— паскардзілася Маня.— 

He хочацца і расказваць...
— Так, бывае...— мармытнуў ён, закурыў і выйшаў на 

двор, каб дыміць там.
3 акна Маня бачыла, як ён сустрэўся ў двары з яе 

сынам, загаварыў з ім. Сын гэтаксама нешта расказваў, 
паказваў рукамі, смяяўся.

Пасля кватарант вярнуўся да ганка і падняў лазы, 
ускінуў іх на плячо. Пайшоў на вуліцу, сын падаўся за ім. 
Яна, каб лепш бачыць, перайшла хату, прыпала да другога 
акна, што глядзела на вёску.

Кватарант адзеў на ногі лазы і лёгка, як кот, палез на 
слуп; сын стаяў і глядзеў, так, разявіўшы рот, што ў яе 
зашчымела сэрца: мужчына мужчынскае любіць...

Салавей злез са слупа, пачаў адзяваць лазы на ногі яе 

сыну. Яна затрывожылася, пазірала, як сын няўмела, 
чапляючыся лазамі то за свае ногі, то за зямлю, падышоў 
да слупа, лез на яго і спаўзаў долу. Тады Салавей пад- 
перазаў яго сваім поясам, прыхапіў і слуп, падняў малога 
і рукою прыціснуў лазы да слупа. Сын палез наверх, 
азіраўся ўніз і смяяўся. Такі ён быў задаволены, шчаслівы.

Калі крыху падняўся, зноў глянуў на зямлю, спыніўся 
і спалохаўся. Яна затрывожылася, што зваліцца яшчэ ды 
пакалечыцца. Сын закрычаў. Яна выскачыла з хаты. Але 
сын ужо стаяў на зямлі, Салавей адвязаў ад яго ног лазы, 
супакойваў.

— Скруціш галаву, калі такі дападны! — сярдзіта 
сказала сыну, хоць, мусіць, яе гэтая сярдзітасць была 
залішне мяккай.

— Нічога,— усміхнуўся Салавей, разумеючы яе.— 
Спачатку і сталыя вышыні баяцца. Але ўсе і хочуць яе. 
Добра там?

— Ага,— кіўнуў галавою малы, пазіраючы на кватаранта.
— Будзеш электрыкам? — усміхнуўся той.
— Угу.

- Чаго ж галасіў тады? — усміхнулася і Маня, узяла 
сына за руку і павяла ў хату.

Следам за імі, усміхаючыся, падаўся Салавей.
Гэтым вечарам ён не пайшоў у вёску, рана лёг на канапе 

і чытаў. Іх раздзяляла тонкая шырма, і яна чула, як ён 
загарнуў кнігу, патушыў лямпу, уздыхнуў. Яна гэтаксама 
не спала, думала і пра Сцяпана і пра свайго кватаранта, 
і яе аж палохала: пра чужога чалавека думала больш. 
Разважала, што благая была ў яго жонка: яна, Маня, каб 
быў у яе добры чалавек — берагла б яго, калацілася б за 
ім, як за дзіцем...

«Што ён добрага бачыць? Лазіць па слупах, цягаецца 
па чужых хатах. Хто пусціць, а хто і не пусціць, каторы 
добра пачастуе, а другі абы-як. Глядзі ў чужую міску. 
Але што я пра яго?.. Чужы чалавек...»

...Назаўтра і паслязаўтра кватарант яе не прыйшоў 
вячэраць і начаваць. Яна ўжо моўчкі бедавала, што не 
ўтрымаўся і зляцеў са слупа, пакалечыўся. Перабрацца 
на другую кватэру не мог: яна глядзела добра, што мела, 
тое і ставіла на стол, не павінен быў накрыўдзіцца, ды 
рэчы яго засталіся, каб пераходзіў, то забраў бы. Яна ўжо 
хацела схадзіць да Януковых хлопцаў, якія штовечар 
прыходзілі дамоў, спытацца, дзе дзеўся яе Салавей. Нават 
выйшла ўжо за вароты свайго двара, але вярнулася, пасла- 

ла спытаць сына і гэтаксама вярнула яго: падумала, што 
скажуць на гэта людзі...

Варта было папрасіць мужчыну выкасіць дзялянку 
травы, з’ездзіць з ім у лес ці папрасіць закалоць свінню, як 
пра гэта ведала ўся вёска. Аднойчы нават, калі частавала 
брыгадзіра, суседку Ядзю злавіла ля акна — стаяла і 
падцікоўвала... А цяпер во запляліся гутаркі пра яе і 
Франака...

«Ды, відаць, начуе недзе ў сяброў»,— падумала яна 
і старалася забыцца пра яго, але ноччу не спала, уздрыгва- 
ла, калі рыпелі вароты, якія, відаць, матляў вецер...

3

Прыйшоў Салавей праз тры дні, у суботу. Спачатку 
памыўся ў Януковай лазні, выпіў там з хлопцамі, тады 
паказаўся ўжо. Ад вячэры адмовіўся, загаворваў, жарта- 
ваў з яе сынам, браўся вывучыць яго за электрыка.

— Будзе лазіць па слупах, і ад яго жонка ўцячэ,— 
пасміхалася Маня.

— Тады не ідзі па маіх слядах, малец,— гаварыў ён, 
і яна заўважыла: вып’е — смешна плюскае вачамі.

— Лепш вучыся, малец. Скора ў школу?
— Ды сёлета,— сказала Маня.
— I мая скора пойдзе...
— Растуць дзеці,— уздыхнула яна.
— Яны растуць, а мы старэем.
— На гэтым і зямля трымаецца,— сказала Маня.— 

Некалі і мы маладыя былі.
— Ну, мы яшчэ...— локаць яго саслізнуў са стала, 

і ён боўтнуў галавою ўніз, ледзь не зваліўся з лавы,— Але 
мне трэба спаць. Калі можна, пасцялі мне, гаспадынька, 
на сене. У хаце будзе душна, ды яшчэ ты гэтую печ напа- 
ліла.

— He паліла б, каб не есці варыць ды свінням тра- 
ву,— адказала яна, узяла падушку, старую дзяругу і коўд- 
ру, падалася з хаты. Хістаючыся, выйшаў і ён.

— Налізаўся я сёння,— не патрапляў ісці за ёю,— Ты 
не спяшайся, a то не бачу, куды ісці.

Яна пачакала яго на цёмным двары, расчыніла ў гумне 
дзверы, пералезла праз высокую загарадку і пачала слаць.

— Мала сена,— сказаў ён, убачыўшы нешта ў цемені.
— Ужала на межах,— сказала яна, думаючы, што кож- 

ны год мае шмат клопатаў з сенам. Ногі саб’еш, рукі 
ўварвеш, пакуль яго назбіраеш на зіму.

— Цяжка вам без мужчыны?
— А вам без кабеты лёгка? — смела спытала яна, 

паслала пасцель, пастаяла хвіліну,— Спіце...
— Цяжка,— сказаў ён.— Застанься са мною,— злавіў 

яе руку, прыцягнуў да сябе: — Надаела мне аднаму. 
Вера...

— Вось і будзьце з Вераю,— нечакана ўзлавалася яна 
і вырвала руку.

— Ой! — ён зноў ступіў да яе,—Маня... Мы абое... 
Ну, не ўцякай.

— Спіце лепш,— з папрокам сказала яна і не спынілася 
нават: лёгка пераскочыла цераз загарадку, зачыніла дзве- 
ры, узяла іх на кручок.

«Усе яны такія, гэтыя мужчыны,— ішла ў хату і 
думала.— Вытуру заўтра... Дарэмна спачувала яму: падоў- 
гу, можа, не быў дома, піў, не даваў капейкі, вось і 
кінула кабета, скінула гора з плячэй, жыць захацела. 
Крыўдзіцца яшчэ, сам на сябе наракаў бы...»

...Назаўтра ўстала позна: была нядзеля. Спачатку, 
праўда, паднялася раненька, падаіла, выпусціла на пашу 
карову і зноў легла. He спяшаўся ўставаць і кватарант, 
доўга не выходзіў з гумна.

Злосць за ноч уляглася, але Маня ўсё роўна думала 
прагнаць яго, ляжала, пасля тапталася ля печы і абдумва- 
ла, якімі словамі адчытаць, адвучыць. Папусціся толькі 
такім...

Падняўшыся, прыгатавала сняданак, паставіла на стол, 
а кватаранта ўсё не было.

— Ідзі ў гумно, скажы, хай ідзе есці, a то галодны 
дзень будзе,— паслала сына, сама прытаілася ля акна і 
пачала глядзець, што будзе.

Салавей хутка выйшаў. Ступаў, апусціўшы галаву. 
Відаць, і не раздзяваўся: касцюм на ім быў скамечаны, 
у сене. Падышоў да калодзежа, доўга мыўся, відаць, 
чакаў, што яна выйдзе, падасць ручнік. Але яна не вынесла, 
стаяла, глядзела на яго і не са злосцю ды з крыўдаю, a 
крышку з помстаю ўсміхалася. Як убачыла, што прастуе ў 
хату, кінулася ад акна да печы — нібы адсунуць ад агню 
чыгунок.

— Здарова! — не бойка, як раней, а з разгубленасцю 
прывітаўся ён, калі зайшоў і стаў у парозе.

— Здрастуйця,— спакойна і як бы абыякава адказала 

яна, не азірнуўшыся, хоць сама чакала, што будзе далей.
Ён зняў з цвічка ручнік, выцерся, зноў павесіў, сказаў 

малому:
— Схадзі, дружа, у гарод, паглядзі гуркоў.
Маня хацела затрымаць сына, але пасля падумала, 

што напраўду лепш пагаварыць без яго. Сын паслухаў, 
выбег з хаты.

— Маня,— ён падышоў, хацеў, каб яна зірнула на 
яго.— Ты не злуй... Я-то не апраўдваюся і сёння тое 
думаю, але ўчора не тымі словамі сказаў...

— Я ўсё разабрала,— зноў спакойна, не пазіраючы, 
прамовіла яна.

— He, я не тое... I давай не будзем выкацца,— па- 
прасіў ён, разгубліваючыся, што яна такая спакойная.— 
Кінулася ты мне ў вока. Добрая ты і спагадлівая... Калі 
згодзііпся, бяры мяне за гаспадара.

Маня азірнулася, цяпер ужо з разгубленасцю глядзела 
на яго, вінаватага, але, здаецца, не з маною ў вачах, сур’ёз- 
нага. Недзе торгнула і балюча зашчымела жылка, зака- 
лацілася сэрца так, як даўно ўжо не трывожылася.

— Гаворыце вы...— толькі вымавіла яна.— Гэта вы з 
учарашняга.

— ПІто я благое гавару? — ён сеў на лаве.— Сёння 
мне або ісці з тваёй хаты, або застацца... He думай, што 
абманшчык, гуляка, што да чаркі вялікі любіцель. Mary 
жыць і без гэтага... Мы ўсё законна. Тады ўжо...

— Ці тое вы думаеце, што гаворыце? — пажартавала 
яна, а ў галаве паплылі самыя розныя думкі, і нельга 
было разабрацца, што з ёю робіцца.

— Тое,— сказаў ён, хвалюючыся.— А ты што скажаш?
Яна паціснула плячыма.
— Сам не ведаю, скора мо гэта, не варта спяшацца,— 

ён устаў.— 3 другімі не хачу звязвацца, а з табою... Пры- 
пала ты мне да сэрца,— сказаў і выйшаў з хаты. Яна 
бачыла: пайшоў у вёску.

Прыбег сын і прынёс маленькіх гурочкаў. Здзіўлена 
паглядзеў на яе: дзе ж дзядзя?

— Скажы мне, сын, не баішся ты дзядзькі Віці? — 
спытала яна, села, прыхіліла сына да сябе, зірнула яму 
ў вочы.

Той усміхнуўся, паціскаў плячыма.
— Дык не баішся?
- He.
— Ну, садзіся есці,— чамусьці павесялела яна.

Самой ёй не хацелася снедаць: натапталася ля печы, 
нанюхалася стравы — адпаў апетыт. Яна выпіла шклянку 
малака і пайшла ў другую палавіну, падышла да люстэрка. 
Убачыла ля вачэй глыбокія маршчынкі, але яшчэ іх было 
мала. Падумала: трэба не насіць хусткі, не захутвацца: 
шчокі, нос чырвоныя ад сонца, а лоб зусім белы. Скінула 
хустку, распусціла валасы. Чорныя, яшчэ без ніводнай 
сівінкі, доўгія. Пачала расчэсваць. Падумала, што няма 
калі за гэтаю работаю і за сабою паглядзець.

«Ды я яшчэ маладая,— узрадавалася яна, павярнулася, 
убачыла, што яшчэ і статная — грудзі, плечы і ногі, як 
у дзяўчыны,— Так што, можа, недарэмна ліпне Франак, 
сватаецца во Салавей...»

Маня прыткнулася да халоднага люстэрка лбом і за- 
плюшчыла вочы, пагладзіла сябе рукою па шчоках, па- 
думала, што даўно не ведае ласкі, адчула, як цяжка 
жыць без яе.

...Салавей сам не пайшоў ад яе, і яна не праганяла. 
Ранічкаю ўставаў і ішоў на работу, вечарам не затрымлі- 
ваўся, яшчэ да заходу сонца вяртаўся і стараўся што- 
небудзь зрабіць ля хаты. Памяняў дрот, паставіў яшчэ 
некалькі разетак, уключальнікаў, парэзаў з малым, раска- 
лоў круглякі, што ляжалі яшчэ з зімы, на якіх ужо згніла 
кара, а самі пазарасталі травою.

Больш не сватаўся, як усё роўна і не гаварыў пра 
гэта ці забыўся. I яна не загаворвала, давала есці, ад- 
казвала, калі пра што пытаўся, хадзіла на работу, таптала- 
ся пры хаце і чакала, што ж будзе...

Праз тыдзень Салавей застаўся ў вёсцы толькі адзін. 
Раніцай прыходзіла і забірала яго машына, а вечарам 
толькі аднаго прывозіла.

Маня ведала, што так доўга цягнуцца не будзе. Трэба 
адно: браць у прымакі або не браць. Відны мужчына, 
працавіты, але іпто скажуць людзі, свякроў? He пахваліць 
яна, узлуецца за сына.

4

Свякроў прыйшла сама. Маня якраз вярнулася з 
саўгаснай работы і капала ў садзе на вячэру бульбу.

— Добрая картофля? — падышла, запытала свякроў і 
не павіталася.

— Дабро такое,— адказала Маня,— велькая, але не яд- 
раная.

Свякроў, тоўстая, абутая ў цёплыя валёнкі, у старой 
фуфайцы, стаяла ля яе і гаманіла пра гаспадарскае, пакуль 
яна не накапала поўнае вядро. ГІасля пайшла ўслед за 
ёю ў двор. Маня адразу здагадалася, чаго тая прыйшла, 
але маўчала, першаю не загаворвала. Яна добра ведала 
сваю свякроў: адразу не скажа ў вочы, будзе падыходзіць 
здалёку, старацца мацней уджаліць.

— I доўга ён яшчэ жыць будзе? — нарэшце не вытры- 
мала і запытала тая.

— Хто, мама? — як не здагадваючыся, спытала Маня 
і хацела, каб свякроў хутчэй пасунулася дадому.

— Хто — яшчэ пытае! — узлавалася тая.— Ён, ква- 
тарант твой.

— He ведаю,— спакойна прамовіла Маня.— He праго- 
ніш жа чалавека.

— Магла і не браць,— папікнула свякроў.— Другія і з 
мужамі, але не бралі.

— Папрасіўся...— апраўдвалася Маня.
— Мала хто прасіцца будзе. Ты чуеш, што людзі га- 

вораць?
— Хай гавораць...— прамовіла Маня, трымала ў руках 

вядро, забылася паставіць яго на зямлю.
— Бачу, ты яго не думаеш ііраганяць, рада, што не 

выбіраецца,— свякроў злосна бліснула вачыма.— Надта 
скора забылася пра Сцяпана...

— Перастаньце, мама, не трывожце душы,— папрасіла 
Маня, стрымалася, каб не расжрычацца.— He паднімем мы 
ўжо яго...

— Во што ў цябе ў галаве,— усміхнулася свякроў, 
рукавом фуфайкі выцерла слёзы на маршчыністай шча- 
цэ.— Гэта я толькі ўбіваюся, свету не бачу. Бо я маці, 
а ты хто...

— Прашу вас, сціхніце, або...— не вытрымала Маня, 
паставіла на зямлю вядро і рыдлёўку, але стрымалася, 
больш нічога не сказала.

— Ужо і не трэба мы табе? — гаварыла свякроў, як 
хвастала па шчоках.— А як дасюль чаго дранага-рванага 
трэ было, то да нас бегла... «Татачка, мамачка, пама- 
жыце». Цяпер ужо не трэба, з двара гонііп.

— He ганю я вас,— усхліпнула Маня,— але не мучце 
вы мяне, бо і дагэтуль разам з чужымі людзьмі нямала 
пазласлівілі, а мне ніколі ласкавага слова не сказалі... 
Жыў бы Сцяпан — была б рада яму... Адзін бог ведае, 
колькі я папамучылася, уплакала, які лёд у мяне на сэрцы.

Пачала адтаваць крыху, а вы... I пра дзіця падумаць не 
хочаце.

— He звальвай на дзіця,— крыкнула свякроў, сарвала 
з яе галавы хустку.— Валасы вунь надрала, сукенкі 
новыя носіш...

— Жывая ж я яшчэ! — крыкнула і Маня.— I не 
трэба мяне жывую без часу хаваць...

Яна пакінула свякроў на двары і пайшла ў дрывотню, 
каб не бачылі яе людзі, села на калодку, закрыла твар 
рукамі і заплакала.

Свякроў не зайшла — ці падалася дамоў, ці мо дзе стая- 
ла паблізу і слухала.

Ды Мані было гэта ўсё роўна. Адно, што ёй было дорага, 
дык гэта сын, яе сіротка, які гэтаксама не зведаў мужчын- 
скае ласкі, гадуецца самапасам...

Маня доўга плакала і не пачула, як зайшоў Сала- 
вей — стомлрны, брудны ад смалы,— стаяў і слухаў, 
здзіўляўся спачатку, а пасля занепакоіўся. Падняў яе, 
спытаў:

— Чаго ты, Маня?
Яна зірнула на яго, не вытрымала, зноў захліпала, 

ткнулася да яго грудзей і, не сціхаючы, плакала.
— Ну, супакойся,— з пяшчотаю напрасіў ён і гладзіў 

яе па галаве,— Ну, сціхні... Чуеш?
Але яна не чула, не адказвала.
— Ну, не трэба. Цябе больш ніхто не будзе крыў- 

дзіць, — ён цалаваў яе шчокі, глытаў салёныя слёзы, так 
і не дабіўшыся ад яе і слова, а сам гаварыў ёй тыя словы, 
якія даўно ўжо, можа, не ўспамінаў, гладзіў сваёй шурпа- 
тай, як тарка, рукою яе валасы.

5

Назаўтра Салавей, як яна бачыла праз адчыненыя 
дзверы, прачнуўся позна.

Прахапіўся і ўсміхнуўся, быў, здаецца, памаладзелы, 
лёгкі, дужы.

Ускочыў, адзеўся, зірнуў на канапу, дзе спаў да сён- 
няшняй ночы і якая сёння не разбіралася нанач, і выйшаў 
на кухню. Расчырванелая ад агню, у светлай сукенцы з 
кароткімі рукавамі, без хусткі, з гладка зачасанымі вала- 
самі, зусім, здаецца, маладая, яна зірнула на яго і ўсміхну- 
лася, бачачы, што ён хоча нешта сказаць, a то і пажар- 

таваць, засаромелася, успыхнула чырванню і заплюшчыла 
вочы.

— Маўчы! — сама падышла, прытулілася, моцна 
пацалавала, а пасля піхнула: — Прынясі вады... Гаспадар!

Ён усміхнуўся, узяў вядро і падаўся на двор, да 
калодзежа.

1973

АПЛЯВУХА

1

Толькі ўжо на трамвайным прыпынку, калі развітвалі- 
ся, Вішнявец запытаў пра тое, пра што, мусіць, думаў 
увесь час.

— Скажы, Васільевіч, ты помніш пра некалішнюю 
маю аплявуху? — ён не то гарэзна ўсміхнуўся, не то 
крышку засаромеўся, падняў правую руку і пацёр далонь, 
быццам яна засвярбела.— Ці забыў даўно ўжо тое?

Вішнявец запытаў, а я збянтэжыўся. Быццам ён неві- 
наваты, быццам я зграшыў. Міжволі зірнуў на гэтую руку, 
што некалі так балюча ўдарыла мяне. Яна і цяпер, калі 
Вішнявец пастарэў, трохі асеў, як асядае ў камлі старое 
дрэва, была яшчэ дужая — шырокая, як шуфель, далонь, 
тоўстыя пальцы. Ён сцепануўся ад майго пільнага позірку, 
апусціў руку і, здаецца, без дай прычыны схаваў яе ў 
кішэні светлага пінжака.

— Даўно тое было...— нібы апраўдваўся Вішнявец, ні- 
бы заадно хацеў супакоіць і мяне, каб я хоць цяпер не меў 
на яго крыўды.— Можа, гадоў трыццаць прайшло ўжо... 
Я тады быў яшчэ зусім малады, гарачы, а ты — горкае 
дзіця... Як і наш Міхась...— гаварыў і адводзіў вочы, не 
вытрымліваючы майго позірку,— Ды і час тады быў... Ого, 
які гарачы быў тады і час... Многа не гаварылі...

«Які б ні быў час, дзядзька Іван, але чалавек павінен 
заўсёды быць чалавекам»,— хацеў сказаць я, але змаўчаў.

Я, прызнаюся шчыра, не забыў пра той былы, са- 
праўды даўні ўжо выпадак, але і не ўспамінаў яго каму- 
аебудзь: па-першае, ці варта доўга выношваць крыўду і 
помсту, а па-другое, у жыцці маім за гэты час было яшчэ 
нямала ўсякіх — значных і дробных, прыемных і гаркот- 
ных — выпадкаў. Хіба ўсё ўтрымаеш у памяці?! Хіба на 

ўсё зважаць?! Але сёння, як пачуў званок, адчыніў дзверы і 
ўбачыў на пляцоўцы нечаканага знаёмага госця, дык адра- 
зу і ўспомніў той час, маладога дзёрзкага Вішняўца, тое 
прыкрае здарэнне.

Запрасіў у кватэру, слухаў яго крыўду, папрокі, часта- 
ваў, але не напамінаў былога. Ды і лічыў: Віпінявец пра 
ўсё ўжо забыў. Калі ўжо тое было! Ды ці варта за яго 
папікаць цяпер старога ўжо чалавека?! Лепш паглядзець, 
кім ён стаў на старасці. Маладыя грахі ды памылкі 
навучылі яго чаму-небудзь карыснаму ці нічога не змянілі 
ў чалавеку?

Я і цяпер, усміхаючыся, пазіраў на Вішняўца — не- 
высокага, камлістага, у белым капелюшы і ў светлым 
касцюме, з кішэнькі пінжака якога вытыркаліся два хвос- 
цікі самапісак, з гаспадарчай пакоўнай сумкаю ля ног.

Нейкую хвіліну мы абодва маўчалі, мусіць, кожны 
па-свойму ўспамінаючы той няблізкі час, тое здарэнне, сваё 
некаляшняе і цяперашняе жыццё.

— Я, Васільевіч, прызнаюся: я забыў тое...— зноў нібы 
гарэзна, нібы крышку з няёмкасцю ўсміхнуўся Вішня- 
вец.— Кажу, колькі вады ўжо сплыло, чаго толькі не бы- 
ло... Але як параілі знаёмыя пад’ехаць да цябе папрасіць 
помачы, дык адразу ўспомніў... Як у памяці нешта 
адчынілася... Думаў: ты цяпер важны чалавек, не захочаш 
нават гаварыць са мною, пенсіянерам. Каб я яшчэ на 
базе, як раней, два гады таму, рабіў, дык, можа, пара- 
зумеліся б, а так... 3-за крыўды, з-за цяперашняй 
сваёй важнасці можаш нават не далусціць мяне да дзвя- 
рэй... Аж ты просты, бачу, чалавек. Можа, і занадта просты. 
Бо іншы на тваім месцы... Ого, не так бы паводзіўся, не 
тое меў бы...— Усклікнуў у захапленні.— 0, якія ёсць 
пыхліўцы ды грабуны! I я табе, Васільевіч, скажу, што 
і трэба марку сваю высока трымаць. Тады болей паважа- 
юць, a то і баяцца... 3 простага пасміхоўваюцца, a то і 
папіхаюць яго ўсюды...

Я моўчкі слухаў. Вішнявец гаварыў-гаварыў пра сваіх 
знаёмых падначаленых і кіраўнікоў, хваліў ці ганіў іх, 
а пасля, убачыўшы, што падыходзіць патрэбны трамвай, 
заспяшаўся ехаць дадому, у свой гарадок.

— Дык, Васільевіч, заступіся, не дай у крыўду за- 
служанага чалавека,— зноў, як і ў кватэры, пачаў пра- 
сіць,— Цыкні зверху на нашага Сідаровіча, іншым падсып 
перцу. Памажы дабіцца мне праўды і справядлівасці.

Я падакляраваў узяць ад газеты камандзіроўку і 

пад’ехаць разабрацца са скаргаю Вішняўца. Ён аж рассы- 
паўся, як кажуць, ад падзякі ды паехаў сваёю дарогаю.

Неўзабаве я і з’ездзіў туды, як і абяцаў. Мясцовыя 
кіраўнікі выслухалі мяне, з болем паскардзілся, што 
Вішнявец замучыў іх ужо сваімі просьбамі ды скаргамі. 
Ён па льгоце атрымаў у горадзе вялікую кватэру, легкавік, 
а цяпер хоча атрымаць яшчэ адну машыну і яшчэ адну 
кватэру — для сына. Для Міхася, з якім я некалі разам 
хадзіў у школу. Мне не толькі расказалі пра ўсё гэта, 
але і дакументамі пацвердзілі, што той Міхась, заводскі 
інжынер, можа жыць і з бацькамі, бо плошчы хапае.

Калі я, маючы на руках копіі Вішняўцовых лістоў, 
адказаў з раённых устаноў, зайшоў да Вішняўца ды 
паказаў усё гэта, дадаў ад сябе, што ён скардзіцца без 
дай прычыны, дык ён мігам змяніў сваю ласку на гнеў, 
пачаў нагаворваць і на мясцовых людзей, і на мяне самае 
што ні ёсць паганае. Мяне яшчэ папікнуў, што я не хачу 
памагчы яму за тую сваю даўнюю, «нікчэмную», як 
сказаў, крыўду. Уз’юшыў супраць мяне і свайго сына, бо 
той не сказаў мне ніводнага прыемнага слова, толькі кпіў 
з мяне ды таксама нагаворваў на сваіх людзей.

3 прыкрасцю я зразумеў, што Вішнявец і на старасці 
не толькі не змяніўся, не палагоднеў ды не падабрэў, 
але яшчэ болей закасцянеў ад зла. Недарэмна ж, мусіць, 
людзі кажуць: калі нарадзілася цялятка з лысінкай, дык 
з ёю і памрэ.

2

Той даўні выпадак, пра які не адзін раз напамінаў 
Вішнявец, здарыўся, калі я пайшоў у першы клас.

Што такое пайсці дзіцяці ў школу, усе ведаюць. Гэта — 
і вялікая падзея, і немалая перамена ў жыцці, і новыя 
хваляванні ды трывогі, і велізарная радасць ды доўгая, 
без канца і краю, дарога ў навуку, да пазнання. Тым 
больш усё гэта было ашаламляльнае і важнае для мяне: я 
нарадзіўся і гадаваўся на хутары, дзе было ўсяго некалькі 
аддаленых адна ад адной хат, не мелася яшчэ электрыч- 
нага святла, дык для мяне дарога ў вёску, да людзей, 
навучанне ў школе, дзе было электрычнае святло, радыё, 
а таксама была досыць вялікая бібліятэка тоўстых і 
тоненькіх, з малюнкамі кніг, стала, можна сказаць, даро- 
гаю ў вялікі свет. Канечне, свет той быў не такі ўжо 

вялікі, але для мяне, тагачаснага, быў, паўтару, не малы.
У школе я хораша сышоўся са сваім суседам па парце, 

Міхасём Вішняўцом. Быў ён крышку ніжэйшы за мяне, 
як казалі, «гонкага, але худога», але камлісты, дужы і 
вельмі прыгожы, нібы дзяўчынка. Яшчэ ён быў разумны, 
кемны, умеў ужо добра чытаць — не толькі «Буквар», але і 
кнігі ды газеты,— а таксама спрытна пісаць ды лічыць, 
здаецца, бясконца. Я яшчэ столькі ўсяго не ўмеў, мог 
толькі чытаць і пісаць друкаванымі літарамі, лічыў з 
запінкаю, не мог вызначыць, які дзесятак ідзе ўслед за 
якім.

Пасябраваўшы з Міхасём, я пачаў заходзіць да яго 
дадому — ці раніцай, ці пасля вучобы. Хата Вішняўцоў 
мяне таксама ўразіла: у нас, на хутары, хата, хлеў, гум- 
но — усё было пад адной страхою, жыллё наша было з 
аднаго пакоя, з адным, ад вёскі, ад поля, акном, з гліняным 
долам. У Вішняўцоў высокі светлы дом стаяў ля вуліцы, 
за плотам і гародчыкам, а астатнія прыбудовы былі вод- 
даль. Дом быў з трох пакояў, з мноствам вокнаў, з 
дашчанаю падлогаю. Вішнявец-бацька быў у той час на- 
шым брыгадзірам, жыў заможна.

Мы з Міхасём ці забаўляліся ў двары альбо на 
блізкім поплаве, ці каталіся на яго дзіцячым веласіпедзе, 
ці былі ў хаце і гулялі ў «школу», у «настаўніка» і 
«вучня». Міхасёва маці, цётка Франя, сустракала мяне 
ветліва, частавала смачнымі грушамі ды яблыкамі альбо 
разам з Міхасём садзіла за стол, а гаспадара я мала калі 
бачыў у хаце: ён, лічы, не стыкаўся дома. Сядзе на свайго 
жарэбчыка, стукне яму нагамі пад бакі — толькі яго і 
бачылі.

3

Тады, у першым класе, я з зачараваннем адносіўся да 
нашай настаўніцы — маладзенькай Клаўдзіі Ільінічны. 
Яна — у белых туфлях, блакітным касцюме, з выкладзе- 
ным наверх вялікім каўняром белай блузкі — была вельмі 
паглядная, а па-другое, ветлівая, хораша тлумачыла, чы- 
тала, а таксама спявала. Бачыць, чуць яе была для мяне 
кожны дзень найвялікшая радасць. Маці мая часамі аж 
«скардзілася»: пайшоў ты, сынок, казала, у школу, дык 
зусім змяніўся — мяне перастаў любіць, а палюбіў сваю 
настаўніцу, чужую жанчыну.

Помню, тады Клаўдзія Ільінічна чытала нам са сваёй 
кніжкі казку, хораша гаварыла чужымі, «мядзведжым», 
«лісіным» ды «воўчым», галасамі, што мы ўсе не зводзілі 
з яе зачараваных позіркаў, затойвалі дыханне і слухалі, 
перанёсшыся думкамі з гэтага рэальнага свету ў нейкі ін- 
шы, казачны.

Нечакана рэзка адчыніліся класныя дзверы, і мы 
дружна павярнулі на рып галовы: хто там нам замінае? 
За парогам стаяў Міхасёў бацька — невысокі, камлісты, 
у хромавых запыленых ботах, у сінім галіфэ і зялёным 
кіцелі, не зашпіленым зверху на два ці тры гузікі, у 
зялёнай фуражцы, на абручыку якой замест зорачкі была 
відаць свежая зялёная плямачка. Такое адзенне для нашых 
мужчын тады было звыклае — яны яго куплялі на таўкуч- 
цы ў Ракаве.

— Ідзі сюды,— запатрабаваў у анямелай цішыні 
Вішнявец-бацька, кіўнуўшы пальцам на свайго сына.— 
I ты, друг хутаранскі,— кіўнуў і мне,— выйдзі.

— Што такое, Іван Станіслававіч? — здзівілася Клаў- 
дзія Ільінічна, прытульваючы кнігу да грудзей.— У нас 
жа ўрок...

— Нічога, урок можна і перарваць,— непачціва адка- 
заў ёй Вішнявец,— Мне трэба разабрацца во з гэтымі 
героямі...

— Выйдзем, хлопчыкі,— ціха прамовіла настаўніца.— 
А вы, дзеткі, пасядзіце ціха. Хутка я вярнуся, дачытаю 
казку.

Мы падняліся і пайшлі пад здзіўленыя позіркі адна- 
класнікаў на калідор. Услед за намі падалася і Клаўдзія 
Ільінічна, нібы маці за дзецьмі.

Вішнявец, чакаючы нас, дастаў з кішэні пачак цы- 
гарэт «Казбек» (Міхась збіраў пустыя пачкі і абменьваў 
на іх жаданыя сабе рэчы), закурыў, зачыніў за намі дзверы 
і кіўнуў, каб мы ішлі за ім у настаўніцкую. Там ён, як 
дырэктар, сеў за стол, зняў фуражку і хустачкаю выцер 
з ілба буйны пот.

— Іван Станіслававіч, я нічога не разумею...— і 
разгублена, і незадаволена абурылася Клаўдзія Ільінічна. 
He села, стаяла побач з намі. Як старэйшая вучаніца.— 
Што здарылася?

— Спачатку, паважаная навучыцелька, дазвольце ў 
вас запытаць: чаму вы кепска вучыце давераных вам 
вучняў? — павысіў голас Вішнявец, нібы на сваю жонку 

ці дачку.— Чаму выхоўваеце не чэсных людзей, а спрыт- 
ных зладзеяў?

Клаўдзія Ільінічна хуценька зірнула нам абодвум у 
вочы: што вы ўтварылі, дзеці? Мы паапускалі галовы, 
хоць і не адчувалі ніякай віны. Вішняўцоў рэзкі тон 
гаворкі, спалоханы і разгублены настаўнічышын позірк 
збянтэжылі нас. Мусіць, не толькі для дзіцяці, але і для 
сталага чалавека абвінавачванне ў невядомым граху 
страшней за абвінавачванне ў вядомым учынку.

— Растлумачце, Іван Станіслававіч, ясней, падра- 
бязней, у чым мая віна ці віна маіх вучняў,— папрасіла 
Клаўдзія Ільінічна, чырванеючы на шчоках. Ад разгубле- 
насці аж выступілі на іх вялікія пляміны.

— Што тут тлумачыць! — спапяліў нас позіркам Віш- 
нявец.— Во ім, гэтым малойчыкам, трэба даваць адказ.

Тут жа вылез з-за стала, хапіў Міхася за вуха.
— Дзе грошы?
Міхась зморшчыўся, нібы раскусіў дробку перцу, залы- 

паў вейкамі. I ад болю, і ад нечаканага бацькавага 
запытання.

— Чуеш? Дзе грошы, што ляжалі ў новай шафе між 
нрасцірадламі? — не зважаючы на сынавы моршчыкі, 
дапытваў Вішнявец.— Адзін узяў ці ўдвух укралі?

— Татачка, баліць...— заенчыў Міхась, пачаў пра- 
сіцца: — Пусці. Я не браў ніякіх грошай. Татачка...

— ГІерастаньце! — нечакана павысіла голас Клаўдзія 
Ільінічна, аж ён у яе сарваўся.— Што за дамастроеўскія 
метады?! Гэта зусім не педагагічна!

— У мяне свае метады...— пырснуў слінай Віпінявец 
і ўдарыў адзін-другі раз Міхася па шчацэ.— Гавары, 
надшывалец, дзе гроіпы?

Міхась, енчучы, пачаў клясціся, што нічога не ведае. 
Тады Вішнявец схапіў мяне за вуха.

— Можа, ты, госць наш даражэнькі, скажаш, дзе нашы 
грошы, уся выручка за бычка? — прыблізіў гарачы потны 
твар, дыхнуў гарэлкаю. Настаўніца мітусілася, крычала 
штосьці, але раззлаваны Вішнявец не слухаў яе, здаецца, 
з усёй сілы круціў-вырываў мне вуха,— Можа, успомніш, 
чаго ўчора з нашым бэйбусам лазіў у шафу?

— Мы ніткі шукалі...— адказаў я, плачучы ад крыўды 
і болю. Караў мяне часам і бацька, але яго кара не была 
такая цяжкая і крыўдная, як гэтая. Цярпець кару за сваю 
віну не так ужо і пакутліва, а вось пакутаваць за незаслу- 
жанае, за недарэчнае вельмі цяжка.

— Ніткі шукалі, а знайшлі грошы? — здзекаваўся з 
мяне Вішнявец, усё яшчэ круцячы вуха. Яно гарэла, нібы 
ад агню. — Дзе іх дзелі? Ну, гавары, a то...

— Мы не бралі...— з плачам выціснуў я.
— I ён не браў, і ты не браў? Я ўкраў? Сам у сябе? 

На вас, анёлкаў, нагаворваю? — Вішнявец разлютаваўся, 
а пасля нечакана і мяне, чужога, агрэў па адной і другой 
шчацэ. У галаве маёй аж зазвінела, шчокі запяклі.

Ад цяжкай крыўды і ад горкага болю я нічога больш 
не чуў, толькі скрозь слёзы бачыў, як Клаўдзія Ільінічна 
раптоўна аж змянілася ад перапалоху на твары, штурхнула 
Вішняўца ў грудзі, наказала гнеўна рукою, каб выйшаў 
прэч. Той ад нечаканасці хіснуўся, бухнуўся спіною ў 
сцяну. Калі выпрастаўся, закрычаў ужо на настаўніцу, a 
пасля, патросшы кулаком, выскачыў з настаўніцкай.

Мы з Міхасём, стоячы пасярод пакоя, плакалі наўзрыд.
— Хлопчыкі міленькія мае,— прытуліла нас абодвух 

да сябе Клаўдзія Ільінічна і таксама заплакала.— Што ж 
гэта такое? На што ж такая жорсткасць? Што ж гэта за 
ліха? Скажыце, скажыце, родненькія, мне шчыра: вы бралі 
ці не бралі тыя грошы? He бойцеся, кажыце толькі праўду.

Мы не маглі нічога адказаць толкам, хоць і спрабавалі, 
перабіваючы адзін аднаго ды глытаючы горкія слёзы, 
расказаць, што не рабілі ніякага крадзяжу.

— Супакойцеся, хлопчыкі. Супакойцеся, міленькія,— 
прасіла Клаўдзія Ільінічна і ў настаўніцкай, і пазней у 
класе, але мы не маглі суцішыць ні плачу, ні ўздрыгван- 
ня.— Я веру: вы невінаватыя. Выйшла нейкая прыкрая 
памылка альбо недарэчнасць. Грошы знойдуцца, ад вас 
будзе адведзена ўсякая ганьба...

4

Яшчэ з гародчыка мяне ўбачыла маці.
Яна разам з малодшаю маёю сястрою выбірала там 

бульбу — як я згледзеў, на сотках было разагнана колькі 
баразён, што падсохлі ўжо ад нізкага, няяркага, але яшчэ 
не цалкам астылага вераснёўскага сонца ды на цеплаватым 
ветрыку.

Каб іншы раз, дык я абавязкова адразу ж падаўся б 
да маці, расказаў бы, што ўведаў у школе новае ці якія 
сёння атрымаў адзнакі. Але цяпер я пакрочыў адразу ў 

хату. Маці, разагнуўшыся ды трымаючы ў руках бульбу, 
толькі праводзіла мяне позіркам.

Данута (з ёю, аднакласніцай, мы ішлі разам дадому), 
відаць, пра ўсё расказала маці, бо тая, тады яшчэ маладая, 
рухавая, не нашмат, мусіць, старэйшая за нашу настаўні- 
цу, хутка ўбегла ў хату і адразу пляснула рукамі.

— Сыночак мой! — ускрыкнула,— Ды ты ж аж змяніў- 
ся на твары!

Я дагэтуль уздрыгваў і ўсхліпваў, а цяпер зноў раз- 
жалобіўся і не вытрываў — заліўся горкімі слязьмі. Маці, 
прытуліўшы мяне да сябе, як у настаўніцкай Клаўдзія 
Ільінічна, гладзіла мяне па галаве, прасіла супакоіцца і 
толкам усё ёй расказаць. Я, глытаючы слёзы, збольшага 
пераказаў сваё гора.

— Можа, ты, сыночак, усё ж узяў тыя грошы? — 
напужалася маці.— Можа, растрацілі ўжо на нешта ці 
схавалі дзе? Гавары, прызнавайся — дадзім нейкую раду. 
Грэх вялікі — маніць, быць злодзеем. Гэта ўжо пляма на 
ўсю сям’ю, на ўвесь род.

Калі я пакляўся, што і ў вочы не бачыў грошай, маці 
разжалобілася і таксама заплакала разам са мною.

— Божачка, ты аж апух...— забедавала яна.— На 
шчоках відаць сінія сляды ад пальцаў... He чалавек ён, a 
звер! Без душы і сэрца! He разбярэцца, не пагаворыць 
толкам — б’е чужое дзіця... Няхай бы яму рукі паадсы- 
халі...

Матчына спагада зусім размякчыла мяне. Я плакаў.як 
бабёр.

— He хадзі болей да іх, сыночак,— прасіла маці,— 
Адвучышся — адразу шыбуй дадому... Сам крадзе, сам 
адмысловы злодзей, дык нікому не верыць, думае, што і 
ўсе заграбушчыя ды завідушчыя...

Ад крыўды, плачу забалела галава. Маці распранула 
мяне і паклала на ложак, просячы супакоіцца і заснуць. 
Наплакаўшыся, я пасля трохі і прыснуў.

Прачнуўся ад бацькавага сярдзітага голасу.
— «Ніхто не бачыў!» «Ніхто не бачыў!» — злаваўся 

ён і гаманіў на маці.— I ты нічога не бачыла. А раз не 
бачыла — дык надта не заступайся. Бо, можа, і ўзялі ці 
адзін узяў... Прывучыцца красці — вырасце злодзеем...

Бацька запаліў і павесіў лямпу на дрот, а маці ў гэты 
час высыпала з гаршка ў вялікую місу звараную бульбу — 
сям’я збіралася вячэраць.

— Як жа не верыць свайму дзіцяці? — заступалася 

за мяне маці.— Ніколі ж у жыцці ні ў кога нічога не ўзяў!
— Але ж грошы, кажа Іван, прапалі. 3 шафы. А яны 

абодва лазілі ў шафу — меншыя дзеці гэта добра бачылі...
— Па-першае, столькі грошай дзеці не возьмуць, можа, 

хто і са сталых падгледзеў ды ўкраў, а па-другое, не мае 
права гэтак палохаць і біць чужое дзіця...— усхліпнула 
маці.— Думае, што наша дзіця вінаватае, дык няхай і 
скажа пра гэта нам. Самі разбяромся. А ён без суда і 
совесці рукі распускае, упалохаў хлопца, што і ў сне пла- 
каў ды прасіўся...

Я прыкідваўся, што сплю; бацька замаўчаў; відаць, 
і яго, строгага, кранулі такія бессардэчныя Вішняўцовы 
выхадкі; маці падышла да мяне, прыклала вусны да лба, a 
пасля да скроні.

— Гарачанькі. Гарыць увесь...— уздыхнула, пацалава- 
ла мяне ў адну і другую набітыя сёння шчокі,— Зараз 
адвару з журавінак дам, кампрэс халодны на лоб пакладу...

5

Я назаўтра ў школу не пайшоў.
Гарэў, моцна балела галава. Маці сказала, што гэта ў 

мяне ад моцнага перапалоху. Вельмі злякаўся — вось і 
прычапілася хвароба. Часамі мне было так горача, што 
аж траціў прытомнасць — у вачах не то раіліся пчолы, не 
то лёталі мухі, бесперастанку стаяў звон-гул у вушах. Я то 
разумеў, дзе я і што са мною, то раптоўна падаў у забыццё.

He хадзіў я ў школу з тыдзень. Усе гэтыя дні не то спаў, 
не то трызніў, сніў нейкія дзіўныя сны. Мала помню, што 
прывозілі да мяне з Дзераўной урача, што маці па некалькі 
разоў у суткі давала піць разведзеныя ў вадзе парашкі 
і таблеткі і што прыводзілі да мяне з далёкага хутара бабу 
Аршулю, каб яна «выгнала сполахі».

Калі я нарэшце ачуняў, дык адразу ўбачыў каля сябе 
маці.

— Сыночак, ты і праўда невінаваты,— абцалавала мя- 
не.— Учора была тут твая настаўніца, дык сказала, што 
Вішняўцы знайшлі грошы. Іх украў іхні сусед, Кузёмка. 
Хаваў, таіў, а потым падкінуў Вішняўцам... Але людзі 
ўбачылі, расказалі пра ўсё ўсім...

Хоць быў я невінаваты, але мне, здаецца, адразу ж 
палягчэла ад гэтай навіны. Усцешыўся, што і маці з баць 
кам супакоіліся, не будуць думаць абы-чаго пра мяне ды 

саромецца перад вёскаю. Сапраўды ж, было б не паказацца 
нікому на вочы, каб я аказаўся злодзеем. Заадно радаваўся, 
што і з мяне спала абвінавачванне. Ужо ў маладыя свае 
гады я адчуў: няма на свеце болей пакутлівага ды горасна- 
га, чым хітра прыдуманы паклёп, падазрэнне.

Увечар, калі вярнуўся з работы бацька, маці запатра- 
бавала:

— Падавай, Васіль, на Вішняўца ў суд. Няхай па- 
трасуць, каб не задзіраў нос ды не распускаў рукі. Няхай 
пакараюць, што дзіця ў пасцель уклаў, душу пакалечыў...

— Абышлося ўсё, дык і добра,— буркнуў бацька, 
здаецца, саромеючыся, што меў злосць, не верыў мне.

— Дзе ж яно «добра»?! — не адступала маці.-— Ён 
хоць папрасіў выбачэння, што нас абразіў, дзіця набіў?

Бацька ўнурыў галаву і нічога не адказаў. Закурыў 
і зморшчыў лоб.

— Каб ён быў чалавек, меў душу і сэрца, дык сам прый- 
шоў бы і перад невінаватым дзіцем на калені стаў бы...— 
папікала маці бацьку за падатлівасць ды заадно выказвала 
сваю злосць на Вішняўца.— Але ён не прыйшоў і не 
прыйдзе, бо мы зашмат патураем яму, усё дароўваем. 
Іншы перадумаў бы ды чалавекам стаў, а ён толькі свінее...

Маці ў той вечар яшчэ доўга дакарала бацьку, кляла 
майго крыўдзіцеля. Я сам сабе рашыў: трэба абавязкова 
пакараць Вішняўца. I я пакараю яго. Сваёю пагардаю.

Сапраўды, я доўга, пакуль жыў у вёсцы, пагарджаў 
Вішняўцом, хоць, здаецца, гэтым надта яго не бянтэжыў. 
Спачатку пры сустрэчах ён пасміхаўся, жартаваў, нават 
пакепліваў з мяне, а пасля, бачачы, што я пазіраю на яго 
спадылба, абмінаў мяне і абы-што нагаворваў за вочы. 
Нібы не ён мне, а я яму зрабіў прыкрасць.

6

Прайшлі гады, і тая даўняя мая крыўда, як казаў ужо, 
паволі забылася ці ўспаміналася ўжо не з такім, як у 
маленстве, болем. Ажыла, абзыўнулася, калі ўбачыў старо- 
га ўжо Вішняўца на пляцоўцы каля нашай кватэры. 
Дагэтуль добрыя пятнаццаць гадоў ён не трапляў мне на 
вочы ні ў сталіцы, ні ў тым гарадку, дзе цяпер жыве, ні ў 
нашай вёсцы, куды і ён, як кажуць, зрэдку прыязджае.

...Пасля сустрэчы з Вішняўцом я даў сабе зарок: стрым- 

лівайся з усіх сіл і без дай прычыны не крыўдзі чалавека. 
Калі ведаеш цяжар крыўды, болю, дык не трэба свядома 
жадаць гэтага некаму.
1984

ГУБАТЫ

1

...Ласяня, нечакана прачнуўшыся, пачула, што нехта 
сюды ідзе. Хоць яшчэ мала пражыло на свеце, але ўжо 
адчула, што гэта тупае не той малы, рудаваты, але 
шпаркі і спрытны, дужы ў нагах, з учэпістымі зубамі 
звер, які нядаўна, зваліўшы з ног, цяў яго за кумпяк, што 
цяпер абліваўся нечым цёплым і соладка пахкім ды 
балюча ныў. Той звер падпоўз зусім нячутна, насупраць 
ветру, а пасля, як яно крыху адстала ад маці, неспадзя- 
вана выскачыў з-за кустоў, збіў з ног; тым болей гэта 
ішла не лёгкая даўгахвостая знаёмая ліса, якая часта 
блізка падыходзіла і доўга пазірала на іх, дужую маці і 
яго — свавольніка, і не баязлівы заяц-сусед, не буравата- 
шэры, з белаю мызаю барсук-валацуга, якіх маці ніколі 
не баялася і не адганяла, якія любілі пастаць ля іх і с.амі 
пасля адыходзіліся. Валокся нехта цяжка, ломячы галінкі 
і парыпваючы, тупаючы; а пасля, калі гэтыя шаргавітыя 
крокі пачуліся зусім блізка, хтосьці, рассякаючы паветра, 
лёгка шуснуў сюды, да ягонай схованкі — пад густы 
лазовы куст,— і ласяня, адплюшчыўшы вочы, са страхам 
убачыла праз папаратныя камлі амаль такога ж невысока- 
га, толькі другога колеру — не рыжаватага, а чорна- 
белага — звера, які нядаўна разарваў яго сцягно.

Стомленае, аслабелае ласяня не магло ўжо ўцякаць, 
яно толькі торгнулася, крышку праехаўшы ўперад на 
складзеных пярэдніх нагах і жываце, і зноў заплюшчыла 
вочы, чакаючы ўдару, за якім ягонае цела зноў ірвануць 
вострыя клыкі,— адчуваючы, як зайшлося ад страху 
сэрца, шурхне, збягаецца і халаднее скура. Звер, які 
чамусьці амаль не пахнуў лесам, дзікім сіверам, ператраў- 
леным пахам дзічыны, а меў нейкія чужыя, як палявыя, 
пахі, не накідаўся, а патаптаўся паблізу, нават не датыкаў- 
ся, а пасля залівіста, аж заклала ў вушах, забрахаў.

I праз брэх чуваць было, што гучныя крокі ўсё прыблі- 
жаліся, цяжэлі, ад іх аж пачало, здаецца, бухаць у вушах; 
нарэшце заціхлі, у гэтую хвіліну змоўк і брэх — і 
спачатку халодны цень, а пасля і нешта вялікае, пахкае 
і лесам, дымам, смалою, і гэтым чорна-белым зверам, і 
яшчэ нечым зусім не звярыным, не дзікім, прысела над ім, 
мякка лэпнула па здаровым сцягне, ад чаго ласяня ўздрыг- 
нула, моцна заплюшчыла вочы і адчувала: ну, вось і няма 
сіл уратавацца, вось і прыйшла смерць!.. 1 яно абыякава 
падумала: што будзе, хай тое і будзе. Ад слабасці і 
адчаю апала галава, тыцнулася зубамі ў зямлю, аж забалелі 
губы і набілася ў рот сырога няску.

Яно плюшчыла вочы, аж уздрыгвалі бровы, сціскалася 
ў камячок, чакаючы ў любое месца цела балючага ўдару, 
але ўдару не было. I тады яно з цяжкасцю адплюшчылася 
і як скрозь вільготны туман, відаць, праз слёзы, убачыла, 
што сядзіць каля яго на каленях невядомы яму звер, 
трымаючы пярэднія ногі з доўгімі пальцамі высока над 
зямлёю. I гзтыя ногі, і твар звера былі белыя, зусім без 
шэрсці, добра кранутыя загарам. Доўгая шэрсць была 
толькі на круглай галаве з высокім белым ілбом.

— Дальбуг, плача па-чалавечаму...— са здзіўленнем 
пачулася ад таго, і ласяня ўспомніла, што і ў лесе, і за 
лесам, за рэчкаю, ужо не раз чула такія далёкія гукі, і 
здзіўлялася, які ж звер іх вымаўляе, хацела пачуць лепш, 
убачыць таго, але маці зводзіла падалей, балюча таўхалася, 
каб яно ніколі не імкнулася ісці на гэтыя галасы, і вось 
яно цяпер пачула, убачыла, хто так гукае (пачула, але 
нічога не разумела, як не ведала, што гэта ніякі не звер, a 
чалавек, і не абы-які чалавек, а тутэйшы ляснік).

— Ну, што з табою, маё цялятка? Ножку зламала, 
гойсаючы, ці матка цябе кінула?..— і яшчэ рукою палэпаў 
яго па спіне, ад чаго яно зноў заплюшчылася, задрыжала, 
сціснулася.

Той раптам, як толькі даткнуўся да раны, адхаяіў — 
як ад агню — руку, што стала чамусьці чырвона-яркай, 
абцёр яе аб зямлю.

— Ды вось яно што!..— усклікнуў,— Ваўке цябе пар- 
валі... Беднае ты маё, бязвіннае...

I ён хуценька ўстаў, нарваў паблізу травы і ёю, пры- 
ціскаючы, выцер ніжэй раны, кінуў убок, зноў вырваў і 
працягнуў жмут да калена — услед за яго рухам нага 
запякла, зайшлася ад болю. Адляцелі і зазвінелі мухі.

— Трэба ратаваць цябе, цяля маё,— сказаў ляснік, 

падсунуў пад жывот ласяняці спачатку адну, а пасля і 
другую руку, падцягнуў, выносячы з-пад куста, пасля 
падкінуў; высока падняў, што ў ласяняці не толькі абвіслі 
доўгія белаватыя ногі і не маглі дастаць зямлі, але і 
закружылася ад непрывычкі галава, і панёс, блытаючыся ў 
роснай папараці, што па грудзі рабіла вільготнай яго 
вопратку.

Паперадзе іх пабег сабака — падаўся не скачкамі, аж 
выцягваючыся, як беглі сёння ваўкі, а задрабязіў, часта 
прыпыняючыся і нюхаючы зямлю: там, прыходзячы з поля, 
жылі мышы. рыўся, выварочваючы чорна-жоўтыя купіны, 
стары крот.

За драбналесСем, якое ўжо высыхала ад ранішняга, 
але вельмі цёплага сонца, пачалося знаёмае канюшыннае 
поле, дзе ласяня з маці не раз ласаваліся смачнаю травою, 
а калі не было надта горача, то і ляжалі, адпачывалі, 
напіўшыся вады ў блізкай рэчцы і вяртаючыся ад яе ў лес.

Хутка яны падышлі да зарослай кустамі, аерам старой 
рэчкі, дзе закіданая гяіллём вада была нясмачная, аба- 
гнулі яе і апынуліся ля амаль безбярэжнай, стромкай 
новай рэчкі-канавы, за якой — у цемнаватай зелені і сярод 
мноства дамоў — чуліся тыя знаёмыя галасы. Яны з маці 
часта стаялі тут, на беразе, і з вялікай цікавасцю глядзелі 
туды, гадаючы, што там за жыццё...

Чалавек прайшоў берагам і апынуўся ля кладкі, не- 
акораных, але гладкіх зверху жэрдак, перакінутых з аднаго 
берага на другі. Ступіўшы, ён пагойдаўся і паволі, 
калышучыся, бокам падаўся на другі бераг, дзе яно ні разу 
не было: страх і боязь за сваё жыццё праходзілі, але 
незнаёмыя мясціны з дзіўнымі галасамі, з дзіўным, не 
лясным, пахам, таемная будучыня так расхвалявалі, што 
ад усяго гэтага ўзрушэння заслязіліся вочы і пачалі 
падаць з іх на зямлю буйныя кроплі...

2

Ляснік, прыйшоўшы дамоў не вуліцай, а сценкай, 
праз загадзя адчыненыя жонкай дзверы ўнёс ласяня ў 
хату, за парогам якой стаяла вялікая печ, дзе шугала 
полымя і кіпела вада ў гаршках. Тут стаяў зусім незнаёмы 
для ласяняці дух, якім яшчэ там, у прылеску, пахнуў гэты 
чалавек.

Ласяня апусцілі і палажылі ў кут на цвёрдую пад- 

логу, а сам носчык разагнуўся і памахаў, мусіць, здран- 
цвелымі рукамі.

— Дзе ты яго ўзяў? — спытала невысокая поўнень- 
кая гаспадыня,— Такое ж яшчэ малюсенечкае...

— Падабраў у Каралёвым бары,— адказаў муж, высо- 
кі, плячысты, сярэдніх гадоў мужчына.— Ваўке зад парва- 
лі, а матку, відаць, уходалі. Каб яшчэ з гадзіну якую, то і 
яму капцы былі б: крывёю сышло... Трэба спіртам абмыць 
рану ды падбелам прыкласці. Схадзі ты, Маня, нарві...

— Божа, ты мой божа! — пабедавала гаспадыня, 
збіраючыся выходзіць на двор.— Гэтакае маленечкае, коль- 
кі яшчэ там пажыло, а ўжо такі боль... Хай яе з такой 
доляй!.. Хоць дзікі звер, але як шкода...

Жанчына, накульгваючы, падалася з хаты, а мужчына 
падышоў да ляжанкі-печы, палэпаў па ёй, намацаў 
белую анучу, страсянуў яе, што пасыпаўся пыл, пагамтаў 
у руках, падышоў да вузкай высакаватай шафкі, адцягнуў 
верхняе шкло і дастаў бутэлечку, у якой напалавіну было 
празрыстай вадкасці. Адкаркаваўшы зубамі бутэльку, ён 
пачаў ліць з яе на анучку, якая ўвачавідкі памакрэла — з 
яе ўпалі долу кроплі, запахлі незнаёмым хмелем, намнога 
мацнейшым, чым пахне паслядажджовы лісцвяны лес.

Паставіўшы на месца бутэльку, мужчына падышоў да 
яго, ласяняці, нагнуўся і прыклаў халодную анучку да 
раны — ад чаго яго сцягно, здаецца, апалілі агнём.

Яно дзіка замукала, спрабавала ўскочыць, але ляснік 
паклаў другую дужую руку на спіну і прытрымаў, супа- 
койваючы: «Ну, пацярпі, маё цялятка, папячэ яшчэ трохі 
і сціхне!» — і вадзіў ды вадзіў, выціраючы, латкаю па ране 
і вакол яе, раз за разам перакручваючы анучку, хаваючы 
ў сярэдзіну камячка крывяныя плямы. Выціраў, трымаў 
спіну і сам ад нечага крывіўся, робячы зусім маленечкія 
вочкі.

Ласяня моцна-моцна заплюшчыла вочы і зайшлося ад 
болю, ад якога закалола ў скроні, думала, што вось ужо 
напраўду наступіў канец. Але пасля — і нават нечакана — 
боль пачаў паціху слабець, пакідаючы толькі пра сябе 
напамінак, шчымлівы зуд, і здалося, што параненая нага, 
якая торгала, палягчэла, стала лёгкая-лёгкая. Мужчына 
гладзіў яго па галаве, шыі — і яно сцішылася, ткнулася 
галавою да цвёрдага долу, стомлена, але з палёгкаю 
заплюшчыла вочы, адчуваючы, што будзе жыць, што не- 
бяспека праходзіць, прападае, а замест яе прыплывае 
спакой ды суцяшэнне, што стала менш балець, а пасля 

раптам захацелася есці: сёння маці не паспела яго пакар- 
міць з-за ваўкоў, збегла недзе з поўным вымем. Ад 
успаміну пра цёплае салодкае малако ў ласяняці сабралася 
ў роце сліна, і тая, якую не паспела пракаўтнуць, пацякла 
на ніжнюю губу...

— Ці не естачкі ты хочаш? — лагодна запытаў ляс- 
нік.— Зараз знойдзем табе малачка, напоім, каб падужэў,— 
і адышоў да белай шафкі.

Адчыніў дзверцы, узяў з палічкі збанок, трымаючы 
яго вялізнай рукою за горлачка, пакруціўся, нешта шукаю- 
чы, пасля ўзяў міску, наліў у яе малака і паднёс, даў 
ласяняці. Яно пачула знаёмы малочны пах (хоць ён быў 
не зусім такі, як у мамы-ласіхі), адразу ткнуўся ў міску 
ды так няўдала, што свежае, відаць, яшчэ нядаўна надоенае 
малако залілося ў ноздры, ад чаго прыйшлося некалькі 
разоў фыркнуць і апырскаць чалавека ды падлогу.

— Ды ты не ўмееш яшчэ піць з місы... Ты яшчэ, брат, 
зусім нягеглы,— усё так жа лагодна сказаў ляснік, устаў 
і зноў падаўся да шафкі.

Узяў там бутэльку і, нагінаючы, ільючы на стол, пачаў 
пераліваць у яе з міскі малако.

Ласяня, шкадуючы, што так хутка прапаў ласунак, 
аблізала языком губы, бараду, адчуўшы, што і гэтае малако 
смачнае, з радасцю праглынула ўсё, што трапіла ў рот, яш- 
чэ больш распаляючы голад.

Ляснік хутка вярнуўся, несучы ў руках бутэльку з 
чырвонаю соскаю, даў яе, халодную, мяккую, і ласяня, 
скрывіўшыся ад непрыемнага гумавага паху, пацягнула і 
адчула, што малако палілося ў рот тонкім струменьчыкам. 
Ад радасці яно ледзь не захлынулася, памкнулася ўсхапіц- 
ца, але яго працяў боль у назе, і прыйшлося аціхнуць, 
перачакаць, калі стане лягчэй, тады ўжо смактаць далей, 
выцягваючы шыю і стараючыся не выпусціць слізкай соскі.

I ўжо смокчучы, яно бачыла, як з другой, адгароджа- 
най палавіны хаты, адчыніўшы дзверы, зайшло двое 
заспаных босых дзяцей — худаваты, але высокі хлопчык 
гадоў сямі і поўненькая, у доўгай белай кашульцы дзяў- 
чынка гадоў пяці. Спачатку, тручы ручкамі вочы, яны з 
дзівам пазіралі на бацьку і на яго, а пасля ажывіліся, 
пайшлі сюды хутка-хутка — і ў іх адразу прапаў сон, шы- 
рока адплюшчыліся вочы і паадкрываліся роцікі.

— Гэта другое цялятка? — запытала мякенькім, далі- 
катным голасам дзяўчынка.— Дзе ты яго ўзяў?

Бацька нічога не адказваў, пасміхаўся.

— Гэта не цялятка,— сказаў хлопчык, пакручваючы 
на голым вострым плечуку шлейку ад майкі.— Гэта 
маленькі лось. Так, татусь?

— Так, дзеці,— сказаў ляснік,— I цяпер ён будзе жыць 
у нас, пакуль не вылечым яго.

— Лёсь, лёсь! — прысеўшы каля ласяняці і гладзячы 
яго маленькаю ручкаю па спіне, гаварыла дзяўчынка, 
а пасля зайшла з другога боку і пацягнулася да бутэль- 
кі.„— Дай я, татусь...— I як той згадзіўся, узяла бутэльку 
і трымала яе абедзвюма ручкамі.

Ласяня, з цікавасцю пазіраючы на маленькіх дзяцей, 
высмактала ўсё малако, нават доўга патрымала пустую 
соску, ад чаго тая засвістала, а пасля зліплася. Як забралі 
яе з рота, яно пацмокала языком, адчула, што зусім змары- 
лася, што самі пачалі ліпнуцца вочы.

...Ноччу — пасля таго як яго рану прыклалі падбелам, 
зноў напаілі і яно спала — прытрызнілася, што паблізу 
блукае маці, ціхенька падклікае яго — самотна мычыць.

Яно прахапілася, прыслухалася — мыканне прапала. 
Толькі, здаецца, дзьмухнуў, адбіўся ад сцяны вецер. Як 
пачынала засынаць — зноў пачулася жалобнае мыканне.

Ласяня напялася, абаперлася на пярэднія калені, каб 
стаць на заднія ногі, а пасля падняць ужо адну і другую 
пярэднія, але задняя не ўперлася, як у лесе аб зямлю, 
а паехала, зарыпела капытом па падлозе. На нагу аб’ехала 
з плячэй старая фуфайка, і яно заблыталася ў ёй і ў пада- 
сланай, але збітай дзяружцы.

— Ужо хвост падняло, га? — пачуўшы яго грукат, 
азваўся гаспадар, які ў майцы і трусах прыйшоў сюды 
са спальні і ўключыў святло, асляпіўшы зусім ласяня.— 
Ужо і сіла ест? Га? Гэта добра, але каб не нарабіла ты 
нам бяды, я адгараджу цябе,— і ён, прыпаднімаючы, 
прывалок перад сабою і паставіў наўскасяк высакаваты 
столік.— А заўтра, маё даражэнькае, я цябе ў дрывотню 
затарабаню. Там табе будзе воля...— пастаяў крыху, упёр- 
шыся грудзінай на столік, пагладзіў па спіне і, выключыў- 
шы святло, пашлэпаў назад у спальню.

3

Прайшло некалькі тыдняў.
Ласяня акрыяла, падужэла, пачула, што ў яго залячы- 

лася рана — спачатку зацягнулася цвёрдаю, тоўстаю, бу- 

раю ад крыві нарасцю, а пасля гэтая нарасць пачала 
сушэць, свярбець і адлушчвацца ды абвісаць.

У падпаветцы — на ахапку сена — яно спала ноччу, a 
днём гуляла па двары, пазнаёмілася з усімі яго насель- 
нікамі. Палюбіла шчыра гаспадара, добрага і спагадлівага 
чалавека, мірна ўжылася з таварысцкім сабакам, са сва- 
вольнікам цялём, амаль равеснікам, з якім гойсала па 
двары; з катом, з курамі — драбнатой — яму было неціка- 
ва, і яно без ніякай злосці, толькі дзеля жарту не адганяла 
тых, а наўмысна бегала за імі, нясмелымі, пудкімі, бачачы, 
як яны баязліва ўцякаюць, і гаспадар, заўважыўшы гэта, у 
першы раз накрычаў, кажучы, што ката чорт не возьме, a 
вось курэй не трэба гэтак палохаць: яны і пер’е губляюць, 
і «адбіваюцца», не нясуцца.

3 вялікай — амаль з ласіху — каровай адразу ж, у пер- 
шую хвіліну сустрэчы, ніякага сяброўства не выйшла: яно 
памкнулася да яе, да вымя, пачуўшы пах малака, але тая 
балюча трэснула задняю нагою, і яно, плачучы ад болю, 
больш не падышло да яе, як і тая ганарліва не звяртала 
ніякай увагі.

Найбольш ласяня пасябравала з гаспадаровымі дзець- 
мі — з хлопчыкам і дзяўчынкаю. Яно не ведала, каго 
больш з іх любіла. Відаць, абаіх пароўну.З імі яно і дурэла, 
бегала па двары, брала з іхніх рук смачны хлеб, салодкія 
цукеркі і пернікі, ад іх яно атрымала смешную, нават 
дураслівую мянушку — Губаты.

Прыдумаў гэта хлопчык. Усё дзівіўся, што ў яго, лася- 
няці, такая гарбатая морда, абвіслая верхняя губа, а пасля 
і выдумаў: «Губаты!» Падклікалі яго адным з цялём 
клічам: «Цяля-цяля!» — а мянушку вось далі такую.

Спачатку называлі так дзеці, а пасля пачалі гэтак 
падклікаць і сталыя.

У адзін з апошніх летніх дзён, у яшчэ раннюю, сівую 
ад туману раніцу, да якой яго рана стала цвёрдай, заруб- 
цавалася, ужо не трэскалася і не балела, толькі крышачку 
саднела, хоць так і не зарасла шэрсцю, чамусьці зрання 
прынёс яму вядро з пойлам не босы, яшчэ заспаны 
хлопчык, а сам гаспадар. Ён быў ужо ў аброшаных 
кірзавых ботах, старым пінжаку, на плечы якога начапля- 
лася шмат лясной павуціны, і ўвесь ён пахнуў вільготнымі 
грыбамі.

Прынёс па паўвядра пойла яму і цяляці, якое сёння 
чамусьці ўсё яшчэ не выводзілі ў поле і з якім яны 
дасюль елі з цабэрка свежую траву.

Хлопчык заўсёды стаўляў перад ім вядро, апускаў 
у яго руку, і Губаты, ловячы пальцы, хлябтаў смачнае 
цёплае пойла, а пасля ўжо языком вылізваў наліплае 
да дна салодкае цеста. Цяпер Губаты тыцнуўся ў вядро, 
шукаючы мяккіх пальчыкаў, абліў да вачэй морду і, 
нічога не абмацаўшы, не мог піць, толькі выплёхваў усё 
долу.

Ляснік моўчкі пазіраў, але пальцаў сваіх не даваў 
і за такую марнату не крычаў. Стаяў і курыў зацяжкамі, 
моршчыўся. Быў ён сёння нейкі задумлівы, надта сур’ёзны.

Як цяля выпіла і вылізала сваю долю, ласяня абы-як 
гэтаксама апаражніла вядро, ляснік узяў з плота зматаны 
ланцуг, надзеў ашыйнік на цялячую шыю, адчыніў брамку 
і павёў яго з двара. У тыя разы, калі выводзіў цяля на 
пашу, зачыняў брамку перад самым носам Губатага, якому 
гэтаксама хацелася пайсці разам, не заставацца аднаму, a 
сёння чамусьці не паспяшаўся гэтага зрабіць, і Губаты — 
спачатку нясмела, як не верачы, што яму гэта можна, a 
пасля смялей — памкнуўся следам.

Яны падаліся па выцэментаванай сцежцы ля хаты; 
ідучы, Губаты ўбачыў, што ў запацелае ад цяпла акно 
пазірае гаспадыня, глядзіць самотна і нават, здаецца, 
нечага жалобіцца — выцірае рогам белай хусцінкі вочы.

За яшчэ адной брамкаю амаль адразу пачаўся бела- 
шэры брук, на якім Губаты ледзь не спатыкнуўся, не 
могучы ісці па камянях. За брукам ляжаў неабгароджаны 
вялізны — ад вуліцы да лесу — выган, амаль увесь ужо 
выгаралы ад сонца, рыжы, але мясцінамі, у лагчынках, 
яшчэ зеленаваты. Гаспадар прывёў іх да зелянейшай лапі- 
ны, па дарозе вырваўшы з зямлі калок, да якога, відаць, 
раней прывязвалі цяля.

Як гаспадар прыпыніўся, нагнуўся, пачаў забіваць 
каменем у дол сплясканы зверху калок, пятлёю, надзеў- 
шы на яго ланцуг, стала і ласяня, здзіўленае такім вя- 
лікім прасторам, над якім, здаецца, намнога пабольшала 
і блакітнае, з лёгкай парнасцю неба.

— Ну што, Губаты? — кінуўшы вобзем камень, ляснік 
падняўся, атрапаў аб штаніны рукі, а пасля пагладзіў 
яго па спіне.— Стаў ты ўжо дужы, здаровенькі, то ідзі ў 
свой дом, так сказаць, і жыві, дзе ўсе твае сваяке жывуць... 
Бо цяперака, покуль ты яшчэ малое, табе добра ў нас, 
а скора будзе нядобра... Ідзі, покуль дзеці спяць...— ска- 
заў так і падштурхнуў у зад.— Ідзі, звярок мілы, да свайго, 
а пра нас забудзь... Так будзе табе ж лепей...

Губаты адышоўся, пхнуў мызаю цяля — і яны, як што- 
дня ў двары, імтанулі адсюль. Але хутка цяля, ірвануўшы- 
ся, стала: яго, напяўшыся, затрымаў ланцуг. Ляснік, які 
шлэпаў у ботах за імі, замахаў вялікімі рукамі — і Губаты, 
зусім не спалохаўшыся, а дурасліва і як дражнячыся, 
падскочыў, брыкнуў заднімі нагамі і гайцануў далей, 
імгненна п’янеючы ад вялікай прасторы, бегу, адчуваючы, 
як яму ўсяго гэтага дасюль не хапала.

За выганам пачаўся малады лес, які знаёма запах- 
нуў зеленню, смалой, расою,— і ў душы Губатага нешта як 
варухнулася,захацелася бегчы, і ён, ужо нічога не помня- 
чы, не азіраючыся, мінуў маладняк і памчаў у глыб лесу. 
Стары сасоннік яшчэ болей завабіў нечым невядомым, род- 
ным, мілым, што ён адчуў такое вялікае шчасце, якое, 
здаецца, не толькі поўніла грудзі, але і ахмяліла зусім. 
Ён прабег яшчэ, тыцнуўся ў высокую траву і нечакана, 
зморшчыўшыся, спыніўся: гэта былі калючыя ажыны.

Губаты хутка выблытаўся назад, адчуваючы, як га- 
раць агнём падрапаныя ногі, прайшоў крыху, асцярожна 
дакрануўся мордай да высакаватага густога ядлоўцавага 
куста — і зноў хуценька адскочыўся, адчуваючы, што 
запякла наколатая далікатная мыза. Ап’яненне воляй 
прайшло, і ён адчуў, што шмат чаго тут не ведае, а вось 
леснікоў двор знае ўжо да драбніц, адчуў, што і лес сустрэў 
яго непрыхільна. Падаўся далей паволі, баючыся, каб зноў 
не наткнуцца на што калючае.

Запыніўся, падняў галаву.
I тут ён пачуў, што яго жаласна кліча хлопчык: «Гу- 

баты, дзе ты, Губаты?» — а гэтаксама тоненька, як камар, 
плача дзяўчынка: ён зразумеў, штодалёка адбегся, пакінуў 
адных сваіх сяброў. Падумаў так і затрусіў назад.

Выскачыўшы з лесу, згледзеў, што ляснік трымае на 
руках і спрабуе несці дамоў дзяўчынку, якая вырываец- 
ца і румзае.

— Губаты, Губаты! — радасна закрычаў хлопчык — 
босы, у кароткіх трусіках ды майцы,— а пасля хутка- 
хутка пабег насустрач.

Убачыўшы гэта, ляснік апусціў на зямлю дзяўчынку 
ў кароценькай кашульцы, босую, і яна гэтаксама падалася 
сюды за хлопчыкам, крышку смешна віхляючы нібы кры- 
ваватымі ножкамі. Бегла і нешта радасна крычала.

Яны сутыкнуліся з хлопчыкам і пакаціліся долу (Губа- 
ты падаў першы, каб не пакалечыць малога); хлопчык 
хутка ўсхапіўся, абняў за шыю, прытуліўся.шэпчучы: «Гу- 

баты мой! Губаценькі!» Падбегла, гопнулася на яго і дзяў- 
чынка, гэтаксама абхапіла шыю мякенькімі маленькімі 
ручкамі, а пасля і прытулілася поўненькаю шчочкаю — 
і Губаты не вытрываў, заплакаў, што ў яго такія верныя, 
мілыя маленькія сябры...

— Ты маніў нам...— папракнуў хлопчык бацьку, калі 
той паволі падышоў.— Губаты не ўцёк сам, а ты яго 
выпусціў. Як выпусціў бусла, зайчыкаў, дзікіх парасят... 
Але Губатага мы не адпусцім, ён будзе жыць у нас... 
Я яго буду карміць...

— I я буду кальміць...— паўтарыла за ім дзяўчынка, 
гэтаксама з папрокам пазіраючы на маўклівага, як вінава- 
тага, бацьку сваімі вялікімі вачамі, поўнымі слёз,— 
Ты нядоблі, татусь...

— Добра вы робіце, дзеці, і нядобра...— зморшчыўся, 
нарэшце азваўся ён.— Хораша і люба, што гледзіцё так 
Губатага, але блага, што трымаеце. Ён звер і павінен 
жыць у лесе. Там яго дом... Пасцель, яда, воля... Цяжка 
бывае дзікаму зверу, калі яго залішне прыручаць людзі... 
Гора бывае, бяда... Я ж ведаю...

Губаты, нічога не баючыся, падхапіўся, гарцануў і 
пабег да яшчэ аднаго сябрука — да цяляці. За ім, не слу- 
хаючы, а можа, зусім не разумеючы сталых, сур’ёзных 
бацькавых слоў, памчаліся і шчаслівыя дзеці.

4

Губаты — так ужо выйшла — застаўся ў лесніковай 
гаспадарцы. Летам і ранняй восенню ненавязаны пасвіўся 
з цялём на выгане, бегаў у лес паласавацца лісцем і карою, 
прывык да вёскі, да машын, людзей, аббегаў усе наваколі- 
цы, і да яго прывыклі, надта дзеці. Начаваў у падпаветцы.

На зіму яго паставілі ў невялікую загарадку ў хля- 
ве, да якога ён доўга не мог прывыкнуць: неяк муляла су- 
седства з каровай і свіннямі. Тыя не хацелі падружыцца 
з ім — надта ж палахліва свінні рохкалі і пудзіліся яго,— 
цяжка было пераносіць пах гною і цеснату ў маленькай 
загарадцы, усё ж у душы яму хацелася волі, прастору, 
бегатні, чаго яму даводзілася мець вельмі рэдка і не памно- 
гу, толькі тады, калі выганялі паіць яго з каровай і цялём 
да абмёрзлай лёдам студні.

За зіму ён зусім змяніўся — выцягнуўся, пастрайнеў 
і памацнеў у нагах, ударам капытоў мог ужо адбіваць 

жэрдкі, падаўжэў у спіне ды пацяжэў, аброс густой, доў- 
гай, амаль чорнай поўсцю, адчуў неспакойны сверб у гала- 
ве вышэй ілба — там, няйначай, раслі, касцянелі рогі.

Вясною, кал; спала талая вада, патужэла вільгот- 
ная халодная зямля і пачала ядрана пахнуць яшчэ ня- 
бачная маладая лістота, Губаты засумаваў, не мог больш 
стаяць у паменшанай ад гною загарадцы, многа есці, 
спаць ці паціху хадзіць па двары, як хадзілі цяжкая, палі- 
нялая карова і падрослы, пазласнелы і не такі ўжо сябрук 
бычок-выхваляка, а яго зноў, але мацней, як восенню, зава- 
білі воля, прастор, лес. Ён, падрослы, не так ужо цягнуўся 
дурэць з дзецьмі, і тыя за зіму неяк да яго пахаладзелі, 
пачалі баяцца яго штуршкоў, ад якіх яны адляталі, як 
снапы.

I ён, калі апынуўся на двары, нервова хадзіў па ім, цёр- 
ся ля высокага плота, пакідаючы на стрэмках пабурэлую 
ўжо поўсць, а аднойчы пад’юшчыла гэтая самота, жаданне 
волі — і ён разагнаўся, стукнуўшыся галёнкай, перагойс- 
нуў загарод і радасна пабег па знаёмым выгане ў лес.

...Ляснік, як сонца паднялося над хатай, разліло ма- 
ладое цяпло на сінім небе, уехаў у двор з калясьмі, увайшоў 
сюды, у хлеў, пагладзіў Губатага, якому надакучыла 
стаяць аднаму ў загарадцы, па шыі, а пасля амаль нячутна 
завязаў на яе пастронак і за яго, адчыніўшы перакошаныя 
варотцы, вывеў з пустога хлява на двор, прывязаў да калёс. 
Ён тыцнуўся да воза, панюхаў сена, галінкі з альховым 
і лазовым лісцем, шчыпнуў, але з неспакоем адчуў, што 
гаспадар сёння задумаў з ім нешта дасюль яшчэ не вядомае.

Да воза падышлі гаспадыня, дзеці, моўчкі пазіралі 
на іх.

Гаспадар гэтаксама моўчкі сеў на воз, пацягнуў за 
лейцы — і маленькі рудаваты конік з белаватымі нагамі 
крануўся. Пастронак нацягнуўся — і павалок за сабою. 
Губаты, непакоячыся, але не адчуваючы яшчэ ніякага 
страху, нехаця падаўся, здзіўляючыся, куды яго вядуць: 
спяшаўся за калясьмі і не мог азірнуцца, убачыць, што 
гаспадыня з дзецьмі выйшлі на вуліцу і развітальна ма- 
хаюць рукамі...

У лесе ляснік прыпыніўся, неяк крадучыся, падышоў, 
прылашчыў, даючы ўзяты з кішэні выкачаны ў махорку 
акраец хлеба, і нечакана накінуў яму на галаву мех. 
Ён спачатку спалохаўся неспадзяванай цемнаты, чакаючы 
раптоўнага ўдару па галаве, затрапятаўся, ірвануўся, але 
пастронак пераціснуў горла, і ён ледзь не задыхнуўся.

— He бойся, Губаты,— заспакоіў яго ляснік,— Ніц 
благога я табе не зраблю...— зноў паехаў, прымусіўшы яго 
бегчы ўслед.

Ехалі яны так доўга. I па мяккай, і па тупкай, з 
карэннямі дарозе, у адным месцы перамінулі мост — 
Губаты там вельмі насцярожыўся, ішоў баязліва — 
пасля яшчэ многа, можа, гадзіны са тры, падаваліся то 
ўлева, то ўправа, затым паехалі лесам, па сухім імху і 
верасе, што Губаты некалькі разоў спатыкаўся аб пні і 
ў вырытых, мусіць, дзікамі ямінках.

Нарэшце ляснік прыпыніўся, падышоў да яго, зняў 
мех, ад якога ўвапрэлі галава і карак, адвязаў пастронак. 
Губаты паварочаў мызай, зафыркаў і адышоўся. Ляснік 
у гэты час махнуў вяроўчынай: уцякай, маўляў, вось 
твой дом, у якім ты цяпер павінен жыць!

Губаты не спалохаўся гэтага ўзмаху, ведаючы, што 
гаспадар ніколі яго не біў, але яшчэ далей адышоўся, 
адчуваючы нядобрую перамену да сябе, стаў і пачаў 
глядзець, што ж будзе далей, убачыў, што чалавек зноў 
садзіцца на воз і ад’язджае. Ен памкнуўся следам, не 
хочучы заставацца тут, у незнаёмым лесе, адзін, але муж- 
чына спыніўся, нагнуўся, падняў тоўстую, з аблезлай 
карой галіну і запусціў у яго.

— Пайшоў! — закрычаў ён, а пасля — ужо ціха — 
сказаў сабе: — Пайшоў, родны... Цяпер не прападзеш. 
Гэта летась, як быў малы, і я шкадаваў разам з дзецьмі, 
баяўся, што не ўцалееш... Каб ты не прыбег, я наўмысля 
выпусціў не за нашымі Янковічамі, а прывёз сюды, у 
Налібацкую пушчу... Жыві тут сабе на здароўе... У нас 
табе не жыцце... I нам клапатэ з табою...

Губаты, пакрыўдзіўшыся, больш не памкнуўся наўзда- 
гон, адстаў, адвярнуўся і паціху пакрочыў па чужым, 
ціхім, зусім далёкім ад вёсак лесе, чуючы, як аддаляецца 
ляскат колаў. Але ён наўмысна, не ўслухоўваючыся, 
ішоў, куды вялі ногі.

...Ужо к вечару ён, не раз пад’еўшы і напіўшыся ў 
невялікай лужынцы зеленаватай нясмачнай вады, спало- 
хаўшы зайца, сямейку цецерукоў, найшоў на лася.

Той, высокі, буры, рагаты, стаяў уперадзе і, падняўшы 
галаву, чакаў яго, а пасля злосна зафыркаў, грабянуў 
стройнаю дужаю нагою зямлю. Губаты і спалохаўся, і 
радасна памкнуўся да свайго ляснога аднакрэвіча, але той, 
моцна раздзімаючы ноздры, грозна насупіўся, апусціў pa
raTyro галаву, а пасля, бачачы, што аднаго яго пагрознага 

выгляду мала, подбегам падаўся насустрач. Губаты ледзь 
паспеў адскочыцца, ухіліцца ад вострых цвёрдых рагоў, 
зразумеўшы, што ён тут чужы, лішні, замінае, бо той — 
хоць у лесе ўсяго шмат і ўсім любога хопіць — 
гэтаксама хоча мець тут нязводны харч, быць гаспадаром 
удалай мясціны... Таму вось так не хочуць, каб яшчэ быў і 
ён, адганяюць, каб блукаў недзе падалёку, у горшых мяс- 
цінах...

Губаты мусіў уцячы з багатага на лісце і траву глу- 
хога кутка, вярнуцца ў той лес, куды яго прывёў ляснік, 
думаючы, што трэба ўсё яшчэ шукаць і сабе лепшага пры- 
тулку. Нервова патаптаўся, здзіўляючыся і абураючыся, 
што яго тут так непрыхільна сустрэлі, а пасля зашыўся ў 
густую папараць і лёг, спрабуючы заснуць. Але не мог. 
Спачатку здавалася, што вельмі мулка ляжаць, ён шмат 
круціўся, поўзаў,выбіраючы мякчэйшае месца, пасля стала 
холадна, стыла ад зямлі, што ў яго збеглася, пакрылася 
буйнымі зярняткамі скура. А з густою, як ад накрытага 
на лес вялізнага гаршка, цемнатою прыйшоў страх — 
сполах ад адзіноты, ад савінага прарэзлівага крыку,— і ён 
засумаваў па цёплым хляве, па маленькай загарадцы, 
якія яшчэ ўчора патаемна недалюбліваў, а цяпер так пом- 
ніў, шкадаваў, хацеў зноў трапіць туды.

Яму не цярпелася ўскочыць і пабегчы туды, да лю- 
дзей, і калі гэтая думка, ад якой аж зашумела ў галаве 
і нечым гарачым аблілося сэрца, ледзь не падняла на ногі, 
нечакана прыйшла другая, цвярозая, халодная, ад якой 
адліла кроў ад галавы і сэрца: падумалася, што можна 
не знайсці туды дарогі і — самае важнае — там ён зусім 
непатрэбны...

Прывыкаючы да лесу, кожны міг шукаючы ў ім сабе 
сябра, але ўсё яшчэ пастаянна ратуючыся бегам ад таго 
бурага і другіх вялікіх аднакрэвічаў, толькі маладой сме- 
ласцю ўрываючы ў іхніх кутках крыху лісця і травы, Губа- 
ты пачаў жыць у пушчы.

Ён стаў пакрысе дзічэць. Можа, і зусім здзічэў бы, 
вырас у дужага вялікага лася, заваяваў бы пакрысе сабе 
добрае для харчу, сну, гулянак месца, меў бы сярод ласёў 
славу, калі б не людзі.

Губаты не мог яшчэ зусім ад іх адвыкнуць. Аднойчы, 
як пачуў неспадзявана далёкія людскія галасы, ён, усхва- 
ляваны, радасны, нават адурнелы ад шчасця, пабег да 
іх на злом галавы праз стары лес. Знайшоў, убачыўшы 
некалькі жанчын у гумавых ботах, з клункамі і граблямі. 

Чакаючы смачнага хлеба і аж пускаючы слінкі, кінуўся да 
іх, падбрыкваючы ад радасці, але яны, пачуўшы яго тупат, 
азірнуліся, нарабілі дзікага піску і сыпанулі хто куды. 
I як ён ні стараўся дагнаць якую кабету, прылашчыцца, 
усе ад яго ўцякалі, нема крычалі, азіраючыся (твары іх 
аж пасінелі ад страху), а пасля, асмеліўшыся.сабраліся 
разам, схаваліся за тоўстую хвою, злосна махалі на яго 
граблямі, кідалі галлё, зямлю...

...Гэтых двух маладжавых мужчын — высокага, чарня- 
вага, гарбаносага на шырокім загарэлым твары і мала- 
рослага, рыжаватага, дробненькага, у гумавых высокіх 
ботах і фуфайках,— яны ішлі не па блізкай, тупкай пасля 
дажджу дарозе, а ціха, зладзеявата азіраючыся, падаліся 
лесам — Губаты ўбачыў першы.

Ён стаяў у яшчэ макраватым, парным алешніку і 
скуб лісце. Як лавіў ротам галінку і цягнуў да сябе, за- 
плюшчваючыся: дрэва траслося і абкідвала густымі кроп- 
лямі, ад якіх у яго была ўжо вільготная спіна. Убачыўшы 
мужчын, што неслі ў апушчаных руках стрэльбы, паскі 
ад якіх амаль цягнуліся па зямлі, чапляліся за кусцікі, 
ён ужо не думаў выбягаць насустрач, але і не збіраўся 
ўцякаць.Паразважаў: няхай ідуць сабе на здароўе, куды 
ім трэба.

— Гавораць, што недзе во тут ходзіць той падлетак, 
ідзе да людзей,— сказаў высокі.

— Страшнавата неяк, халера...— дрыготкім голасам 
прамовіў маларослы.— Закон жа ест строгі!..

— Бо ідзеш так у першы раз...— хіхікнуў высокі, 
змахваючы вольнаю рукою з твару мокрае павуцінне 
і паднімаючы вышэй стрэльбу.— Але паўплятаеш на поў- 
ную губу раз-другі дармавога смачнага мяса — і варанага, 
і паранага, і катлетак, і шметак,— то асмелішся, яшчэ па- 
нясешся ў лес... Стой! — Ён раптам стаў, як укамянеў, 
схапіў за плячо спадарожніка.— Дальбуг, вунь ён стаіць...

— Дзе? — спытаў той, плюшчыў маленькія вочкі.
— Па кубельцу, брат, будзя...— прашаптаў высокі, 

ціха здымаючы з плечука сумку і апускаючы яе долу.— 
Так што не лгалі людзі, бачылі-такі...

Губаты ўсё стаяў і пазіраў, здзіўляючыся, што са- 
мі нарэшце ідуць да яго людзі, углядаюцца; ён пачуў 
пагрозлівы парахавы пах са ствалоў, але не збаяўся, 
помніў, што яшчэ чуйней пахла і леснікова стрэльба, 
якая ніколі не зрабіла яму нічога благога.

— Э-э, стралок! — грэбліва прашаптаў высокі муж- 

чына меншаму.— Ды ў цябе рукі калоцяцца і губы дры- 
жаць, як у зайца... To я пальну... Калі не ўкладу, то ты 
тады бі...— і паволі, стараючыся не шумець, не рабіць ліш- 
ніх рухаў, сцяў поўныя вусны, што яны пасінелі, прыціс- 
нуў прыклад да плечука, прыплюшчыў левае вока, пава- 
рочваючыся сам і ведучы ў яго бок ствалом.

Губаты дажаваў лісце, губляючы долу зялёную сліну, 
хацеў падацца адгэтуль і толькі сабраўся адводзіць галаву, 
як на міг пачуў, што нешта моцна ляснула, а пасля асля- 
піла, зваліла з ног, і больш ужо ён нічога не мог уцяміць: 
яго ахутала глухая цемната...

1976

ЗНАЙСЦІ-СТРАЦТЦЬ

1

Доўгае, але вузкае люстэрачка густа запацела — і 
Навіцкаму, каб паглядзецца, прыйшлося выцерці яго мяк- 
кімі ручніковымі матузкамі. Цярнуў улева-ўправа, ад- 
люстрыў шкло, пасля адпіхнуў на падстаўцы ў бакі павіль- 
гатнелыя шампуневыя бутэлечкі, слоік з зубнымі шчотка- 
мі — і зірнуў на сябе.

Спачатку здалося, што адтуль, з люстэрка, глядзіць 
зусім яшчэ маладун з апалымі на шчокі мокрымі валасамі. 
Але як падняў, залізаў іх расчоскаю на патыліцу, адкрыў 
твар з буйным носам, пасля адкрыў высокі лоб, дык адразу 
пастражэў і стаў падобны на самога сябе, на саракадвух- 
гадовага мужчыну. Так раптоўна пастарылі яго сур’ёз- 
насць, задумлівасць ды, відаць, і маршчыны. Іх было 
вельмі шмат на лобе, ля вачэй, а гэтаксама нямала іх, 
дробненькіх, гусцілася і пад вачыма, дзе яны цямнеліся 
глыбокімі плямкамі.

Калі папхнуў дзверы на калідор-прыхожую і ў цёплую, 
запараную ванную ўварваўся свежы струмень, пакрысе 
пачаў астываць ад цёплага душа, суха палымнець і чырва- 
нецца на жаўлаках. He выціраўся, а толькі прыкладаў 
ручнік да цела. Бачыў: яно белае-белае, не крамянае ды 
дужае, як было яшчэ гадоў пяць назад, а залішне нейкае 
мяккае і вялае, як ва ўсіх людзей яго веку, што больш 

сядзяць, чым ходзяць, лянуюцца раніцай памахаць рукамі 
ды раз-другі нагнуцца-разагнуцца.

Як зусім абсох, тут жа надзеў адпрасаваныя жонкаю 
штаны, белую кашулю, гальштук — што ўсё вісела дасюль 
тут на дроце,— і вось цяпер, прыбраўшыся, ён неяк па- 
маладзеў, схаваў сваю заранаватую паўнату, стаў, здаецца, 
зноў «ніц собе», як жартуюць яго жанчыны-падначаленыя. 
Яны кажуць, што ён не маладзёнак ужо, але яшчэ надта 
не пастарэў.

Прыбіраўся і чуў, што жонка — на кухні. Ляскала там 
то вечкамі каструль, то рэзала ды шаткавала, стукала 
нажом па кружку, часта пускала ў ракавіну ваду — і 
тады тут, у ваннай, гулі трубы, а калі рабіла моцны стру- 
мень гарачай вады, дык верхняя труба трэслася, падкідала 
падстаўку і на ёй з’язджалі ўбок бутэлечкі. Ён узлаваўся 
на жонку, не вытрываў, выцягнуў руку і пастукаў пальцам 
у запацелае акенца — і Валя адразу паменшыла струмень.

Навіцкі крыху супакоіўся, падумаў, што не трэба за- 
трымлівацца, а варта хуценька выйсці з ваннай, апрануць 
пінжак, плашч і, каб не бачыла жонка, падацца з кватэры. 
He хочацца не толькі гаварыць з ёю, але і гэтак жа не 
хочацца нават сустракацца з яе самотным позіркам. Гля- 
дзець у вочы — не тое што не хочацца, а неяк сорамна. 
Сорамна ад таго, што яна — вельмі спагадлівая, чулая, 
добрая характарам жанчына — даўно ўжо, можа, ведае, 
чаго ён кожную пятніцу прыходзіць з працы раней дадому, 
мыецца, прыбіраецца і куды з’язджае на цэлы вечар, яшчэ 
даўней, можа, адчула, што яна яму надакучыла. Ведае, 
але маўчыць. Маўчыць, каб не зналі пра гэта дарослыя 
дзеці, каб быў лад у сям’і...

Як патушыў святло, Навіцкі стараўся ціха выходзіць з 
ваннай, але маснічыны пад нагамі ўсё роўна зарыпелі. 
Можа, і ад таго, што ішоў крадучыся, на пальчыках, і 
больш ціснуў на падлогу. Толькі калі ступіў на тоўсты, 
жоўты, з рудымі палоскамі дыван, стаў усёй падэшвай, 
маснічыны не азваліся. Падумаў, што на добры толк трэба 
было б падціснуць падлогу, замяніць у вокнах паколатыя 
шыбіны, яшчэ паправіць тое-сёе, але неяк няма часу і 
ахвоты, усё адкладвае і адкладвае гэта на пазней.

Навіцкі падышоў у зале да ненакрытага стала, да вазы 
з чырвонымі кветкамі, узяў свой пінжак, што вісеў на 
спінцы крэсла, ускінуў на плечы, зашпіліў, зусім так 
схаваў свой паўнаваты жывот і цяпер ужо напраўду стаў 
«ніц собе». I толькі ціха падаўся з залы ў калідор, як 

адчыніліся дзверы, напусцілі салодка-прэснай пары, і тады 
ўжо выйшла ў калідорчык жонка — невысокая, паўнава- 
тая, у доўгім цёмна-квятастым халаце, што вельмі старыў 
яе, маўклівая, некалі сімпатычная, а за апошнія гады 
вельмі пастарэлая жанчына.

Жонка акінула яго позіркам з ног да галавы, але нічога 
не сказала ні пра яго адзенне, ні пра абутак. Толькі, можа, 
падумала, што ён вось маладзей, дужэй выглядае, не мае 
такога хворага сэрца, як яна, зірнула на яго з журбою. I ён 
адчуў душою яе гэтую скаргу на сваю раннюю старасць, 
хваробу, адчуў, што яна хоча расказаць яму пра нейкія 
хатнія клопаты, але не расказвае, бо ведае, што яму будзе 
непрыемна. Ён, разумеючы яе, вінавата лыпаў вачыма, не 
ведаў, куды пазіраць. Адышоўся, надзеў кароткі жаўта- 
ваты плашч, белую брылёўку.

Валя зірнула на яго мокрыя валасы, хацела, мусіць, 
сказаць, што нельга так выходзіць на халодны восеньскі 
двор, але не сказала, загаварыла, відаць, пра самае важнае:

— Можа б, ты сёння, Тамаш, дома застаўся б? Ад 
навукі я цябе ніколі не адрываю, а вось... Няўжо ўсе не 
прапускаюць ніводнага паседжання камісіі? Гэтая грамад- 
ская работа... трэба яе, канечне, рабіць, рабі на здароўе, але, 
можа, сёння застанься дома, не пайдзі з раз...

— Ну, што трэба? — буркнуў Навіцкі.
— He думай, калі ласка, што гэта мае капрызы ці, 

можа, нават і нейкая рэўнасць...— ціха, як апраўдваючыся, 
прамовіла яна, разгубілася, зацерабіла ў руках крысо 
кароценькага фартушка.— Даўнр па доме абыходжуся і без 
тваёй помачы... Як і без увагі... Я ўжо і не спадзяюся на 
гэта, бо век адна хаджу па магазінах, вару есці, абмываю 
ўсіх, прыбіраю ў хаце, і ўсе, і я сама прывыкла, што гэта 
толькі мая работа... А цяпер ужо і без пары старая стала... 
Але ж у нас дзеці... 3 імі я ўжо адна не магу зладзіць. 
А з імі нешта няладнае робіцца. Душа мая чуе, што Тоня 
пакіне інстытут, а Вова абы-як скончыць школу. Ты ж 
бацька, пагавары з імі...— дагаварыла і ўсхліпнула.

— Пагавару...— каб усё ж сёння не застацца дома, 
прамовіў ён, зморшчыўся.— Заўтра і пагавару. Усе разам 
пагаворым.

Навіцкі патаптаўся ў калідоры, адчуваў, што напраўду 
варта было б застацца дома і пагаварыць з дзецьмі, хацеў 
запытацца, а дзе яны цяпер, але стрымаўся: ведаў, што 
жонка будзе доўга скардзіцца на іх і яму доўга прыйдзецца 
стаяць і слухаць.

Каб Валя яшчэ што сказала і зноў папрасіла ўсё ж ніку- 
ды не ісці, дык, можа, з невялікай неахвотаю і застаўся б, 
а раз яна прамаўчала, можа, бачыла, як ён ірвецца сысці, 
дык перасіліў нерашучасць, падаўся да дзвярэй. Падаўся 
і стараўся як можна хутчэй пакінуць пакой: раней, калі 
адыходзіў, кожны раз цалаваў жонку, гаварыў, што па- 
стараецца хутка вярнуцца. Сёння не пацалаваў, бо не мог.

Калі збягаў з пятага паверха ўніз, падумаў, што, калі 
быў малады, гадаў-разважаў: пройдзе вось пяць — дзесяць 
гадоў, большага даб’ецца ў навуцы, падгадуе дзяцей — 
і можна будзе пажыць без клопатаў. Ажно прайшлі гэтыя 
дзесяць гадоў, а клопатаў не меншае, а яшчэ і большае. 
To дзеці, то жонка, то работа... Вось колькі чаго было за 
сённяшні дзень!..

Яшчэ з раніцы паклікаў яго да сябе дырэктар інстытута. 
He загаварыў спачатку, як заўсёды, пра надвор’е, футбол, 
пра навіны ў навуцы, а адразу — далікатна, але строга — 
пачаў распытваць, што цяпер робіць яго лабараторыя 
крышталаоптыкі, пасля папрасіў прабачыць і сказаў, што 
ён, Навіцкі, сам вельмі добры вучоны, але слаба кіруе 
сваімі супрацоўнікамі, якія мала займаюцца навукай, a 
толькі прыходзяць на працу, у рабочы час ходзяць у кіно, 
становяцца ў чэргі па памідоры ці модныя боты...

«Прыміце, Тамаш Францавіч, меры...»
Цяпер Навіцкі, як спусціўся і выйшаў на двор, падумаў, 

што зашмат сабралася назаўтра клопатаў. I па рабоце, і 
дома...

2

Ён паехаў не на сваіх «Жыгулях», а на гарадскім 
аўтобусе. Дабраўся да патрэбнага прыпынку, сышоў, па- 
вярнуў направа і ўздоўж пяціпавярховага дома пайшоў па 
ціхай вуліцы, хутка трапіў у гэты, добра знаёмы ўжо за 
апошнія тры гады, вузкі двор, абгароджаны ад завода 
бетоннай сцяною і ўсаджаны вішнямі, яблынямі, груша- 
мі-дзічкамі, вербалозам, рабінамі — яшчэ раз убачыў: ужо 
звосенілася. Хоць насады былі яшчэ зялёныя на першы 
позірк, але ўжо шмат ад першых вераснёўскіх начных 
халадоў і дзённых сонечных прыпёкаў парудзела на іх 
лісця, надта ў верхавінах, а тое лісце, што чамусьці за- 
жаўцелася раней, яшчэ ў жніўні, апала долу — і шмат ужо 
яго, пачарнелага ад зямлі, ляжала на дарожцы ды пад 

дрэвамі і яшчэ болей, змеценага ветрам,— у кустах бэзу, 
што рос пры самым доме. Чырвона стракацелі сярод 
зелені рабіны, ягадак з якіх, відаць натрэсеных дзецьмі, 
гэтаксама шмат ляжала на зямлі. На шнуры, што быў 
нацягнуты на камлі дрэў, вісела мокрая бялізна, і на ўвесь 
двор пахла мылам і сырасцю.

Навіцкі парадаваўся, што нікога няма ля пад’езднай 
лаўкі, хутка шмыгнуў у пяціпавярховы дом, пераступаю- 
чы аж па дзве прыступкі, подбегам падаўся на трэці 
паверх.

На пляцоўцы націснуў на кнопку ля дзвярэй пад 
нумарам «30», апусціў галаву, пазіраў на круглы шэры, 
з чырвоным асяроднічкам ходнічак, стараючыся аддыхац- 
ца перад тым, як яму адчыняць дзверы. Пачуўшы, што 
нехта спускаецца зверху, яшчэ раз пазваніў, павярнуўся 
спіною да пляцоўкі.

— Зараз, зараз...— пачуўся за дзвярыма прыемны 
знаёмы голас, і амаль тут жа шчоўкнуў замок.

Навіцкі сам лёгенька піхнуў дзверы. Яны зарыпелі 
(і ён у каторы раз падумаў, што пара ўжо змазаць іх). 
Зайшоў у невялікі калідор, убачыў паблізу высакаватую 
ды танкаватую прыгожанькую Элу — яна была сёння ў 
доўгай жоўтай,у клеткі спадніцы, белай цеснаватай блузцы 
з кароткімі рукавамі. Ён усміхнуўся, з радасцю глядзеў на 
прыгожы, з маленькім прамым носікам твар, з чорнымі- 
чорнымі брывамі і валасамі, любаваўся, што яна маладая, 
свежая, вабная ў свае трыццаць гадоў. Папхнуў плячыма 
дзверы, прымусіў іх зашчапіцца, ступіў крок наперад.

— Ну, добры вечар табе!
— Здарова, Том! — усміхнулася тая, падняла лёгкія 

даўгаватыя прыгожыя рукі, моцна абшчапіла імі за шыю, 
гэтак жа моцна прыціснулася шчакою да яго шчакі.

Навіцкі прыгарнуў яе да сябе, адчуў, як хвалюе яго 
гэта маладзічка — і яму становіцца добра, прыемна на ду- 
шы, хочацца жаночай пяшчоты. Заплюшчыў вочы, правёў 
вуснамі па яе далікатненькай мяккай шчацэ, крышку 
пахкай ад духоў і пудры, знайшоў яе мяккія паўраскрытыя 
вусны і прыпаў. Ад пацалунка ў яго, як у маладзёнка, 
закружылася галава.

— Засумаваў без мяне, Томе? — Эла першая адхілі- 
лася ад яго, прыклалася да яго шчакі вухам — амаль 
адразу ж ён пачуў прыемны халадок ад яе залатой за- 
вушніцы.

— Засумаваў, малютка...— з пяшчотаю пагладзіў яе па 

спіне, можа, крышку і з дураслівасцю, але са шчырасцю 
прашаптаў ён, зноў пашукаў яе вуснаў.

— He трэба... Пасля...— гэтаксама шэптам, не то 
сур’ёзна, не то з жартам сказала яна, разняла яго рукі.— 
Распранайся, праходзь. Будзь, як і ў кожную пятніцу, 
гаспадаром маёй сціплай двухпакаёвачкі.

Навіцкі зняў брылёўку, плашч, разуўся і падаўся за 
ёю ў невялікую залу, дзе справа, пры глухой сцяне, па- 
фарбаванай у жоўты колер, стаяла зялёная, з рудаватымі 
падлакотнікамі канапа, пасярод — ненакрыты стол, ля 
акна ў кутку — тэлевізар на журнальным століку і злева, 
ля кухоннай сцяны, стаяла невялікая шафка на посуд і 
кнігі. Гэтую зальку, спальню пакінуў гаспадыні былы яе 
муж. Пра яго, праўда, яна ніколі не расказвала, і ён, На- 
віцкі, ніколі не распытваўся.

Ён сеў на канапе, Эла — ля яго.
. — Што з табою, Том? — спытала яна, узіраючыся ў 

яго твар, узяла яго правую руку ў свае маленькія белава- 
тыя ручкі. На іх было аж чатыры пярсцёнкі. Глядзела 
як па-мацярынску, з клопатам, хоць гэта ёй не зусім 
удалося, бо была вялікая розніца ў іх гадах, і як яна ні 
старалася быць надта сталай, усё роўна, гэтулькі не пра- 
жыўшы, не магла столькі ведаць, адчуваць, так думаць, як 
адчуваў, думаў ужо ён. Таму яе гэтая наўмыспая сталасць 
была крышку смешнаватай.

— Абы-што...— адказаў Навіцкі, бо не хацеў усяго 
расказваць.— Непрыемнасці, словам. На рабоце, дома...

— ЧП якое ў нашай лабараторыі? — усё не выпускаю- 
чы яго рукі, спытала Эла.— Бо сёння, сам ведаеш, не была 
там.

«I з-за гэтага перапала...» — хацеў пажартаваць, але 
стрымаўся, бо ўжо добра ведаў, што лепш памаўчаць, чым 
лішне сказаць, толькі прамовіў:

— He, няма ніякага ЧП, дзякуй богу. Але трэба наво- 
дзіць, як сказаў шэф, дысцыпліну...

— Думаю, што ты згодзішся, каб я і надалей засталася 
гэтакай недысцыплінаванай?

Ён нічога не адказаў, толькі з жартам паківаў пальцам.
— А дома — што? — зноў сур’ёзна спытала яна, тры- 

маючы яго за палец, на якім быў шлюбны пацямнелы ўжо 
за многія гады пярсцёнак.— Жонка здагадваецца? Пілуе?

— Ай! — ён зморшчыўся, махнуў рукою.— Сямейныя 
нелады... А ў мае гады, прызнацца, нялёгка пераносіць 
адмоўныя эмоцыі...

— Ты ніколі мне нічога не расказваеш пра сваё, 
Том...— як пакрыўдзілася Эла, надзьмула прыгожыя вус- 
ны, зірнула з дакорам.— Усё тоішся... Ці не верыш мне, ці 
лічыш лішнім расказваць. Маўляў, нашто мне ўсё ведаць?

— He крыўдуй, малютка,— папрасіў ён.— Напраўду 
не заўсёды хочацца табе расказваць пра непрыемнасці...

Яна прыхілілася, памаўчала крыху.
— Але табе заўсёды калі цяжка на рабоце ці дома, то 

добра ў мяне. Так, Том? — спытала шэптам.— Іменна ў 
мяне ты сярод жыцейскай прозы знаходзіш паэзію. Так? 
Бо я вельмі люблю цябе, свайго маленькага Томіка, заў- 
сёды чакаю і ніколі не злуюся, не папікаю... Так, Том?

— Так, малютка, так,— шапнуў ён, пакратаў вуснамі 
яе мяккія пахкія валасы, і яна скокнула яму на калені, 
прытулілася. Яны моцна пацалаваліся.

— Яшчэ што скажы, мілы,— шапнула яна, з жартам 
кратаючы вуснамі яго вузкаватую бараду.

— Што табе сказаць, малютка? — усміхнуўся Навіцкі, 
бо ведаў, пра што яна думае.

— Ці любіш ты яшчэ мяне, мілы?
— Ты ж ведаеш...— прамовіў ён.— I даўно ўжо.
Яна ўсміхнулася і саскочыла на падлогу, узяла яго 

за руку.
— Хадзем, я пачастую цябе за такія добрыя словы.
Яны зайшлі ў невялікую кухню, дзе стаялі халадзіль- 

нік, белая шафка, светла-зялёны стол, няроўна накрыты 
белым ватманскім лістом.

Эла ўзняла ліст — і паказаліся стравы: сухая кілбаса, 
сыр, нарэзаныя і аблітыя смятанаю памідоры, чорная 
ікра, масла, чорны і белы хлеб, на беленькіх, з чырвонымі 
абадкамі талерачках стаялі чарачкі. Ля іх ляжалі відэльцы 
і нажы.

— 0! — здзівіўся ён, цмокнуў яе ў шчаку.— Ты цуд, 
малютка!

— Ведаю, мілы, якія ты любіш прысмакі,— усміхну- 
лася яна, села насупраць яго.— Каб дагаджаць табе, дык 
наўмысна завяла знаёмствы ў магазінах.

— Ты малайчына! — ён працягнуў руку і пагладзіў 
яе па плечуку.

— Еш, будзь дужы...— пасля, калі крыху выпілі і 
закусілі, шапнула Эла, паднялася, пацалавала яго ў шчаку 
і падалася з кухні.

Схадзіла ў ванную, уключыла там святло, пусціла з 
кранаў ваду — ён, пазіраючы ўверх, на невялікае акенца, 

з хваляваннем бачыў, як зажаўцелася за шклом. Пасля 
Эла выйшла з ваннай.

Навіцкі выпіў чорнай кавы, выцер сурвэткаю губы, тут 
жа, у кухні, спаласнуў пад кранам пальцы, выцер іх 
беленькім ручніком. Пасля дастаў з унутранай кішэні 
пінжака прыхаваную дзесятку, адчыніў пазногцем шыбіну 
ў шафцы і, як заўсёды, паклаў яе туды — на верхнюю 
маленькую талерачку.

I на кухні, і ў зале было ўжо даволі цемнавата; як ішоў, 
ён бачыў, што ў спальні на акно апушчана цёмная штора 
і там зусім морачна, ледзь відаць справа белая падушка, 
краёк беленькай коўдры, пад якой, як і заўсёды ў такую 
хвіліну, з галавою схавалася Эла.

Так і было: Эла ляжала ўжо накрыўшыся, толькі 
плямінкаю цямнеўся на падушцы хвосцік яе валасоў. 
Навіцкі прыпыніўся, зачыніў дзверы — і ўжо ў цемені 
пачаў хуценька раздзявацца, кладучы адзенне на загадзя 
пастаўленае сюды Элаю крэсла.

...Прачнуўся ён раптоўна, як і заснуў. Спачатку не мог 
разабрацца, што цяпер: ці ноч, ці ранне. Але пасля, калі 
ўбачыў, што ляжыць не дома, у сваім пакоі-кабінеце, дык 
адразу ўведаў, што цяпер пазнаваты вечар, уведаў, дзе ён, 
адчуў з трывогаю, што затрымаўся, што павінен ужо 
гэтай хвілінай быць дома.

Эла — ужо ў доўгім расшпіленым халаце — стаяла па- 
блізу, ля шафы, адна яе нага была на падлозе, другая — на 
крэсле. Яна пазіралася ў люстэрка, што было на дзверцах 
шафы, і расчэсвала доўгія валасы. Праз расчыненыя 
дзверы з залы падала сюды жаўтаватае святло, асвятляла 
Эліну спіну, шафу, а тут, дзе ляжаў ён, быў паўзмрок.

Пакуль ён спаў, Эла прыбрала на кухні, памылася 
і нават высушыла валасы. Як здагадалася, што ён ужо не 
спіць, хуценька захінула грудзі і жывот халатам.

He раз засынаў ён і раней (толькі разам з Элаю), 
і тады, калі прачыналіся, яна лашчылася, старалася не 
адпускаць дадому, баялася, можа, застацца адна. Але сён- 
ня яна расхвалявалася, злавалася на яго, колькі разоў 
таўхала ў плячо, каб ён не спаў, а пасля здалася, заціхла, 
ляжала з заплюшчанымі вачыма...

Навіцкаму было сорамна цяпер загаварыць, бо адчуваў, 
што ўсякае яго слова можа ёй не спадабацца, і гэтаксама 
нельга было і хітраваць — прыкідвацца, што ён яшчэ 
спіць. Было мулка ляжаць, вось так ціха на спіне, баяцца 
нават паварушыцца, і ён не вытрымаў, крыху павярнуўся 

на левы бок, да ружаватай у паўзмроку сцяны. Падумаў, 
што па-добраму дык і не ведае, якога колеру тут, у спальні,. 
сцены, бо заходзіць сюды заўсёды ў цемнаце.

— Табе пара ўжо... Падымайся,— прамовіла Эла, і яго, 
хоць і не адчуў у яе спакойным голасе злосці, усё ж апана- 
вала крыўда, што яна не назвала па імені, не падышла ды 
не прытулілася.— Хутка дзесяць гадзін вечара — цябе 
чакаюць ужо дома...

Яна не падыходзіла, моршчылася, пазірала ў цьмянае 
люстэрка і расчэсвалася, і ён не падклікаў, бо не мог цяпер 
дураслівіцца, ведаў, што япа пакрыўдзілася, a то, можа, 
болей ужо і не кахае яго. Можа, расчаравалася ў ім.

— Бяжы, мілы...— як адумалася, што ёй не трэба 
крыўдзіцца, ужо ласкавей сказала яна, хоць зноў не пады- 
шла, падалася ў залу, каб ён змог падняцца і адзецца, 
і — ужо не то сур’ёзна, як разумеючы яго, не то з крыўдаю 
на свой лёс — загаварыла адтуль: — Ідзі, Том, бо ты ўсё ж 
сем’янін... А я... Я адзінокая. Ніхто не спытае, чаму і дзе 
я позна затрымалася ці чаму дома заседзелася...

Навіцкі з сорамам падхапіўся, адзеўся. Адчуў, што 
валасы высахлі, збіліся ад лежатні на адзін бок. Расчасаўся 
і выйшаў: Эла чакала яго ўжо ў калідоры, стаяла ля веша- 
лак, прыпёршыся спіною да сцяны ды склаўшы на грудзях 
рукі.

Ён падышоў, яшчэ больш засаромеўся, стараўся вы- 
трымаць Элін спакойны, але незразумелы позірк, абуўся, 
адчуваючы, што спяшаецца і ад гэтага становіцца горача 
ў твар, паўз яе ўзяў свой плашч, брылёўку. Апрануўшыся, 
хацеў прытуліць Элу і не змог. Як не мог і нешта ска- 
заць...

— Ну... Ты...— як бачыў, што і яна чамусьці маў- 
чыць, ён паспрабаваў неяк па-людску развітацца.— Я... Я 
табе...

— Прыходзь, мілы...— яна, відаць, зразумела, што ён 
хацеў сказаць, абняла яго за плячо, усміхнулася.— Буду 
чакаць... Калі абараню дысертацыю, дык тады, можа, не 
пушчу, маладога якога знайду...— і, як паказваючы, што 
жартуе, паляпала яго, разгубленага, зусім асаромленага, 
па плячах.— Ну, будзь! Да той пятніцы, мілы! — цмокнула 
ў шчаку, адхінулася, сама адчыніла дзверы і лёгка пад- 
штурхнула яго на калідор, адразу ж, як ён выйшаў, і 
зашчапілася...

Калі вярнуўся дадому, Навіцкі яшчэ ў калідоры адчуў, 
што дома і дачка і сын: на вешалцы віселі іхнія белыя 
плашчы. Але чамусьці ні галасоў іх, ні музыкі, ні спеваў 
ды гамонкі з тэлевізара ці з магнітафона, без чаго, здаец- 
ца, жыць не маглі дагэтуль дзеці, не чулася. У чатырох- 
пакаёвай кватэры стаяла нязвыклая вячэрняя цішыня.

Ён распрануўся, разуўся і ўжо ў мяккіх тапачках 
зайшоў у ванную, паглядзеўся ў люстэрка — і не спада- 
баўся сабе. Памыў пунсовы твар, прымачыў злеглыя вала- 
сы і расчасаўся. Тады ўжо, думаючы, што трэба здацца 
вельмі стомленым, зайшоў у вялікую, агульную для ўсіх, 
залу, дзе яны звычайна глядзелі тэлевізар, сядзелі з гасця- 
мі, і здзівіўся: тут, а не ў сваіх пакоях, далёка адно ад 
аднаго, нахмурыўшыся, сядзелі дачка і сын: Тоня — 
танклявая, дробная на твары, сімпатычная, як і яе маці 
ў маладыя гады, з вузкімі плячыма дзяўчына — пад- 
курчыўшыся, паўляжала на канапе і падпілоўвала не- 
фарбаваныя пазногці, Вова — не па гадах высокі, з шыро- 
кімі плячыма, увесь у яго, у бацьку, з чарнаватымі ўжо 
вусамі пад буйным носам, з доўгімі, амаль па плечы, 
чорнымі валасамі — сядзеў на крэсле ля шырокага акна, 
уткнуўшыся ў газету.

«Відаць, усе паспрачаліся...— падумаў Навіцкі, зайшоў 
у залу і адчуў перад дзецьмі вялікую няёмкасць, бо яны, 
надта ж дачка, пільна акінулі яго з ног да галавы позірка- 
мі.— Валя разнервавалася, сышла ў спальню, а яны тут... 
Панадзімаліся во, як сычы...»

— Ну, што тут у вас? — запытаў ён, хоць перад гэтым 
думаў прывітацца: усё ж не бачыўся з імі сёння, сеў па- 
сярод пакоя — ля стала.

Дзеці прамаўчалі, як і не пачулі яго запытання. Гэта 
крышку пакрыўдзіла: настрой настроем, а яго ж, бацьку, 
павінны паважаць. Ён апусціў галаву, зірнуў сабе на 
грудзіну — і адчуў, як хлынула цяплынь да твару: верхнія 
гузікі кашулі былі зашпілены няроўна: адна палавіна 
кашулі была вышэй, а другая — ніжэй. Падняў руку і, не 
здымаючы гальштука, перашпіліў гузікі.

— Маці дзе? — пасля падняў галаву і запытаў, стараю- 
чыся вытрымаць позіркі дзяцей.

— «Хуткая» забрала...— буркнула дачка.— Нешта з 
сэрцам.

— Што? — з разгубленасцю і вінавата шапнуў ён, 

адчуў, што задрыжалі рукі, і, каб не паказаць гэтага, 
хутка апусціў іх пад стол — сабе на калені.

— Проста... Расхвалявалася во з-за яго, нашага 
дзесяцікласніка...— Тоня перастала падпілоўваць паз- 
ногці, неяк вельмі ж стала зірнула на яго, на бацьку, 
і нават змусіла яго апусціць галаву.— Паперка прыйшла 
з міліцыі, каб на тым тыдні прыбыў туды з бацькамі... «За 
недастойныя паводзіны ў грамадскіх месцах...»

— Пачакай,— разгубліваючыся ад такіх навін, Навіцкі 
спыніў дачку.— Скажы спачатку пра маці... Няўжо ін- 
фаркт? Ці яшчэ што?

— Можа, і не інфаркт,— адказала яна,— але ў яе 
раптоўна забалела сэрца. Урачы сказалі, што ёй трэба 
паляжаць у бальніцы, ёй трэба спакой.

Ён, крышку супакоіўшыся, моўчкі, але з крыўдаю 
зірнуў на сына: «Вось да чаго ты, сын, давёў матку! Вось 
ты які! Я ў твае гады стараўся вучыцца, працаваць, цяпер 
такою цяжкою працаю зарабляю для вас усіх грошы, даю, 
колькі і на што каму трэба, маці корміць, абмывае, а ты... 
«Недастойныя паводзіны...» Ды гэта ўжо адзін крок да...»

— А тады з-за цябе...— сын не пакаяўся, а, здаецца, 
са злосцю агрызнуўся на сястру.— Напалохала, што 
пераводзіцца на завочнае і выходзіць замуж... Вось мама 
і адгаворвала яе, плакала... А пасля схаваліся ад мяне на 
кухні, яшчэ пра нешта гаварылі. А потым мама ўскрыкнула 
і павалілася...

Навіцкі слухаў дзяцей ды пазіраў на іх, сёння ўпершы- 
ню падумаў, што яны маленькія былі такія дружныя, 
любілі адно аднаго, а цяпер нібы розныя людзі. I яшчэ 
скеміў, чаго магла ўскрыкнуць чуллівая жонка: Тоня, 
можа, прызналася ёй, што яна ўжо... He толькі маці, 
жанчыне, але і яму, мужчыне, цяжка паверыць, што іхняе 
дзіця, зялёнае дзяўчо, хоча выходзіць замуж.

— Што ж вы так, дзеці? — спытаў ён з дакорам, зірнуў 
спачатку на дачку, і тая мігам апусціла ад яго позірку 
галаву, а пасля глянуў на сына, ён не ведаў, што з імі, 
такімі вялікімі ўжо, рабіць, што ім гаварыць,— Ты ж, сын, 
вучань, брыдка табе хуліганіць. Пасядзі лепш лішнюю 
гадзіну з кнігаю, рыхтуйся ўжо да экзаменаў. I боксам 
сваім больш займайся...

— He смяшы, ён даўно ўжо кінуў займацца ім, як 
раней пакінуў лыжы, футбол...— асекла яго дачка.— A 
прыахвоціўся да цыгарэт, да чарачкі, прывык хадзіць па 
парках і заводзіць бойкі...

548



— Гэта, гэта ж...— у Навіцкага ад гневу аж сціснула 
дыханне, прапалі самыя патрэбныя словы.— Ты ведаеш, 
куды можа прывесці гэтая твая дарога?

— Яму сумна, бачыце, хочацца прыгод...— ухмыльну- 
лася Тоня, якая, як ён помніць, яшчэ змалку мела такую 
нядобрую звычку — пакепліваць з другіх.

— А табе — вельмі хочацца замуж? — папікаў сын.
— Хочацца,— спакойна адказала тая.— Хоць табе 

яшчэ гэтага не зразумець.
— Ты гэта сур’ёзна? — Навіцкі павярнуўся да дачкі.— 

За маімі і за мамінымі плячыма табе ўжо кепска?
— Па-першае, я не маленькая ўжо, а маю дваццаць 

гадоў, якраз гэтулькі, у колькі мама выходзіла за цябе...— 
смела, з гонарам сказала дачка, строга зірнула на яго.— 
Так што магу ўжо тое-сёе і сама... Па-другое, я люблю яго, 
і ён мяне любіць. А гэта, як ведаеш, нешта значыць...

— I даўно ў вас гэтая любоў? — з іроніяй спытаў 
Навіцкі.

— Ды другі год ужо...
— I хто ж ён, твой Рамэо? — ужо спакайней спытаў 

Навіцкі.
— Студэнт... Нашага інстытута...
— I дзе, на што вы, абое студэнты, думаеце жыць? — 

запытаў ён.— Ці ўжо абдумалі, на чый усесціся карак?
— He пакеплівай, калі ласка...— незалюбіла дачка, 

успыхнула злосным чырванцом на маладых, свежых 
шчоках,— У нас гэта ўсё сур’ёзна. Пажывём першую пару 
тут, у маім пакойчыку. Калі будзеце прыдзірацца — 
сыдзем, знойдзем прыватную кватэру. Пойдзем працаваць, 
дык будуць і грошы. Ды і вы, і яго бацькі, якія жывуць у 
вёсцы і жывуць добра, не чужыя нам, паможаце. Так што 
мы ўжо пра ўсё напраўду дамовіліся, застанецца толькі 
адно — каб вы згадзіліся. А не будзе вашай згоды, дык мы 
і без яе... А цяпер я хачу пагаварыць з табой адным...— 
прамовіла і, не чакаючы, што ён скажа, падалася з залы ў 
калідор і, як чуваць было, пайшла ў самы крайні пакой — 
у яго рабочы кабінет.

Навіцкі адчуў, што ні крыкам, ні просьбамі даччыной 
задумы ўжо не зменіш, дык спачатку як разгубіўся, не 
ведаў, што рабіць, а пасля паслухаўся, пайшоў за дачкою. 
Як толькі ўвайшоў у кабінет, яна. чакаючы яго пры дзвя- 
рах, зашчапілася.

— Садзіся, тата...— строга сказала яна, і ён зноў па- 
слухаўся, апусціўся на невялікую абабітую дэрмацінам 

канапку, якая стаяла насупраць засланага дарагім па- 
крывалам ложка.— Цяпер пагаворым пра маму і цябе... 
Я сталая ўжо, дык магу... Чуў, што з ёю? Чуў. Усе мы — 
і я, і Вова, і ты — пакрысе давялі яе да гэтага... I сёння 
гэтаксама... Я, Вова, ты... Толькі што ты справядліва 
папікаў нас, цяпер дазволь папікнуць і цябе...

Ён спачатку здзівіўся, а пасля з гневам зірнуў на 
дачку: як яна можа гаварыць гэта, хто ёй даў такі дазвол? 
Бацькі могуць папракаць дзяцей, а не дзеці бацькоў...

— Паслухай, тата, не гарачыся...— сказала Тоня, скла- 
ла тонкія рукі на грудзях і зрабілася нейкай доўгай ды 
тонкай у чорных штанах і чорным світэры.— Пагаворым 
сур’ёзна. Сёння мама разгневалася не толькі з-за нас, 
дзяцей, а яшчэ і... Разумееш, адна адной мы па-жаночаму 
даказвалі, і мама папракала, што я мала думаю пра цябе, 
расхвалюю. А табе трэба займацца навукай.

— Я ж не раз гаварыў вам, што і ваша маці была 
здольная студэнтка, займалася ў навуковых гуртках, 
магла б гэтаксама быць вучоным, і някепскім вучоным, 
але і я, і яна не маглі самааддана прысвяціць сябе навуцы, 
бо некаму трэба было гадаваць вас... Вось яна і ўзяла на 
сябе гэты клопат, памагла мне... I вам гэтаксама... Ну, a 
я стараўся з усіх сіл і, можа, тое-сёе і зрабіў. Так што 
віна мая — яшчэ трэба падумаць, ці віна...

— Я не пра гэта...— ціха прамовіла дачка.— Але я 
скажу праўду. Мне аж забалела сэрца, што мама лічыць 
цябе за самага справядлівага, толькі і думае пра цябе, 
слепа табе верыць, а мае пачуцці ды пачуцці жаніха не ста- 
віць і ў грош. Дык я ў злосці не стрымалася і сказала ўсё...

— Што такое? — не зразумеў ён.— Кажы ясна.
— Я сказала, які ты на справе, як дзякуеш,— голас яе 

задрыжаў,— Сказала, што ты абманваеш, маеш жанчыну...
Навіцкі і зазлаваўся, і разгубіўся:
— Што ты пляцеш, зялёнае дзяўчо?
— Ладна, тата, перада мною не трэба...— Тоня пры- 

плюшчыла вочы, ківала перад сабою праваю рукою.— Я 
ўсё ведаю. I Элачку тваю прыгожанькую знаю...

Навіцкі не дапытваўся, адкуль яна гэта ўведала. А да- 
знацца яна магла «па сакрэту» ад некаторых знаёмых 
супрацоўніц, якія, можа, пра ўсё ўжо і здагадваліся; ён 
прамаўчаў, адвярнуўся, апусціў галаву і абхапіў твар 
рукамі: вось гэтая звестка і падкасіла ўражлівую жонку.

Адчуў, як хіснулася, нібы ў землятрус, пад ім зямля і, 
здаецца, паплыла-паплыла.

— Ідзі адгэтуль...— без злосці і без крыўды шапнуў ён, 
адчуў, што яму стала горача-горача ў твар, нешта цёплае, 
цяжкае хлынула ў скроні і ў патыліцу, ад чаго раптоўна 
пацямнела ў вачах.

— Гэта, ведаеш... Сам ведаеш, што гэта...— дачка не 
пайшла, а засталася і не змаўкала, гаварыла: — Але я 
вельмі каюся, што не стрымалася. Як толькі мама ачуняе, 
я папрашу ў яе прабачэння, пастараюся даказаць, што я 
згарача зманіла. А ты... Сам думай, што рабіць...

Навіцкі чамусьці неяк раптоўна аглух, хіснуўся і ўпаў 
тварам на халодны падлакотнік канапы, ударыўся пера- 
носсем — але болю не было, зрабілася неяк мляўка, лёгка, 
і гэтая слабасць нібы зацягвала ў глыбокую ваду.

— Та-та! — як з-пад зямлі ці з-за тоўстай сцяны пачуў 
ціхі даччын голас, пасля зусім перастаў яе чуць, як заснуў.

Пасля неійта халоднае закапала на твар — і ён, здаецца, 
прачнуўся, адчуў, што яму не лёгка, а вельмі цяжка: 
вельмі моцна тахкае сэрца, коле, і водгаласкі гэтага болю 
аддаюцца аж у скронях. Але ён з радасцю адчуў, што 
сэрца яшчэ вытрымала моцнае ўзрушэнне.

Тоня, якая налівала з кубка на далонь ваду і пырскала 
ёю ў твар, падала кубак, і ён узяў яго дрыготкай рукой, 
звонка стукаючы ім аб зубы, адпіў крыху, адчуў, як адразу 
яму лягчэе.

— Дзякую,— прашаптаў ён, выцер рукавом мокрую 
бараду, убачыў, што прыбег сюды і сын, стаіць і са спола- 
хам лыпае на яго велікаватымі вачыма.— Ідзіце. Я хачу 
пабыць адзін. Скажы толькі, калі ласка,— ён зірнуў на 
дачку,— у якую бальніцу забралі маці...

Тоня сказала, кіўнула брату ды яшчэ раз зірнула на 
яго і выйшла з пакоя.

Навіцкі, як застаўся адзін, адчуў, як мацней закалаці- 
лася рука, якая трымала кубак. Ён яшчэ крыху выпіў 
вады, абліў ёю бараду і грудзіну, падняўся, паставіў 
кубак на стол. Хіснуўся, абапёрся рукамі аб сцяну. Асця- 
рожна падаўся ў дзверы, а пасля па калідоры ў пры- 
хожую — да плашча.

Ішоў, пераадольваў дрыготку ў каленях і адчуваў, што 
за сёння не толькі сіламі, здароўем, але і душою пастарэў 
самае малое на пятнаццаць гадоў, хоць — добра разумеў — 
гэтыя бясчасныя гады прыйшлі не толькі за сённяшні 
дзень...

ЦЫГАНСКІЯ ПЕСНІ

Я ў маленстве вельмі баяўся цыганоў. Можа, таму, 
што тады хадзіла пра іх шмат самых неверагодных легенд.

Калі правінавачваўся ў нечым, дык маці альбо бабуля 
звычайна прыстрашвалі адным і тым жа: «Пачакай- 
пачакай, неслух! Прыйдзе вот цыганка — аддадзім. Як 
трапіш у цыганскія рукі, дык будзеш ведаць, як не слухаць 
маці альбо бабулю». I калі ўзімку ці летам да нас сапраўды 
заходзіла цыганка, я заўсёды хаваўся — на печы пад 
лахманамі альбо нават пад ложкам. Праўда, госця, бадай, 
не зважала на нас, дзяцей, альбо нават і ласкава загаворва- 
ла, але я, цікуючы за ёю з якой шчыліны, надта не верыў — 
думаў, што заманьвае. I мяне са схованкі, і меншых маіх 
сястру ды брата, што туліліся да маці.

У нас, на хутары, яшчэ гаварылі, што цыганы не толькі 
забіраюць малых непаслухмяных дзяцей, але і ашукваюць 
старэйшых, выманьваюць ад іх дабро, а бывае, нават і 
крадуць. Да слова, казалі, што ў Антосі Кузёмка, старой 
кабеты, яны «выцыганілі» прыгожы, даўняй работы абрус 
толькі за тое, што «падакляравалі» яе адзінаму хвараві- 
таму сыну іпчаслівае вяртанне з гарадской бальніцы. 
У Ганны Навіцкай забралі пярсцёнак, і забралі так хітра, 
што яна нават апамятацца доўга не магла: помніць, што 
паказвала «маладой і надта ж пагляднай чорнавалосай 
госці» шлюбны пярсцёнак, помніць, што тая разглядала 
яго і ўсміхалася, а пасля аддала «ў самыя рукі», а вось 
зусім не помніць, як памяць адняло, чаму пярсцёнка 
ўсё ж у пудэльку не стала. Наш бліжэйшы хутарскі сусед, 
Пятро Мельнік, любіў баяць сваю гісторыю з цыганамі. 
Да іх, па яго словах, зайшла аднойчы ў зімовую сцюжу 
маладая цыганка з маленечкім дзіцем, папрасілася па- 
грэцца, а таксама папрасіла есці. Дзе ты адмовіш! Людзі ж! 
Маці з дзіцем! Гаспадыня пакарміла госцю і яе дачку, 
паслухала яе цікавыя расказы пра свет вялікі і пра ўсякія 
цыганскія прыгоды. Калі ж адагрэтая і сытая падарожніца 
збіралася пайсці далей сваім, вядомым толькі ёй шляхам, 
нечакана заявіўся ў хаце вусаты малады цыган, можа, і 
яе муж. Ён ветліва павітаўся з гаспадарамі, а пасля пачаў 
не толькі пагрозна крычаць на сваю маладзіцу, але і 
хлістаць яе пугаю — відаць, за тое, што яна тут надоўга 
затрымалася. ‘Жанчына лямантавала, кідалася па хаце, 
урэшце шмыгнула пад вялікі ложак.

Калі гаспадары супакоілі ваяўнічага госця, пакармілі, 

яна вылезла са схованкі і бокам-бокам шмыг за дзверы, 
нават пра дзіця сваё забылася. Ветліва развітаўшыся, 
падзякаваўшы, неўзабаве падаўся з хаты і мужчына. 
Разам з дзіцем. Мельнікі доўга гадалі, чаму быў такі злы 
цыган, і толькі на трэція суткі агледзелі выпадкова, што 
з-пад ложка зніклі гаспадаровы новыя хромавыя боты. 
Спахапіліся, завохкалі, ды вярнуць боты было позна: ужо 
гасцей тых нечаканых за гэты час і след выстыў.

Канечне, расказваючы гэтыя і іншыя гісторыі, людзі 
шмат перабольшвалі, дапрыдумвалі нямала чаго самі. He 
для зла, здзеку ці ганьбы, а больш для фантазіі, пацехі, 
утаймавання аднастайнага хутарскога побыту. Якімі ні 
былі цыганы ахвотнікамі на малых дзяцей, але ні адно, 
самае і непаслухмянае, хутарское дзіця не знікла, па- 
другое, той-сёй гаварыў, што Антося сама аддала абрус, 
а Ганна сама згубіла свой пярсцёнак, а Пятро застаўся 
без святочнага абутку таму, што, вяртаючыся аднойчы з 
вяселля, заснуў на дарозе, дык боты з яго ног сцягнуў нехта 
свой, з вёскі. Праўда, быў на хутары адзін чалавек, жуліка- 
ваты дзяцюк Яська, які не любіў гаварыць пра цыган 
ні добрае, ні паганае, увогуле пра іх маўчаў, як ніколі не 
бачыў. Ён, казалі, аднойчы захацеў пазаляцацца да мала- 
дзенькай прыгожай варажбіткі, нават заманіў яе ў гумно, 
але тая здолела выскачыць, уцякла з хутара. На другі 
дзень прыйшоў туды паджылы, але яшчэ мядзведжай 
сілы, хмурны барадаты цыган-велікан і так загадкава 
сам-насам пагаварыў з Яськам, што той не толькі страціў 
ахвоту заляцца да варажбітак, але і зусім змяніўся, нібы 
нанова нарадзіўся. Як жартавалі, Яська з той часіны, калі 
пайшоў з хутара хмурны велікан, а ён застаўся жывы, 
пачаў верыць у бога, стаў мяккі ды ветлівы, хоць ты да 
вуха яго прыкладай.

Адным словам, я ў маленстве не ведаў доўга, дзе людзі 
кажуць праўду, а дзе і складаюць прыдумлянцы пра гэта 
вандроўнае, гордае, вясёла-журботнае племя, дык і пабой- 
ваўся як яго мужчын, так і кабет. I вось у апошняе маё 
вольнае лета (увосень я павінен быў пайсці ў школу) маё 
ўяўленне пра цыган змянілася, страх знік, прыйшло новае, 
раней не чуванае пачуццё.

Здаецца, ці не ў ліпені нечакана ў нас, на хутары, у 
адзін сонечны надвячорак заявілася мноства фурманак- 
кібітак. Спыніліся яны адразу за крычатоўскім лесам на 
неўрадлівым пустым дзірване за нейкіх паўвярсты ад 
нашай хаты. Сталі табарам, як сказала маці.

У першы вечар новыя суседзі паводзіліся ціха. Спута- 
лі, навязалі коней на дзірване, нарыхтавалі ў лесе сухіх 
дроў, а ўвечар расклалі вогнішча. Сполахі ад яго паблісква- 
лі далёка, па ўсім нашым хутары, Амшарку, лашчыліся 
і па шыбах нашага акна.

Увечар, пасля вячэры, бацька і я доўга стаялі на двары 
і пазіралі туды, дзе весела і высока палаў агонь, цікавя- 
чыся, што там адбываецца.

«Павінны спяваць і гуляць»,— сказаў бацька.
Але ля лесу было ціха, звычайна шумлівыя госці паво- 

дзіліся спакойна. Можа, стаміліся за доўгую дарогу. Ка- 
нечне ж, качэўнічалі, зведалі ўжо нямала дарог: пабылі 
і пад сонцам ды пылам, і пад дажджом, і пад ветрам — 
натрэсліся, сасмяглі, стаміліся. Жыццё на колах не толькі 
рамантычнае, але ўсё ж і суровае.

Назаўтра раніцай я, як толькі прачнуўся, адразу ўспом- 
ніў пра табар і падаўся на двор. Але толькі абмінуў гумно, 
зірнуў на нізкае над лесам сонца, прыціхлае ў ранішняй 
смузе зялёнае поле, як запыніўся, нібы нехта штурхнуў 
мне ў грудзі: да брамкі падыходзіў высокі, у хромавых 
ботах, у вайсковай форме, але без пагонаў, толькі з некаль- 
кімі медалямі ці ордэнамі на грудзіне, з вялікай завуш- 
ніцай у вуху, чорнавалосы барадаты дзядзька. Я адско- 
чыў, быццам апёкся аб крапіву, але ад збянтэжання не 
ведаў, што рабіць: даць драла, каб толькі пяткі блісну- 
лі, ці не паддавацца страху? Хто ж ведае, што задумае 
гэты ранні госць? Можа, і схопіць мяне ды дасць ла- 
таты ад нашай хаты, памчыць у свой табар усім на па- 
цеху!

— Здароў, малады гаспадар,— па-нашаму прамовіў 
чорны дзядзька і лагодна ўсміхнуўся. Вялікія чорныя 
вочы цёпла бліснулі. I, калі я мармытнуў у адказ на 
прывітанне не зусім, мусіць, для яго зразумелае, запы- 
таў: — Бацька дома?

Я хітнуў галавою. Ён засунуў руку ў кішэню вайско- 
вых штаноў і, сказаўшы падставіць далоні, усыпаў у іх 
жменю светла-рудых нянашынскіх арэхаў, а затым па- 
прасіў:

— Будзь ласкаў, пакліч сюды бацьку.
Я яшчэ болей здзівіўся — і ад такой ветлівасці, і ад 

таго, што ён так хораша гаворыць па-нашаму. Я смялей 
зірнуў у цёплыя дзядзькавы вочы, на каня і калёсы, што 
стаялі непадалёку, і, забыўшыся падзякаваць за пачасту- 
нак, пайшоў клікаць бацьку.

3 бацькам я таксама вярнуўся да брамкі. Ужо без 
насцярогі, з цікаўнасцю.

— Ці дазволіў бы гаспадар узяць вады са студні? — 
павітаўшыся з бацькам, ветліва запытаў цыган.— Коней 
паіць будзем у вашай рэчцы, а вось вада пітная, як самі 
разумееце, трэба якраз са студні.

— Калі ласка, бярыце,— адказаў бацька.
Калі цыган насіў вядром ваду і выліваў яе ў бочку на ка- 

лёсах, вяртаўся да студні, я, ужо не баючыся, разглядаў 
яго — дужага, камлістага, ужо не маладога, з сівізной на 
скронях, з маршчынамі на лбе. Ен жа за кожным разам 
жартаваў са мною, а на развітанне запрасіў:

— Прыходзь да нас. 3 нашымі дзецьмі пагуляеш, мядз- 
ведзя ручнога пабачыш,— а калі ўбачыў, што на двор вый- 
шла маці, пакланіўся ёй, таксама запрасіў: — Прыходзь- 
це, гаспадыня, у наш табар. Можа, што купіце сабе. Хустку, 
матэрыял на сукенку ці блюзку, мужчынскае што альбо 
дыванчык які... Калі маеце, мы ў вас можам купіць малако, 
сыр, яйкі...

Маці падзякавала і падакляравала завітаць. Калі госць 
пакінуў двор, я пацвеліўся з маці:

— Вы казалі, што яны дзяцей забіраюць і звозяць з 
сабою. А вот не забіраюць.

— Добрых, паслухмяных, чыстых, канечне, не бя- 
руць,— усміхнулася яна.— А вот нягодных, брудных пад- 
чышчаюць. Чысты, акуратны гэтыя дні — дык не забралі. 
He ўшануешся, зграшыш — забяруць.

Я ўвесь дзень стараўся быць чысты, слухаць маці, 
з ахвотаю гуляць з малодшымі сястрою і братам. Праўда, 
крыху засмуціўся, калі маці ўзяла дзесятак-другі яек, сыр, 
пакінула мяне з дзецьмі, адна пайшла да табара. Вярнула- 
ся адтуль не так ужо і хутка, прынесла сабе чорную, 
з вялікімі чырвонымі кветкамі хустку, бацьку і мне — па 
кашулі, сястры і брату — ляльку і маленькую самаходную 
машынку.

Увечар мы таксама, як і ўчора, выйшлі на двор і зноў 
пазіралі на полымя і ўжо слухалі глухаватую ад далечыні 
музыку, песні.

Цыганы сёння не маўчалі, весяліліся. Нават праз поле 
было чуваць, што яны сёння гарэзныя, дзёрзкія: музыка, 
песні часамі так усходжваліся, віхурыліся, што, здаецца, 
там хадзіла ходырам зямля.

— Можа, сходзім ды паслухаем? — прамовіў бацька.
— Няёмка,— адказала маці,— чужыя ж людзі...

— Помню, некалі недзе я чытаў,— сказаў бацька і, 
успамінаючы, загаварыў нечакана вершам:

Цыганы шумною толпой 
ІІо Бессарабнн кочуют. 
Оня сегодня над рекой 
В шатрах нзодранных ночуют. 
Как вольность, весел нх ночлег 
II мпрный сон под небесамя. 
Между колесамн телег, 
Полузавешанных коврамя, 
Горнт огонь; семья кругом 
Готовнт ужян; в чястом поле 
Пасутся коня; за шатром 
Ручной медведь лежят на воле.

Я слухаў і сённяшні вечар: цемнаватае, лічы, без зорак 
неба, блізкае ахаладнелае поле, цёмная сцяна лесу, полымя 
на дзірване, музыка, песні, мы на хутары — усё здавалася 
казкаю. Мне вельмі хацелася трапіць туды, дзе было гэтак 
таямніча, але мы не пайшлі, толькі доўга яшчэ стаялі і 
слухалі. Пакуль не стала нам холадна ад начной стыласці.

Назаўтра барадаты цыган зноў прыехаў па ваду. Але 
ўжо не адзін, а з малою, прыкладна майго ўзросту дзяў- 
чынкаю. Я нямала бачыў ужо цыганскіх дзяцей, але кожны 
раз не пераставаў здзіўляцца, што яны такія смуглявыя, 
узімку ды ўлетку лёгка апранутыя. Во і цяпер, у раннюю 
стынь, дзяўчынка была толькі ў сукеначцы, босая. Малая, 
але мела ўжо, як і сталыя, на мочках вушэй завушніцы.

— Ну, чаму не прыйшоў учора да нас? — запытаў мяне 
госць і, усміхнуўшыся, зноў запрасіў: — Сёння ўвечар 
прыходзь. Аза,— кіўнуў на дзяўчынку,— наша маленькая 
красуня, артыстка, прыехала цябе запрасіць. Яна табе спяе 
і станцуе. I на картах, калі хочаш, пагадае. Вызначыць 
твой лёс, скажа, кім ты будзеш, як складзецца тваё жыццё. 
Па вачах яе бачу: спадабаўся ты ёй. Адным словам, 
прыходзь. Сёння апошні дзень мы тут, заўтра ранічкай 
зноў паедзем у далёкую дарогу і, можа, ніколі больш сюды 
не вернемся...

Я яшчэ болей збянтэжыўся, а гэтая Аза толькі ўсміхну- 
лася ды стрэльнула то па дзядзьку, то па мне вялікімі 
хітраватымі чорнымі вачыма і неяк не па-дзіцячаму ўжо, 
а какетліва ўсміхалася, што яе гэтая ўсмешка, позірк аж 
захвалявалі мяне.

Увечар бацька, маці і мы, дзеці, пайшлі да табара. 
Прыйшлі паглядзець, калі можна так сказаць, развітальны 
канцэрт.

На дзірване непадалёку лесу гарэла вясёлае вогнішча, 
языкі ад якога весела імкнуліся ў цемнаватую высь, вакол 
сядзела шмат старых, маладых цёмнавалосых, апранутых 
у яркія ўборы цыганоў і цыганак, іхніх дзяцей, а таксама 
і нямала нашых хутаранцаў, што я аж здзівіўся: бывае, 
людзі пацвельваюцца з гасцей, складаюць пра іх усякія 
легенды, а вось самі прыйшлі сюды, каб палюбавацца 
на спрыт прыроджаных танцораў і спевакоў.

Калі мы падышлі, якраз дужы паджылы цыган, той, 
што прыходзіў да нас па ваду, вадзіў на прывязі мядзведзя. 
Мядзведзь, высокі, у кароткіх чырвоных штоніках, у сіняй 
камізэльцы і чырвоным капелюшы, танцаваў, куляўся це- 
раз галаву, паказваў вясёлага і журботнага чалавека, a 
пасля зняў капялюш і пайшоў па крузе, збіраючы ад 
хутаранцаў плату.

Затым пад гітару спявалі дарослыя цыганы і цыганкі. 
Калі спявалі гарэзна, весела, падрыгваючы плячыма і вы- 
гінаючыся, здаецца, з імі спяваў, весяліўся і не толькі ўвесь 
хутар, а і свет, калі ж спявалі журботна, з горыччу, нібы 
скардзячыся на свой пакутлівы лёс, душа нібы сціскалася, 
хацелася не толькі сумаваць, але і плакаць. Слухаючы 
гэтыя песні, я не разумеў ніводнага слова, але ўсё роўна 
сэрца маё перапаўнялася нейкімі дзіўнымі пачуццямі, 
што былі яшчэ і ад цёмнага неба, лесу, вогнішча, мне хаце- 
лася некуды паляцець птушкаю ці ветрам, пападарожні- 
чаць, каб наталіць нейкую незразумелую смагу.

Калі праспявалі сталыя, у круг выбегла Аза. Босая, 
але, здаецца, у дзесяці рознакаляровых шырокіх знізу 
сукенках, з вялікімі завушніцамі. Пад музыку яна так 
хутка, спрытна танцавала, выгіналася, выштукоўвала то- 
ненькімі ручкамі, што здавалася, у яе няма касцей. Са- 
праўды, яна была ўжо і тады вялікая артыстка.

...Я люблю матчыны песні, песні ўсіх народаў свету, 
але заўсёды адчуваю незвычайнае ўзрушэнне, калі пачую 
цыганскі матыў. Чамусьці душа мая тады захвалюецца, 
мне захочацца ўволю, без ніякага стрымлівання павеся- 
ліцца альбо, наадварот, пасмуткаваць, апынуцца там, дзе 
кібіткі, цёмныя неба і лес, вогнішча, песні, дзе ты запа- 
лонены дзівоснымі летуценнямі, шчыры і ўзрушаны.

1984

